








Гъо, бӕлӕстӕй у хъӕд, 
фӕлӕ куы нал уа мӕ хъӕд, 

куы нал уа, 

Ӕз ма дзы куы баззайон иу, 
ӕмӕ мыл а дуне куы кала 

Йе 'хца, йӕ мулк, 
а дунейы уӕлбикъонтӕ-таубитӕ 

Мӕнӕн куы кӕниккой табутӕ, 
буц ӕмӕ рӕдау митӕ, 

Мӕ хъӕд куы фесӕфа, 
ӕз ма дзы — иу! 

куы баззайон мӕ хъӕдӕй, 

Уӕд — уӕддӕр !— 
ӕз бахус уыдзынӕн, 

амӕлдзынӕн уӕлхъаэдӕй. 

1999.12.01 

* * * 

«Ай кӕмӕн кӕнӕм табу? 
Ӕви нал ыстӕм адӕймӕгтӕ?» — 

Бафарстай — 
ӕмӕ дӕм президент атыппыртӕ.адӕнгӕлтӕ. 

Мӕнӕй-ма, 
йӕ ныхмӕлӕуджытӕй 

иуты арвыста уӕлмӕрдтӕм, 

Иннӕты фӕсырдта 
цӕгатмӕ зӕгъай, ӕндӕр рӕттӕм. 

Ӕмӕ нӕ бӕстӕйы — 
ахӕм дзы нӕма у ы д ! — 

фыццаг хатт 
Сарӕзта хиуӕттӕй, хӕлӕрттӕй, 

дымысдӕртӕй паддзахад. 

Ӕмӕ сӕ дзыппытӕ нӕмынц — 
ӕмӕ сӕ нӕ фӕразынц 

кӕронмӕ ныннӕмын, 

Уагӕр цы сты, уыцы дзыппытӕ?! 
Ау, ӕнӕбын, ӕнӕбын?! 

Ӕмӕ сӕ цоты цоты цоты цот дӕр — 
ӕнустӕм 

Уыдзысты ӕхца ӕмӕ мулкӕй 
сӕ хӕмхудтӕм, сӕ хъустӕм. 

Уыдон нал дарынц сӕ сӕр 
ӕфсӕрмытӕм, худинӕгтӕм.намыстӕм.. . 

Мах та сын табу кӕнӕм 
ӕмӕ, ай-гъай, адӕймӕгтӕ нал ыстӕм. 

1999.03.03 

Уӕдӕй нырмӕ.. . 
Уӕд кӕмдӕр 

уартӕ Кӕсӕджы — 
Мыртазаты 

(Уӕдӕй нырмӕ дзы арв 
тӕмӕнкал у, цъӕхирд — 

нӕ асады...), 
Фӕцӕйцыдтӕн — 

мӕ рӕзты хъуамӕ ахиза 
сылгоймаг, кӕсгон, 

Ӕмӕ ӕрлӕууыдтӕн — 
уадз а х и з а , — 

ӕз та йӕм кӕсон, 
Уадз ахиза — рӕсугъд, уӕздан, пысылмон 
(Куыд бааив, куыд бафӕлмас 

мӕ уыцы фыдцъылыс, фыдсыл бон!. . ) , 
Фӕлӕ фӕлӕууыд — 

ды уал, дам, ахиз— 
цы гӕнӕн уыд—фӕраст дӕн, 

Иудзӕвгар ауадтӕн 
ӕмӕ та 'рлӕууыдтӕн, 

ӕмӕ йӕ фӕстӕ кастӕн, 
Уӕдӕй нырмӕ кӕсын, 

кӕсын ӕм — 
кӕсгон, уӕздан, рӕсугъд 

(Куыд мӕ систой уӕлиау 
йӕ цӕстыты нымдкаст, 

йӕ мидбылты зӕдхудт!..), 

Уӕдӕй нырмӕ 
сӕурайсомтӕ.ӕмбисбонтӕ, изӕртӕ йыл 

Цӕуынц мӕ зӕрдӕйы — 
ӕмӕ цӕуы мӕ зӕрдӕйыл. 

1999.05.05 

Хӕцыди Хъобаны Хазби, 
хӕцыди Хъолайы Бега, 

Сӕ хӕстӕй Ирыстон 
зӕрдӕхудт нӕ фӕци, нӕ ф е г а д , — 

Цы фегад, — 
фыццаг хатт ыл бафтыд 

аэцӕг кад.ӕцӕг кад, 
Фыццаг хатт сӕхи — 

ирӕттау! — 
бамбӕрстой йӕ хуссар, йӕ цӕгат, 

Фыццаг хатт сӕм райгуырд, 
байрӕзт национ хъайтартӕ— 

Ирон зӕхх искӕмӕн ма радтой 
ӕмӕ йыл ма уой цагъартӕ. 

Фыццаг хатт сыстад.сыстад 
сӕрибармӕ, хӕдбармӕ, 

Йӕ фӕдис фехъуысти дардмӕ — 
йӕ фидӕны тармӕ: 

Куы та бырсой гуырдзы, 
куы та бырсой хъулгъа 

с ӕ н т к а р з ӕ й , — 

Хазби ӕмӕ Бега 

Цы дӕ, Ирыстон, 

Фидиссаг цыдӕр 

1998.25.05 

нӕ хӕцӕг лӕппутӕн 

цӕуой сӕ разӕй. 

цы дӕ ӕнӕ Хъобан, ӕнӕ Хъола?! 

ӕнӕджелбетт, ӕнӕхъола! 

ХЪОБАНЫ ФӔДИС 

Хъобаны бадынц 
Ирыстоны зондджынтӕ, 

ирон фарн-тырыса хӕсджытӕ, 
Фынг куы акъӕфтой — 

куы ма баззад тутт ӕвгтӕ, 
ӕхсыд, ӕрттиваг стджытӕ, 

Уӕд ныццӕлхъ ластой зарӕг — 
Хазбийы зӕрдӕхсар, зӕрдӕуынгӕг хъарӕг 

(Мӕнӕй-ма, 
нал сӕ ис 

партион, интернацион хъалтӕй хъыгдарӕг ! ) , 
Стӕй «сӕхи зарӕг»систой — 

кӕрӕдзи дзыхӕй йӕ истой, 
хъырныдтой— 

Сӕ уды ӕцӕгтӕ 
зӕгъынмӕ-зарынмӕ 

ерысӕй тырныдтой. 
— Ацы къуыдыр къуыдар — 

цы домынц? 
Цӕй сӕрибар, цӕй хӕдбар?! 

Ӕгайтма дын гуырдзы быхсынц 
сӕ фӕсдуар 

дӕ хӕлд уд, дӕ хӕлд буар! 
— Скӕнӕд дӕ гуырдзиаг — 

чифӕнды ма су, 
ӕрмӕст хӕр къӕбӕр, 

Фӕлӕ ацы къуыдар,» ацы! 
Уӕллӕй, гӕбӕр ысты, гӕбӕр! 

— Цӕй баиу дӕ 'рхъуыди! 
Мах нӕ фӕнды, 

цы кӕнӕм баиу ӕ й !— 
Ӕмӕ сын ӕй цал хатты загътам — 

дипломатон аивӕй, 
Фӕлӕ, марадз зӕгъ, 

фӕчъил уой! 
Цӕуынц нӕм, 

цӕмӕй сӕ ӕфсадӕм, 

Гуырдзыйы фауынц, 
гуырдзы та махӕн — 

хуыцауысконд, зӕдадӕм! 
— Акса, сызмӕстой: 

ай, дам, нӕ зӕхх у, 
ӕмӕ.дам, дзы хъуамӕ нӕ бар уа, 

Ӕмӕ Гуырдзы стон дӕр 
йӕ фыррастӕй, йӕ фыруарзтӕй 

басонт ӕмӕ ба'рра, 
Ӕмӕ сын хорз фӕци — 

мӕ уд акӕнӕд!.. 
Ӕниу сын нӕ фӕци зонд-зонӕн, 

Мах,дам, нӕ тохӕй, нӕ тугӕй 
скарстам йӕ ныв 

нӕ сомбонӕн! 
— Иу та дзы — й е д — 

ай дагъытъала н ӕу? ! — 
хъуамӕ, дам, с а х а д о н , — 

Кӕй зӕххыл цӕрыс, 
уый ӕвзаг нӕ, — 

скодта дзы ирон ӕвзаг паддзахадон! 
— Кӕнӕ ам нӕхимӕ — 

нӕхӕдӕг дӕр дзы не стӕм хуыздӕр,— 
Бырсынц дӕм хъулгъа, 

ӕхсынц д ӕ , — 
бамбӕхс, бафснай дӕ сӕр. 

— Гъо, цы хӕцинаг дӕ и семӕ? 
Айсӕнт зӕхх— цас сӕ хъӕуа, 

Ма кал дӕ туг, 
ӕрбауадз сӕ 

ӕмӕ—сабырад уа! 
— У ӕ д Хъарабах та! 

Мах зонгӕ дӕр нӕ кодтам — 
циу Хъарабах!— 

Мах,дам, Сомихимӕ стӕм! 
Сомих дӕр загьтой: 

мах, дам, у, мах! 
— Цӕй лидер у Кочарян?! 

Тугӕй зынаргъдӕр цы и с ? — 
Фӕлтау Азербайджанӕн 

къӕхтӕсӕрфӕг у, 
дӕхи сын сӕ мӕрдтӕн фӕлдис! 

— Иннахӕм абхаз! 
Уыдыстӕм,дам, абхаз 

ӕмӕ хъуамӕ уӕм абхаз, 
Сӕрибар, хӕдбар, дам, — 

нӕ ирвӕзынгӕнӕн, нӕ ахъаз! 
— Цӕй ахъаз! 

Йӕ адӕмы бабын кодта Ардзинба, 
Уӕвгӕ, цымӕ, 

искӕм исчи 
уымӕй сӕрхъӕндӕр ссардзӕн ма?! 

— Кӕнӕ нӕ сыхӕгтӕ — цӕцӕн! 
Цымӕ Ичкери Уырысимӕ 

кӕдмӕ фӕхӕцдзӕн? 
Ма дын уой махау 

уӕздан, ӕрмахуыр, коммӕгӕс 
уыцы ӕнӕхайыр цӕцӕн! 

— Цы загъдӕуа Джохарӕй? 
Хъайтар, дам, 

фӕтӕг, дам, 
инӕлар, дам... 

Цы у сӕ цуры махонтӕн?! 
Мах уырысӕн 

ӕцӕг инӕлӕрттӕ радтам!.. 
. . .Хъобан ныджджих. 

Ай, дам, цы фыд у, цы хабар, 

Хазбийы зарӕг кӕн — 
ӕмӕ йын йӕ мон, йӕ ми ма 'мбар, 

Мӕлӕт ма равзар, 
фӕлӕ — худи наг (уӕлхъӕдӕй мӕлӕт!), 

Ма равзар тох, 
фӕлӕ — цагъары къӕлӕт?!. 

Хъобан ныфсӕрм. 
Мардӕрцыдау кӕсы 

лӕнкаутӕй, уӕлвӕзтӕй, тигътӕй 
Ӕмӕ бамбӕрзта, бамбӕхста йӕхи 

кӕуындзаст, фыдохаг мигътӕй. 

1998.08.06 

ДЗАСОХТЫ Музафер 

УРС МӔНӔРГЪЫ 

Повесть 

Хъуыддаг йӕ быныл судзын ма бауадзон, зӕгъгӕ, 
Ӕмзормӕ бадзырдтон ӕмӕ йын уавӕр бамбарын 
кодтон. Раст зӕгъгӕйӕ, Ӕмзор газеты дзӕвгар 

азтӕ бакуыста ӕмӕ барвӕндонӕй нӕ рацыдаид, фӕлӕ фате-
ры тыххӕй редакторимӕ фӕхъаугъа ӕмӕ тынг ныххылтӕ сты. 
Фатер райсын йӕ къухы бафтыд, фӕлӕ хицауимӕ нал балымӕн. 
Афтӕмӕй иумӕ кусын та лӕгау лӕгӕн зӕрдӕниз йеддӕмӕ 
ницы у. 

Редактор Ӕмзорӕн куыстӕй ацӕуыны тыххӕй курдиат ба-
дӕттын ӕнхъӕл нӕ уыд ӕмӕ йын йӕ гӕххӕтт куы бакаст, уӕд 
фӕуыргъуыйау. Нӕ йӕ фӕндыд, ацыдаид, уый. Газетмӕ ку-сынмӕ
цӕуджытӕ йӕм рады куы нӕ лӕууыдысты, мыййаг. Нӕ йӕм 
байхъуыста. Тыххӕй йын цы йӕ бон уыд ӕмӕ йын йӕ курдиатимӕ
сразы. Дзанджериимӕ куы ныхас кодтон, уый ӕртыккаг бон Ӕмзор
ӕд гӕххӕттытӕ ӕрбацыд Сдзырдтон хицаумӕ ӕмӕ мӕ хъустыл нӕ
баууӕндыдтӕн. Цӕхгӕр фӕиннӕрдӕм. Ӕрӕджиау ахъуыды кодтон, 
раздӕр мын куыд ӕнцонӕй сразы, ууыл. Цыфӕнды куыстмӕ дӕр, 
дам, ӕнӕ ракӕ-бакӕйӕ никуыма никӕй райста. Стӕй йӕ мӕхӕдӕг 
дӕр уыйбӕрц зыдтон ӕмӕ, мӕ фӕндоныл дыууӕ куынӕуал загъта, 
уӕд йемӕ дарддӕр ӕндӕр хъуыддӕгтыл уый тыххӕй нал дзырдтон. 
Фӕлӕ, куыд рабӕрӕг, афтӕмӕй ӕгӕр раджы цин кодтон. 

Ӕмзоры цур мӕ дзурын нал фӕндыди, тарстӕн, куы мӕ бамбара, 
уымӕй ӕмӕ хицауӕн загътон, фӕцӕуын дӕм, аны-хас кӕндзыстӕм, 
зӕгъгӕ. 

Ӕмзорӕн зӕрдӕ бавӕрдтон, дзурдзынӕн дӕм, мӕхӕдӕг 
хицаумӕ ацыдтӕн. Ӕ н х ъ ӕ л д т о н , лӕгӕй-лӕгмӕ куы 

Райдайӕн журналы ацы азы 2 номыры 

фембӕлӕм, уӕд мӕ бамбардзӕн, фӕлӕ фӕрӕдыдтӕн. Кӕй 
дзы бафарстон, уыдонӕй, дам, мын дзы иу дӕр нӕ раппӕлыд. 

— Ӕз ӕй, ды кӕй фарстай, уыдонӕй ӕвзӕрдӕр нӕ зонын, 
Стӕй, кӕй фарстай, уыдонимӕ кусдзӕн ӕви мӕнимӕ? 

Мӕ ныхӕстӕй йӕм иу дӕр нӕ бахъардта. 
— Радио ӕнӕуи дӕр, цы у, уый у, ӕмӕ ма дзы ахӕмтӕ дӕр 

куы фӕзына, уӕд нӕ раны уыдзыстӕм. 
Къӕрттӕй цъула нӕ аппӕрста ӕмӕ раздӕхтӕн, уӕдӕ цы 

кодтаин. Хыл кӕнын хъуыди, фӕлӕ, уый хъуыддаг тынгдӕр 
цы ныссуйтӕ кодтаид, ӕндӕр йӕ сырӕзынӕн ницы ахъаз уыда-
ид, ӕмӕ мӕстӕйсудзгӕйӕ рацыдтӕн. 

Ахӕм уавӕры никуыма бахаудтӕн. Дзанджериимӕ ныхас-
гонд куынӕ уыдаин, дзырд мын куы нӕ радтаид, уӕд Ӕмзоры 
йӕ куыстӕй куыд рацӕуын кодтаин? Ноджы ма йын редактор 
йӕ курдиатыл йӕ къух дӕр куы ӕвӕрдтаид...Цыма, цыдӕр 
адавтон ӕмӕ мӕ адӕм иууылдӕр базыдтой, афтӕ мӕм каст. 
Фӕндыди мӕ, ӕппӕты фӕстагмӕ йӕ — кӕд ын ӕнӕ базонгӕ 
нӕ уыди, уӕд — Ӕмзор йӕхӕдӕг куы базыдтаид, уый. 

Уыцы рахъуыды-бахъуыды фӕкодтон ӕмӕ мӕ сӕрӕн ницы 
хос ссарын мӕ бон бацис. Мӕгуыр лӕджы йӕ куыстӕй фӕха-
уӕггаг кодтон ӕмӕ мӕхӕдӕг ӕнцад сбадын мӕхицӕн хӕсыл 
куыд хъуамӕ банымадтаин? Ныр Ӕмзорӕн та, бадзурдзынӕн 
дӕм, зӕгъгӕ, зӕрдӕ бавӕрдтон. Йӕ бадзурын афон дӕр ра-
лӕууыд. Ӕмӕ йӕм куыд бадзырдтаин? Цӕмӕй йын йӕ зӕрдӕ 
барухс кодтаин? Цалынмӕ йӕхӕдӕг нӕ фӕраздӕр, уӕдмӕ 
исты ӕрымысын хъуыд. 

Дзенагомӕ фӕдзырдтон. 
— Ӕмӕ уый нӕхи лӕппу куы у,— Ӕмзорӕй куы раппӕ­

лыд, уӕд мын чысыл фенцондӕр. — Мӕнӕ ам нӕ куыста? 
Иууылдӕр ӕй зонынц, уӕд цы ныццӕхгӕрмӕ? Уымӕ та ахӕм 
митӕ вӕййы. Райсдзӕн ӕй, ма тыхс. 

— Куыд ӕй райсдзӕн, куы нӕ йӕ исы, уӕд?! 
— Цы бакӕнай, уый зоныс?— цыма йӕ исчи куы фехъуса, 

уымӕй тарст, уый хуызӕн, йӕ хъӕлӕс фӕныллӕгдӕр 
кӕнгӕйӕ, загъта Дзенаго,—хистӕр редакторты-ма рамбырд 
кӕн, сӕйраг редактор дӕр семӕ, афтӕмӕй ӕмӕ йӕм ӕмбырдӕй 
балӕууӕм. 

Мае зӕрдӕмӕ фӕцыд Дзенагойы хъуыды. Фӕдзырдтон, 
кӕмӕй загъта, уыдонмӕ, уавӕр сын бамбарын кодтон, дыууӕ 
машинӕйы абадтыстӕм ӕмӕ хицаумӕ балӕууыдыстӕм. Авд 
лӕгӕй йӕ дӕле куы рабадтыстӕм, уӕд Дзанджери хорзау нал 
фӕци. 

— Цы хабар у?— адӕмыл йӕ цӕст ахӕсгӕйӕ, тарстхуызӕй 
бафарста Дзанджери. 

Хъуыддаг Дзенагойы бар бакодтон ӕмӕ мӕлӕты хорз 
сарӕхст. Иннӕтӕй дӕр алчи йӕ ныхас баппӕрста, ӕмӕ уый 
бӕрц адӕмы ныхмӕ ӕрлӕууын йӕ бон нал баци... 

Фӕстӕмӕ, цыма мыл бон сауизӕрмӕ хуым фӕкодтой, уый 
хуызӕн фӕлладӕй здӕхтӕн, фӕлӕ уӕддӕр кӕмдӕр мӕ 
зӕрдӕйы арфы рухсы зынг ӕрттывта. Цыма фӕуӕлахизуӕвӕн 
кӕм нӕ уыд, ахӕм тохӕй сӕрбӕрзондӕй рацыдтӕн, мӕхи афтӕ 
ӕнкъардтон. Ӕмзор мӕн аххосӕй ӕгуыстӕй куы баззадаид, 
уӕд ӕй цӕрӕнбонты мӕ зӕрдӕмӕ хастаин, цыма йыл гадзра-
хатӕй рацыдтӕн, афтӕ йӕ нымадтаин. Уый та мӕхицӕн дӕр 
нӕ ныббарстаин, ӕппӕты фыццаг та Дзанджерийӕн, уымӕн 
ӕмӕ мӕ уый ахӕм уавӕры сӕвӕрдтаид. 

Мӕ куыстмӕ куы 'рцыдтӕн, уӕд Ӕмзормӕ бадзырдтон ӕмӕ 
йын загътон, ӕрбацу ӕмӕ кусын райдай, зӕгъгӕ. Цӕмӕй зыд-
та, ахӕм ныхӕстӕ зӕгьыны размӕ цы уавӕры бахаудтӕн, уый. 
Куы 'рбацыди, уӕд ын сӕ ӕнӕрадзургӕ цы хос уыд. Искӕмӕй 
фехъусыны бӕсты сӕ мӕхицӕй фехъусӕд, уымӕн ӕмӕ зыд-
тон ахӕм хъуыддӕгтӕ адӕмы дзыхмӕ куы бахауынц, уӕд сыл 
къухтӕ ӕмӕ къӕхтӕ кӕй бафтауынц. 

V 
Мӕ ног куысты мыл дыккаг зымӕг аивгъуыдта. Уалдзӕ-

джы ралӕудимӕ та зӕрдӕйы ног бӕллицтӕ райгуырди. Кӕд 
алы ацафон дӕр хур иу ранӕй фӕкӕсы ӕмӕ йӕ уыцы ӕнӕивгӕ 
цӕстӕй фӕтавы, уӕддӕр алы адӕймагмӕ дӕр хицӕн 
ӕнкъарӕнтӕ райгуырын кӕны, ныфсы хос ын чи вӕййы, цыдӕр 
хорздзинадыл ӕй чи баууӕндын кӕны, йӕ сагъӕстӕ кӕй фӕрцы 
ӕрбайсӕфынц ӕмӕ йӕм царды ног фӕндтӕ кӕй руаджы рав-
зӕры. Хуры рӕвдаугӕ тынтӕм мит суанг фӕсвӕд рӕтты дӕр 
куыд атайы, хъарм хъӕды арфдӕр къуымтӕ ӕмӕ хохы рӕби-
нагдӕр цъассытӕм куыд баххӕссы, афтӕ ныккӕсы зӕрдӕйы 
бинагдӕр ӕвӕрӕнтӕм ӕмӕ сӕ батавы йӕ узӕлд ӕмӕ 
рӕвдыдӕй. Уалдзӕджы хъарм фӕтых вӕййы хъарм бӕстӕты 
хъармыл дӕр ӕмӕ бӕрӕгбонмӕ хонӕгау фӕсиды йӕ базыр-
джын бирӕ хӕлӕрттӕм. Арсы сыстырзӕрдӕ кӕны йӕ ирвӕ-
зынгӕнӕг лӕгӕтыл, калмы— йӕ хуынкъыл. Базмӕлынц зайӕ-
гойтӕ, билцъ нӕрсынмӕ фӕвӕййы. 

Афӕдзы никӕцы ӕндӕр афонимӕ абарӕн ис уалдзӕгӕн, 
уымӕн ӕмӕ уалдзӕг у царды райдайӕн, йӕ сабидуг, йӕ бын-
дур. Адӕймагыл цалфӕнды уалдзӕджы куы ралӕууа, уӕддӕр 

дзы иу иннӕйы хуызӕн никуы уыдзӕн. Иухуызон уыдзысты 
ӕрмӕстдӕр уымӕй, ӕмӕ йын амонд кӕй ӕрхӕсдзысты, фӕлӕ 
йын дзы алкӕцы амонд дӕр йӕхирдыгонау зынаргъ ӕмӕ ад-
джын уыдзӕн. 

Нӕ кусджытыл дӕр фӕзынди уалдзӕг. Уыцы диссаджы чызг-
фӕсивӕд сӕ ног ӕмӕ айв дарӕсы, уыгӕрдӕны дидинджыты 
сӕрмӕ гӕлӕбутӕ куыд пӕр-пӕр кӕной, уыйау сыл куы иу ран 
ӕрхӕцы цӕст, куы иннӕ ран. Фӕлӕ абон сӕ дарӕс бынтон 
фендӕрхуызон, растдӕр зӕгъгӕйӕ, та, куыстмӕ цы фӕлысты 
ӕрбацыдысты, уый сӕ ивын бахъуыд Сӕ бӕрӕгбоны фадыварц 
кусӕн дзаумӕттӕй кӕй раивтой, уымӕн ӕфсон уыд Нӕ кӕртмӕ 
базилын сфӕнд кодтам ӕмӕ йӕ сӕйраг куыстӕй чи февдӕлон, 
уыдон зиуы архайьшмӕ цӕтгӕйӕ лӕууыдысты 

Раздӕр хъуыддаг улӕфӕн бонтӕй иумӕ аргъӕвынмӕ хъа-
выдыстӕм, фӕлӕ се 'ппӕтмӕ дӕр кусгӕ бон бафыдӕбон кӕнын 
хуыздӕр фӕкаст, ӕмӕ ӕз дӕр сӕ ныхмӕ ницыуал загътон. 
Ноджы мын ӕмдзыхӕй зӕрдӕ куы бавӕрдтой, нӕ сӕйраг куыст 
нӕ бакъуылымпы уыдзӕн, зӕгъгӕ, уӕд, кӕй зӕгьын ӕй хъӕуы, 
сӕ фӕнд мӕхи зӕрдӕмӕ дӕр фӕцыд. Кӕрты адӕм фылдӕрӕй-
фылдӕр кодтой. Мӕнмӕ ӕнхъӕлмӕ кӕсдзысты, уый ӕмбӕрстон 
ӕмӕ сӕм ӕз дӕр батагъд кодтон. Кусӕн уӕттыл зилгӕ ацыдтӕн. 
Бынаты дзы ничиуал разынд Уынгмӕ куы рахызтӕн, уӕд мӕ 
хъустыл ауад тракторы уынӕр. Агъуысты фӕстӕмӕ бацыдтӕн 
ӕмӕ, цалдӕр боны размӕ халын цы хӕдзар райдыдтой, уый 
алыфарс сирены къудзитӕ экскаватор къахын райдыдта. Мӕ 
сӕры ӕнахуыр хъуыды февзӕрд. Уыцы бӕлӕстӕ мӕм аппа-
рынмӕ ӕвгъау фӕкастысты. Цӕмӕй ӕвзӕр у уыдон нӕ кӕртмӕ 
ӕрбахӕссын ӕмӕ сӕ рудзгуыты бын ныссадзын! 

Экскаваторы цурмӕ бацыдтӕн. Цы ӕрыгон саулагьз лӕппу 
дзы бадт, уымӕ къухӕй ацамыдтон, чысыл ма дӕ куыст фӕу-
ром, зӕгъгӕ. Мӕ коммӕ мӕлӕты дзӕбӕх дӕр бакаст. 
Бӕлӕстӕ ӕндӕр ранмӕ садзынмӕ куы ласой, уымӕй дзӕгъӕлы 
тарстӕн. Иннӕ бырӕттимӕ, дам, сӕ фӕсгорӕтмӕ ласдзыстӕм. 
Лӕппуйӕн мӕ хъуыды бамбарын кодтон ӕмӕ, ныхмӕ куы 
ницы загъта, уӕд ын бафӕдзӕхстон, цӕмӕй, къудзиты уидӕгтӕ 
къаддӕр хъыгдард куыд цӕуой, афтӕ сӕ къаха, мӕхӕдӕг 
лӕппу-фӕсивӕдмӕ — цыма мӕлӕты бирӕ уыдысты— фӕдзыр­
дтон ӕмӕ, ӕртӕ-цьшпар метры дӕргъӕн чи уыд, сӕ уидӕгтӕ 
кӕрӕдзиуыл кӕмӕн стыхстысты, ахӕм пыхе-къудзитӕ, айк 
мӕцъисӕй фӕлдахӕгау, кӕртмӕ ласын райдыдтам. Фондз 
фӕлтӕрӕны куы скодтам, уӕд ӕй ӕгъгъӕдыл банымадтон, 
уымӕн ӕмӕ рудзгуыты бын бынат нал уыд. 

Дзыхъхъытӕ къахын къудзитӕ хӕссынӕй ӕнцондӕр куыст 
нӕ разынд. Ноджы нӕ саукуыст кӕнын ахуыр ничи уыд ӕмӕ, 
кӕд кӕрӕдзийы ивтам, уӕддӕр нӕ хид къоппӕй акалд. Иуӕй-
иутӕн ма дзы суанг сӕ армытъӕпӕнтӕ дӕр стӕппӕлттӕ сты. 
Къудзитӕ разындысты бирӕуидагджын ӕмӕ сын арф ӕмӕ 
фӕтӕн дзыхъхъытӕ къахтам, фӕлӕ фӕсивӕдӕй йӕхиуыл ничи 
бацауӕрста. Бӕлӕстӕ сагъд куы фесты, уӕд мӕхицӕй фӕбуз-
ныг дӕн. Къостайы цардӕй иу хабар ӕрымысыдтӕн. Цӕлык-
каты Аннӕмӕ йӕ писмотӕй цалдӕры разкъӕртт къабайӕн ри-
уыгънӕджыты кой кӕны. Фӕндыди йӕ, ирон чызджытӕ сӕ 
къабатыл кӕй дардтаиккой, ахӕм риуыгънӕджытӕн нывтӕ 
скӕнын ӕмӕ сӕ уыдонмӕ гӕсгӕ уадзын райдайын.Рагацау 
йӕхинымӕр цин кодта, ирон чызджытӕн ахӕм лӕвар куы бакӕ-
нон, уӕд, дам, мын мӕ ном уый фӕрцы уӕддӕр мысдзысты. 

Сирентӕ сагъд куы фестӕм, уӕд не 'ннӕ куыстытӕй дӕр 
зӕрдӕ ницӕмӕуал ӕхсайдта, ӕмӕ алчи йӕ кусӕн уатмӕ рацӕй-
цыд, ӕз сӕ разӕй, афтӕмӕй. Ногсагъд бӕлӕсты цурмӕ куы 
рахӕццӕ стӕм, уӕд, иууылдӕр мӕ куыд хъусой, афтӕ загътон: 

— Ӕппын уӕ зӕрдыл куы ницӕмӕй лӕууон искӕд бон, 
уӕддӕр-иу мӕ ацы сиренты фӕрцы уӕддӕр ӕрымысут... 

— Ӕмӕ, кӕд ам ды махӕй фылдӕр фӕкусдзынӕ, уӕд та?— 
Дзенагойӕ тынгдӕр мӕм ничи уӕнды ӕмӕ мӕ ныхасӕн дзу-
апп раттынмӕ ӕндӕр ничи фӕцарӕхст. 

— Цы бӕрӕг и? Сымахӕй фӕстӕдӕр ӕрбацыдтӕн, уый 
афтӕ нӕ амоны ӕмӕ уӕ фӕстӕ кусгӕйӕ баззайдзынӕн. 

Куыд бамбӕрстон, афтӕмӕй сын мӕ ныхӕстӕ хъыг уыды-
сты. Сӕ зӕрдӕмӕ нӕ фӕцыд, мӕ куыстӕй ацӕуыны тыххӕй 
афтӕ ӕцӕгӕлонӕй кӕй дзырдтон, уый. Ӕмӕ мын кӕмдӕр 
ӕхсызгон уыд. Ӕгайтма мӕ фӕсонты уындмӕ нӕ бӕллынц, 
уый та, цыдӕр хорздзинадмӕ мӕм кӕй ӕнхъӕлмӕ кӕсынц, 
ууыл дзырдта. 

Мӕ уатмӕ куы бахызтӕн, уӕд телефоны дзӕнгӕрӕг райхъуы-
сти. Дзанджерийы хъӕлӕс ӕнӕуи дӕр фӕсус у, фӕлӕ йӕхи 
ӕвзӕр куы фенкъары, уӕд йӕ хъӕлӕсы уаг бынтондӕр ӕрныллӕг 
вӕййы Ӕнӕниз кӕй нӕу, уый йыл алырдыгӕй дӕр зыньс цы йӕ 
хуызыл, цы йӕ ныха'сыл, цы йӕ къахдзӕфыл. Йӕ чемы куы нӕ 
вӕййы, уӕд та йыл уыдон иууылдӕр иумӕ ӕртӕфсынц. Йӕ 
фӕлурсдзинадыл бафты, йӕ хъӕлӕс амӕлы, йӕ къахдзӕф бынтон 
ӕруӕззау вӕййы. Йӕ хуыз ӕмӕ йӕ къахдзӕфы уавӕрӕн теле 
фонӕй базонӕн нӕ уыд, фӕлӕ йӕ хъӕлӕсмӕ гӕсгӕ бамбӕрстон, 
йӕ низтӕй йыл кӕцыдӕр кӕй фӕтыхджындӕр. Уымӕн ӕмӕ йӕм 
куы хъусай, уӕд ӕнӕниз йӕ буары хӕйттӕй иу дӕр нӕу. 

Йе 'рвады ныхӕстӕ мӕ зӕрдыл ӕрлӕууыдысты. Уый йӕ 
рӕстӕджы Сӕйраг Советы президиумы секретарӕй куыста ӕмӕ 
иу сылгоймаг «мад-хъӕбатыр» сси, фараст сывӕллоны кӕй 
ныййардта, уый тыххӕй. Хорзӕх ын бӕргӕ радтой, фӕлӕ ор­
ден райсыныл нӕ тагъд кодта. Цалдӕр хатты йӕм барвыстой, 
рацу ӕмӕ, дам, дын дӕ орден кадджын уавӕры раттӕм. 
Ӕвӕццӕгӕн ӕй йӕ сывӕллӕттӕй ничердӕм ӕвдӕлди ӕмӕ. 
йӕ къухы ӕрбацӕуын никуы бафтыд. Гӕнӕн нал уыд, ӕмӕ 
гал хосмӕ куы нӕ цыди, уӕд хосӕн галмӕ цӕугӕ ӕрцыди. 
Президиумы секретарь, сылгоймаг кӕм цард, уыцы хъӕумӕ 
ӕрцыди ӕмӕ йын ссардта йӕ хӕдзар. Уыцы гомгуыбын ӕмӕ 
бӕгъӕввад сывӕллӕтты рӕгъаумӕ куы бакаст,мидӕмӕ ба-
цӕугӕйӕ сын сӕ мӕгуырдзинад куы федта, уӕд йӕ орден 
сисынмӕ зивӕг кӕнын райдыдта. Фӕлӕ, кӕм ӕрбацыд, уым-
ма йӕ фӕстӕмӕ дӕр куыд рахастаид ӕмӕ йӕ «кадджын уав­
ӕры» —фараст сывӕллоны ӕмӕ сӕ фыды цур — сылгойма-
джы риуыл ӕрцауыгъта. 

Сывӕллӕтты фыд, бӕрзонд бухархуд йӕ сӕрыл, 
къӕдзлӕдзӕг — йӕ къухы, афтӕмӕй цецы фарсмӕ бадт. Йӕ 
урс боцъотӕ йӕ астӕубастмӕ хӕццӕ кодтой. Дардӕй 
ӕрбакӕсӕг фенхъӕлдтаид, ацы зӕронд лӕг ацы хӕдзармӕ 
ӕнӕнхъӕлӕджы ӕрбахауд зӕгъгӕ, уымӕн ӕмӕ сывӕллӕтты 
мадӕн фыдыфыдӕн дӕр ӕгӕр зӕронд уыдис. 

Дзанджерийы ӕрвад йӕ куыст ӕххӕстгондыл банымадта, фӕлӕ 
йӕм ӕваст фестын айв нӕ каст ӕмӕ лӕгимӕ ныхӕстыл фесты. 

Цыбыр рӕстӕгмӕ йын йӕ низтӕй уыйбӕрц ранымадта, ӕмӕ 
дзьь ӕвӕццӕгӕн, кӕй кой нӕ ракодта, ахӕм нал баззад. Куы-
иу йӕ игӕрмӕ бацамыдта, куы-иу йӕ зӕрдӕйыл фӕхӕцыд, 
куы-иу йӕ уыргтыл йӕ къух ӕруагъта. Уӕд а Дзанджерийы 
ӕрвад чи у, уый йын иу ранмӕ бацамыдта, мӕнӕ дын ам нӕ 
риссы, зӕгъгӕ. Зӕронд лӕг йӕ мидбылты бахудт, йӕ сӕр ба-
тылдта, уым мын нӕ риссы, зӕгъгӕ. Уыйау, Дзанджерийӕ дӕр 
цы нӕ риссы, ахӕм нӕй, афтӕмӕй, дам, сылгоймӕгтырдӕм 
здӕхт у... 

Иӕ уавӕр дзурыныл мын фӕци. Дысон-бонмӕ, дам, нӕ ба-
фынӕй дӕн, мӕ бынаты, дам, ӕндӕр йӕ хуыссӕнӕй стгӕ дӕр 
не скодтаид. Цыбыр ныхасӕй, уыдон, цӕй тыххӕй радзырдта, 
уый размӕйы фӕндагӕхсӕдӕнтӕ уыдысты. Дзургӕ та ӕркод-
та, бирӕтӕм хуымӕтӕг чи фӕкастаид, ӕз та мӕ уӕнгӕл кӕмӕй 
уыдтон, ахӕм хъуыддаджы тыххӕй: обкомы бюромӕ цӕуын. 
Хуынды гӕххӕтт-иу, кӕй зӕгъын ӕй хъӕуы, уый райста, цӕу­
ын та-иу арӕх мӕн бахъуыди. Цы нӕцӕугӕ мын уыдис. Кӕд-

иу ахӕм ӕмбырды бадын йеддӕмӕ ницы хъуыд, уӕддӕр мӕм 
бадынтӕй уымӕй ӕвзӕрдӕр никӕцы каст. Ницы-иу куыстон, 
афтӕмӕй-иу бафӕлладтӕн. Уыцы бон-иу куыстӕн нал 
сбӕззыдтӕн. Чидӕр куыд загъта, ацы бюромӕ, дам, дыууӕ 
диссаджы миниуӕджы ис, иутӕ, дам, дзы фаджысӕй бацӕу-
ынц ӕмӕ сызгъӕринӕй рацӕуынц, иннӕтӕ сызгьӕрин вӕййынц, 
фӕлӕ фӕстӕмӕ фаджысӕй раздӕхынц, ома иуы стыр бынаты 
сӕвӕрынц, иннӕйы йе стыр бынатӕй сисынц. Уыцы хъуыд-
дӕгтӕм кӕсын та мӕнӕн низыхаттӕй фыддӕр уыд. Обкомы 
кусджытӕ бынатӕй исынмӕ дӕр ӕмӕ бынаты ӕвӕрынмӕ дӕр 
куыд арӕхсынц, уый та?! Иугӕр лӕг сӕ зӕрдӕмӕ нал цӕуы, 
цӕмӕ йӕм ӕнхъӕлмӕ кастысты, уый ӕххӕст кӕнынмӕ нал 
арӕхсы, кӕнӕ та сӕм, цыма нал арӕхсы, афтӕ фӕкаст, уӕд ыл 
мӕгуыры бон акодта, куыйты хӕринаг ӕй бакӕнынц, зӕххӕй 
сисынмӕ нал фӕбӕззы. Уый хагъд, йӕ бынатмӕ цӕттӕйӕ 
дзӕвгар рӕстӕг чи фенхъӕлмӕ кӕсы, уымӕн йӕ хъул сах аба-
ды, ӕппындӕр ӕй чи нӕ фӕзоны, уыдон дӕр ӕй базонынц. 
Йӕхиуыл ма суанг йӕхӕдӕг дӕр дис кӕнын байдайы, мӕ ху­
ызӕн лӕгтӕ Ирыстоны дыууӕ дӕр куы нӕ ис, уӕд мӕ ныронг 
аууоны куыд фӕдардтой, зӕгъгӕ. Уыцы нывтӕм ӕцӕгӕлон 
цӕстӕй кӕсын мӕ бон нӕ уыд. Цы ӕнӕраст хъуыддӕгтӕ уыд-
тон — уыдон фенынӕн та бинокл ницӕмӕн хъуыд — уыдонмӕ 
мӕ мает фыхти, фӕлӕ мӕ бон кӕсын, хъусын ӕмӕ мӕсты 
кӕнын йеддӕмӕ ницы уыд ӕмӕ ӕртӕ хъуыддагмӕ дӕр, 
ӕппындӕр куы нӕ арӕхстаин, уӕддӕр арӕхсын хъуыд 

Уыцы бон дӕр иннӕ бонтӕй ницӕмӕй хицӕн кодта. Ӕрмӕст 
дзы иу хъуыддагӕй разыйӕ баззадтӕн. Разыйӕ баззадтӕн, 
зӕгъгӕ, худӕджы хос мын фӕци. Стӕй канд мӕнӕн нӕ. 

Обкомы бюро ӕмӕ худын кӕрӕдзимӕ афтӕ дард сты, ӕмӕ 
уымӕй дарддӕр кӕрӕдзимӕ дыууӕ ӕндӕр хъуыддаджы сты, 
зӕгъгӕ, уый цӕстытыл зын ауайынгӕнӕн у, фӕлӕ, цы уыди, 
уымӕй нӕй куыд зӕгъон. 

Цӕвиттон, уартӕ Цъӕх цады хъӕу колхозы сӕрдары йӕ 
куыстӕй истой. Лӕджы цӕсты бафтауын кӕмӕн бабар код-
той, уыдон куыннӕ хъуамӕ бацархайдтаиккой ахӕм бӕрнон 
хӕс сӕххӕст кӕныныл. Колхозы сӕрдар йӕ бынат нӕ, фӕлӕ 
хъӕуы ныууадзынмӕ дӕр нал бӕззыд, ахӕмӕй йӕ равдыстой. 
Бартӕ дын раттӕнт, ӕндӕр зӕдӕй хӕйрӕг саразынӕн бирӕ 
нӕ хъӕуы. Иуныхасӕй, цы йын хъуыд, уый йын куы бакодтой, 
уӕд Борнӕфӕн йӕ ахуыр ныхӕстӕ зӕгъын йеддӕмӕ ницыуал 
баззад ӕмӕ сӕ загъта: «Ахӕм фӕндон ис, цӕмӕй Цъӕх цады 
хъӕуы колхозы сӕрдары йӕ куыстӕй сисӕм. Ӕндӕр фӕндон 

искӕмӕ ис? » Фӕстаг ныхӕстӕ куыддӕр райхъуыстысты, афтӕ, 
кӕройнаг рудзынджы цур чи бадт, уыдонӕй иу лӕг фестад 
ӕмӕ загъта: «Мӕнмӕ ис ӕндӕр фӕндон! Цъӕх цады хъӕуы 
колхозы сӕрдар йӕ бынаты кусгӕйӕ баззайӕд!» Уый уыдис 
колхозы сӕрдар йӕхӕдӕг. 

Адӕмӕй чи нӕ ныххудт, иу ахӕм нал баззад. Йӕ худын нал 
баурӕдта Борнӕф дӕр. Йӕхӕдӕг цыргъзонд уӕвгӕйӕ, Бонрӕф 
тынг зын уавӕры бахауд. Колхозы сӕрдар йӕ куыстӕй истыл 
нымад уыд. Уымӕй размӕ цы бирӕ ныхӕстӕ фӕкодтой, уыдон 
иууылдӕр ууыл дзурӕг уыдысты, фӕлӕ колхозы сӕрдармӕ цы 
ныфс разынд( уымӕн ӕцӕгӕйдӕр ныфс хъуыди, уымӕн ӕмӕ, 
кӕд уымӕй размӕ ахӕм хъуыды искӕй сӕры сӕвзӕрд, уӕддӕр 
ӕй дзурын никуы бафӕрӕзта), уый мацӕмӕ ӕрдарын ӕнӕха-
тыр ми уыдаид ӕмӕ обкомы фыццаг секретарь уыйбӕрц 
дурзӕрдӕ нӕ разынд. Фарстамӕ лӕмбынӕгдӕр ӕркастысты 
ӕмӕ ӕрцыдысты ахӕм хатдзӕгмӕ— цавӕр хатдзӕгмӕ ӕрцӕ-
уын дӕ фӕнда, ахӕм хатдзӕгмӕ та чи не 'рцӕудзӕн!— колхо­
зы хъуыддӕгтӕ афтӕ ӕвзӕр не сты, ӕмӕ сын фӕхуыздӕргӕнӕн 
ма уа. Сӕрдарӕн та уавӕр фӕхуыздӕр кӕныны тыххӕй ӕмгъуыд 
радтой ӕмӕ йӕ бынаты кусгӕйӕ баззад. 

Ӕ мб ырд т ӕ й куыд фӕлмӕцын, афтӕ куыстӕй куы 
фӕлмӕцин, уӕд, ӕвӕццӕгӕн, бирӕйы фаг не суаин. Обкомы 
бюройы фӕстӕ бон та нӕм уыд партион ӕмбырд. Дзандже-
рийӕн уырдӕм ӕрцӕуын дӕр йӕ бон нӕ баци ӕмӕ та мӕ уым 
дӕр партион организацийы секретарӕн ӕххуыс кӕнын бахъуыд, 
Адӕм, цае ӕмбӕлд, уымӕй фылдӕр дӕр-ма ӕрӕмбырд, фӕлӕ 
та мын ӕмбырды кусгӕ ӕрцыди. Президиуммӕ мӕ куы равз-
ӕрстой, уӕд сӕрдариуӕг кӕнын мӕхимӕ кӕй хаудзӕн, уый 
рагацау бамбӕрстон ӕмӕ нӕ фӕрӕдыдтӕн. 

Боны фӕткыд баныхас кодтам. Фыццаг фарстайыл ӕрдзыр-
дтам, дыккагыл ныхас кӕронмӕ фӕцӕйхӕццӕ кодта. Иу за-
ман цӕмӕдӕр гӕсгӕ адӕм ныхасгӕнӕгмӕ нал хъуыстой. 

Сыстадтӕн ӕмӕ мӕм хӕстӕгдӕр чи бадт, уыцы дыууӕ сыл-
гоймагмӕ дзурын, ныхасы бар уӕ алкӕмӕндӕр уыдзӕн, ныр 
та уал байхъусут, зӕгъгӕ. Уыдон дзургӕ ницы скодтой, фӕлӕ 
сӕ цӕстытӕ цармӕ сарӕзтой. Ӕз та уыдонмӕ ӕнхъӕлмӕ 
кастӕн, кӕд сӕм мӕ ныхӕстӕ фехъуысиккой ӕмӕ дзӕгъӕл 
ракӕс-бакӕс нал кӕниккой, зӕгъгӕ. Мӕ фӕндтӕй куы ницы 
Уад, уӕд ӕз дӕр цармӕ скастӕн ӕмӕ бафиппайдтон, дын-
Ажыр цырагъ куыд сдыууӕрдӕм, уый. Уалынмӕ алырдыгӕй 
арӕхӕй-арӕхдӕр мӕ хъустыл уад: «Зӕххӕнкъуыст!», 
«оӕххӕнкъуыст!»... 

Нырма мӕм ныр бахъардта, зӕхх кӕй нынкъуысти,- ӕмӕ 
адӕм сусу-бусуйыл уымӕн кӕй фесты. Диссаг мӕм фӕкаст, 
иу дзы куыд нӕ сыстад ӕмӕ, зӕхх ӕнкъуысы, зӕгъгӕ, куын-
нӕ загъта? Мыййаг дзы кӕд йӕ тӕппуддзинадыд.. басӕттын 
никӕй фӕндыд ӕмӕ дзы тӕппуддзинадӕй дӕр ницы уыд. 
Ӕмбырд мӕ уромын бахъуыд. Цыма мӕлдзыджыты губакк 
цыргъ лӕдзӕгӕй фӕрӕхуыстӕуыд, уый хуызӕн адӕм сдыу-
уӕрдӕм сты, сӕ дзолгъо-молгъойӕ хъустӕ къуырма кодтой. 
Цыбыр рӕстӕгмӕ дынджыр залы змӕлӕг нал аззад. Ӕдде адӕм 
ныхӕстӕ кӕрӕдзийы дзыхӕй скъӕфтой. Иу зӕххӕнкъуыстӕй 
алкӕмӕн дӕр хицӕн зӕххӕнкъуыст рауад. Чи йӕ бандонӕй 
фӕцӕйхауд, кӕмӕн йе стъол фӕбырыд, кӕмӕн цы. Ӕз та йӕ 
ӕмбаргӕ дӕр нӕ бакодтон. Зӕххӕнкъуысты размӕ дӕр мӕ 
хъустӕ кӕйдӕр ныхас ахстой, ӕмӕ, чи дзуры, уый базоныны 
тыххӕй мӕ бынатӕй иу-дыууӕ хатты сыстадтӕн ӕмӕ уыцы 
дыууӕ хаттӕй искӕцыйы рӕстӕг уыдаид зӕххы нызмӕлд, 
ӕндӕр ӕй иннӕтӕй уӕлдай куыннӕ хъуамӕ банкъардтаин? 

Иу сахаты бӕрц фӕлӕууыдаиккам ӕдде, цыма зӕхх 
ӕнӕмӕнг дыккаг хатт, стӕй та, чи зоны, ӕртыккаг хатт дӕр 
нызмӕлыдаид, уый хуызӕн, фӕлӕ уый куынӕуал базмӕлыд, 
уӕд фӕстӕмӕ бацыдыстӕм, ӕмӕ алчи йӕ бынаты ӕрбадти. 

— Дарддӕр не 'мбырды кой кӕнӕм,— загътон залы бад-
джытыл мӕ цӕст ахӕсгӕйӕ, фӕлӕ мӕм хъусӕг куы нӕ уыдис, 
уӕд ницыуал дзырдтон. Чысыл фӕсабырдӕр сты ӕмӕ, мӕ 
худын тыххӕй уромгӕйӕ дарддӕр сӕрдариуӕггӕнӕджы куыст 
кодтон:—Сымах хъуамӕ уӕхи амондджын хонат... 

Хъыпп-сыпп никӕмӕйуал хъуыст. Бирӕтӕ дисы бацыдыс-
ты, нырма нӕ тас куынӕма 'рцыди, уӕд цӕмӕй амондджын 
стӕм, зӕгъгӕ. Мӕ ныхӕстӕ дӕр, цӕмӕй басабыр уой, уымӕ 
гӕсгӕ арӕзт уыдысты ӕмӕ уыцы хъуыддаг мӕ къухы куы 
бафтыди, уӕд мӕ хъуыды дарддӕр ахӕццӕ кодтон: 

— Коммунистон партийы историйы ахӕм ӕмбырд нӕма уыд 
зӕххӕнкъуысты размӕ чи райдыдта ӕмӕ зӕххӕнкъуысты 
фӕстӕ дарддӕр кӕй ахӕццӕ кодтой. 

Бирӕты цӕсгӕмттыл мидбылхудт фӕзынд. Ӕхсызгон мын 
уыд, сӕ тас сын чысыл кӕй фӕкъаддӕр кодтон, уый. Дарддӕр 
дзурын мын фенцондӕр: 

— Ӕмӕ сымах бадут уыцы ӕмбырды. 
Уый фӕстӕ ӕрсабыр сты, ӕмӕ ӕмбырд кӕронмӕ ахӕццӕ. 
Зӕххӕнкъуысты хӕдфӕстӕ нӕхимӕ бадзырдтон ӕмӕ мын 

Тимӕ, цыма стыр хорздзинад ӕрцыд , уый хуызӕн фехъусыя 
кодта: 

— Зӕхх нынкъуысти, уый базыдтай? 
— Адӕмы фӕрцы. 
Куыд «адӕмы фӕрцы», уый йын куы радзырдтон, уӕд мын 

афтӕ: -
— Бӕди куы нӕ уыдаид, уӕд ӕи ӕз дӕр нӕ базыдтаин. Нӕ 

цӕлгӕнӕны цырагъ сӕрфтон ӕмӕ, мӕ быны бандой куыд баз­
мӕлыд, уый банкъардтон, фӕлӕ мӕм афтӕ фӕкаст, цыма 
мӕхӕдӕг фӕцудыдтон. 

Нӕхимӕ цӕугӕйӕ дӕр зӕххӕнкъуысты хабӕрттӕ мӕ сӕрӕй 
нӕ хицӕн кодтой. Зӕххы къори иунӕг йеддӕмӕ нӕу, афтӕмӕй 
цал ӕмӕ цал раны нызмӕлы! Нӕ фыдӕлтӕ бирӕ кӕмдӕрты 
цардысты, ӕмӕ сыл зӕххӕнкъуысты азарӕй иу ӕмӕ дыууӕ 
фыдбылызы не 'рцыдаид. Адӕймагӕй исты куы фесӕфы, кӕнӕ 
йӕ дзаума куынӕуал фӕары, уӕд арӕх йӕ фыртыхстӕй афтӕ 
фӕзӕгъы: «Зӕххы скъуыды ныххауди!» Ацы ныхӕстӕн раст-
равджы равзӕрӕн нӕ уыди. Кӕддӕр ахӕм бӕллӕхтӕ ӕрцы­
ди, ӕмӕ зӕхх скъуыдтӕ кодта. Стӕй хуымӕтӕджы скъуыдтӕ 
нӕ, фӕлӕ-иу дзы исты куы ныххауди, уӕд-иу ын ссарыны ма-
дзал нал уыди. Уыцы скъуыдтӕ-иу, ӕвӕццӕгӕн, зӕххӕнкъуыс­
ты фӕстӕ фӕзындаиккой... 

Нӕхимӕ дӕр сӕ зӕххӕнкъуысты хабӕрттӕ кӕнгӕ 'рбай-
йӕфтон. Ноджы Дунетхан дӕр фӕзынди ӕмӕ иу хабар ин-
нӕйы ивынӕй нал ӕнцади. Дунетхан кӕм уа, уым Зелимханӕн 
дӕр ӕнӕуӕвгӕ нӕй, уымӕн ӕмӕ ӕнӕ кӕрӕдзи иу минут дӕр 
нӕ фӕразынц. Уӕлдай арӕхдӕр цӕуын нӕм райдыдтой, 
змӕлджытӕ нӕм куы фӕзынди, уӕд. 

— Куыд у, мӕ гыццыл хӕрӕфырт?—бафарстон Зелимы ӕмӕ 
йӕ мӕ хъӕбысы ӕрбакодтон. 

— Нал ӕмӕ мӕ нал фӕуадзы, цом Сосланы, дам, фенӕм. 
— Ӕмӕ йӕ федтай? 
— Куыннӕ йӕ федта?—йӕ бӕсты дзуапп радта Дунетхан.— 

Абондӕргъы иумӕ куы хъазынц. 
Уалынмӕ иннӕ уатӕй сывӕллӕтты хъӕлӕба райхъуыст. 

Сослан кӕугӕйӕ рауади ӕмӕ йӕ хъаст Дунетханмӕ бахаста: 
— Дуне, ӕццӕй, машинӕ кӕмӕн балхӕдтай?  
— Дӕуӕн, дӕуӕн, мӕ гыццыл гӕбул,—йӕ хъӕбысмӕ фел-

вӕста сывӕллоны ӕмӕ йын йӕ цӕссыгтӕ сӕрфынмӕ фӕци. 
— Уӕдӕ Уырызмӕг афтӕ куы зӕгъы, мӕн, дам, у. 

Машинӕ дӕу у, фӕлӕ дзы уадз ӕмӕ уый дӕр ахъаза. 
Уый дзы бирӕ фӕхъазыди, стӕй мӕн у ӕмӕ йын ӕй нӕ 

дӕттын... 
Цом-ма Уырызмӕгмӕ,—ӕмӕ иннӕ уатмӕ ацыдысты. 

Цардыл хъуыды кӕнгӕйӕ арӕх афтӕ адзӕгъӕл вӕййын, 
ӕмӕ, кӕцӕй рацӕуын, уырдӕм фылдӕр хатт нал ӕрбаздӕ-
хын. Кӕмдӕр дзӕгъӕл быдырты мӕ хъуыдытӕ 
ӕнӕмӕнузӕгъӕгӕй баззайынц. Не 'рвадӕлты усӕн кадджын 
ӕмӕ дзырддзӕугӕ ӕфсымӕр уыди. Йӕ цот дӕр фӕрӕстмӕ 
сты: уӕлдӕр скъолаты бакастысты, царды сӕ бынӕттӕ ссард-
той. Гъе, ӕрмӕстт йӕ дыууӕ чызгӕй иу чындзы нӕ цыди, йӕ 
лӕппутӕн та ус ракурын не 'нтыст, ӕмӕ-иу нӕ чындз, йе 'фсы-
мӕры цоты кой кӕнгӕйӕ, афтӕ загъта: «Адӕмӕй сын хай 
нӕй!» Стӕй-ма-иу дзы ахӕм ныхас дӕр фехъуыстон: 
«Алцӕмӕн дӕр амонд хъӕуы». 

Нӕхицӕй афтӕ куы зӕгъон, адӕмӕй нын хай нӕй, уӕд, чи 
зоны, тӕригъӕд ныхас уыдзӕн, фӕлӕ нӕм дзы цыма уыйас 
стыр лӕвӕрттӕ дӕр нӕма 'рхауд, афтӕ дӕр мӕм кӕсы. 

Тимӕйӕ ницы хъаст кӕнын, кӕд ын хъазгӕйӕ бирӕ 
цыдӕртӕ фӕзӕгъын, уӕддӕр. Иуӕй-иу хатт мӕ фырхъал 
ныхӕстӕм дӕр бахӕццӕ вӕййын. Уӕд мӕхи уӕлӕрвтӕм си-
сын, Тимӕйы та зӕххыл лӕугӕйӕ ныууадзын. Иуахӕм заман 
та йын афтӕ зӕгъын: «Ӕз дӕу ӕфсӕрмӕй ракуырдтон. Цӕмӕн, 
зӕгъгӕ, мӕ нӕ бафӕрсдзынӕ, уый зонын, ӕмӕ дын дзуапп 
дӕр ӕнӕфӕрсгӕйӕ ратдзынӕн: дӕ размӕ ӕз бирӕ кӕуылдӕр-
ты дзырдтон, ӕмӕ мын дзы разыйы дзуапп ничи радта. Дӕумӕ 
дӕр ахӕм дзуапп ӕнхъӕлмӕ нӕ кастӕн, фӕлӕ мын 
ӕнӕнхъӕлӕджы куы сразы дӕ, уӕд ма дын цы нӕ кургӕ уыди. 
Иу ныхасӕй, ӕфсармы азар мӕ басыгъта». 

Тимӕ йӕ мидбылты бахудт, ӕмӕ йӕ «мает» исынмӕ фӕци: 
— Дыууӕ лӕпПуйы мад дӕн, уӕддӕр-ма мӕ йӕ фыртӕн 

курынмӕ чи хъавы, ахӕм устытыл дӕр амбӕлын. 
— Цӕттӕ гӕды ныхӕстӕ! 
— Уӕдӕ-ма Дунетханы бафӕрс. 
— Дунетхан дӕр дӕ фарс уыдзӕн, ӕндӕр мӕ фарс 

рахӕцдзӕн? 
— Уый худӕг уыди! Ибон хуыцаубон мӕ мадырвадӕлтӕм 

чызгӕрвысты куы уыдыстӕм, уӕд хъазты дыууӕ усы бадгӕ 
баййӕфтам. Фӕндырдзагъд куы фӕсабыр, уӕд дзы, мӕнмэе 
амонгӕйӕ, иу иннӕмӕ дзуры: «Мӕнӕ ма ацы чызджы да5 лӕппуйӕн ракур»... 

Уыцы ныхӕстӕ йын ӕрымысгӕ кӕй нӕ уыдысты, уый мӕ 
уырнгӕ куыннӕ бакодта, фӕлӕ сӕ Тимӕйӕн йӕ фарсыл хӕцын 
куыд хъуамӕ бауагътаин ӕмӕ йын афтӕ зӕгъын: 

— Мӕнмӕ гӕсгӕ, уыцы ус кӕнӕ цӕстӕй хъуаг уыд, кӕнӕ 
сӕрӕй! 

Ногӕй та йыл худӕг бахӕцыд... 
Дунейы рухс цы дыууӕ лӕппуйӕн фенын кодта, уыдон тыххӕй 

ницы зӕгъын. Мӕхинымӕр, суанг Тимӕйы куы нӕма базыдтон, 
уӕд дӕр цӕмӕ бӕллыдтӕн, уый мӕ цӕстӕй федтон. 

Уӕдӕ Дунетххан дӕр йӕ цӕрӕн хӕдзар ссардта. Мухар-
бегӕн ӕй нӕ хӕрӕфырттӕ бацамыдтой. Сӕ лӕппу мӕ кӕм 
фены, уым уыцы хабары кой ӕнӕракӕнгӕ нӕ фӕвӕййы. Ба-
фӕрсы мӕ Дунетханы цардӕй. Кӕд,дам, нӕ искуы фелгъитут, 
йӕ хъуыддаггӕнӕг мах кӕй уыдыстӕм, уый тыххӕй. Никуы 
йын ницӕмӕй рахъаст кодтон. Ӕдзух мын ахӕм ныхӕстӕ кӕй 
фӕкӕны, уымӕ гӕсгӕ мӕм афтӕ фӕкӕсы, кӕд ын, зӕгъын, 
Дунетхан искуы исты загъта, кӕнӕ ӕндӕр искӕмӕй исты 
ӕрыхъуыста. 

Мухарбег у ӕмӕ дзы ницӕмӕй хъӕстаг дӕн. Фыццаг хатт 
ӕй куы федтон ӕмӕ мӕм цы хуызӕн лӕг фӕкаст, мӕ уыцы 
хъуыды абон дӕр нӕ аивтон. Уӕдӕ сӕ бинотӕй дӕр, кӕд сыл 
мысгӕ ӕркӕнон, ӕндӕр сӕ ницӕмӕй рахъаст кӕнын мӕ бон у. 

Бӕди бынтон ӕндӕр уавӕры ис. Уый, зондджын лӕджы 
загъдау, кӕимӕфӕнды хӕрыныл не сбаддзӕн, фӕлтау ӕххор-
маг уӕвын йӕхицӕн хуыздӕрӕн равзардзӕн. Уый мӕ тынгӕй-
тынгдӕр уырнын райдыдта. Алкӕмӕн дӕр йӕ амонд конд у. 
Хъысмӕты нывы карстӕй иуфарс ахизӕн никӕмӕн ис... 

Дунетхан Уырызмӕг ӕмӕ Сосланимӕ фӕхъазыд ӕмӕ 
фӕстӕмӕ рацыд. Уырызмӕг йӕ фӕдыл рауад ӕмӕ йын, махмӕ 
дӕр хъуыст, афтӕмӕй йӕ хъусы бадзырдта: 

—Ма-иу дӕ ферох уӕд. 
—Нӕ мӕ ферох уыдзӕн, ма тӕрс,—зӕрдӕ йын бавӕрдта 

Дунетхан. 
Дунетхан мӕм йӕ цӕст ӕрныкъуылдта ӕмӕ, Уырызмӕг 

фӕстӕмӕ кӕцӕй рауад, уыцы уаты куы фӕмидӕг, уӕд мын 
афтӕ: 

—Йӕхицӕн дӕр ахӕм машинӕ ӕлхӕнын кӕны. 
—Омӕ уӕртӕ сӕ машинӕтӕн ныккӕнӕн куы нӕ и, уӕд ма 

йӕ цавӕр машинӕ хъӕуы? 
—Охх, Хъазыбег, уый сывӕллон у!—йӕхи мыл сцагъта Ду­

нетхан.—Ӕз ын балхӕндзынӕн, дӕу ницы хъуыддаг ис. Кӕсыс? 
—Уыцы «кӕсыс» ӕмӕ ды! 

Мах ӕрдхӕрдтӕ стӕм, уый ӕмбар. Кӕсыс? 
Зелимыл дӕр та йӕ мады митӕм худӕг бахӕцыд. Ахӕм 

заман йӕ цыфӕнды куыст дӕр фӕуадзы ӕмӕ Дунетханӕй йӕ 
цӕст нал фӕисы, йӕ алы «кӕсыс?»-ӕн дӕр йӕ хъӕлӕсыдзаг 
ныххуды... 

Дунетханитӕ куы ацыдысты, уӕд канд къаддӕр нӕ фестӕм, 
фӕлӕ нын цыма цыдӕр нал фаг кодта, афтӕ мӕм фӕкаст. 
Дунетхан Бӕдийы хуызӕн дӕр нӕу ӕмӕ мӕ хуызӕн дӕр. Йӕ 
зӕрдӕйы конд дзӕвгар парахатдӕр у. Бирӕ адӕмы 'хсӕн йӕхи 
хуыздӕр ӕнкъары, хъӕлдзӕгдӕр у, йӕхимӕ амондджындӕр 
фӕкӕсы. Ӕз ӕмӕ Бӕди ӕндӕр зондыл хӕст стӕм. Бирӕ адӕм 
кӕм вӕййы, уым нӕ дыууӕ дӕр нӕхи сидзӕрхуыз фенкъа-
рӕм. Ӕмӕ кӕд Бӕдийӕн, кӕимӕ йӕ нӕ фӕфӕнды, уыдонӕй 
йӕхи иппӕрд кӕнын йӕ къухы ӕфты, уӕд мӕнӕн мӕ цард 
бынтон ӕндӕрхуызон уавӕрты ивгъуыйы. Мӕ чысылӕй 
фӕстӕмӕ дӕр раздзӕуӕгыл нымад никуы уыдтӕн. Суанг-иу 
дыууӕйӕ кӕимӕ баззадтӕн, уымӕн дӕр мӕхи хистӕр никуы 
рахуыдтон. Уыцы хъуыддагыл уымӕй размӕ никуы ахъуыды 
кодтон. Искӕй фӕдыл-иу куы цыдтӕн, ӕнӕнхъӕлӕджы-иу 
мын фӕндагамонӕг куы фӕзынд, уӕд ма мын-иу ӕхсызгон 
дӕр уыди. Къобосты хъӕдмӕ хъӕндӕлытӕм цыбырдӕр фӕнда-
гыл никуы никӕй ахуыдтон. Ӕрыскъӕфджындӕр бынат ӕнӕ 
искӕй ӕххуысӕй никуы ссардтон. Фӕсхъӕууатмӕ адджынуи-
даг агурӕг мӕхи разӕй цӕуӕг никуы акодтон, уымӕн ӕмӕ 
дзы, кӕд иу ран дӕр ӕмӕ иннӕ ран дӕр иннӕтӕй къаддӕр 
хӕттыты никӕмӕй уыдтӕн, уӕддӕр фӕндӕгтӕ мӕ зӕрдыл 
нӕ дардтон ӕмӕ мӕ тынг куы фӕндыдаид, уӕддӕр искӕй мӕ 
фӕдыл ахонынмӕ мӕ ныфс никуы бахастаин. Уымӕ гӕсгӕ 
цыфӕнды хъуыддаджы дӕр разӕй никӕцыран цыдтӕн. Уымӕй 
мӕхи дӕлджинӕггондыл никуы нымадтон. Нӕ фӕлӕ ма мӕм 
хуыздӕр дӕр каст, хъуыддӕгтӕ мӕнӕй хуыздӕр чи зоны ӕмӕ, 
зӕрдӕдарӕн кӕуыл ис, ахӕмтӕ мӕ разӕй кӕй цӕуынц, уый. 

Фӕлӕ царды куыд арфдӕр ныгъуылдтӕн, афтӕ мӕ йӕ уылӕнтӕ 
тынгӕй-тынгдӕр размӕ схуыстой ӕмӕ ӕппынфӕстаг ӕрлӕу-
уыдтӕн дӕсгай адӕймӕгты сӕргъы. Фӕсивӕды газетмӕ куы ра­
цыдтӕн, уӕд-ма ахӕм хъуыдыты ахӕсты бахаудтӕн. Ахӕм адӕ­
мы сӕргъы ӕрлӕууон, уый аккаг мӕхи нӕ хуыдтон. Цыма, цы 
адӕмы бӕрны бацыдтӕн, уыдоны фаг хъаруйы хицау нӕ дӕн, 
афтӕ мӕм каст. Ноджы, куыст кӕй нӕ зыдтон, уый та мӕ 
бынтон амардта. Зонгӕ та йӕ куыннӕ кодтон?! Уымӕй размӕ 
мӕхӕдӕг иу ӕмӕ дыууӕ радиобакасты нӕ бацӕттӕ кодтон. 
Фӕлӕ уыдонӕй иу дӕр ӕз ӕххӕст цӕттӕйыл нӕ нымадтон. 
Ӕз-иу ӕрмӕстдӕр архайдтон, фыссын кӕм хъуыди, уыцы ран. 
Бакастӕн та фыст йе 'мбисы бӕрцыл нымад дӕр нӕ цӕуы. 
Мӕнӕн та-иу иннӕ хъуыддӕгтӕ дарддӕр радиойы кусӕг 
йӕхӕдӕг ахӕццӕ кодта. Стӕй ныхас канд ууыл дӕр нӕ цӕуы. 
Радиойы куыст цӕмӕдӕр гӕсгӕ зӕрдӕйыл не 'мбӕлди. Бын-

дурондзинад дзы кӕй нӕ уыд, уымӕ гӕсгӕ. Бындурондзинад 
та мӕм цы нӕ каст? Ӕппӕт фӕллӕйттӕ дӕр-иу ныхӕстимӕ 
кӕй атахтысты, сӕ фӕд дӕр-иу кӕй нал аззад, уый. Уӕдӕ дзы 
бӕрнондзинад дӕр уӕлӕнгай ӕвӕрд уыд. Газеты ахуырӕй амы 
куыст цӕсты фаг нӕ ахадыдта. Бакастӕн-иу цы хъӕлӕстӕ 
фыст ӕрцыд, уыдон-иу мыхуыргондӕй куы кастӕн, уӕд-иу 
мӕ сӕрыхъуын арц сбадт, афтӕмӕй сӕ адӕмы 'хсӕнмӕ куыд 
ауадзӕн ис, зӕгъгӕ. Мӕ хъуыды-иу кӕмӕн бамбарын кодтон, 
уый-иу мыл йӕхинымӕр, куыд ӕмбӕлд, афтӕ худӕгӕй мард, 
стӕй мын-иу хъӕрӕй, сӕрыстырхуызӕй загъта: «Хъусгӕ йӕм 
куы кӕнай, уӕд хорз уыдзӕнис». Мӕнӕн та-иу ахӕм заман 
мӕ зӕрдыл газет ӕрлӕууыд. Ахӕм фыст мыхуыры рауадз, 
уӕд уацхӕссӕгыл къуыппӕн зарӕг скодтаиккой. 

Рӕстӕг цыди. Куысты лыстӕг хабӕрттӕм лӕмбынӕгдӕр 
кӕсын райдыдтон ӕмӕ дзы чысыл цӕуылдӕртимӕ сразы дӕн, 
фӕлӕ сӕйраг хъуыддӕгтӕм мӕ цӕстӕнгас нӕ аивтон. Ноджы 
ма мын нӕ диктор, кӕддӕр кӕимӕдӕр хӕснагыл цы ми бакод-
та, уый куы радзырдта, уӕд мӕ ноджы тынгдӕр бауырныдта, 
радио ӕмӕ газет , арв ӕмӕ зӕххау кӕрӕдзимӕ дард кӕй сты 

Уыцы хабар та афтӕ уыдис. Диктор Зӕрондхъӕуы уазӕг-
уаты уыдис ӕмӕ дзы йе 'рдхӕрдтӕ ракуырдтой, цӕмӕй сын 
радиойӕ сӕ хъӕуы кой скӕна. Диктор исты ӕрмӕг ныффыс-
сыны бӕсты бавдӕлд, ӕмӕ боныхъӕды тыххӕй бӕрӕггӕнӕнтӕ 
куы лӕвӕрдта, уӕд дзы ахӕм хъуыдыйад дӕр фӕкодта: 
«Зӕрондхъӕуы сӕрмӕ баддзӕн мигъ». Ахӕм хъуыддаг дӕр 
та, зӕгъӕм, газеты ӕрцыдис, зӕгъгӕ, уӕд йӕ фӕдыл цытӕ 
расайдтаид, уый цӕстытыл зынауайынгӕнӕн нӕ уыд. Уыцы 
хабӕрттӕм гӕсгӕ дын, куысты арф аныгъуылын, цыфӕнды 
тынг дӕ куы фӕндыдаид, уӕддӕр нӕ бантыстаид. Уӕвгӕ арф 
аныгъуылӕн цы куысты нӕй, ахӕм, ӕвӕццӕгӕн, зын ссарӕн 
у, фӕлӕ мӕнмӕ цӕмӕдӕр гӕсгӕ афтӕ каст. 

Ӕнӕуи та, мӕ дӕлбар чи уыд, уыдон сӕ куыст зыдтой. Чи 
хуыздӕр, чи — хуыздӕрхъуаг. Мӕнӕй йӕ исчи ӕвзӕрдӕр 

зыдта, уый зӕгъын мӕ бон нӕ уыд. Фӕлӕ ӕфсондзы бынмӕ 
куы бацӕуай, уӕд уӕрдонӕн ӕнӕласгӕ цы хос уыд. Ӕмӕ йӕ 
ӕз дӕр ластон. Ластон ӕй, цы бирӕ ӕххуысгӕнджытӕ мын 
уыди, уыдоны фӕрцы Ӕрмӕст се 'ппӕт размӕ нӕ хӕцыдысты. 
Иутӕ, цыма хӕцынц, сӕхи афтӕ дардтой, иннӕтӕ та йын 
цӕлхдуртӕ ӕвӕрдтой, кӕм та— фӕстӕмӕ хӕцыдысты. Кӕй 
зӕгъын ӕй хъӕуы, цӕлхдурӕвӕрджытӕ ӕмӕ фӕстӕмӕхӕцджытӕ 
сусӕгӕй архайдтой, фӕлӕ цыфӕнды сусӕгдзинадӕн дӕр ис­
куы ӕнӕраргомгӕнгӕ нӕ вӕййы. 

Хӕрзгӕнӕджы ӕдзухдӕр раздӕр базонынц, уымӕн ӕмӕ 
йӕм ӕмбӕхст ницы вӕййы. Куыстыл ӕнувыд чи уыд, хинӕй 
чи нӕ цыд, ӕххуыс мӕ кӕм хъуыд, уым мӕ ӕнӕдзургӕйӕ чи 
'мбӕрста, уыдон ӕнцонӕй сбӕрӕг сты. Мӕ ныхмӕ чи архайд-
та, фӕкӕлон ӕмӕ мауал сыстон, уымӕ чи бӕллыди, уыдон 
дӕр сӕхи бамбӕхсын нӕ бафӕрӕзтой ӕмӕ сӕ сабыргай 
кӕрӕдзийы фӕдыл сӕхи къӕхтӕ хурмӕ хастой. Сӕхи къӕхтӕ 
уымӕн, ӕмӕ сыл сӕ хъуыддӕгтӕ комдзог цыдысты. Къуыбы-
лой цасфӕнды куы халай, уӕддӕр иуахӕмы йӕ кӕронӕн 
ӕнӕразынгӕ нӕ вӕййы. 

Дис цӕуыл кодтон: цал раны куыстон, уал раны мӕхиуыл 
бавзӕрстон мӕнгарддзинад Алкӕмӕдӕр-иу ӕмхуызон цӕстӕй 
кастӕн, фӕлӕ-иу цыбыр рӕстӕджы фӕстӕ рабӕрӕг , 
кӕцыдӕртӕ галиу зондыл хӕст кӕй сты ӕмӕ сӕ кӕй нӕ фӕнды 
иннӕты ӕмцыд кӕнын. Афтӕмӕй-иу мын фӕзынди, мӕн йе 
знаг чи хуыдта, ӕз та — мӕ ныхмӕ тохгӕнӕг, ахӕмтӕ. Цӕмӕн 
афтӕ уыд, уымӕн абон дӕр мӕ бон дзуапп раттын нӕу. Иу 
хъуыддагыл кусджытӕ цӕуыннӕ хъуамӕ уой иу зондыл хӕст? 
Цӕуыннӕ хъуамӕ кусой иумӕйаг хорздзинадыл, ӕппӕтӕн дӕр 
пайда чи уыдзӕн, ууыл. Куы зӕгъын, кӕмдӕриддӕр кусын 
райдыдтон, уым-иу мын ӕнӕмӕнг знӕгтӕ фӕзынди, мӕхи 
хъахъхъӕнын мӕ кӕмӕй хъуыд, мӕ хорздзинадӕй йӕ цӕсты-
сындз чи уыдта, ахӕмтӕ. 

Радиойы ахӕм адӕймаг уыдис ӕрмӕстдӕр иу —Винерӕ. 
Иннӕтӕй кӕй уӕлӕнгай зыдтон, кӕй — хорз, фӕлӕ дзы 
мӕхицӕн знаг никӕй хуыдтон, стӕй се 'хсӕн ахӕмтӕ ра-
зындзӕн, уымӕ дӕр не 'нхъӕлмӕ кастӕн. Рӕстӕг куыд цыди, 
афтӕ дзы, чи цы уыд, уый тынгдӕр ӕмбарын райдыдтон. Ра-
зынди дзы алыхуызӕттӕ дӕр. Сӕ фылдӕр Дзенагойы хуызӕн 
курдиатджын ӕмӕ куыстуарзон уыдысты, уый зӕгъын мӕ бон 
нӕ уыд, стӕй афтӕ уӕвгӕ дӕр никуы вӕййы. Фӕлӕ Дзена­
гойы хуызӕн куыстыл ӕнувыдӕй сӕхи бирӕтӕ ӕвдыстой. 
Уыдис дзы, кусын чи зыдта, афтӕмӕй рогӕй цӕуын чи сахуыр 
ӕмӕ уаргъ йе'ккоймӕ хӕстӕг чи нӕ уагъта, ахӕмтӕ дӕр. Уыдон 
сайдӕй цыдысты се'мбӕлттыл — кӕд сайдӕй кӕуыл цыдыс­
ты, уыдоны сын ӕмбӕлттӕ рахонӕн ис, уӕд иумӕйаг кӕвдӕсӕй 
та архайдтой фылдӕр хай атоныныл ӕмӕ сын уый ӕнтысгӕ 
дӕр кодта. 

Лӕг цӕуыл сахуыр уа, уый та зын халӕн у. Кӕйдӕр хай 
куы хӕрай, кӕйдӕр дон куы нуазай, иу бон нӕ, фӕлӕ бирӕ 
рӕстӕг, уӕд дӕм фӕстагмӕ афтӕ кӕсын райдайдзӕн, цыма 
дӕхи хай хӕрыс, дӕхи дон нуазыс ӕмӕ дын цасфӕнды куы 

дзурой, рӕдигӕ кӕныс, афтӕ кӕнын не 'мбӕлы, зӕгъгӕ, 
уӕддӕр дӕм нал хъардзӕн, дӕ рӕдыд сраст кӕнынмӕ дӕм чи 
сида, уымӕй де сӕфт уынын райдайдзынӕ, раст ныхасмӕ бай-
хъусыны бӕсты йӕ ныхмӕ тохы бацӕудзынӕ, тӕккӕ чъизидӕр 
хотыхтӕ райсдзынӕ ӕмӕ дӕ уромӕг уромын нал фӕраздзӕн. 

Цӕрӕнбонты мын фӕлывд адӕймагӕй ӕнаддӕр нӕй, хин 
ӕмӕ кӕлӕнӕй ме сӕфт уынын, искӕуыл гадзрахатӕй чи цӕуы, 
уымӕ куыдфӕндыйы цӕстӕй никуы акастӕн. Ӕмӕ та ацы ран 
дӕр ахӕмтӕ разынд. Разынд нӕ, фӕлӕ мӕ тӕккӕ размӕ фе­
сты. Куыд хъуамӕ бацъынд кодтаин мӕ цӕстытӕ, сӕ мӕнгард 
митӕ арвы хъугӕй бӕрӕгдӕр куы уыдысты, уӕд! Ӕз сӕ, ничи 
мын ӕххуыс кодта, афтӕмӕй базыдтон, стӕй ӕппӕты 
фӕстагмӕ. Иннӕтӕ сӕ зыдтой. Афӕдз ӕмӕ дыууӕ азы нӕ, 
фӕлӕ бирӕ азтӕ. Ӕмӕ, цыма ницы уынынц, сӕхи афтӕ дард-
той. Мӕнӕн та афтӕ мӕ бон нӕ уыди. Хӕраммӕ кӕсын ни­
куы фӕрӕзтон, тӕригъӕд мӕм-иу каст. Ӕвӕццӕгӕн мын 
знӕгтӕ дӕр афтӕмӕй фӕзыны, ме сӕфтмӕ бӕлджытӕ адӕ­
мы 'хсӕн мӕхӕдӕг ссарын, сӕ хотыхтӕ сын мӕхимӕ мӕхӕдӕг 
саразын. 

Чи зоны, уым хорзӕй ницы ис. Аппарын кӕй хъӕуы, ахӕм 
миниуӕг у, фӕлӕ хорз миниуӕг дӕр ӕмӕ ӕвзӕр миниуӕг 
дӕр ӕнцон аппарӕн куы уаиккой, уӕд адӕм иууылдӕр хӕрзтӕй 
агӕпп кӕниккой, иу дзы иннӕйы знаг нал хонид. Фӕлӕ «куы 
уаид»-ӕй цард нӕй. Адӕмы ӕхсӕн ахастдзинӕдтӕ бирӕ ва-
зыгджындӕр сты ӕмӕ сӕ цӕрӕнбонты тох уымӕн не 'нцайы, 
ӕвзӕр дзы хорзы сӕфтмӕ уымӕн бӕллы, раст ӕмӕ зылын 
фӕрсӕй-фӕрстӕм уымӕн цӕуынц. Нӕ уыд мӕнӕн дӕр мӕ 
бон, цы чъизи митӕ уыдтон, уыдон нӕ уынын ӕмӕ та мӕхицӕн 
ног фыдӕбӕттӕ ӕрымысыдтӕн... 

V I 
Дард бӕлццон, дам, йӕ райгуырӕн бӕстӕм куы 'рӕфты, 

уӕд ӕм афтӕ фӕкӕсы, цыма ног райгуырд. Ӕз дард бӕлццон 
нӕ дӕн, бирӕ рӕстӕг дӕр ӕдде никуы фӕвӕййын, фӕлӕ мӕ 
хъӕумӕ цал хатты ӕфтын, уал хатты ногӕй мӕ сабидуг раз-
дӕхы, мӕ цӕстыты раз сыстынц ивгъуыд бонтӕ, мӕ зӕрдӕйы 
рӕсугъддӕр бынаты чи ӕрцард, уыцы нывтӕ. Нины дӕр ӕмӕ 
зианы заман дӕр, цыфӕнды ӕнӕвдӕлон куы вӕййын, фӕстӕмӕ 
цыфӕнды тагъд куы фӕкӕнын, уӕддӕр мӕ хӕдзары рӕзты 
суаиын кӕнӕ ӕруайынӕн рӕстӕг ссарын. Нӕ хайы дӕллаг 
фӕрсты хъӕугӕронмӕ ахӕццӕ вӕййын ӕмӕ быдырыл мӕ цӕст 
ахӕссын. Цы гыццыл ӕмӕ мӕм къуындӕг фӕкӕсы, кӕддӕр, 

сывӕллоны цӕстӕй кӕсгӕйӕ, йӕ арӕнтӕ арвы кӕрӕттӕм 
кӕмӕн ӕххӕстысты, уыцы «хайы кӕрон»—афтӕ хуыдтам 
ӕппӕт бинонтӕй дӕр, нӕ цӕхӕрадоны фӕстӕ суанг Куырой-
доны онг кӕрдӕгӕмбӕрзт тъӕпӕн. Уӕвгӕ канд хуымӕтӕджы 
кӕрдӕг нӕ зад йӕ зӕххыл. Уыдис дзы цъымарабынтӕ ӕмӕ 
суанг малтӕ дӕр. Сӕ былгӕрӕтты зади, астӕумӕ чи ӕххӕст, 
цыргъбырынкъ судзинӕнгӕс ахӕм дзалагӕрдӕг. Бындзарӕй-
иу ыл арӕхстгай куы схӕцыдаис, уӕд-иу йӕ уидагрӕбынӕй 
фӕхицӕн уыдаид, ӕмӕ-иу дзы мах ехсытӕ сбыдтам. Фылдӕр— 
ӕртыгай тӕгтӕй, фӕлӕ дӕсныдӕр чи уыд, уыдон арӕхстысты 
цыппӕргай тӕгтӕй бийынмӕ дӕр.Ахӕм ехс та-иу рауад 
ставддӕр ӕмӕ фидардӕр. Йе'ддаг бакаст дӕр-иу цӕсты 
тынгдӕр ахадыдта. Уый хыгъд ӕртыгай тӕгтӕй быд ехсӕн йӕ 
цъыкк цъӕхснагдӕрӕй хъуыст. 

Нӕ хайы кӕрон— йӕ хӕдфӕстӕ, зӕхх хъӕздыгдӕр кӕм 
уыд, уым бирӕ уыди гакъундела, йӕ цъар сӕнк кӕнӕ 
хъӕндӕлыйы хуызӕн астигъын кӕмӕн фӕхъӕуы ӕмӕ, 
хӕрынӕн бӕзгӕ, ахӕм зайӕгой. Диссаг цы у, адӕймаг, дам, 
дзы расыг кӕны, зӕгъгӕ, хъуыстон, афтӕмӕй дзы цас фӕхор-
дтон— иу хатт йеддӕмӕ йын йӕ арахъхъы миниуӕг никуы 
бавзӕрстон. 

Ныккӕнӕн дзы нӕ уыдис битъынайӕн. Иуӕй-иу рӕтты-иу 
афтӕ бӕрзонд фӕцыд, ӕмӕ пысырайӕн бар нӕ лӕвӕрдта. 
Фос кӕдӕм ӕфтыдысты,уыцы рӕтты цы битъына зади, уый-иу 
баззад дзӕвгар ныллӕгдӕрӕй. Куыройдонмӕ хӕстӕгдӕр, чы­
сыл ӕмӕ рӕстӕмбис суадӕтты сӕрты ӕнӕдзабыртӕ раласгӕйӕ 
зындӕр бацӕуӕн кӕдӕм уыд, уым фембӕлдаис ӕрыскъӕф-
тыл дӕр. Сӕ сырх-сырхид цӕстытӕ-иу куы иу ранӕй ферт-
тывтой, куы—иннӕ ранӕй. Тӕккӕ ставддӕртӕ т а—цӕстдзыдӕй 
тарстысты, цы!— хъоло ӕмӕ мӕнтӕджы сыфты бын ӕмбӕх-
стысты 

Ӕрыскъӕфджын бынӕттӕм сӕхи хӕстӕг ластой урс ди-
динджытӕ, мӕнӕ лыстӕг ӕмӕ даргъ ӕрдӕгбӕгънӕг зӕнг 
кӕмӕн ис ӕмӕ-иу раздӕр «хӕцдзӕн- нӕ хӕцдзӕн», уый 
фӕстӕ та «уарзы- нӕ уарзы»-йӕ кӕмӕй хъазыдысты, уыцы 
урс дидинджытӕ. Йӕ урс-урсид сыфты астӕу цы рӕсугъд бур 
зиллакк ис, уымӕ басмудынӕй хуыздӕр-иу мӕм ницы каст. 
Цыдӕр диссаджы тӕф-иу дзы ракалд, адӕймаджы уӕнгты-иу 
чи ахъардта. Цӕмӕдӕр гӕсгӕ-иу мӕм афтӕ каст, цыма-иу 
ахӕм сулӕфты фӕстӕ фестырдӕр дӕн. Бирӕ хӕттыты-иу ме 
уӕнгтыл дӕр схӕцыдтӕн, цыма-иу мӕхицӕн уайдзӕф кодтон, 
дӕ дӕргъыл куы бафтыд, уӕд дӕхи бӕрзонддӕр цӕуыннӕ 

сисыс зӕгъгӕ. Урс дидинӕгмӕ абон дӕр кӕддӕры цӕстӕи 
кӕсын Кӕмфӕнды йыл куы фембӕлын, уӕддӕр ыл мӕ цӕст 
ӕнӕрхӕсгӕ нӕ фӕвӕййын. Ныккӕсын ын йӕ гыццыл бур чъи-
римӕ, йӕ тӕфӕй йын сулӕфын, ӕмӕ та нӕ хайы кӕрон мӕ 
цӕстытыл ауайы. 

Нӕ хъӕугӕрон дӕр ӕмӕ нӕ иннӕ быдырты дӕр тынг бирӕ 
дидинджытӕ зади, фӕлӕ дзы урс дидинӕджы хуызӕн мӕ 
зӕрдӕйӕн ӕппӕты адджындӕр фӕци бур дидинӕг. Адӕйма­
джы армытъӕпӕны дӕргъӕн, цъӕх-цъӕхид сыфтӕ йын. Уал­
дзӕджы тӕккӕ райдайӕны-иу фӕзындысты. Иннӕ дидин-
джытӕн-иу сӕ кой дӕр нӕма уыди, уыдон-иу ӕхсӕр, фӕрв 
ӕмӕ тыртыйы къудзиты бынӕй ӕрттивын райдыдтой. Ӕрттивгӕ 
та-иу кодтой уыцы дӕргъӕццон сыфты астӕу-иу лыстӕг 
зӕнгтыл цы бур-бурид зад дидинджытӕ фӕзынд, уыдон гыц­
цыл коцоратӕ. Адӕймаг-иу сӕм куы басмыста, уӕд-иу фын-
дзыхуынчъытӕ айдзаг сты ӕнахуыр диссаджы тӕфӕй. Цыма-
иу уалдзӕг йӕ рӕсугъддзинад ӕмӕ хӕрздӕф иууылдӕр уым 
нывӕрдта, адӕймагмӕ-иу афтӕ каст. Уыдон та задысты, Куы-
ройдоны был фыццагдӕр къудзитӕ кӕм фӕзынд, уырдыгӕй 
райдай, ӕмӕ суанг Уӕлмӕрдтыбылы онг. Уӕлдай арӕхдӕр 
сыл фембӕлӕн уыд, Уӕлмӕрдтыбылӕй дӕлӕмӕ цы бӕрзонд 
къудзитӕ рӕзы, уыдоны бынты цы суадон уад, уый былгӕрӕт­
ты. Бур дидинӕг-иу куыд раджы фӕзынд, сӕфгӕ дӕр-иу афтӕ 
раджы ӕрбакодта, хӕцдзӕн-нӕ хӕцдзӕн та-иу суанг 
ӕрӕгвӕззӕгмӕ кӕрдӕджы сӕрты касти. Ӕвӕццӕгӕн, зыдта, 
махмӕ нӕ фыдуаг миты тыххӕй арӕх хӕцын кӕй хъуыд, уый, 
ӕмӕ-иу афтӕ бирӕ уымӕн бафӕстиат. Кӕсаг ахсынӕй ӕрӕгмӕ 
здӕхгӕйӕ, кӕнӕ хъӕндӕлыдзуанӕй байрӕджы кӕнгӕйӕ ӕмӕ 
ма бирӕ ӕндӕр цӕйдӕрты тыххӕй. Нӕхимӕ нӕм хӕцдзысты 
ӕви нӕ, уый базоныны тыххӕй-иу урс дидинӕджы къоппа ра-
тыдтам ӕмӕ-иу нӕхицӕн «фӕрсыныл» фестӕм. Дидинӕджы 
сыфтӕ-иу радыгай тонын райдыдтам, хӕцдзӕн, нӕ хӕцдзӕн 
дзургӕйӕ ӕмӕ-иу фӕстаг сыф «нӕ хӕцдзӕныл» кӕмӕн ӕруад, 
уый-иу йӕхи амондджыныл банымадта. Иннӕтӕй дӕр-иу йӕ 
уавӕрыл ничи сразы. Ӕндӕр дидинджытӕ-иу ратыдта ӕмӕ-
иу, цалынмӕ «нӕ хӕцдзӕн»-мӕ бахӕццӕ, уӕдмӕ нӕ ныу-
уагъта... 

Нӕ хъӕугӕроны зайӕгойты ӕхсӕн мын уыдис, кӕй нӕ уар-
лзтон, ахӕмтӕ дӕр. Йе 'цӕг ном, куыд хуыйны, уый абон дӕр 
-нӕ зонын, фӕлӕ йӕ мах «куыдзы 'хсыр» хуыдтам. Ӕхсыры 
кой дзы хуымӕтӕджы нӕ уыд, йӕ кӕцыфӕнды хай дӕр ын-
ИУ куы ратыдтаис, уӕддӕр дзы зевает урс-урсид ӕхсыры хуы-

зӕн тӕнгьӕд ракалдаид, Уырзӕй-иу ӕй куы асгӕрстаис, уӕд, 
куыд бӕзджын уыд, уый бамбӕрстаис: ӕнгуылдзтӕ-иу 
кӕрӕдзиуыл ныхӕста. Йӕ бакастмӕ ницы аипп уыди. Уыцы 
цъӕх-цъӕхид ӕмӕ йын цардӕфсӕст тыппыр сыфтӕ уыди. Йӕ 
зӕнг дӕр зӕххыл лӕууыди фидар. Дымгӕйӕн тасын дӕр ӕмӕ 
сӕттын дӕр никуы бакуымдта, фӕлӕ йӕ уӕддӕр иннӕ 
кӕрдӕджы мыггӕгтӕ ӕмӕ дидинджыты ӕхсӕн хъулон код­
тон, куы-иу ӕй ауыдтон, уӕд-иу йӕ иуфӕрсты азылдтӕн, цыма 
йыл ӕнӕмӕнг бандзӕвдзынӕн, фӕхъӕн уыдзӕн ӕмӕ «куыдзы 
'хсырӕй» сахуырсдзынӕн, уый хуызӕн. Ахӕм цӕстӕй ма 
кастӕн бӕрӕземӕ дӕр. Уый махмӕ хӕстӕг иунӕг ран йеддӕмӕ 
нӕ зад: нӕ бакомкоммӕ чи цард, уыдоны рӕзты Урсдоны 'рдӕм 
куы фӕцӕйцӕуай, уӕд сӕ цӕхӕрадоны кӕронмӕ ӕввахс кауы 
рӕбын. Йӕхицӕн бынат ӕркодта иу чысыл сакъадахгонды 
ӕмӕ-иу алы уалдзӕг дӕр адӕймаджы бӕрзӕнды бӕрц хӕрдмӕ 
фӕцыд ӕмӕ иу суанг фӕззӕджы астӕумӕ уыцы цъӕхӕй лӕу-
уыд. Фос ӕй нӕ хордта, маргъ ӕм нӕ тахти. Мӕнӕн йӕ уынд 
дӕр ӕнад уыд, йӕ тӕфӕй та йын бынтон ме сӕфт уыдтон. 
Уый лӕппутӕ базыдтой, бӕрӕзейы сыфтӕ-иу сӕууӕрстой, 
фӕстӕты-иу мӕм ӕрбахъуызыдысты ӕмӕ-иу мын ӕй мӕ 
цӕсгомыл сӕууӕрстой. Уыцы ныв куы 'рбаймысын, уӕд мӕ 
сӕр хъылмайы тӕфӕй разилы... 

О, нӕ хайы кӕрон мӕм кӕддӕр ӕнӕкӕрон касти. Нӕ 
рӕуӕдтӕ иу хизгӕ-хизгӕ Елмӕрзайы суадоны цурмӕ куы 
схӕццӕ сты, уӕд-иу сӕ раздахынмӕ зивӕг кодтон, дардмӕ 
цӕуын мӕ кӕй хъуыд, уый тыххӕй. Ныр Елмӕрзайы суадон 
нӕ, фӕлӕ уымӕй цалдӕр хатты дарддӕрмӕ дӕр кӕсын, ӕмӕ 
йӕм цыма цалдӕр санчъехмӕ бахӕццӕ уаин, афтӕ мӕм зыны. 
Къутутӕ, Уӕлмӕрдтыбыл, Таг — цыма сӕм биноклӕн йӕ 
хӕстӕгдӕргӕнӕн цӕстытӕй кӕсын, уый хуызӕн мӕм ӕрбав-
вахс сты. Мӕ сабибонты кӕд исты дардыл нымадтон, уӕд— 
хъӕуыбын. Уынгты-иу ӕм куы акастӕн, уӕд ӕй дзӕбӕх уынгӕ 
дӕр нӕ кодтон, нӕ хайы кӕронӕй йӕм-иу куы кастӕн, уӕддӕр 
кӕм ӕмӕ кӕм уыдис! Ныр мӕм уый дӕр арвы 
кӕронау нал кӕсы. Мӕ зонгӕ къахвӕндӕгты уайтӕккӕ дӕр 
ныххӕццӕ уаин. 

Фӕстаг рӕстӕг мӕ нӕ хъӕумӕ мӕ къах арӕхӕй-арӕхдӕр 
хӕссы. Нӕ хъӕуы уӕвгӕйӕ та, куы зӕгъын, ӕнӕмӕнг бабӕрӕг 
кӕнын нӕ хӕдзар, мӕ цӕст ахӕссын нӕ цӕхӕрадоныл. Уӕвгӕ 
ма цӕй «нӕ цӕхӕрадон» у. Кӕд ма йӕ зӕхх у йӕхицӕй, 
ӕндӕр ӕм йӕхи хуызӕнӕй ницыуал ис. Ӕппӕты зындӕр мын 
у, нӕ даргъ бӕлӕстӕй иу дӕр кӕй нал баззад. Кӕмдӕр сыл. 

-мӕ зӕрдӕ худгӕ дӕр кӕны. Ау, иу дзы йӕхи дӕс ӕмӕ ссӕдзаз-
ваг куыннӕ скодта?! Фӕткъуыйӕ, балӕй, чылауийӕ. Бӕлӕсты 
хуыздӕр фӕуӕд нӕ хӕрисбӕлас, нӕ хайы чъылдыммӕ уӕл-
лаг кӕронырдыгӕй нӕ сыхӕгты арӕныл цы хӕрисбӕлас сагъд 
уыд, уымӕй зӕгъын. Уый кой ма амӕй размӕ дӕр кодтон, 
стӕй ма йӕ,кӕд ӕгас уон, уӕд бирӕ хӕттыты ӕрымысдзынӕн, 
абон дӕр ма кӕддӕры хуызӕн йӕ бынаты кӕй лӕууы ӕмӕ 
алы уалдзӕг дӕр цъӕх сыфтӕр кӕй рафтауы, уый тыххӕй. 
Цы зӕххыл райгуырд, ууыл кӕй нӕ сыстырзӕрдӕ, уадындзтӕ 
кӕнынмӕ мын йӕ бирӕ къалиутӕ ӕнӕвгъауӕй кӕй фӕлӕвӕрдта, 
мӕ ивгъуыд бонтӕн мын иунӕг цӕстуарзон цардӕгас ӕвдисӕн 
кӕй у, уый тыххӕй, стӕй ма ноджыдӕр бирӕ цӕйдӕрты 
тыххӕй. 

Мӕ хӕрисбӕласы кой кӕнгӕйӕ, ӕнӕзӕгъгӕ нӕй, ӕрвы-
лаз-иу ыл чи схылд, уыцы хуымӕллӕджы тыххӕй. Уый дӕр 
абоны онг цӕры ӕмӕ дидинӕг калгӕйӕ рӕстӕг ӕрвиты. Алы 
уалдзӕг дӕр сывӕллонау райхъал вӕййы ӕмӕ саби йӕ мады 
хъӕбысмӕ куыд схилы, афтӕ йӕ ахуыр фӕндагыл хӕрисмӕ 
сбыры, сызгъӕрин коцоратӕ ракалы ӕмӕ та иннӕ уалдзӕджы 
ӕрцыдмӕ ӕнхъӕлмӕ фӕкӕсы. Дыууӕ уарзонӕн, куы фӕку-
вынц, уӕд сын ахӕм арфӕтӕ фӕкӕнынц «ӕмзай-ӕмзӕронд 
баут!», зӕгъгӕ. Хӕрис ӕмӕ хуымӕллӕг ӕмзай кӕнынц, фӕлӕ 
ӕмзӕронд нӕ кӕнынц. Цы ма уа уымӕй бӕллиццагдӕр!.. 

Нал ис иннӕ бӕлӕстӕй иу дӕр. Бирӕ чи цӕры, иу ахӕм 
бӕлас дзы уӕддӕр куы уыдаид! Дыргъ дӕр ма дӕттӕд, уӕддӕр 
бирӕ цӕмӕндӕрты ӕвдисӕн чи уыдаид, ӕмӕ абон зӕрдӕйӕн 
цин чи хастаид, бонтӕ ӕмӕ цаутӕ чи мысын кодтаид. Ахӕм 
бӕлӕстӕ та бирӕ сты. Куыд дзурынц, афтӕмӕй мингай азтӕ 
чи цӕры, ахӕм бӕлӕстӕ дӕр ис. Уыдонимӕ ахӕцын мах 
бӕлӕстӕй никӕй бон у, фӕлӕ, дыгай-ӕртыгай, чи зоны, ноджы 
фылдӕр фӕлтӕрты чи бабӕтта, ахӕм бӕлӕстӕ ис ӕмӕ 
уыдонӕй искӕцы мӕ зӕххыл сагъд куы 'рцыдаид, уӕд 
зӕрдӕйӕн ӕхсызгондзинад хӕссӕг уыдаид... 

Уӕддӕр та «куы уыдаид»-мӕ ӕрхӕццӕ дӕн. Цы ис, уый 
хорз у. Цы уыдис, уый дӕр хорз у. Мӕ кӕддӕры зад балтӕ 
нал сты. Йӕ фӕд дӕр никӕцӕйуал зыны нӕ гыццыл цӕхӕра­
доны уӕллаг къуымы цы бӕрзонд, пӕлӕхсаркъабузджын сырх-
фарс фӕткъуы бӕлас— «лыстӕг фӕткъуы» йӕ хуыдтам— 
уыд, уымӕн дӕр. Уыдоны хал ахордта, йӕ дыргъты хуыздӕр 
хаи цъаймӕ кӕмӕн згъӕлд, уыцы шафран дӕр. Ноджы раздӕр 
оахуыскъ ӕхсынцъы бӕлас, чылауитӕ... Иумӕ дӕр дзы нӕ 
разынд абонмӕ фӕцӕрыны ныфс, фӕлӕ сӕ уӕддӕр мӕрдтыл 
3 Мах дуг № 3, 2000 



банымайын мӕ бон нӕу, уымӕн ӕмӕ мӕ зӕрдӕйы цӕргӕйӕ 
баззадысты, кӕддӕр дзы цы бынат ахстой, уый ӕндӕртӕ нӕ 
бацахстой. Мысгӕ сӕ кӕй кӕнын, сӕ хуыз мӕ цӕстытыл кӕй 
уайы, цы хуынтӕй мӕ фӕхынцыдтой, уымӕй ма абон дӕр 
ӕфсӕст кӕй дӕн, уый кӕд рухсаг зӕгъыны хуызӕн у, уӕд мӕ 
бӕлӕстӕй иу дӕр мардыл нымад нӕу, уымӕн ӕмӕ цалынмӕ 
мардӕн рухсаг зӕгъӕг уа, уӕдмӕ мӕрдтыл нымад нӕу... 

Йӕ фыдыуӕзӕг иу уысм дӕр рох кӕмӕй нӕ уыд, фӕлӕ 
бирӕ рӕстӕг ӕддӕ фӕуӕвгӕйӕ ӕппынфӕстаг йӕ хӕдзар чи 
бацагуырдта, иу ахӕм лӕг, дам, афтӕ загъта: «Мӕ цырагъ 
кӕйдӕр зӕххыл басыгъд, мӕ нӕзы ма нӕхимӕ схастон». 

Тынг мӕм хъарынц уыцы ныхӕстӕ. Стӕй мӕм иуцасдӕр 
хаугӕ дӕр кӕнынц. Мӕнӕн мӕ цырагъ кӕйдӕр зӕххыл нӕ 
басыгъд, фӕлӕ, мӕ царды фылдӕр бонтӕ кӕм арвыстон, уый 
бынтон мӕхи зӕхх куы уаид, уӕд мӕ фынты, кӕм райгуырдтӕн, 
уыцы хъӕу цӕмӕн уынын, кӕимӕ схъомыл дӕн, уыдоны 
сурӕттӕ мӕ цӕстытыл цӕмӕн уаЙБГнц? Мӕ адджын мысинӕгтӕ 
иууылдӕр мӕ сабидугимӕ бает цӕмӕн сты? 

Куыд дзурынц, афтӕмӕй дыууӕ- райгуырӕн бӕстӕйы уӕвӕн 
дӕр ис. Адӕймаг кӕм райгуырд ӕмӕ йе 'взонджы бонтӕ кӕм 
арвыста, уый, дам, гыццыл райгуырӕн бӕстӕ у, иннӕ та— 
кӕцы, Хуыцау йӕ зонӕг! — стыр. Чи зоны, афтӕ чи хъуыды 
кӕны, ома райгуырӕн бӕстӕ дихтӕ чи акодта, уыдон раст сты, 
фӕлӕ ӕз ӕндӕр зондыл хӕст дӕн. Мӕнӕн, кӕм райгуырдтӕн 
ӕмӕ схъомыл дӕн, мӕхи зонынхъом кӕм фӕдӕн, ӕмӕ мӕхи, 
цӕйбӕрц базонын мӕ бон уыд, уыйбӕрц кӕм базыдтон, уымӕй 
стырдаар райгуырӕн бӕстӕ нӕй, стӕй мын райгуырӕн бӕстӕ 
ӕндӕр уӕвгӕ дӕр нӕй, уымӕн ӕмӕ кӕм нӕ райгуырдтӕн, уый 
«райгуырӕн бӕстӕ» куыд хъуамӕ схонон. 

Уӕлдӕр цы лӕджы кой кодтон, уый хъысмӕт мӕхи хъысмӕ-
ты хуызӕн рахуыдтон, кӕд бирӕ цӕмӕйдӕрты хицӕн кӕны, 
уӕддӕр. Уый кӕмдӕрты йӕ цард арвыста, фӕлӕ ма йӕ кӕроны 
лӕгдзинад равдыста: йӕ нӕзы йӕ райгуырӕн уӕзӕгмӕ схаста. 

Мӕнӕн мӕ цырагъ йӕ судзыны куыст кӕны. Куыд 
мынӕгдӕргӕнгӕ цӕуы, афтӕ мӕ мӕ нӕзы, кӕм райгуырдтӕн, 
уырдӕм хӕссын тынгдӕр фгёнды. Мӕ зӕрдиагдӕр ныхӕстӕ 
Темырхъанӕн фӕкӕнын ӕмӕ та йын сӕ, хъӕумӕ куы 'рцыдтӕн, 
уӕд дӕр ракодтон. 

— Дӕхи хӕдзар йеддӕмӕ дӕ ницы хъӕуы, ӕндӕр зӕхх 
райсӕн бӕргӕ ис... 

Уыцы ныхас фыццаг хатт нӕ хъусын, фӕлӕ мӕ зӕрдӕйыл 
никуы сӕмбӕлд. Кӕронмӕ йыл хъуыды дӕр никуы акодтон. 

Стӕй мын зӕхх дӕр кӕм ратдзысты? Хъӕуысӕр галиуырдӕм 
куы фӕзилай, уӕд уым дӕлӕмӕ ног сых ӕркъӕртт кӕнын сӕ 
зӕрды ис. Ӕмӕ, дам, дын, кӕцыран дӕ фӕнда, уым зӕххы 
хай радих кӕндзыстӕм. Зӕгъӕм, радих мын кодтой. Дарддӕр 
та? Хӕдзар дзы сарӕзтон — ӕхца мӕм нӕй, фӕлӕ мӕм 
ӕнӕнхъӕлӕджы кӕцӕйдӕр 'рбахауд. Уӕд мӕ сыхӕгтӕ чи 
уыдзысты? Зын зӕгъӕн у уый. Сӕ фылдӕр ӕрцӕуӕггӕгтӕ 
уыдзысты, ууыл дзырд дӕр нӕй. Чи зоны, нӕхи хъӕуӕй дӕр 
дзы исчи фӕуа. Ахӕм ран адджынӕй фӕцӕрдзынӕн, уый мӕ 
нӕ уырны. Мӕхи сых мыедзынӕн, мӕхи сыхӕгтӕ лӕудзысты 
мӕ зӕрдыл. Ӕмӕ кӕйдӕр куыдз ӕндӕр сыхмӕ рӕйынмӕ куыд 
цыди, уый хуызӕн ӕз дӕр иу ран цӕргӕ кӕндзынӕн, иннӕ 
ранмӕ та мӕ зӕрдӕйы дзӕбӕхӕн цӕудзынӕн?.. 

—Ӕмбарын дӕ бӕргӕ, Темырхъан, фӕлӕ мӕ ды дӕр бам-
бар... Боцитимӕ ма иу хатт аныхас кӕн, кӕддӕра цы зӕгъик-
кой. Хӕдзары кой дӕр сын мауал скӕн, фӕлӕ мын мӕхи 
зӕххӕй иу гӕппӕл уӕддӕр раттӕнт. Ӕрмӕстдӕр иу къуым 
кӕм саразон ӕмӕ халсары ӕртӕ хуымы кӕм бакӕнон, ахӕм. 
Ууыл куы сразы уаиккой, уӕд сын, цы зӕххы кой кӕные, уый 
дӕр райсин ӕмӕ йӕ уыдонӕн раттин. 

— Уый, дӕумӕ гӕсгӕ, гыццыл зӕхх уыдзӕн? 
— Цасфӕнды дӕр уӕд... 
— Хъӕусоветы сӕрдаримӕ ма аныхас кӕн. 
— Цӕй тыххӕй? ! 

— Боцийы-фыртимӕ хорз цӕрынц... 
— Омӕ Боцийы-фырт мӕнӕн ме 'рвад нӕу... 
— Уӕддӕр минӕвар ӕдзух мӕн фервитыс... 
— Мӕхи цӕсгом нӕ хъӕцы. 
— Мӕнмӕ дӕр куыддӕр айв нал кӕсы, хъӕусоветы 

сӕрдарӕн та ӕнцондӕр дзурӕн у. Дардмӕ йӕ мауал ӕргъӕвӕм, 
фӕлӕ ма йӕм ныууайӕм. 

Темырхъаны ныфехастдзинад мӕ фӕразӕнгард кодта ӕмӕ 
йӕ машинӕйы абадтыстӕм. 

Сӕрдаримӕ айфыццаг ныхас кодтон, уый дын нӕ дзырд-
тон? мӕ зӕрдыл ӕрбалӕууыд, сӕрдары иу зианы, Темыр-
хъанимӕ цы хабӕрттыл дзырдтам, уыдонимӕ йӕ кӕй базонгӕ 
кодтон, уый. 

— Уый та уӕлдай хуыздӕр. 
Сӕрдар йӕ куысты разынд. Ныхас нӕхӕдӕг райдайыны 

сагъӕсӕй дӕр фервӕзтыстӕм, йӕхӕдӕг фӕраздӕр. 
— Боциимӕ баныхас кодтон. Цыдӕриддӕр мын загътай, 

— Ома?---фӕндыди мӕ бӕлвырдддзинӕдтӕ базонын. 
— Дӕхи зӕххыл дын хай дӕтты. Кӕцырдыгӕй, дам, ӕй 

фӕнды, уый равзарӕд. 
— Афтӕ загъта?— нӕ мӕ бауырныдтой сӕрдары ныхӕстӕ. 
— Мӕхӕдӕг дӕр ыл фӕдис кодтон. Дӕхи зӕхх та уыдонӕн 

радтон. 
— Цавӕр зӕхх? 
— Хӕдӕгай, гӕххӕтт дӕ ныффыссын ма ферох уӕд. Цӕмӕй 

дын хъӕуы сӕр зӕхх радтой, уый тыххӕй дӕ бӕсты мӕхӕдӕг 
ныффыстон гӕххӕтт. Ныр ӕй дӕхи къухӕй рафыссын 
хъӕудзӕн. Афтӕ мын нӕ загътай? 

Ахӕм ныхас нӕм уыдис. Боцитӕ мын зӕххы хай раттыныл 
куы сразы уаиккой, уӕд сын ӕз, хъӕуы сӕр мын цы зӕхх 
раттиккой — уым зӕхх кӕй райсдзынӕн, уый тыххӕй мын 
сӕрдар фидар дзырд радта— уый раттин. Ныр, куыд бамбӕр­
стон, афтӕмӕй мын зӕхх ӕнӕкурдиат ныффысгӕйӕ дӕр ра­
дих кодтой ӕмӕ йӕ Боцитӕн радтой, мӕнӕн та Боциты 
цӕхӕрадонӕй мӕхи зӕххыл хай равзарӕн уыдис. 

— Загътон, фӕлӕ цыма хъуыддаг ӕгӕр суй уайы... 
— Ӕз сӕ, куыд ӕмбӕлы, афтӕ сараздзынӕн, ӕрмӕст дӕ 

дӕхи къухӕй гӕххӕтт ныффыссын хъӕуы. 
Ныффыстон гӕххӕтт, иннӕ хъуыддӕгтӕ дӕр афтӕ ӕнцон 

кӕнӕн куы уаиккой. 
Темырхъанимӕ нӕ фӕндаг нӕ хӕдзарыл акодтам. «Нӕ 

хӕдзарыл», зӕгъгӕ, нӕ машинӕ Куыройдоны хиды был ныу-
уагътам ӕмӕ уырдыгӕй нӕ хайы кӕронмӕ фистӕгӕй ссы-
дыстӕм. 

Алыхуызон сагъӕстӕ мӕ сӕ быны скодтой. Боци, кӕцыр­
дыгӕй йӕ фӕнды, уыцырдыгӕй равзарӕд, зӕгъгӕ, зӕгъы, фӕлӕ 
цӕхӕрадон иуырдыгӕй дӕр зын ӕрлыггӕнӕн у, иннӕрдыгӕй 
дӕр ӕмӕ аннӕрдыгӕй дӕр. Зӕгъӕм, кӕроныл куы 'рлӕууон, 
уӕд иуырдӕм дӕр не сфидаудзӕн: нӕ сыхӕй уыдзынӕн, нӕ 
— быдырӕй. Астӕуӕй дӕр ӕнӕхъӕн хъӕуы ахӕм ран хӕдзар 
ничима сарӕзта. Уынджырдыгӕй ӕппӕты хуыздӕр уаид бӕргӕ, 
фӕлӕ иннӕ хӕдзӕртты фӕтк фехалдзӕн, уымӕн ӕмӕ алы 
сых дӕр дӕс хӕдзарӕй арӕзт у. Уыимӕ сты бӕлвырд рӕтты 
ӕвӕрд: алыфарсырдыгӕй дӕр фондз хӕдзары, кӕрӕдзийы 
комкоммӕ. 

Уыцы рабар-бабар фӕкодтам ӕмӕ иу хъуыдымӕ не 'рцы-
дыстӕм, стӕй мӕм ӕргом дзургӕйӕ, мӕ митӕ ӕгӕр къӕйных 
кӕсын дӕр райдыдтой. Ацал-ауал азы «скойы» арӕнтӕй ни­
куы бахызтӕн, ныр дзы, ӕнхъӕлдӕн, «ӕри»-йы фӕд дӕр 

фӕзынди. Нырма хъуыддагӕн, йӕ райдайӕн у, фӕлӕ, дарддӕр 
цы уыдзӕн, уый дӕр хъуыдыйаг уыд. «Уый дӕр» нӕ, фӕлӕ 
«уый» у хъуыдыйаг. Искуы мын «дӕлдӕр» абад, зӕгъӕг куы 
фӕуа, уымӕй тӕрсын хъуыд. 

Фӕстӕмӕ раздӕхтыстӕм. Нӕ хайы кӕронӕй куы ракастӕн, 
уӕд ма нӕ машинӕйы цур ӕндӕр машинӕ ауыдтон. Уый дӕр 
Темырхъаны машинӕйы хуызӕн— сырх. Мӕ хӕрӕфырт Дзаг-
ко йӕ цуры лӕууыд Куы фӕцӕйхӕццӕ кодтам, уӕд машинӕйӕ 
йӕ бинойнаг Аминӕт дӕр рахызт. Уый дӕр мын къабаз ӕййӕфта: 
мӕ фыдыфыд уыдоны хӕрӕфырт уыд. 

— Темырхъан, ӕз дын дӕ машинӕйӕн дӕхицӕй къаддӕр кад 
нӕ кӕнын. Йӕ рӕзты ӕривгъуыйын мӕ цӕсгом нӕ бахъӕцыд 
ӕмӕ, куыд уыныс, афтӕмӕй ӕрлӕууыдтӕн,— дзуры Дзагко 
дардӕй ӕмӕ йӕ мидбылты худы.— Алы бон ӕгас цу, мӕ мадыф-
сымӕр! Кӕдӕй-уӕдӕй ма!— ӕмӕ мӕ йӕ хъӕбысы ныккодта. 

Аминӕт мӕ куы ауыдта, уӕд йӕ цӕсгомыл ӕнахуыр рухс 
сӕрттывта. Ӕнӕуи дӕр ын хъӕлдзӕг цинӕнгӕс и, фӕлӕ йын 
цин кӕнынӕн ӕфсон куы фӕвӕййы, уӕд дзы хуртӕ ӕмӕ мӕйтӕ 
ракӕсы. Йӕ хурдзаст цӕсгомыл рустӕ арт суадзынц, цӕстытӕ 
цӕхӕр фестынц, ноджы ма сыл йӕ сызгъӕрин дӕндӕгты 
ӕрттывд куы бафты, уӕд циндзинад ивылӕнтӕ кӕнын байдайы. 

— Ды дӕ мадыфсымӕрыл кӕм цин кӕныс, уым мӕнӕн мӕ 
хӕрӕфырты фенд къаддӕр ӕхсызгондзинад ӕрхаста,— Дзаг-
комӕ дзургӕйӕ мын ныхъхъӕбыс кодта Аминӕт. 

Хабӕрттӕ сын куы ракодтам, уӕд мын Дзагко, ӕдзухдӕр 
куыд фӕдзуры, афтӕ сабыр хъӕлӕсӕй загъта: 

— Ардӕм дӕ кӕй фӕнды, уый мах дӕр хорз зонӕм,— 
ӕмӕ Аминӕтмӕ бакаст.— Цы зондыл ацӕудзынӕ, уый 
дӕхицӕй аразгӕ у, фӕлӕ кӕд мӕ фӕндонмӕ байхъусдзынӕ, 
уӕд дын ӕй зӕгъдзынӕн... 

Дзагкоимӕ канд хӕстӕджытӕ нӕ уыдыстӕм, фӕлӕ ма 
уыдыстӕм ӕмгӕрттӕ дӕр. Йӕ мадӕй бирӕ уӕздандзинӕдтӕ 
зонын. Мӕ номыл бирӕ хуынтӕ фӕхаста, мӕ фӕдыл-иу 
хъӕумӕ чи 'рцыд, уыдонӕн бирӕ лӕггӕдтӕ фӕкодта. Стӕй, 
мӕ хуызӕн хъуыдыгӕнджытӕ, цы мыггагӕй рацыд ӕмӕ цы 
мыггаджы астӕу фӕцард, уыдоны ӕхсӕн дӕр бирӕ ис. Мӕ 
фыдӕй мын цы хабӕрттӕ радзырдта, ӕрмӕст уый тыххӕй дӕр 
мын ӕнусмӕ хорзӕй мысинаг у. Мӕнӕн, дам, Байма ӕрвад 
уӕвгӕйӕ мӕ хистӕр ӕфсымӕры хуызӕн уыд. Хъазтмӕ дӕр 
уыимӕ цыдтӕн, ӕмӕ фӕстӕмӕ дӕр уыимӕ здӕхтӕн. Уӕдӕ 
мӕ Дзагкойӕн йӕхи хорздзинӕдтӕ дӕр рох не сты. Йӕ хӕдза­
ры дуӕрттӕ мын ӕдзухдӕр гом вӕййынц. Цалфӕнды ӕмба-

лимӕ мыл куы сӕмбӕлы, уӕддӕр нӕ ӕнӕсуазӕгггӕнгӕ ни­
куы рауагъта. Ӕрмӕст горӕтаг уазджытӕ йын нӕ зонынц йӕ 
уазӕгуарзондзинад. Йӕ дуар ын дыгай-ӕртыгай рог машин-
ӕйыдзӕгтӕ мӕ фӕдыл, афтӕмӕй куы бахостон, ахӕм 
р ӕ с т ӕ д ж ы т ӕ дӕр скодта . Фӕстӕмӕ дзы ӕдзухдӕр 
сӕрбӕрзондӕй раздӕхын. Афтӕ зӕгъын мӕ бон у Аминӕтӕй 
дӕр. Ӕмӕ Дзагкойы фӕндмӕ куыннӕ байхъуыстаин, кӕд ӕмӕ 
зыдтон, иугӕр мын исты зӕгъын сфӕнд кодта, уӕд ӕргом 
аздахыны аккаг чи у, ахӕм цыдӕр кӕй уыдзӕн. 

— Дӕ хорзӕхӕй,— мӕхи хъусынмӕ ӕрцӕттӕ кодтон. 
— Боцитӕ нӕ дыууӕйӕн дӕр ӕцӕгӕлон не сты. Аргъ дын 

кӕй кӕнынц ӕмӕ дӕ кӕй нымайынц, уый дызӕрдыггаг нӕу, 
фӕлӕ ахъуыды кӕн. —Дзагко мӕм ӕрбакаст. Йӕ фӕлмӕн 
ӕмӕ ӕнӕхин цӕстӕнгас мӕ цыдӕр зӕгъын домдта, фӕлӕ цы, 
уый нӕ зыдтон ӕмӕ йӕм ӕз дӕр ӕнхъӕлмӕгӕсӕджы каст 
кодтон. Куы ницы загътон, уӕд дарддӕр дзырдта: 

— Кӕд дӕ фӕнды, уӕд дын ӕз мӕ хайы ӕмбис ратдзынӕн... 
Дзагко дыууӕ цӕхгӕрмӕуынджы дӕлдӕр— уыдон дӕр мах 

хуызӕн тигъыл, ӕрмӕст уынгӕн йӕ галиуфарсырдыгӕй, 
цӕхгӕрмӕуынгӕн та йӕ дӕллаг фарс — цардысты. Куыроймӕ-
иу уыдоны рӕзты цыдыстӕм ӕмӕ-иу сӕ сыхы куыйтӕй ӕмриз-
ӕджы рызтӕн. Дыууӕ хӕдзары уӕлдӕр сӕ чи царди, уыдонмӕ 
та, сусӕгӕй чи хӕцыд, ахӕм куыдз уыд. Ӕдзухдӕр-иу сӕ ду-
армӕ хуыссыд Йӕ рӕзты-иу куы фӕцӕйцыдаис, уӕд-иу цыма 
фынӕй у, афтӕ йӕ хъус дӕр нӕ фезмӕлыдаид Иуцасдӕр-иу 
ныууадаис, кӕмдӕр куыдз дуармӕ хуыссыд, уый-иу дӕ ферох 
уыдаид, афтӕ дын-иу фӕсте дӕ къахмӕ уыцы ӕнӕсыбыртт, ӕнӕ-
уынӕрӕй, чысыл раздӕр «мӕрдфьшӕй» чи баци, уыцы куыдз 
фӕлӕбурдтаид Зыдтон, сӕ сыхы чи цӕры, уыдоны иууылдӕр, 
фӕлӕ тынг уӕлӕнгай. Ӕ м ӕ мӕм ахӕм ран хъӕуысӕр 
ӕрцӕрынӕй уӕлдай нӕ каст. Стӕй сӕ хорз куы зыдтаин, уӕддӕр 
мӕхи сыхӕй уӕлдай ӕндӕр ран ӕрцӕрынмӕ никуы хъавыдтӕн 
ӕз, ӕмӕ Дзагкойӕ дӕр мӕ хъуыды нӕ басусӕг кодтон. 

— Уыцы хайӕ дын нӕ зӕгъын!— бахудӕгау кодта Дзагко. 
— Уӕдӕ? 
— Уӕртӕ нӕ бакомкоммӕ ӕртӕ дӕргъӕй-дӕргъмӕ гӕды-

бӕласы уыныс?— къухӕй ацамыдта Дзагко. 
— Михелты цӕхӕрадоны чъылдыммӕ? 
— Михелты цӕхӕрадоны чъылдыммӕ мӕ зӕхх ис, 

гӕдыбӕлӕстӕ та йӕ дуармӕ сты. 
— Ӕмӕ уый дӕ зӕхх у? Урсдоны сыхӕй кӕйдӕр цӕхӕра-

дон куы уыди. 

— Уый раджы уыди, ныр та — «ныр», зӕгъгӕ, бирӕ азты 
— мӕн у... 

Мӕ зӕрдӕйы цыдӕр зынг ферттывта. Цыма дзӕвгар рӕстӕг 
цы мидхъуырдухӕны уыдтӕн, уымӕй фервӕзтӕн, уый хуызӕн 
мӕм фӕкаст. Мӕ риуы дзаг афтӕ ӕхсызгонӕн сулӕфыдтӕн 
ӕмӕ йӕ, мӕнмӕ гӕсгӕ, мӕ цуры лӕуджытӕ ӕртӕйӕ дӕр 
бафипцайдтой. Дзагкойы ныхӕстӕ цы амыдтой, уый мӕ цӕсты­
тыл кӕронмӕ нӕма ауад, фӕлӕ цыдӕр ӕбӕрӕг ӕнкъарӕны 
фӕрцы зӕрдӕ ӕхсызгондзинад фӕхъыдзы кодта. Дзагко мӕм 
дзӕнӕтӕй ӕрвыст лӕджы хуызӕн фӕкаст. Куыд ӕм ӕрцыд 
мӕнӕн ахӕм диссаджы ныхӕстӕ зӕгъыны хъуыды? Чи йын 
сӕ бадзырдта йӕ хъусы, ӕмӕ цӕмӕй зыдта, мӕнӕн стыр амонд 
кӕй ӕрхӕсдзысты, уый. 

Дзагкомӕ кастӕн ӕмӕ мӕ нал уырныдта, цы уынын, уый 
ӕцӕг у ӕви мӕ цӕстытыл исты уайы... 

— Ӕмӕ мын уыцы зӕххӕй дӕттынмӕ хъавыс?— бафар-
стон, чысыл раздӕр цы ныхӕстӕ фехъуыстон, уыдоныл нӕма 
'ууӕндгӕйӕ. 

— Ӕмӕ Бестолон дӕр афтӕ зӕгъы?— мӕ дызӕрдыгдзинад 
къаддӕр кӕныныл архайын. 

— Ныхасгонд стӕм. 
Аминӕтмӕ бакастӕн. 
— Афтӕ у. Фен уал ӕй, кӕд дӕ зӕрдӕмӕ нӕ фӕцӕудзӕн, 

уӕд та? 
Зыдтон уыцы цӕхӕрадон. Раздӕр кӕй уыд, уыдон-иу ӕм 

кусынмӕ нӕ рӕзты цыдысты. Ахӕм нартхор-иу дзы ӕрзад, 
ӕмӕ-иу ӕм ӕдзухдӕр кӕсынтыл фӕдӕн. Зӕхх дӕр хорз уыд, 
хъӕздыг, фӕлӕ, донхъуаг кӕй нӕ уыд, уымӕ гӕсгӕ йын цыфӕн­
ды хус рӕстӕгӕй дӕр тас нӕ уыд. Ахӕм ӕнӕкъӕвда сӕрд-иу 
скодта, ӕмӕ-иу нартхоры сыфтӕ хуры дзӕгӕрггӕнӕг тыхтӕм— 
уӕлдайдӕр сихорафон— хӕтӕлы хуызӕн стымбыл сты Уыцы 
цӕхӕрадоны нартхоры бӕлӕстӕ та-иу салдӕттау сӕ дыгай-
ӕртыгай ӕфсиртимӕ сӕрыстырӕй лӕууыдысты ӕмӕ дардмӕ 
сау хъӕды хуызӕн зындысты. 

Дзагкойы ныхӕсты уацары афтӕ тынг бахаудтӕн, ӕмӕ мӕ 
фырцинӕй уӕздан ныхас зӕгъын дӕр мӕ къухы нал бафтыд Ца-
лынмӕ цӕхӕрадонмӕ цыдыстӕм, уӕдмӕ сӕры алыхуызон хъуы-
дытӕ кӕрӕдзийы ивтой. Дзагко ӕмӕ уал мӕ Аминӕтӕн хуымӕт­
ӕджы арфӕйы ныхас зӕгъын уӕддӕр ӕмбӕлд, фӕлӕ, сӕры цы 
хъуыдытӕ уыд, уыдон дзыхӕй зӕгъынмӕ нӕ арӕхстӕн. Дӕргъӕй-
Дӕргъмӕ, сӕ хус къалиутӕ сӕ цъӕхтӕй кӕмӕн фӕфылдӕр сты 

уӕддӕр хъуыд. Темырхъаны бинонты мӕт уыйас нӕ уыд, 
фӕйнӕ ма цӕмӕй банызтаиккам, ууыл цас хъуыды кодта. Нӕ 
мӕ ныууадздзӕн, уый куыннӕ зыдтон, фӕлӕ уӕддӕр ӕфсо-
ны ныхас загътон, хӕдзар бацагурын афон у, зӕгъгӕ. 

Шофыры йӕ зӕрдӕйы дзӕбӕхӕн телевизормӕ. кӕсгӕйӕ 
баййӕфтон. Уайтагъд йӕ бынатӕй фестад, фӕлӕ йӕ Темыр-
хъан фӕстӕмӕ ӕрбадын кодта, нырма афӕстиат уыдзыстӕм. 
зӕгъгӕ. Цыма йын хъыг нӕ уыд, афтӕ мӕм фӕкаст. Уыцы 
рӕстӕг футбол лӕвӕрдтой ӕмӕ йын дарддӕр кӕсыны фадат 
кӕй фӕци, ууыл ма цин дӕр бакодта. 

Мӕдинӕты фынг дӕр цӕттӕйӕ лӕууыд. Ӕрбадыны зонд 
мӕм нал уыд, фӕлӕ Темырхъанимӕ ахӕм заман дзурӕн нӕй. 
Йӕхӕдӕг цы скӕрда, уымӕй дарддӕр ын байхъусӕн ницӕмӕ 
ис. Тыххӕй мӕ фынгыл йӕ рахизфарсырдыгӕй ӕрбадын код­
та ӕмӕ агуывзӕйы арахъхъ рауагъта. 

— Уӕлдай нын уыдзӕн,— мӕхи йӕм бакъултӕ кодтон. 
— Бирӕ нал нуазӕм. 
— Бирӕ дӕр нӕ нал хъӕуы ӕмӕ гыццыл дӕр. 
— Хуыцаумӕ скувӕм, Уастырджийы ном ссарӕм, стӕй уӕд 

къӕсӕрты тыххӕй басиддзыстӕм...Хуыцауы хорзӕх нӕ уӕд!— 
ӕрбакъуырцц мӕм кодта йӕ нуазӕн... 

Горӕтмӕ цы зӕрдӕйыуагимӕ здӕхтӕн, ууыл мӕхицӕн ба-
сӕттынӕй дӕр нымд кодтон. Ӕнӕнхъӕлӕджы цин мын тайаг 
нӕ уыд ӕмӕ тыхстӕн, куы фӕфыдӕнхъӕл уон, уымӕй. Ӕмӕ 
мӕ кӕдӕмыты нӕ ахастой мӕ хъуыдытӕ. Цы нӕ вӕййы, мый-
йаг, Дзагкомӕ фӕсмон куы 'рцӕуа, кӕнӕ гӕххӕттытӕ мӕныл 
аразгӕйӕ исты къуырццӕвӕн куы сӕвзӕра. Суанг-ма цӕхӕра­
доны раздӕры хицӕуттыл дӕр ахъуыды кодтон, фӕстӕмӕ йӕ 
куы 'рдомой, уыцы хъуыды сӕм куы сӕвзӕра, зӕгъгӕ. Уыдон 
уыдысты, мӕ ныхмӕ чи дзырдта ӕмӕ мын ӕвиппайды амонд. 
мӕ фарсыл хӕцын чи нӕ уагъта, уыцы хъӕлӕстӕ. Фӕлӕ мӕ 
фарс чи уыд, уыдон дӕр ӕнцад нӕ бадтысты ӕмӕ мӕ ӕууӕн-
дын кодтой, Дзагко, йӕ фӕндтӕ раив-баив чи кӕны, ахӕм 
лӕппу кӕй нӕу, ууыл.Гӕххӕттыты тыххӕй дӕр тыхстагӕй 
ницы уыд. Иннӕтӕн куыд лӕвӕрдтой зӕххы хӕйттӕ, афтӕ 
мӕнӕн дӕр ратдзысты. Хъуыддаг аразгӕ кӕмӕй у, уыдонӕй 
иу дӕр мӕ ныхмӕ нӕ уыдзӕн. Уӕдӕ цӕхӕрадон раздӕр кӕй 
номыл конд уыд, уыдон ӕм бирӕ азтӕ ницыуал бар дардтой 
ӕмӕ дзы хъаугъайагӕй исты куы уыдаид, уӕд уыйбӕрц рӕстӕг 
ӕнцад нӕ бадтаиккой. Кӕд цыфӕнды дызӕрдыгдзинады уавӕ­
ры уыдтӕн, уӕддӕр мӕ цин бамынӕг кӕнын нӕ куымдта. Цин 
кодтон, фӕстӕмӕ мӕ райгуырӕн къуым кӕй ссардзынӕн, ууыл 

м ӕ сӕнтты фидарӕй ӕууӕндыдтӕн — мӕ сабидуджы 
уӕлдӕфӕй улӕфын кӕй райдайдзынӕн, цы дон нызтон, уый 
нуазыны фадат мын кӕй фӕуыдзӕн. Цин кодтон... 

Ӕмӕ цӕуыл нӕ цин кодтон! Цыфӕндыйӕ дӕр мӕ бон бау-
уӕндын нӕ уыд, мӕ райгуырӕн хӕдзар-иу мӕм ӕдзухдӕр кӕцӕй 
зындзӕн, ахӕм ран ӕрцӕрыны фадат мӕм ӕрхаудзӕн, ууыл. 
Уӕвгӕ ӕдзухдӕр мӕм зындзӕн кӕй зӕгъын, уымӕй бынтон раст 
нӕ дӕн, уымӕн ӕмӕ сӕрды, цӕхӕрадоны зайӕгойтӕ, уӕлдайдӕр 
нартхор, хъилхъӕдур, ӕхсынӕн хӕрдмӕ бӕрзонд куы фӕцӕуой, 
уӕд хӕдзар бааууон кӕндзысты, фӕлӕ уый нымады нӕ уыди. 
Зӕрдӕйы хуры фарсмӕ ӕндӕр хъуыддӕгтӕ ӕвӕрдтой... 

Бӕгъӕввадӕй цы гакъон-макъон къахвӕндӕгтыл разгъор-
базгъор кодтай, дӕ къӕхты сындзытӕ цы быдырты ныхстыс-
ты, ӕмбӕхстытӕй цы хӕмпӕлджынты хъазыдтӕ, уыцы ран 
дыл бон изӕр кӕнӕд, ӕхсӕв— бон, дӕсгай азты мӕхицӕн 
уымӕй стырдӕр амонд ницы хуыдтон ӕмӕ ӕппынфӕстаг мӕ 
бӕллиц... «мӕ къухы бафтыд» мӕхинымӕр загътон, фӕлӕ 
йӕ хъӕрӕй дзурын нӕ уӕндыдтӕн. Цыма дзӕнӕтӕй ӕртӕхгӕ 
маргъ ме уӕхскыл абадт ӕмӕ йӕм куы бавналон, уӕд атӕхдзӕн, 
уый хуызӕн. 

Цыфӕндыйӕ дӕр мӕм Дзагко хуымӕтӕг адӕймаджы хуы­
зӕн нал каст. Хуымӕтӕг адӕймаг мӕхӕдӕг дӕн, бирӕ азты 
цы низӕй садтӕн, уымӕн хос скӕнын чи нӕ бафӕрӕзта. Дзаг­
койы та мӕ ра змӕ ф ӕ к о д т о й мӕныл аудӕг тыхтӕ. 
Ӕвӕццӕгӕн, алкӕмӕн дӕр ис Хуыцауы хай. Мӕнмӕ дӕр уыцы 
Хуыцауы хайӕ минӕвар ӕрцыд ӕмӕ мын зӕххы ӕмуӕз уаргъ 
ме'ккойӕ ӕриста. 

V I I 
Хицауы йӕ бынатӕй куы сисынц, уӕлдайдӕр стыр хицауы— 

стыр хицау та Ирыстоны, мӕхи куы зонын, уӕдӕй фӕстӕмӕ 
йӕ куыстӕй барвӕндонӕй никуыма ацыд— уӕд иутӕн ӕхсыз-
гон вӕййы, иннӕтӕн —хъыг. Ӕхсызгон вӕййы, йӕхи ӕфхӕрды 
бынаты чи нымадта, раздӕры хицау мын мӕ фӕндӕгтӕ 
ӕрӕхгӕдта, размӕ мӕ нӕ уагъта, зӕгъгӕ, чи хъуыды кодта, 
уыдонӕн. Мает та ӕрхӕссы, хицауы рӕстӕджы йӕ хъул сах 
кӕмӕн бадт ӕмӕ йӕ бӕрзонд къӕлӕтджын кӕй быны сдыу- , 
уӕрдӕм, уыцы цытуарзаг ӕмӕ кадмӕбӕлджытӕн. Йӕхи фӕллойӕ 
чи цӕры ӕмӕ ма дзы иннӕты дӕр чи дары, уыцы хуымӕтӕг 
адӕм хуымӕтӕгдӕр цӕстӕй акӕсынц ахӕм хъуыддӕгтӕм Ног 
хицаумӕ сӕ фылдӕр акӕсынц ӕцӕгӕлон цӕстӕй, ӕмӕ дзы алчи 
хинымаер кӕнӕ хъӕрӕй цы фӕзӕгъы, уый иумӕйаг мидис рав-

дисынц ӕртӕ ныхасӕй: «Сосойы бӕсты Мосо». Ахӕм хъуы-
дымӕ сӕ ӕркӕны сӕ бирӕ азты зонд, сӕ царды дӕргъы цӕстӕй 
цы уыдтой ӕмӕ хъусӕй цы хъуыстой, уый ӕцӕгдзинад. 

Систой Борнӕфы дӕр йӕ куыстӕй. Кӕмӕндӕр йӕ усы мад 
куы амард, уӕд куыд загъта: «Цӕуыннӕ цин кӕнон, кӕдӕй-
уӕдӕй мӕ усы мад амард». Цин кодтой бирӕтӕ, кӕй зӕгъын 
ӕй хъӕуы, фӕлӕ йын йӕ бынаты кӕй сӕвӕрдтой, уый куы 
базыдтой, уӕд сывӕллоны худын кӕуынӕй куыд тагъд раива, 
афтӕ сӕ цин бирӕ нӕ ахаста, ӕхсызгондзинад сӕ цӕсгӕмттыл 
ӕндзыгӕй баззад. Нӕ фыййау дӕр нӕхицӕй уӕд, зӕгъгӕ, цы 
адӕмы зонд скарста, уыдоны лӕгдон сафтид, сӕ сӕргъы чи 
ӕрлӕууа, ахӕм дзы нӕ разынд ӕмӕ ӕрцӕуӕг ӕлдары хуыз-
дӕрӕн равзӕрстой. Равзӕрстой йӕ адӕм сӕхӕдӕг, адӕм, 
зӕгъгӕ, адӕмы минӕвӕрттыл нымад чи уыд, афтӕмӕй адӕм 
нымады дӕр кӕмӕ нӕ уыдысты, уыдон. 

Кадмӕбӕллӕгмӕ кад бӕрзонд ӕвӕрд никуы уыди. Цыт-
уарзаг адӕймаг цытмӕ хӕстӕг никуы бацыди. Сӕ иуы— кад, 
иннӕйы— цыт хъӕуынц бынатмӕ схизынӕн, бӕрзонд 
къӕлӕтджын бацахсынӕн, цӕмӕй, ӕцӕг кад ӕмӕ цыты аккаг 
чи у, уыдоны дӕлджиныг кӕной, сӕ курдиат райхалыны фадат 
сын ма радтой, адӕм сӕ ма базоной ӕмӕ уый фӕрцы сӕхи 
уӕлвонг цард фӕдаргъдӕр уа. 

Борнӕфы куы систой ӕмӕ йын йӕ бынаты Макъары куы 
сӕвӕрдтой, уӕд стыр бынаты бадджытыл хуыссӕг нал хӕцыд. 
Сагъӕс ӕмӕ катайы бацыдысты сӕ бынӕтты тасӕй. Мӕнӕ 
къалатийы цъиу цӕттӕйыл куыд сахуыр уа ӕмӕ сӕрибар 
цардӕй цӕрын йӕ бон куыннӕуал уа, уый хуызӕн уыдон дӕр 
ӕнӕ сӕ къӕлӕтджынтӕ сӕхи ӕгӕстыл нал нымадтой ӕмӕ 
ӕппӕт мадзӕлттӕй дӕр архайдтой сӕ бынӕтты баззайыныл. 
Сӕ бынӕтты баззайын та аразгӕ уыди Макъарӕй, уый дзы 
кӕмӕ цы цӕстӕй акастаид, уымӕй. Иууылдӕр ӕмбӕрстой, 
ӕнцад бадынӕн рӕстӕг кӕй нӕй, уый ӕмӕ алы хуызты архайд­
той Макъары зӕрдӕмӕ фӕцӕуыныл. Ницӕуыл ауӕрстой. Коз-
бау митыл, цъыллинджытӕ кӕныныл, зӕрдӕлхӕнӕнтыл, 
зӕрдӕйы дуар дзых у — дзыхы ныхасыл. 

Макъар Ирыстоны никуы цард. Нӕ зыдта адӕмы, се 
'гъдӕуттӕ. Уый хыгъд уыдон хорз зыдтой нӕхиуӕттӕ ӕмӕ 
сӕхиуыл нӕ ауӕрстой. Дзырдтой йын, амыдтой йын, ахуыр 
ӕй кодтой. Макъар дӕр сӕм хъуыста. Ӕртӕ чъирийы уымӕй 
размӕ хъусгӕ дӕр никуы фӕкодта, ныр сӕ федта. Цӕстӕй 
дӕр, адӕй дӕр. Куыд хӕрзад ын сӕ хуыдтой, уымӕй йӕм 
хӕрзаддӕр фӕкастысты. 

Ӕгъдӕутты нымӕцӕн кӕрон нӕй, уӕлдайдӕр ирон адӕмы 
ӕгъдӕутты нымӕцӕн. Авдӕнбӕттӕнӕй райдай, ӕмӕ афӕдзы 
хистыл фӕу. Алы ран дӕр дзы бирӕ змӕлджытӕ вӕййы. Ӕмӕ 
кӕм хъуамӕ бамбырд уой! Хуры дӕр ӕмӕ къӕвдайы дӕр сӕхи 
кӕм хъуамӕ бааууон кӕной! Горӕтаг кӕртыты цы саратӕ ис, 
уыдон уый тыххӕй сарӕзтой. Радзырдтой уыдӕттӕ дӕр Макъ-
арӕн. Афтӕмӕй-афтӕмӕй чысылгай ивгӕ цыд Макъары адӕмы-
хатт. Дзӕвгар рӕстӕг куы рауад, уӕд йӕхи ироныл банымадта. 
Йӕ алыфарс нӕртон симджыты хуызӕн цы стыр ӕмӕ фидар 
зиллакк ӕрӕмбырд, уыдон ӕй сӕхи адӕмыхаттыл банымадтой, 
ирон та иронӕн ирон ӕгъдӕутты фыдгой цӕуыннӕ хъуамӕ рак-
ӕна, кӕд ӕмӕ сӕ фылдӕр адӕмы талынггӕнӕг ӕмӕ фӕстӕзад 
сты, уӕд?! 

Уыцы рӕстӕджы мӕ хъустыл ахӕм хабар ӕрцыд. Макъар 
ӕмӕ Министрты Советы сӕрдар хохмӕ ацыдысты, хӕххон 
сӕрвӕтты фысвосдарджытӕ цы уавӕрты кусынц, уый фенынмӕ. 
Федтой, ӕвӕццӕгӕн, фыййӕутты дӕр, сӕ фосы дӕр. Стӕй 
сын сӕхи дӕр куыннӕ федтаиккой, куыннӕ бацархайдтаиккой 
се сбуц кӕныныл! Дзаг фынджы уӕлхъус Макъары зӕрдӕ 
фегом ӕмӕ Министрты Советы сӕрдарӕй ӕппӕлынмӕ фӕци: 

— Фыццӕгты мын зын кусӕн уыд, фӕлӕ уӕд дӕр ӕмӕ 
ныр дӕр мӕнӕ ацы лӕджы фӕтӕн уӕхсчыты фӕрцы,—ӕмӕ 
Министрты Советы сӕрдары фӕсонтӕ ӕрхоста,— мӕнӕн 
ницӕмӕй тас у. 

Ирон цыхты кой дӕр, дам, уыцы фынджы уӕлхъус рауад. 
Цӕвиттон, Министрты Советы сӕрдарӕй куы раппӕлыдысты, 
уӕд хицауы зӕрдӕ цӕмӕй тынгдӕр балхӕдтаид, уый тыххӕй, 
дам, ын ирон ӕртӕ уӕлибӕхы фыдгой ракодта. Йӕ диссаг 
уыд, гадзрахатдзинадӕн йӕхимӕ гӕсгӕ фидар— афтӕмӕй та 
фидар нӕ уыди — бындур кӕй ссардта. Сывӕллӕтты рӕвда-
уӕндӕттӕ ӕмӕ, дам, цӕхӕрадӕтты, ӕхсыры завод ирон цыхт 
бирӕ кӕй ахсы, ӕхсыр уый тыххӕй нӕ фаг кӕны... 

Куыннӕ фӕцыыдаид Макъары зӕрдӕмӕ ахӕм «ӕрхъуы-
Дыдзинад», кӕд ӕмӕ диссаджы фарстатӕ цыбыр рӕстӕгмӕ 
ӕнцонӕй лыг кодта?! 

Дыккаг бонӕй фӕстӕмӕ ӕхсыры завод ирон цыхт ахста 
Цыппар хатты къаддӕр, афтӕмӕй сывӕллӕттӕн ӕхсыр фылдӕр 
ласын нӕ райдыдтой. Адӕм уайтӕккӕ дӕр базыдтой — ахӕм 
хъуыддагӕн хъус-хъус дзургӕйӕ ӕнӕ ахӕлиугӕнгӕ цы хос 

дӕсгай азты парахатӕй уӕййаг чи уыд, уымӕ сахӕттӕ 
ӕмӕ дыгай сахӕттӕ рады лӕууын кӕй аххосӕй бахъуыд, уый, 
фӕлӕ цы сӕ бон уыд! Уыйхыгъд Министрты Советы Сӕрдар, 

цалынмӕ Макъар бынаты уа, уӕдмӕ йӕхӕдӕг дӕр уӕле бынмӕ 
кӕсдзӕн. 

Къаддӕр ӕрхъуыдыдзинад нӕ равдыста, обкомы секретары 
бынат йӕхицӕн ӕнхъӕл чи никуы уыд— тырнгӕ йӕм, кӕй 
зӕгъын ӕй хъӕуы, кодта — фӕлӕ дзы ӕнӕнхъӕлӕджы чи 
ӕрбадт, уыцы лӕппулӕг. Уый хицауы зӕрдӕмӕ нӕдӕр 
ахадгӕдӕр фӕндаг не ссардта. Раздӕр ын ирон ӕгъдӕутты 
хорзы кой фӕкодта, стӕй сӕ аиппытыл дзурынмӕ рахызт. Цины 
бон дӕр ӕмӕ зианы бон дӕр адӕм бирӕ кӕй ӕрцӕуы, уый 
раппӕлинаг у, фӕлӕ йӕм иу стыр аипп ӕрхаста. Зианӕй, цинӕй 
уӕлдай кӕмӕн нӕй, ахӕм адӕм сарӕх сты ӕмӕ нозты фӕдыл 
зилынц. Уыдоны нымӕц дзӕвгар фӕкъаддӕр уаид, кӕдӕм 
ӕмбырд кӕнынц, ахӕм бынӕттӕ куынӕуал уаид, уӕд. Уый 
тыххӕй фехалын хъӕуы, кӕртыты цы саратӕ сарӕзтой, уыдон. 

Куыннӕ та бацины кодтаид Макъар, йӕ фарсмӕ ахӕм дис­
саджы лӕг кӕй фӕзынд ӕмӕ йӕ сӕры ахӕм агургӕ ӕмӕ 
ӕнӕаргӕ хъуыдытӕ кӕй гуыры, уыцы дыууӕ хъуыддагыл 
иумӕ?! Ӕвӕстиатӕй бавнӕлдтой саратӕ халынмӕ, обкомы 
секретарь сӕ сӕргъы, афтӕмӕй. Цӕуыннӕ хӕлдтаид стыр хи­
цау саратӕ, кӕд ӕмӕ уымӕй йӕхи хӕдзар арӕзта: йӕ бына­
ты ноджы фидардӕрӕй ӕрбадт... 

Дзанджери, рынчындоны ӕрхуысдзынӕн, зӕгъгӕ, дзӕгъӕлы 
нӕ загъта. Ӕрхуыссыд ӕмӕ дзы ӕхсӕз мӕйы нал рацыд, стӕй 
куы рацыд, уӕд дӕр— куыстмӕ нал. Дохтыртӕ йӕ нал ба-
уагътой, стӕй йӕхи дӕр нал фӕндыд... Фӕндгӕ та йӕ куын­
нӕ кодта, фӕлӕ раздӕхын йӕ бон нал баци. Йӕ бынаты ӕрбад-
ти... Чермен... 

Дзӕвгар азтӕ рацыди, Черменимӕ куы базонгӕ дӕн, уӕдӕй 
нырмӕ, ӕрмӕст мын мӕхицӕй раппӕлыны фадат никуы радта, 
ӕппӕты фыццаг ӕй ӕз бафиппайдтон, адӕммӕ йӕ ӕз равдыс-
тон, зӕгъгӕ. Ныр рацӕй-рабон, ӕмӕ мӕ хицауӕй агӕпп ласта. 
Ӕргом дзургӕйӕ мын ӕхсзгон дӕр уыди. Иумӕ кӕй куыстам, 
уымӕй мӕ ныфс хастон. Кӕрӕдзийы ӕмбӕрстам. Коммӕгӕс 
лӕппуйӕ йӕ зыдтон. Йӕ къухы бынӕй, адӕм сӕ цӕст цӕуыл 
ӕрӕвӕрой, ахӕм ӕрмӕг никуы рацыд, фӕлӕ йӕхи фӕнд кӕй 
никуы тардта, адӕм кӕцырдӕм цӕуынц, йе 'ргом уыцырдӕм 
здӕхт кӕй уыд, уый мӕм цӕмӕдӕр гӕсгӕ иумӕ ӕнӕхъаугъайӕ 
кусынӕн фаг каст, афтӕмӕй та рӕдигӕ кодтон. 

Лӕг цы у, уый базоныны тыххӕй, дам, ын бынат раттын 
хъӕуы, стӕй хуымӕтӕджы бынат нӕ, фӕлӕ йын алцӕмӕн 
дӕр фадат кӕм уа, йӕ хорз ӕмӕ ӕвзӕр миниуджытӕ кӕцӕй 
разыной, ахӕм бынат. Ахӕм хъуыды кӕй сӕрмӕ ӕрцыд, уый 

мӕнӕй зондджындӕр кӕй уыд, уый бынтон бӕлвырдӕй бам­
бӕрстон, Черменимӕ нӕ бынӕттӕ куы баивтам, уӕд. 

Куы зӕгъын, Чермен нӕм кусын райдайдзӕн, зӕгъгӕ, куы 
фехъуыстон, уӕд мын ӕхсызгон уыд, фӕлӕ иуцасдӕры фӕстӕ 
мӕ хъуыды аивтон, уый йӕхӕдӕг, ног бынаты ӕрбадгӕйӕ, 
куыд аивта, афтӕ. Иӕ цытуарзондзинады арӕнтӕ сӕхиуыл 
афтӕ ахӕцыдысты ӕмӕ, кӕимӕ куыста, уыдонӕй сӕ иу дӕр 
ӕнӕбамбаргӕ нӕ фӕци. Иутӕ сӕхи уыцы арӕны мидӕг фӕкод-
той ӕмӕ, цыма рагӕй дӕр уым уыдысты, афтӕ сӕм фӕкаст, 
иннӕтӕ — уыдоны нымӕц — иу къухы ӕнгуылдзтӕй нымайгӕ 
уыд— уыцы арӕнтимӕ фембӕлдысты, цӕмӕй фӕхицӕн уой. 

Нӕ йӕ хъуыдис, кӕй зӕгъын ӕй хъӕуы, йӕхи мӕнимӕ афтӕ 
дарын. Ӕз ын йӕ дӕргъ куыд зыдтон, афтӕ йын зыдтон йӕ 
уӕрх дӕр ӕмӕ, хъуамӕ комкоммӕ кӕсын кӕм хъуыд, уым 
бӕрзондӕй ма кастаид, уымӕн ӕмӕ зыдта—кӕд нӕ зыдта, уӕд 
аххос мӕныл ӕвӕргӕ нӕ уыд—кӕй ницы дзы рамбулдзӕн, уый. 
Цы кӕнын йӕ зӕрды уыд, уыдонӕй йӕ къухы куы ницы баф-
тыд, уӕд ма йын Дзанджерийы хабар дӕр радзырдтон... 

Винерӕ цыбыр рӕстӕгмӕ цалдӕр рӕдыды фӕкодта. Зул-
дзых уыдыстӕм, ӕмӕ, йӕм къухбакӕнӕнтӕ агурын, зӕгъгӕ, 
цӕмӕй ма зӕгъа, уый хъуыдыгӕнгӕйӕ мӕхиуыл хӕцыдтӕн. 
Йӕ алкӕцы рӕдыд дӕр ын-иу цӕстмӕ бадарынӕй ахицӕн код­
тон. Фӕстаг хатт дӕр та хъуыддаг уайдзӕфыл ныууадзын мӕ 
зӕрды уыд ӕмӕ йын ӕцӕгӕйдӕр бауайдзӕф кодтон. Ӕрмӕст 
ацы хатт адӕмы 'хсӕн, стӕй карздӕрӕй. Уый мӕм хуымӕтӕ­
джы дзых суагъта! Ӕмӕ мын цы нӕ адзырдта! Цӕмӕй тарстӕн, 
уый дӕр мын загъта, иу ран,дам, мӕ кусын нӕ бауагътай, ам 
дӕр та, дам, мӕ дӕ ныхтӕ ныссагътай... 

Тынг мӕ смӕсты кодта. Ноджы иучысыл истӕмӕй раст 
уӕддӕр куы уыдаид. Дзанджеримӕ сдзырдтон. Байхъуыста 
мӕм ӕмӕ мӕ фӕндонимӕ сразы: хъуамӕ йын радтаиккам 
карз ӕфхӕрд. Бардзырд хъуамӕ ныффыстаин ӕз, Бонрӕф 
та дзы йӕ къух бафыстаид. Куыд баныхас кодтам, афтӕ ба-
кодтон. Сбадтӕн, бардзырд ныффыстон ӕмӕ йӕ Бонрӕфмӕ 
арвыстон. 

Сахатырдӕг дӕр нӕма рацыд, афтӕ мӕм телефонӕй ӕрдзырд-
та, ӕз,дам, бардзырд фӕхъӕбӕрдӕр кодтон. Хъӕбӕрдӕры 
ныхмӕ нӕ уыдтӕн ӕмӕ йӕ, мемӕ баныхас кӕныны фӕстӕ, 
бафыста. Шофыр ӕй ӕрласта. Къулыл бакӕныны размӕ йӕ 
бакастӕн, ӕмӕ бардзырд ӕцӕгӕйдӕр дзӕвгар фӕхъӕбӕрдӕр. 
Карздӕр та йӕ фӕкодта ӕрмӕстдӕр иу хъуыдыйад. Ӕппӕты 
фӕсте ма йӕм бафтыдта: «Винерӕ ма йӕхи афтӕ ӕнӕуагӕй 

куы равдиса, уӕд фарста ӕвӕрд ӕрцӕудзӕн куыстӕй йӕ ацух 
кӕныны тыххӕй». 

Ӕз ныхмӕ цӕмӕн хъуамӕ уыдаин! Уый нӕ, фӕлӕ ма мын 
ӕхсызгон дӕр уыди. Бакодтам бардзырд хъусынгӕнинӕгты 
фӕйнӕгыл. Адӕм ӕй бакастысты ӕмӕ дзы уӕлдай ныхас 
никӕмӕй фехъуыстон. 

Дыккаг бон кусынмӕ ӕрбацыдтӕн. Иу сахаты бӕрц абад-
таин, афтӕ тыргътӕм рахызтӕн, ӕмӕ Винерӕйы уатӕй Дзан­
джерийы дзурын, стӕй та хъӕрӕй худын куы айхъусин. Мӕ 
хъустыл нӕ баууӕндыдтӕн, фӕлӕ Винерӕйы дуар байгом 
кӕныны бӕсты мӕхи уаты фӕмидӕг дӕн. 

Секретарь дӕр хабар мӕнӕй раздӕр нӕ базыдта, фӕлӕ 
йын ӕй куы загътой, уӕд ӕрбауад ӕмӕ мӕ бафӕдзӕхста: 

— Дзанджери ам и, кӕдӕмдӕр цӕуинаг куы уыдтӕ. 
Банхъӕлмӕ йӕм кӕс, куы дӕ агура, мыййаг. 

Мӕ хъустыл дзӕгъӕлы сдызӕрдыг дӕн. Секретары ныхасы 
фӕстӕ мӕ дис ноджы фӕфылдӕр. Цалырдӕм ӕвзӕр мӕм 
фӕкаст Дзанджерийы ми! Мӕйгӕйттӕ йӕ куы нӕ фенынц адӕм, 
уӕд иугӕр уыйбӕрц рӕстӕг ссардтай ӕмӕ, цъымарайӕ фылдӕр 
кад кӕмӕн нӕ кӕныс, уырдӕм ӕрцыдтӕ, уӕд уал раздӕр 
ӕндӕр искӕмӕ бацу, знон цӕхӕртӕ кӕмӕ калдтай ӕмӕ карз 
ӕфхӕрды дӕ къух кӕй тыххӕй бафыстай, уымӕй цы райдыд-
тай? Стӕй дын цавӕр хъӕлдзӕг хабар фехъусын кодта, дӕ 
худынмӕ къулы сӕрстытӕ куы згъӕлынц, уӕд?! Ӕви Винер­
ӕйы цӕсты йӕхи ӕндӕрхуызонӕй равдисынмӕ хъавы, ома, 
кӕд бардзырд ӕз бафыстон, уӕддӕр хъуыддӕгтӕн ницы зо-
нын, дӕ хицау цы хъуыдымӕ ӕрцыд, уый ныхмӕ та, дӕхӕдӕг 
ӕй зоныс, ӕргом радзурын дӕу пайдайӕн дӕр нӕ уыдзӕн 
ӕмӕ мӕ пайдайӕн дӕр. Ӕмӕ ма бирӕ ӕндӕр цӕуылдӕрты 
дзырдта Дзанджерийы балц. . 

Иуцасдӕр бӕлвырд уынаффӕмӕ не 'рцыдтӕн. Ӕгӕр ӕрӕгмӕ 
куы кодтон, уӕд, Дзанджери куы ацӕуа, уымӕй фӕтарстӕн. 
Иумӕ бадгӕ сӕ куы нӕ фенон, уӕд та мын йӕ ныхмӕ зындӕр 
дзурӕн уыдзӕн ӕмӕ, цы уа, уый уӕд, зӕгъгӕ, Винерӕйы уаты 
смидӕг дӕн. Ноджыдӕр ма дзы дыууӕ сылгоймаджы разынд. 
Мӕ цыды сӕр уыди, цӕмӕй мӕ Дзанджери федтаид ӕмӕ йӕ 
ӕз дӕр федтаин. Уый мӕ къухы куы бафтыд, уӕд фӕстӕмӕ 
фӕзылдтӕн ӕмӕ, мӕ кусӕн уатмӕ нӕ, фӕлӕ уынгмӕ мӕ ных 
сарӕзтон. Редакцимӕ бацыдтӕн, Ӕмзоримӕ фембӕлдтӕн, стӕй 
ӕрӕджиау ӕрбацыдтӕн. Секретарь мын загъта, Дзанджери мӕ 
кӕй агуырдта. Кусӕн уӕттыл разылд ӕмӕ дзы куы никӕй 
ссардта, уӕд секретарӕн бафӕдзӕхста, сдзурӕд, дам-иу мӕм. 

Сӕрмагондӕй йӕм мӕхи дзурын кӕй нӕ бахъуыд, уый ма 
мын ӕхсызгон дӕр уыд. Уый хӕдуӕлвӕд ӕм сдзырдтон ӕмӕ 
ма дӕ хъӕуы — нал! Ме'взаг цыдӕриддӕр карста, уыдонӕи 
фӕсте ницыуал ныууагътон. Адӕмы ардауын дӕ сӕйраг куыст 
скодтай ӕмӕ уымӕн рӕстӕг ссарыс, фӕлӕ хъуыддаджы 
фӕдыл бахъуыдтӕ, уӕд дын сыфцӕй раласӕн дӕр никуы 
вӕййы, зӕгъгӕ, йын загътон. Стӕй дын уӕд радио цъымара-
дон йеддӕмӕ ницӕмӕнуал фӕбӕззы. Ахӕм ныхӕстӕ дӕр дзы 
уыдис. Кӕронмӕ мӕ дзурын нӕ бауагъта, чысыл, дам, ӕрса-
быр у, фӕстӕдӕр, дам, баныхас кӕндзыстӕм ӕмӕ хӕтӕл 
ӕрӕвӕрдта. 

Уыцы «фӕстӕдӕр» уыди дыккаг бон. Мӕхимӕ нӕ, фӕлӕ 
секретарьмӕ ӕрдзырдта, дыууӕ сахатыл ӕмбырд уыдзӕн ӕмӕ 
мӕ уырдӕм хоны, зӕгъгӕ. Иу ӕмбырд дӕр дзы нӕ уыди ӕмӕ 
иннӕ дӕр. Йӕ кусӕн уаты сӕййӕфтон ӕрмӕстдӕр партион 
организацийы секретары. Куы бацыдтӕн, уӕд Дзанджери йӕ 
бынатӕй фестад ӕмӕ мын ӕнӕдзургӕйӕ мӕ къух райста ӕмӕ 
дуар ӕхгӕнынмӕ фӕци. Иу ӕгъдау та йӕм ахӕм уыди: исты 
ныхасаг ӕм-иу куы уыдис, уӕд-иу дуар мидӕгӕй ӕрӕхгӕдта. 
Лӕг-иу загътаид, цыдӕр сусӕгдзинӕдтӕ уыдзӕн йӕ дуарӕх-
гӕды, фӕлӕ рацӕй-рабон, ӕмӕ-иу хуымӕтӕджы дзыбандытӕ 
йеддӕмӕ ницы базыдтаис. 

Фӕстӕмӕ йӕ бынаты ӕрбадт ӕмӕ ныллӕг хъӕлӕсӕй зноны 
хабӕрттӕ дзурын райдыдта. Уыимӕ йӕ хъӕлӕсыуаг ахӕм сабыр 
ӕмӕ фӕлмӕн уыд, ӕмӕ йӕ чи нӕ зыдта, уый фенхъӕлдтаид, 
ацы лӕджы дзыхӕй дыууӕ тызмӕг ныхасы фӕд-фӕдыл никуы 
сирвӕзт, зӕгъгӕ. Дзырдта, йӕхиуыл къӕм абадын нӕ уагъта, 
афтӕмӕй. Парторганизацийы секретарь уыцы зондджын бадт 
кодта. Дзанджери, цӕмӕй йӕ зылын кодтон, уыдонӕй иуӕй дӕр 
йӕхи аххосджыныл нӕ банымадта. Фидарӕй йӕ уырныдта, мӕнмӕ 
кӕсгӕ афтӕ кӕй фӕкодта ӕмӕ йыл бирӕ цыдӕртӕ дау кӕй 
ӕркодтон. Суанг ма дзы афтӕ дӕр сирвӕзти, ды мын кӕй загъ-
тай, ахӕм ныхӕстӕ дам, мӕм Борнӕф дӕр никуы бауӕндыди. 

Иунӕг ныхас дӕр ӕм не скодтон. Стӕй, ӕвӕццӕгӕн, куыд 
дзурдзӕн, ууыл рагацау ахъуыды кодта ӕмӕ йӕ афтӕ сарӕз-
та, цӕмӕй быцӕу тынгдӕр нӕ, фӕлӕ бынтон басабыр уыдаид. 
Ӕмӕ басабыр. Ахӕм ныхӕстӕм хъусӕг йӕхӕдӕг дӕр никӕ-
имӕ фӕхыл уыдзӕн, стӕй хыл кӕныны зонд кӕмӕ уа, уый 
Дӕр ӕрсабыр кӕндзӕн. Уӕдӕй фӕстӕмӕ Дзанджери радиойы 
нымад хӕттыты йеддӕмӕ нал уыди. Кӕдддӕр ма мын афтӕ 
Дӕр загъта, радиомӕ мӕ-иу цӕуын куы хъуыд, уӕддӕр-иу 
оазивӕг кодтон, исты та мыл куы 'рымысай, зӕгъгӕ. 

Гъе, ӕмӕ ма Черменӕн увиты хабар дӕр ракодтон, цӕмӕй 
йӕм иучысыл исты бахъардтаид, фӕлӕ, цалынмӕ кӕрӕдзимаг 
сдзырдтытӕ кодтам, уӕдмӕ йе схъӕл митӕ нӕ уагъта. Уыцы 
митыл йӕ къух ныр дӕр нӕма систа, стӕй сыл исгӕ дӕр ни­
куы скӕндзӕн, уымӕн ӕмӕ йемӕ райгуырдысты, адӕймагӕн 
та йемӕ цы райгуыры, йӕ туджы цы вӕййы, уыдон адзалы бонмӕ 
йе 'мдзу фӕкӕнынц. Фӕлӕ уӕддӕр йӕхи мемӕ ӕндӕрхуызон 
дарын байдыдта. Иннӕтӕ йын цы барстой, уыдон ын ӕз кӕй 
нӕ ныббардзынӕн, уый бамбӕрста ӕмӕ йӕ мемӕ дзурын дӕр 
ӕмӕ архайын дӕр бахъуыд арӕхстгайдӕрӕй. 

Макъарӕн исты хорздзинады бацӕуын йӕ зӕрды ӕрӕфтыд 
ӕви рагацау йӕ фӕндӕгтӕ ӕхсӕста, уый нӕ зонын, фӕлае 
мӕм иу райсом телефонӕй ӕрдзырдта ӕмӕ мын ӕфсонмӕ-
ӕфсонты бамбарын кодта, газеттыл афӕлгӕсты фӕткмӕ 
ӕркӕсын кӕй хъӕуы. Уыцы рӕстӕг-иу алы райсом дӕр рес­
публикой газеттыл афӕлгӕстытӕ арӕзтой. Чермен дӕр уыдо­
ны кой кодта. Ӕмӕ фӕткӕвӕрды йӕ зӕрдӕмӕ нӕ фӕцыд, 
раздӕр-иу ирон газеты кой кӕнын кӕй райдыдтой. Уый, йӕ 
хъуыды ӕргом зӕгъыны бӕсты, дӕрдты фӕзылди ӕмӕ, цы 
зӕгъынмӕ хъавыд, уый цалдӕр фарсты фӕстӕ ӕрӕджиау 
рабӕрӕг, фӕлӕ йын ӕз ӕргом ӕмӕ комкоммӕ бамбарын код­
тон, цы фӕтк сӕвзӕрд, уый раст кӕй у ӕмӕ йӕ ивын кӕй 
ницӕмӕн хъӕуы. Тынгдӕр бауырныны тыххӕй та йын загъ­
тон: «Мах ирон бӕстӕйы цӕрӕм ӕмӕ куыд радио, афтӕ те-' 
леуынынад дӕр йӕ бакастытӕ байгом кӕны ирон ӕвзагыл. 
Газеттыл афӕлгӕстытӕ дӕр сӕ ныхас ирон газетӕй кӕй рай-
дайынц, уый дӕр цыдӕр ӕгъдауимӕ бает у». 

Цыфӕндыйӕ дӕр хицауады зондӕй нӕ дзырдта, ӕндӕр 
мемӕ афтӕ ӕнцонӕй не сразы уыдаид—разы, кӕй зӕгъын ӕй 
хъӕуы, не сси, фӕлӕ мын хъуыддаг ӕндӕр хуызы бамбарын 
кӕныныл кӕйнӕуал бафӕлвӕрдта, уымӕ гӕсгӕ уыди афтӕ 
ахъуыдыгӕнӕн. Ног фӕлтӕрӕн скӕнын ӕнхъӕлмӕ дӕр ма 
йӕм кастӕн, фӕлӕ нӕм уый тыххӕй ныхас никуыуал рауад. 

Адӕймагӕй диссагдӕр ӕрдз йӕ быны ницы сфӕлдыста. 
Ӕппӕты зондджындӕр—кӕд мӕм уыцы хъуыды бирӕ хӕттыты 
дызӕрдыггаг фӕкӕсы. уӕддӕр—кӕй у, канд уый тыххӕй нӕ: 
арӕх йӕхи куыд фӕлывд ӕмӕ дыдзӕсгомӕй равдисы, уымӕй 
дӕр. Цалдӕр ӕмӕ ссӕдз азы Борнӕфӕн чи фӕкуывта, йӕ-
зӕрдӕхудты ӕнӕнхъӕлӕджы бацӕуынӕй дӕр йе уӕнджы миг* 
кӕмӕн бадти, уыдонӕй бирӕтӕ къӕссавӕлдӕхт фесты. Цыма 
уӕвгӕ дӕр никуы уыди, уыйау ӕндӕр арм сдӕрынмӕ февнӕлд-
той, уымӕн ӕмӕ Борнӕфы арм сойы тӕф нал кодта, Макъары 
5 Г) 

арм та сойӕ бӕзджын сӕрст уыд ӕмӕ иӕ цалӕифӕндыиӕ 
куы сдӕрдтаиккой, уӕддӕр сын фаг кодта. 

У Радиойы бӕрнондзинад къаддӕр кӕй ис̂  ууыл фыццаг бонтӕи 
фӕстӕмӕ баууӕндыдтӕн, фӕлӕ уый афтӕ нӕ амыдта, ӕмӕ 
куыстмӕ уӕлӕнгайдӕр цӕстӕй кастӕн. Уымӕн уӕвӕн нӕ уыд, 
цыфӕнды тынг мӕ куы фӕндыдаид, уӕддӕр, уымӕн ӕмӕ, лӕг 
цы сахуыр уа, уый йын ӕнӕкӕнгӕ нӕй. Ӕз та бӕрнондзинадыл 
ахуыр уыдтӕн ӕмӕ йӕ фехалын мӕнӕй аразгӕ нал уыд, 

Зӕронд диктор мӕм йӕ хъусынгӕнинаг йӕ зыр-зыргӕнаг 
къухы куы 'рбахаста, уӕдӕй фӕстӕмӕ иу рӕнхъ дӕр ӕнӕ 
бакӕсгӕйӕ, иу ныхасмӕ дӕр ӕнӕ байхъусгӕ радиоиӕ раихъуы-
сын нал бауагътон. Комкоммӕ-иу текст куы кастысты, ӕмӕ-иу 
диктор искуы-иу хатт дзырды цавд раст куы нӕ сӕвӕрдта, 
уӕд-иу ӕй мӕхицӕн мастӕн райстон. Чи-иу ӕм хъуыста, уымӕ-
иу афтӕ каст, радиойы иу ахӕм адӕймаг нӕй, рӕдыд чи сраст 
кӕна. Ӕмӕ, мӕнмӕ гӕсгӕ, афтӕ чи хъуыды кодта, уыдон раст 
уыдысты. Алы рӕдыды дӕр мӕхи аххоеджын уымӕн хуыдтон. 

Чи мӕм байхъуса, уый зӕгъдзӕн, алцыдӕр зоны, йӕ къух 
цӕмӕ бакӕна, уымӕ аипп ӕрхӕссӕн нӕ уыдзӕн. Ахӕм адӕмтӕ 
уӕвгӕ дӕр нӕй. Хуыцау мын уал хорзы ракӕнӕд, цал рӕды­
ды ауагътон ӕмӕ мӕхӕдӕг цал рӕдыды фӕкодтон. Ӕз дзу­
рын, цы рӕдыдтӕ сраст кӕнын мӕ бон уыд ӕмӕ зӕфцы фыдӕй 
аирвӕзӕн кӕмӕн нӕ уыд, уыдоны тыххӕй. Ахӕм рӕдыдтӕ та 
иу райхъуыстысты ӕмӕ мын маеты хос уыдон уыдысты. 

Ме 'мкуеджытӕ, куы зӕгъын, алыхуызӕттӕ уыдысты: иутӕ 
сӕ удӕй арт цагътой, иннӕтӕй та чидӕртӕ галӕн амӕлынӕй 
нӕ тарст, уӕрдонӕн асӕттынӕй, уымӕн ӕмӕ зыдтой, дзидза 
дӕр кӕй нӕ фесӕфдзӕн, суг дӕр кӕй бахъӕудзӕн. Уӕвгӕ ӕз 
цы рӕдыды кой ракӕнынмӕ хъавын, уымӕн йӕ ратӕдзӕнтӕ 
бынтон ахӕм нӕ уыдысты, стӕй йӕ рӕдыд хонын, фӕлӕ мӕм 
рӕдыд дӕр нӕ фӕкаст. 

Цӕвиттон, ног аз ралӕууыд. Йӕ дзаджджындӕр бӕрӕг-
бӕттӕ фӕсте аззадысты, фӕлӕ Ног аз иу бон ӕмӕ иу къуыри 
нӕ вӕййы: дзӕвгар фылдӕр рӕстӕг ахӕссы. Йӕ хъӕбысы анор-
ды, кӕддӕр «тугӕйдзаг хуыцаубон» кӕй рахуыдтой, суанг 
уыцы фарӕстӕм январь дӕр. Уыцы бон кӕд, йӕ заманӕй 
фӕстӕмӕ искӕмӕн тугӕйдзаг сси, уӕд уыдоны номхыгъдмӕ 
бахӕссын мӕн дӕр ӕмбӕлы. 

Нӕхимӕ рынчынӕй уӕлгоммӕ хуыесыдтӕн, афтӕ мӕм мӕ 
куыстӕй ӕрбадзырдтой: обкомӕй, дам, ӕрцыдысты ӕмӕ дӕ 
агурьщц. Мӕ сӕрӕн нӕма уыдтӕн, фӕлӕ мӕ сыстын бахъуыд. 
Мӕ бацӕуынмӕ цӕвӕг марӕг бӕрӕг нал уыд, Фыццаг уӕла-

дзыджы паддзахадон ӕдасдзинады комитеты кусджытӕ фо-
нотекӕйы рафӕрс-бафӕрс кодтой, дыккаг уӕладзыг та обко­
мы кусджытӕ бацахстой. 

Сӕйраг редакторы кусӕн уатыл мӕ фӕндаг акодтон, ӕмӕ 
мын уавӕр бамбарын кодта: 

— Знон изӕры аст сахатыл радиойӕ райхъуыст, цыппӕрдӕс 
азы размӕ кӕй лӕвӕрдтой, уыцы бакаст— «Ӕгас цу, Ног аз!» 

— Ӕмӕ уым диссагӕй цы ис? 
— Борнӕф дӕр дзы дзырдта... 
— Ӕмӕ Борнӕф знаг у, ӕви йӕ хъӕлӕсы бартӕ ист сты? 
— Барӕй, дам, афтӕ бакодтат... 
— Чи зӕгъы? 
— Паддзахадон ӕдасдзинады комитеты кусджытӕ. Дзуап-

пон партион конференцимӕ, дам, бирӕ рӕстӕг нал баззад, 
ӕмӕ йӕ хӕдразмӕ Борнӕфы хъӕлӕс барӕй райхъуысын код-
тат, цӕмӕй Макъары мауал равзарой... 

— Бакасты ӕрмӕг кӕм и? 
— Паддзахадон комитеты кусджытӕ йӕ ахастой.— Сӕйраг 

редакторы хъӕлӕс фӕныллӕгдӕр, дуар ӕрдӕггом уыд ӕмӕ 
йӕ 'рбахгӕдта:— Фӕлӕ йӕ лентмӕ рафыстон. 

Фӕдисӕттӕ куы ацыдысты, уӕд магнитофонмӕ хъусын рай­
дыдтон. Тынг дзӕбӕх райдиан ын уыдис: зарджытӕ, фӕндыр-
дзӕгъдтытӕ. Уалынмӕ диктор дзуры, ног азыл чи цавӕр 
фӕллойадон уӕлахизтимӕ сӕмбӕлд, уыдоны тыххӕй. Уыцы 
ног азы размӕ аз тынгдӕр фесгуыхтысты завод «Хӕзна»-йы 
фӕллойгӕнджытӕ— лӕвӕрд сын ӕрцыд партийы Центрон 
Комитеты ӕмӕ Министрты Советы Сырх Тырыса ӕмӕ ӕхцайы 
премиУый фӕдыл кадджын ӕмбырды арфӕ бакаст Борнӕф. 
Иӕхи номӕй иу ныхас дӕр нӕ загъта, стӕй куы загътаид, 
уӕддӕр дзы знаггаддзинадӕй ницы уыдаид, ӕмӕ гъе уый 
тыххӕй цъиувӕдис систой. Обком ӕмӕ паддзахадон ӕдасдзи­
нады комитеты кусджытӕ цалдӕр боны архайдтой « фыдгӕнӕ-
джы» ссарыныл. Йӕхиуыл ын лӕгӕй-лӕгмӕ нӕ фӕхӕст сты, 
фӕлӕ скодтой бӕлвырд политикой хатдзӕг: ахӕм бакаст кӕй 
райхъуыст, уый комкоммӕ арӕзт уыд Макъары ныхмӕ. 

Ахӕм зонд фыццагдӕр ӕрцыд обкомы секретарь Баддже-
римӕ. Йӕ цуры-иу ӕндӕрхуызон хъуыды исчи куы загъта, 
уӕд ын-иу йӕ цӕстыты батутӕ кодта, ныхас дӕр-иу ӕй не 
суагъта. Диссаг мӕм каст, Борнӕфимӕ бирӕ куы фӕкуыста, 
хуымӕтӕджы ӕххуысгӕнӕг ын уыдис, афтӕмӕй йӕ цы 
къӕлӕтджыныл нӕ абадын кодта, ахӕм куынӕуал баззад, уӕд 
ныр Макъары сӕрыл цӕмӕн афтӕ гӕппытӕ кӕны, уый. 

Бакастмӕ цалдӕр хатты байхъуыстон ӕмӕ фидарӕи скар-
стон Борнӕфы хъӕлӕс кӕй райхъуыст, уым фыдраконддзи-
надӕй кӕй ницы уыдис. Бакаст сахаты'рдӕгӕи фылдӕр уыдис, 
ӕмӕ дзы Борнӕфы ныхӕстӕ ӕртӕ минуты дӕр ӕххӕст нӕ 
бацахстой, иннӕ иууылдӕр, Ног аз кӕмӕи фидыдта, ахӕм 
хъӕлдзӕг ӕрмӕгӕй арӕзт, йӕ фылдӕр зарджытӕ ӕмӕ кафы ; 

ны цӕгъдтытӕ. Фӕстӕдӕр мын куыд радзырдтои, афтӕмӕи 
радиобакасты Борнӕфы хъӕлӕс кӕй уыд, уый нӕхи кусӕг 
зыдта, фӕлӕ, дам, ӕй барӕй ауагъта, цӕмӕи мӕн бафхӕрдта-
иккой, уый тыххӕй. Суанг, дам, ӕй хъуыды дӕр ничи ркодта-
ид нӕхи кусӕг — бакаст зонгӕ-зонын программӕмӕ чи баха-
ста, уый — паддзахадон ӕдасдзинады комитетмӕ кӕйдӕр 
номӕй куы нӕ бадзырдтаид,уӕд.Уыцы ныхӕсты бӕлвырддзи-
над сбӕрӕг кӕныныл ацархайдтон, фӕлӕ тынг зын равзарӕн 
уыд. Нӕ басастаид ӕмӕ йын ницы бакодтаин. Ӕнӕуи та мӕ 
бауырныдтой уыцы ныхӕстӕ. 

Хъуыддаг равзарын ӕмӕ аххосджынты бафхӕрыны тыххӕй 
фарста цалдӕр боны фӕцӕттӕ кодтой ӕмӕ иууылдӕр куы 
срӕвдз сты, уӕд обкомы бюройы ӕмбырд йӕ афонӕй раздӕр 
ацарӕзтой ӕмӕ тӕрхоны рабадтысты. 

Фыццаг ныхасы бар радтой пропагандӕ ӕмӕ агитацийы хайа-
ды сӕргълӕууӕг Бечырӕн. Сабазджерийы пенсийы куы арвы-
стой, уӕд йӕ бӕсты уый кусын райдыдта. Рагацау дӕр зыд­
тон, цытӕ дзурдзӕн, уый, уымӕн ӕмӕ мемӕ къорд хатты ны­
хас кодта, ӕмӕ йӕм цы кадавар хъуыдытӕ уыди, уыдон фӕлхат 
кӕнын йеддӕмӕ ницы зыдта. 

Бюройы дӕр йӕ дзырдарӕхстдзинадыл нӕ бафтыд. Йӕ 
раныхас балхынцъ кодта ахӕм ныхӕстӕй: 

— Ног азы фарӕстӕм бон изӕры цыппар сахатыл радиойӕ 
цы бакаст уыди, уым райхъуыстысты, фӕллойгӕнджыты идей-
он-политикой хъомылады стыр хъуагдзинӕдтӕ чи ӕруагъта 
ӕмӕ уый тыххӕй йӕ куыстӕй ист чи 'рцыд, раздӕры уыцы 
бӕрнон кусджыты хъӕлӕстӕ. Бакаст тынг смӕстджын кодта 
радиомӕхъусджыты. Ахӕм бакаст кӕй райхъуыст, уый дзурӕг 
У, радиомхъусынады фӕллойадон ӕгъдау ныллӕг ӕвӕрд кӕй 
У, фӕтк дзы кӕй нӕй, чи цыгӕнӕг у, уымӕ хъусдард кӕй нӕ 
Цӕуы, йӕ иуӕй-иу кусджытӕ та, бӕрнондзинад циу, уый кӕй 
нал хатынц, ууыл. 

Уый фӕстӕ чи дзырдта, уыдон ныхас кӕрӕдзийы дзыхӕй ис­
той ӕмӕ дзы иу афтӕ нӕ загъта, фӕлӕуу-ма, ай цы кусӕм, нӕ 
фӕстагӕттӕй уӕддӕр фефсӕрмы уӕм, цъиувӕдис цӕй фӕдыл 
сисӕм, ахӕмӕй куы ницы 'рцыди, уӕд цӕуыл гӕрӕхтӕ кӕнӕм?! 

•Уый нӕ, фӕлӕ гӕрӕхтӕ тынгӕй-тынгдӕр хъуыстыстц 
афтӕмӕй ма сӕ кӕй цӕстмӕ кодтой, уый хъусгӕ дӕр куя 
кодтаид. Макъар бюройы уӕвгӕ дӕр нӕ уыди. Ӕвӕццӕгӕн; 
йӕ зӕрдӕ дардта, цы бирӕ фӕтӕнуӕхск адӕмы фӕстӕ 'мбӕхс^ 
у, уыдон ӕй кӕй бахъахъхъӕндзысты ӕмӕ, цы уынаффӕ рах-; 
ӕссой, уый йӕ зӕрдӕмӕ кӕй фӕцӕудзӕн. 

Уынаффӕ, ӕцӕгдӕр, зӕрдӕмӕ чи нӕ фӕцӕуа, ахӕм нӕ уыд] 
Макъары зӕрдӕмӕ, кӕй зӕгъын ӕй хъӕуы. Милмӕ кӕй 
ӕрӕвӕрдтой, уыдон адӕм не сты, зӕрдӕтӕ сын нӕй, стӕй сын 
кӕд и, уӕддӕр Макъары зӕрдӕ ӕмӕ уыдоны зӕрдӕтӕ иу не] 
сты. Макъары зӕрдӕ хъахъхъӕнинаг у, радиобакастӕй йын цц 
низ ӕрхастой, дыууӕ ахӕмӕй дзӕбӕхдӕргӕнгӕ. Уый тыххӕи 
Черменӕн партион ӕгъдауӕй радтой хуымӕтӕджы ӕфхӕрд 
мӕнӕн та карз ӕфхӕрд мӕ хыгъды чиныгмӕ мын ӕй бахӕсгӕйӕ, 
Уымӕй ма карздӕр бафхӕрӕн дӕр уыди—партийӕ аппарьщ 
куыстӕй сисын, фӕлӕ уый ӕгӕр уыдаид Макъары зӕрдӕмӕ 
куы нӕ фӕцыдаид, уымӕй тарстысты. Ахӕм хъуыддаджы 
тыххӕй марыны тӕрхон рахӕссыны хуызӕн уыдаид. Уымӕ та 
Макъары бон уыдис ӕндӕрхуызон цӕстӕй акӕсын. Хынджылӕг 
мӕ кӕнынц, зӕгъгӕ, куы банхъӕлдтаид, уӕд та? Бӕрц зонын 
зонды нысан у, фӕлмӕнзӕрдӕмӕ йӕ ничи бамбардзӕн. ӕмӕ, 
сӕхимӕ гӕсгӕ, рахастой ӕппӕтӕй растдӕр уынаффӕ. Макъа­
ры зӕрдӕ балхӕндзысты, йӕхинымӕр сӕ фӕбузныг уыдзӕн, 
кӕд сӕ амонд уа, уӕд сын йӕ хъуыды хъӕрӕй дӕр зӕгъдзӕн. 

Аххосджынтӕ ӕфхӕрд ӕрцыдысты, фӕлӕ ма сӕм бюройы 
уынаффӕйы кӕронбӕттӕны ӕвзидынӕй дӕр нӕ бацауӕрстой. 
Обкомы секретарӕн бахӕс кодтой, цӕмӕй бацархайа телеуы-
нынад ӕмӕ радиомӕхъусынады, газеттӕуадзӕн типографи 
ӕмӕ чингуыты рауагъдады —фӕстаг дыууӕйы кой бюройы 
уӕвгӕ дӕр нӕ уыд, афтӕмӕй дзы кӕцӕйдӕр фӕзындысты— 
кадртӕй сифтонг кӕныныл. Ӕппӕты фӕстаг хъуыдыйад дӕр 
йӕ ныффыесӕджы цӕсты ӕфтыдта: «Уынаффӕ к у ы д 
ӕххӕстгонд цӕудзӕн, уымӕ йӕ хъус дарӕд партийы обкомы 
пропагандӕ ӕмӕ агитацийы хайад». Партион ӕгъдаумӕ гӕсгӕ 
уый никӕцырдӕм бадт. Уӕлдӕр обкомы секретарӕн цы хъуыд­
даг бафӕдзӕхстой, уый хъуамӕ йӕ бӕрныгонд хайад ма бӕрӕг 
кодтаид. Гӕххӕттыл, чи зоны, фыддӕр митӕ дӕр ныффыссӕй 
ис. Фӕлӕ царды афтӕ никуы уыд. 

Мӕ хуызӕн адӕймагӕн ахӕм хъуыддӕгтӕ ӕнцон а н ы х ъ у Ы -
рӕн нӕ уыдысты. Мӕ зӕрдӕмӕ алы хъуыддаг дӕр хӕстэеГ 
истон кӕдфӕндыдӕр.Уымӕн хъахъхъӕдтон мӕхи ч ы с ы Л 
уайдзӕфӕй дӕр. Чысыл рӕдыдмӕ дӕр куыдфӕндыйы цӕстӕй 

акӕсын нӕ фӕрӕзтон. Фӕлӕ мыл радиойы цӕрӕнбонты мӕхи 
нӕТӕй фӕхъахъхъӕдтон, уый ӕрцыди. Мӕ размӕ чи уыд, 
™ мӕнӕй хуыздӕр куыстой, зӕгъгӕ, уый дӕр мӕ нӕ уыр-
ныдта, фӕлӕ дзы мӕ хуызӕн цӕф никӕуыл ӕруад. Ӕмӕ-ма 
аххоеджын дӕр куы уыдаин! Ӕфхӕрд цы бакасты тыххӕи 
баййӕфтон, уый фыццаг хатт радиойӕ райхъуыст цыппӕрдӕс 
азы размӕ ӕмӕ йӕ хъуамӕ, комитеты хицауады амындмӕ не 
'нхъӕлмӕгӕсгӕйӕ,сфыстаиккой ӕппынкъаддӕр дыууӕ азы 
размӕ Иннӕмӕй бынтон цыбыр уылӕнты программӕйы цы 
радиобакастытӕ цыди, уыдон дыккаг хатт цензурӕмӕ дӕр не 
'рвыстой, стӕй сӕ сӕрдары хӕдивӕг дӕр нӕ каст, уымӕ гӕсгӕ 
сыл йӕ къух дӕр не 'вӕрдта. Кӕд дзуапдӕттӕг исчи уыдис, 
уӕд—аивадон редакцийы кусӕг. Уый хъуамӕ байхъуыстаид 
магниты лентыл фыст ӕрмӕгмӕ. Байхъуыстон ӕм, зӕгъгӕ, 
мын загъта, ӕрмӕст йӕ райдайӕн ӕмӕ йӕ кӕронмӕ ӕмӕ, 
дам, дзы зарджытӕ йеддӕмӕ куы ницы уыд, уӕд ӕй про-
граммӕмӕ бахастон. Уый фӕстӕ мын зӕгъджытӕ фӕци, ба­
касты Борнӕфы хъӕлӕс кӕй ис, уый, дам, цалдӕр боны размӕ 
хистӕр редакторӕн загътам, фӕлӕ йӕм йӕ хъус не 'рдардта. 
Уыдон, ӕнӕӕмӕнг, ӕрымысгӕ ныхӕстӕ нӕ уыдысты, фӕлӕ 
цӕсгомӕй ахӕм рӕтты пайда кӕнын ахуыр чи уыд, уый багӕ-
ды кӕнын мӕ бон нӕ бауыдаид ӕмӕ мӕхинымӕр загътон: 
«Хуыцау дын тӕрхонгӕнӕг фӕуӕд». Мӕхицӕн зӕрдӕтӕ 
бӕргӕ ӕвӕрдтон, фӕлӕ уӕддӕр мает йӕ куыст кодта. 

Адӕймагӕн ӕрвылбон салам дӕтт, арфӕ йын кӕн, мидбыл­
ты йӕм худ ӕмӕ йын уыциу рӕстӕг йӕ размӕ цӕлхдуртӕ 
ӕвӕр, йӕ къах куыд тагъддӕр скъуыра ӕмӕ йӕхи куыд 
тынгдӕр ныццӕва, ууыл архай! Цавӕр зӕрдӕ хъуамӕ тӕлфа 
ахӕм лӕджы риуы! Цы цӕсгомӕй хъуамӕ кӕса адӕймагмӕ 
комкоммӕ. Уӕвгӕ ахӕмтӕн сӕ цыт ӕндӕр барӕнтӕй баргӕ 
у, кад ӕмӕ сӕм намысӕн ӕндӕр тӕрӕзтӕ ис, сӕхӕдӕг кӕй 
ӕрхъуыды кодтой ӕмӕ цы амонынц, уый сӕхи йеддӕмӕ кӕмӕ 
нӕ зыны. 

Мӕ маст-иу ноджы тынгдӕр схӕлбурцъ кодта, обкомы бю­
ройы хабӕрттӕ-иу мӕ зӕрдыл куы 'рбалӕууыдысты,уӕд. 
Иууылдӕр куыд тугмондаг уыдысты, иумӕ дзы ӕндӕр хъуы­
ды куыннӕ сӕвзӕрд, ӕмхуызонӕй дӕр иу зондыл куыд фидар 
хӕцыдысты. Дӕлдонгӕнӕг ма сындз къутӕрмӕ дӕр фӕлӕбу-
ры, фӕлӕ мӕ, бирӕ азты дӕргъы чи зыдта, суанг ма иу къӕбӕр 
Дӕр кӕимӕ бахордтон, уыдон мӕхи фыд хӕрыныл нӕ ауӕр­
стой. Цыма ахӕм ран кӕд бахаудзынӕн, уымӕ бирӕ 
фенхъӕлмӕ кастысты, уый хуызӕн мӕ къабӕзтӕ кӕнынмӕ 

Уӕдмӕ Бадджери ссардта, цы гӕххӕтт агуырдта, уый. 
Гӕххӕтт йӕ разы куы 'рӕвӕрдта, уӕд дардмӕ дӕр базыдтон. 
бюройы уынаффӕ. Фыццаг сыф афӕлдӕхта ӕмӕ, дзырдтӕ 
даргъ ивазгӕйӕ, загъта: 

— Мӕнӕ ам фӕндзӕм фарсты бынмӕ фыст ис: «Партийы 
обкомы секретарь Галайы-фыртӕн хӕсгонд ӕрцӕуӕд, цӕмӕй 
бацархайа телеуынынад ӕмӕ радиохъусынады—ам йӕхинымӕр 
цыдӕртӕ бахъуыр-хъуыр кодта, куыд бамбӕрстон, афтӕмӕй 
дзы цыдӕр дзырдтӕ фӕуагъта,—кадртӕй сифтонг кӕнын». 

Хъуыддаг йӕхи раргом кодта. Дарддӕр ӕнхъӕлмӕгӕсгӕ нал 
уыд, уымӕн ӕмӕ уый фӕстӕ цы ныхӕстӕ загътаид, уыдонӕй 
иу дӕр мӕ фарсдзурӕг нӕ уыдаид. Архайын хъуыд, цалынмӕ 
йӕ фӕндон нӕ бамбарын кодта, уӕдмӕ. Афтӕмӕй йӕхицӕн 
дӕр хуыздӕр фадӕттӕ уыдзӕн йӕхи цӕсты нӕ бафтауынӕн, 
мӕ ныхӕстӕ дӕр тынгдӕр сахадыдтаиккой.Ӕмӕ райдыдтон. 

— Кӕй дзыхӕй дзурыс, уый хорз ӕмбарын. Мӕ ныхӕстӕ 
дӕм хъыг ма кӕсӕнт. Фӕстӕдӕр мӕ бамбардзынӕ. Мӕ бы-
натмӕ чи хъавы ӕмӕ йӕм кӕй фӕрцы хъавы, уыдӕтты кой 
нӕма кӕнын. Сӕ рӕстӕг куы 'рцӕуа, уӕд сӕ зӕгъынӕй нӕ 
бафсӕрмы кӕндзынӕн. Уӕвгӕ сӕ ӕнӕ зӕгъгӕйӕ дӕр зоныс. 
Фӕлӕ дӕ цӕмӕй бауырна, уый тыххӕй... 

Иучысыл мӕ дзурынӕй фенцадтӕн. Бадджеримӕ мӕ 
ныхӕстӕ, ӕнхъӕлдӕн, ӕмӕ хъарынц. Хъусын чи зоны, ахӕм 
нӕу ӕмӕ йӕ дзыхыл хуымӕтӕджы нӕ ныххӕцыд. 

— Фӕрӕдийын дӕ кӕндзысты. Уӕвгӕ уал дӕ ныр дӕр цӕсты 
бафтыдтой... 

— Кӕй кой кӕныс, бӕлвырддӕр ма дзур,— фӕстаг 
ныхӕстӕм фестъӕлфыд Бадджери. 

— Кӕй кой кӕныс, зӕгъгӕ, мӕ куы фӕрсай, уӕд — дӕ 
хайады кусджыты кой, комкоммӕ та Бечыр ӕмӕ, мыхуыры 
дӕлхайады цы бурдзалыг чызг кусы, уый кой. 

— Цы кӕнынц? 
— Ӕфсарм сӕм бӕрзонд ӕвӕрд нӕу. 
— Нӕ цӕуынц мӕ зӕрдӕмӕ дӕ ныхӕстӕ. 
— Мӕнӕн та сӕ хъуыддӕгтӕ. Иу хатт ма дын зӕгъын: 

фӕрӕдийын дӕ кӕндзысты... Мӕнӕн, цыппӕрдӕс азы размӕ 
цы ныхӕстӕ загъдӕуыд, уыдоны тыххӕй марыны тӕрхон 
хӕссынмӕ куы хъавыдыстут, уӕд... 

— Цавӕр марыны тӕрхон? 
— Ӕз дӕ закъонтӕ хорз зонӕг адӕймагыл нымайын ӕмӕ 

тӕккӕ стырдӕр фыдраконддзинады тыххӕй дӕр ахӕстоны 
фынддӕс азӕй фылдӕр фӕбадын нӕ тӕрхон кӕнынц. Уымӕй

уӕлӕмӕ та вӕййы марыны тӕрхон. Мӕнӕн фынддӕс азы радтат — 
карз тӕрхон партион хыгъды чиныгмӕ бахӕссын ӕз афтӕ нымайын. 
Ныр та мӕ куыстмӕ дӕр бавналынмӕ хъавут? Уӕдӕ мӕн дӕр 
цӕмӕдӕрты бавналын бахъӕудзӕн, нӕ мӕ фӕнды, афтӕмӕй... 

Мӕ разы дыууӕ газеты ӕрӕвӕрдтон ӕмӕ дарддӕр дзырдтон: 
— Сымах мын цыппӕрдӕс азы размӕйы хабӕрттӕ мысут ӕмӕ 

ӕз дӕр сымах фӕлтӕрддзинадӕй спайда кӕнынмӕ хъавын. 
Бадджери сыстад ӕмӕ мӕ цурмӕ газеттӕ уынынмӕ ӕрба-

цӕйцӕуынмӕ хъавыд, фӕлӕ йӕ фӕстӕмӕ ӕрбадын кодтон, ныртӕккӕ
дын сӕ ратдзынӕн, зӕгъгӕ. 

— Хъуыды-ма кӕныс, фарон ӕрвылкъуырион газет «Лите­
ратурой Уӕрӕсе»-йы цы статья ныммыхуыр кодтай, уый? 

Куы ницы дзырдта, уӕд ӕм газет балӕвӕрдтон. Сӕрӕй 
кӕронмӕ йыл йӕ цӕст ӕрхаста. 

— Дӕ зӕрдӕмӕ нӕ фӕцыди? 
Кӕд цыфӕнды мӕсты уыдтӕн, уӕддӕр худӕджы хабар 

ӕрымысыдтӕн. Фысджыты цӕдисы иу поэты уацмыстӕ 
ӕвзӕрстой ӕмӕ дзы йӕ ныхмӕдзурджытӕ дӕр фӕцис. Фа-
уӕг, цӕмӕй ӕмдзӕвгӕ куыд лӕмӕгъ уыд, уый адӕмы цӕсты­
тыл ирддӕрӕй ауадаид ӕмӕ йын ӕцӕг аргъ скодтаиккой, уый 
тыххӕй уацмыс кӕрӕй-кӕронмӕ бакаст. Куыддӕр фӕстаг 
рӕнхъ бакаст, афтӕ йӕ ныффыссӕг фестад ӕмӕ сӕрыстырӕй 
загъта: «Уымӕй ма хуыздӕр ӕмдзӕвгӕ куыд вӕййы?!» 

Мӕнмӕ дӕр Бадджерийы фарст уыцы поэты фарсты 
хуы­зӕн фӕкаст. 

— Зӕрдӕмӕ цӕуыны кой мӕм нӕй. Куыд ӕмбарын, афтӕмӕй 
дӕхи фыст нӕу... Ӕви дӕхи фыст у?— уый базонын мын ахсджиаг 
уыди. 

— Цы зӕгъинаг уыдтӕ, уый уал зӕгъ...— дзуапп мын нӕ 
радта Бадджери. 

Уӕд ма мӕм уӕ хайады кусджытӕ хуыздӕр цӕстӕй кас-
тысты. Цӕмӕйдӕрты-иу мӕ фӕрсгӕ дӕр акодтой. Иуахӕмы та ардӕм
ӕрбафтыдтӕн, ӕмӕ мӕ дӕ бурдзалыг чызг йӕ кусӕн уаты фӕмидӕг 
кодта ӕмӕ мӕм дӕ разы уыцы ӕрмӕг куы рав-Дисид, бакӕс, дам, ма 
йӕ ӕмӕ мын дӕ хъуыды зӕгъ. Бакастӕн ӕи, цалдӕр фиппаинаджы 
скодтон, стӕй йын дзы фӕтчыгъӕдӕн ӕппӕлгӕ дӕр ракодтон. Мӕ
фӕстаг ныхӕстӕй йын йӕ зӕрдӕ оалхӕдтон, цы — йӕ мидхъуыдытӕ
мын раргом кодта: Мӕскуы-иы газетӕн, дам, ӕй Бадджерийӕн 
ныффыстон. 

Обкомы секретары номӕй ӕрмӕг бацӕттӕ кӕныны дис-
сагӕи ницы федтон, уымӕн ӕмӕ мӕхӕдӕг, кӕйдӕр бӕсты 

59





уый дыккаг бон, къуыри ӕмӕ мӕйы фӕстӕ дӕр нӕ— бирӕ 
бонты фӕстӕ... 

Элинӕйы ӕхсӕз азӕй фылдӕр нӕ федтон. Фыццӕгты-ма-
иу ӕм телефонӕй арӕхдӕр ныдздзырдтон. Кӕддӕриддӕр-иу 
мын уыцы хъӕлдзӕг дзуапп лӕвӕрдта. Мӕ ныхас хъусын ын 
ӕхсызгон кӕй уыд, уый ӕмбӕрстон, фӕлӕ йӕм фӕстагмӕ 
цалдӕргай мӕйтӕ кӕд нӕ ныдздзырдтон, ахӕм рӕстӕджытӕ 
дӕр скодта. 

Иу изӕр та мӕ куысты дзӕвгар бафӕстиат дӕн. Элинӕ мӕ 
зӕрдыл ӕрлӕууыд, Мӕхинымӕр нымайыныл фӕдӕн. Афӕдзӕй 
фылдӕр ын йӕ хъӕлӕс кӕй нӕ фехъуыстон, ууыл куы ахъуыды 
кодтон, уӕд дисы бацыдтӕн. Уарзондзинады куырм фӕхонынц, 
фӕлӕ йын уӕддӕр цӕстытӕ хъӕуы. Элинӕимӕ иу горӕты куы 
цӕриккам, кӕрӕдзийы уыныны фадат нын куы уаид, уӕд нӕ 
ахастдзинӕдтӕ ныртӕккӕйы хуызӕн нӕ уаиккой. Фӕлӕ уыйбӕрц 
рӕстӕг телефонӕй уӕд та кӕй никуы ныдздзырдтон, уымӕй мӕхи 
азымджын хуыдтон. Йӕхӕдӕг мӕм кӕй нӕ фӕдзырдта — дзургӕ 
та мӕм, Тимӕйы куы федта, уӕдӕй фӕстӕмӕ никуыуал скод­
та— уымӕн ӕфсон уыди. Ӕмӕ мӕ куысты бадгӕйӕ мӕхимӕ 
ахӕм амондджын фӕкастӕн, ныртӕккӕ Элинӕмӕ кӕй ныдз-
дзурдзынӕн ӕмӕ йын йӕ хъӕлӕс кӕй фехъусдзынӕн, уымӕй. 

Раздӕр уал, кӕдӕм ныдздзурдзынӕн, ууыл ахъуыдыы кӕнын 
хъуыд. Сӕ хӕдзары телефон ӕрыздыхтон. Элинӕ мӕ базыдта, 
ӕмӕ мын мӕ саламӕн дзуапп радта. Цыдӕрхуызон мӕм фӕкаст 
ӕмӕ йӕ афарстон: «Цӕуыл ӕнкъард дӕ?»— «Мамӕйы ба-
ныгӕдтон...»— «Кӕд?»— «Ӕхсӕз мӕйы размӕ...» 

Цӕуылнӕ мын фехъусын кодтай, зӕгъгӕ, йӕ бафӕрсынмӕ 
хъавыдтӕн, фӕлӕ мӕхиуыл фӕхӕцыдтӕн, цӕмӕй фӕтарстӕн, 
уый мӕхӕдӕг дӕр нӕ бамбӕрстон. Куы мӕм фӕдзырдтаид, 
мӕ цуры куы уаис, уый мӕ фӕнды, зӕгъгӕ, уӕд ацыдаин. 
Фӕстӕмӕ дӕр нӕ фӕкастаин. Уый нӕ, уӕд ӕм тӕфӕрфӕсы 
тел уӕддӕр арвыстаин. Фӕлӕ йӕ, ӕвӕццӕгӕн, иу дӕр ӕмӕ 
иннӕ дӕр нӕ фӕндыд, кӕннод та ууыл нӕ уыд. Кӕннод... 

Ӕхсӕз мӕйы рацыд йӕ мады амардыл ӕмӕ мӕрдджын кӕй у, 
уый телефонӕй дзургӕйӕ дӕр бӕрӕг уыд. Ӕви йӕм йӕ мады 
зианы фӕстӕ цыфӕнды бирӕ рӕстӕг рацӕугӕйӕ дӕр куы 
ныдздзырдтаин, уӕд дӕр йӕхи афтӕ дардтаид?! 

Элинӕйӕн мад йеддӕмӕ ничи уыд. Ныр бынтон иунӕгӕй 
баззад. Ӕфсымӕр ма йын ис — мадӕй хицӕн, фыдӕй — иу» 
ахӕм, йӕ фыды фыццаг усы лӕппу, ӕмӕ уый дӕр дард Цӕ гатЫ 
цӕры. Йӕ царды фылдӕр хай уым арвыста ӕмӕ, Элинӕйӕ куЫА 
фехъуыстон, афтӕмӕй уырдыгӕй цӕуынмӕ никуыдӕм хъавьь 

Элинӕйы мады марды хабар куы фехъуыстон, уӕд бирӕ 
ныхӕстӕ зӕгъын мӕ бон нал баци, стӕй куы бауыдаид, уӕддӕр 
нӕ сахадыдтаиккой, цыма Элинӕйы зӕрдӕйы рыст фӕкъаддӕр 
кӕныны фаг нӕ разындаиккой, афтӕ мӕм фӕкаст ӕмӕ, 
иуцасдӕр хъусӕй алӕууыны фӕстӕ загътон, райсом та дӕм 
ныдздзурдзынӕн, зӕгъгӕ. Ныдздзырдтон ӕм дыккаг бон, стӕй 
ӕртыккаг бон дӕр. Иу мӕймӕ йӕм, уый размӕ ӕхсӕз азы цал 
хатты ныдздзырдтон, уымӕй фылдӕр хӕттыты ныдздзырдтон. 
Фӕндыди мӕ йӕ мады марды фӕстӕ йӕ ӕндӕр истӕуылты 
аирхӕфсын. Ӕмӕ мын ӕнтысгӕ дӕр кодта. Ленинградмӕ ац-
ӕуыны тыххӕй дӕр дзы раздӕры хуызӕн цӕхгӕр ныхас нал 
фехъуыстон. Ӕргом «о» дӕр мын никуы загъта, ӕргом «нӕ» 
дӕр. Фылдӕр хатт-иу ныхас хъазынырдӕм аздӕхта. Фӕстаг 
хатт-ма Ленинградмӕ ацӕуыны кой куы скодтон, уӕд мын 
афтӕ зӕгъы, сӕрды, дам, Кисловодскмӕ цӕудзынӕн. Кӕцы 
мӕй, уый мын нӕ загъта, кӕцы санаторимӕ, уый дӕр. Мӕхи­
нымӕр бацин кодтон: ардыгӕй ардӕм-иу ӕй абӕрӕг 
кӕндзынӕн, зӕгъгӕ. Ӕрӕджиау мӕ сӕры ӕндӕр хъуыды дӕр 
фӕзынди: мӕхӕдӕг цӕуыннӕ цӕуын Кисловодскмӕ?.. 
Цӕрӕнбонты санаторийы дыууӕ ӕви ӕртӕ хатты йеддӕмӕ 
никуы уыдтӕн. Алы аз дӕр-иу сфӕлдыстадон хӕдзары арвы-
стон мӕ отпуск. Иу хатт профцӕдисты хардзӕй куы баулӕ-
фон, уӕд цас диссаг у! 

Мӕ  хъуыды  Ӕмзорӕн куы  бамбарын кодтон,  уӕд  мын           
зӕрдӕ бавӕрдта феххуыс кӕнынӕй. Нӕ профцӕдисты обко­                 
мы хицау йӕ хъӕуккаг, йе 'рдхорд уыди ӕмӕ, дам, цы гӕнӕн уа, 
уый сараздзӕн. Иумӕ йӕм ссыдыстӕм, ӕмӕ мын 
ӕцӕгӕйдӕр мӕ хъуыддаг сарӕзта: ӕвдӕм июлӕй мын Кисло-
водскмӕ путевкӕ ссардта. 

Мӕ бынаты ӕндӕр цин кодтаид, ӕз та сагъӕстыл фӕдӕн. 
Цалынмӕ путевкӕ истон, уӕдмӕ мӕ мидхъынцъым ӕддӕмӕ 
нӕ равдыстон, фӕлӕ уый фӕстӕ сдыууӕрдӕм дӕн. Элинӕйы 

хабар кӕй нӕ зыдтон, уый мӕ мӕ циныл цин кӕнын нӕ уагъ­та. 
Путевкӕйӕн та ӕнӕрайсгӕ нӕ уыд. Исгӕ нӕ, фӕлӕ ма иьщ ӕхца 
дӕр бафыстон. 

Ленинградмӕ мӕм дзурын айв нӕ каст. Элинӕ мыл куы 
фӕдызӕрдыг уыдаид, уымӕй тарстӕн. Путевкӕ райстон, уый йын 
не схъӕр кодтон. Цыбыр ныхасӕй, фӕндыдис мӕ 
ӕнӕнхъӕлӕджы фембӕлын. 

Мӕ цӕуын афонмӕ ма къуыри баззад, афтӕ ма Ленин-
градмӕ иу хатт ныдздзырдтон, ӕмӕ мын Элинӕ ацы хатт 
б ӕв ы р д дзуапп фехъусын кодта:фондз ӕмӕ, дам, ссӕдзӕм 

июлӕй райстон путевкӕ. Цӕмӕдӕр гӕсгӕ мӕм афтӕ фӕкаст, 
цыма мӕнӕн ме 'мгъуыд уӕды онг не 'ххӕссы ӕмӕ мӕ пу­
тевкӕ мӕ дзыппӕй фелвӕстон. Ӕркастӕн ӕм ӕмӕ уыди 
иуӕндӕс ӕмӕ ссӕдзӕм июльмӕ. Ӕнӕхъӕн къуыри ма мӕ 
кӕй сӕййафдзӕн, уый куыддӕртӕй мӕ бон банымайын куы 
баци, уӕд ӕрӕнцадтӕн. 

Телефоны хӕтӕл ӕрӕвӕрдтон ӕмӕ мӕм цы амондджын 
бонтӕ ӕнхъӕлмӕ каст, уыдон мӕ цӕстытыл ауадысты. Фӕлӕ 
та мӕ цин фӕкъахыр: кӕцы санаторимӕ цӕуы, уый бафӕрсын 
мӕ ферох. Ног ныдздзурынӕн мын замманай ӕфсон фӕци. 
Базыдтон санатори дӕр. 

Кӕддӕры амондджын рӕстӕг ӕрымысыдтӕн. Зонгӕ дӕр 
куы нӕ уыдыстӕм, афтӕмӕй, кӕрӕдзийӕ дард ран цӕргӕйӕ, 
путевкӕтӕ иу сфӕлдыстадон хӕдзармӕ куы райстам ӕмӕ иу 
фынджы уӕлхъус куы 'рбадтыстӕм, уыцы бонтӕ мӕ зӕрдыл 
ӕрлӕууыдысты. Фӕндыди мӕ бӕргӕ, нӕ путевкӕтӕ иу сана­
торимӕ куы уыдаиккой, фӕлӕ ахӕм хабӕрттӕ царды иу хатт 
йеддӕмӕ нӕ вӕййы, уый дӕр искуы-иу лӕджы царды. Уый 
тыххӕй мӕхи хъысмӕтӕй амондджын хуыдтон ӕмӕ ма йӕм 
ныр дӕр, сывӕллонӕн къафетт куы авӕрай ӕмӕ йӕ ахӕрыны 
фӕстӕ дыккагмӕ куыд ӕнхъӕлмӕ кӕса, афтӕ ӕнхъӕлмӕ 
кастӕн, фӕлӕ... Фӕлӕ, цы уыди, уый дӕр хорзыл банымадтон 
ӕмӕ ӕнхъӕлмӕ кастӕн хъысмӕты ног лӕвӕрттӕм. 

Санаторитӕм цӕуын рагӕй дӕр нӕ уарзтон. Нымадӕй дзы 
цалдӕр хатты уыдтӕн ӕмӕ-иу рацу-бацуйӕ сфӕлмӕцыдтӕн. 
Рисгӕ мӕ ницы кодта, афтӕмӕй-иу, мӕхи цӕмӕй дзӕбӕх 
кӕнын нӕ райдыдтон, ахӕм нал уыд. Фыццаг бонты-иу 
зивӕггӕнгӕ кӕдӕм цыдтӕн, уыдоныл-иу афтӕ тагъд фӕца-
хуыр дӕн ӕмӕ-иу цыма рагӕй дӕр уыцы куыст кодтон, уый 
хуызӕн иу ранӕй иннӕмӕ тындзгӕ уадтӕн. 

Кисловодскы ма уымӕй размӕ иу хатт уыдтӕн. Цыппар 
ӕмӕ ссӕдз боны кӕм фӕцардтӕн, йӕ уынгтӕ ӕмӕ паркты 
кӕмӕн фӕзылдтӕн, йӕ горӕтгӕрӕтты кӕмӕн фӕтезгъо код­
тон, уым ӕппын дӕр мӕ зӕрдыл ницыуал лӕууыд. Цыма йӕ 
зӕххыл фыццаг хатт ӕрлӕууыдтӕн, уыйау мын дзы алцыдӕр 
уыди ӕнӕзонгӕ. Диссаг мӕм каст, иуӕндӕс азмӕ алцы афтӕ 
ферохгӕнӕн куыд ис, уый. 

Элинӕйы ссӕуынмӕ ма цы рӕстӕг баззад, уый годзыкъӕх-
тыл слӕууыд ӕмӕ узгӕ-узгӕ тӕрсгӕ-ризгӕ санчъехтӕй цыд 
Бон мыл изӕр нал кодта, ӕхсӕв бон. Дзӕгъӕлы нӕ фӕзӕгъынп; 
ӕнхъӕлмӕ кӕсын ӕмӕ сурын зын у. Фӕлӕ ӕнхъӕлмӕкӕсынтӕ 
дӕр алыхуызӕттӕ сты. Марыны тӕрхон кӕмӕн рахӕссынц, 

уый дӕр ӕнхъӕлмӕкӕсӕгыл нымад у. Хуыцау бахизд ахӕм 
ӕнхъӕлмӕгастӕй, фӕлӕ цыфӕндыйӕ дӕр ӕнхъӕлмӕ кӕсынӕн 
Йӕ ном йӕ уӕлӕ ис... Суанг-ма цыдӕр ӕнахуыр фынтӕ уынын 
дӕр райдыдтон. Иу ӕхсӕв та нӕхимӕ февзӕрдтӕн. Горӕты 
нӕ, фӕлӕ хъӕуы. Нӕ хӕдзар уыцы ӕнӕзылдӕй баййӕфтон. 
Кӕрт уыди ӕнӕфснайд, цӕхӕрадон - ӕнӕкуыстгонд. Нӕ хъуг 
ӕрӕгмӕ цыд. Афтӕмӕй йӕ цыма уымӕй размӕ агурӕг нӕ 
хъуыд. Хъоммӕ-иу йӕхӕдӕг ацыд, бон-изӕрмӕ-иу фӕхызт, 
ссыди ӕмӕ-иу скъӕты йӕ бынат бацагуырдта, фӕлӕ уыцы 
изӕр банафон, уӕддӕр никуыцӕйма зынди. 

Мӕхинымӕр тыхстӕн, кӕд ыл искуы исты ӕрцыди, зӕгъгӕ. 
Мӕ уавӕр мын Дунетхан бамбӕрста—дзӕбӕх ӕй нал хъуыды 
кӕнын, фӕлӕ цыма Дунетхан уыди — ӕмӕ мын уыцы 
мӕстджынӕй афтӕ: «Далӕ йӕ Бабанты... (йӕ ном мын загъта, 
фӕлӕ йӕ хъалӕй ӕрымысын мӕ бон нал баци) йӕхицӕн бакъ-
аддӕртӕ кодта. 

Уый фӕстӕ дзыццаимӕ нӕ гыццыл цӕхӕрадоны февзӕр-
дыстӕм ӕмӕ дзы цыдӕртӕ сагътам. Нӕ хуымтӕй иуӕн йӕ 
кӕрон фӕзылын ӕмӕ йӕ дзыцца куы федта, уӕд ын зын уыди... 

Нӕ «фаллаг уат» кӕй хуыдтам, уый немыцы рӕстӕгӕй 
фӕстӕмӕ ӕрдӕгарӕзт уыд. Йӕ пъолы фӕйнӕджытӕ йын не-
мыц сӕфтыдтой ӕмӕ афтӕмӕй баззади. Цӕмӕдӕр гӕсгӕ мӕ 
зӕрды ӕрӕфтыд,йӕ дуар дӕгъӕлӕй ӕхгӕд у ӕви нӕ, уый 
базонын ӕмӕ цӕхӕрадонӕй уырдӕм фӕцагайдтон. Дуарыл 
рахӕцыдтӕн, ӕмӕ дӕгъӕлӕй ӕхгӕд нӕ разынд. Уӕрӕх ӕй 
байтыгътон ӕмӕ, куыд ӕрдӕгарӕзт уыд, афтӕмӕй лӕууыд. 
Цыдӕр дзаумӕттӕ дзы. Ӕдзӕлгъӕд кӕлдтытӕй рагъамад 
уыдысты. Дуары байгоммӕ тыргъты карчы цъиутӕ сцъипп-
Цъипп кодтой ӕмӕ дзы иу фӕмидӕг. Уаты пъол нӕ уыд, ӕмӕ 
къӕсӕрӕй бынмӕ ныххауд. Йӕ фӕдыл ныггӕпп кодтон, ра-
Цахстон ӕй ӕмӕ йӕ тыргътӕм сӕппӕрстон, иннӕтӕ дӕр 
мидӕмӕ лӕбурдтой, фӕлӕ сыл дуар ахгӕдтон. Тыргъмӕ ра-
хызтӕн ӕмӕ дзы дыууӕ цъиуы мардӕй ауыдтон. Дунетхан та 
кӕцӕйдӕр мӕ цуры февзӕрд ӕмӕ йын цъиутӕм ацамонгӕйӕ 
загътон: «Аппар сӕ». Иуыл дзы схӕцыд, иннӕйы дӕр сисынмӕ 
хъавыд, фӕлӕ йӕ фӕстӕмӕ ӕрӕвӕрдта, скӕлм, дам, и. 

Ногӕй та дзыццайы раз февзӕрдтӕн, ӕви дзыцца мӕ цуры 
февзӕрд, уӕддӕр нӕ зонын.Нӕ хӕдзарӕй цӕуыны зонд мӕм 
нал уыд. Мӕхицӕн фидарӕй загътон: «Мӕ царды фӕстаг азтӕ 
ӕм арвитдзынӕн» .Стӕй дзыццайы фӕрсын: «Ды ам 
цӕрдзынӕ?»—«Нагъ!»—дзуапп мын радта ӕнӕдызӕрдыгӕй. 
Уымӕй размӕ цыма ӕндӕр кӕмдӕр царди. 
5 Мах дуг № з, 2000 

Дзыцца нӕ хӕдзары цӕрын райдайынмӕ хъавын, уый куы 
бамбӕрста, уӕд мын сагъӕсхуызӕй афтӕ: «Ӕртӕ усимӕ цытӕ 
кӕндзынӕ? » Ӕз ын дзуапп радтон: « Иу ус йеддӕмӕ мын нӕй 
ӕмӕ уый дӕр мемӕ нӕ цӕрдзӕн», — ӕмӕ фехъал дӕн... 

Дзыццайы мӕ фыны стӕм хатт фенын, фӕлӕ мӕм ацы хатт 
ӕцӕгӕлонхуызӕй каст. Цыдӕр уазал цӕстӕнгас мӕм дардта. 
Ӕртӕ усы кой та кӕцӕй рацыд, уый ӕппындӕр нӕ бамбӕр­
стон. Ӕндӕр кӕмдӕр цӕмӕн цард ӕмӕ йӕ нӕхи хӕдзары 
цӕрын цӕуыннӕ фӕндыд, уый дӕр нӕ рахатыдтон. Куы рай-
хъал дӕн, уӕд фыны цы федтон, уыдонӕй кӕрӕдзиуыл бабӕт-
тын мӕ бон ницы бацис. Фыны мӕ цӕстытыл цы ӕнӕкуыст-
гонд цӕхӕрадон ауад, уымӕ гӕсгӕ нӕ горӕты цӕхӕрадон мӕ 
зӕрдыл ӕрлӕууыд. Куы цыдтӕн, уый размӕ йӕм суадтӕн. 
Мӕ фӕткъуыбӕлӕстӕн сӕ хуыздӕры фӕлдӕхтӕй сӕййӕфтон. 
Бынтон фӕлдӕхт нӕ уыд, фӕлӕ цӕгатырдӕм иудзӕвгар акъул. 
Иӕ бинаг къалиутӕй зӕххыл ӕрӕнцад, уидӕгтӕ мӕрӕй фӕхи-
цӕны онг разындысты. Цалдӕр азы размӕ фондз бӕласы 
ӕмиӕстӕй иумӕ ныссагътон ӕмӕ дзы ацы шафранӕй 
бӕрзонддӕр ӕмӕ пӕлӕхсардӕр ничи уыд. Шафран кӕй у, 
уый та фарон базыдтон. Фыццаг хатт ыл дыргътӕ уӕд фӕзынд. 
Ӕдӕппӕт ыл цалдӕр фӕткъуыйы йеддӕмӕ нӕ уыд. Фӕлва-
рыны тыххӕй сӕ нывӕрдтон ӕмӕ суанг уалдзӕгмӕ фӕлӕу-
уыдысты. Ныр ӕй ӕрдӕгфӕлдӕхтӕй куы сӕййӕфтон, уӕд 
мын хъыг куыннӕ уыдаид. Мӕ кулдуар куы гом кодтон, уӕд 
йӕ уынӕр, ӕвӕццӕгӕн, мӕ сыхагмӕ фехъуыст ӕмӕ ӕддӕмӕ 
ракаст. 

— Цы кодта дӕ бӕлас?— дзуры мӕм. 
— Нӕ зонын, цыма дымгӕйы фӕндӕгтӕ ардӕм ӕхгӕд сты, 

цӕмӕдӕр гӕсгӕ афтӕ нымадтон, уӕддӕр мын мӕ хуыздӕр 
бӕлас афӕлдӕхта. 

— Ӕз дын айфыццаг дӕр загътон, ӕгӕр къалиуджьш у, зӕгъгӕ. 
— Ныр ын сӕ къуырын бахъӕудзӕн, кӕд ма дзы бӕлас 

рауайа, уӕд. 
Мӕ сыхаг бӕласы цурмӕ ӕрбацыд, ӕркӕстытӕ йӕм кодта 

ӕмӕ мын ныфсытӕ ӕвӕрынмӕ фӕци. 
— Ницы йын уыдзӕн, йӕ уидӕгтӕ ӕнӕхъӕн сты, йӕ уӕл­

дай къалиутӕ йын ахсӕд ӕмӕ йӕ куы сраст кӕнай, уӕд ӕй 
дыууӕ быцӕумӕ йе ставддӕр къалиутӕй абӕтт ӕмӕ фӕстӕмӕ 
ныффидар уыдзӕн. 

Фӕрӕт радавтон, ӕмӕ йыл цӕгатырдӕм цы къалиутӕ ауӕз 
кодта, уыдоны ставддӕртӕ ӕрцагътон. Цалдӕрыл дзы ныхы-
йас фӕткъуытӕ куы ауыдтон, уӕд мӕм мӕ ми къуырттон карк 

ӕргӕвдӕгау фӕкаст, фӕлӕ гӕнӕн нӕ уыд. Бӕласыл дыу-
уӕйӕ йӕ фыццаг бынатмӕ рахӕцыдыстӕм, ӕмӕ ӕнцонӕй ба-
коммӕ каст. 

— Афтӕ гъе,— йӕ зондамынд кӕй фӕрӕстмӕ, уымӕй 
йӕхицӕй бузныг уӕвгӕйӕ бафиппайдта мӕ сыхаг.— Ныр мӕнӕ 
ам ӕмӕ ам,—йӕ къахӕй бӕласы хуссарварс дыууӕрдӕм аца-
мыдта,— быцӕутӕ зӕххы зулаив ныкъкъуыр ӕмӕ сӕ тел кӕнӕ 
ӕндӕр истӕмӕй бӕласмӕ бабӕтт... 

— Йӕ уидӕгтӕ ма ныффидар уыдзысты? 
— Уӕдӕ! 
Ӕвӕдза, адӕймаг цы кары уа, уыцы кары миниуджытӕ йын 

ӕнӕкӕнгӕ нӕй. 
Бирӕ ӕрыгондӕр ма куы уыдтӕн, уӕд мӕ мадыхо горӕты 

рынчындонмӕ бахауд. Цалдӕр къуырийы дзы фӕхуыссыд, стӕй 
фӕдзӕбӕхдӕр ӕмӕ йӕ рафыстой. Нӕхимӕ йӕ ӕрбаластон, 
иучысыл махмӕ дӕр фӕлӕуу, зӕгъгӕ. Цы рӕстӕг нӕм фӕци, 
уым алы бон дӕр цӕуыны кой кодта. Куы-иу загъта афонмӕ 
мӕ хъуг цы фӕци, мӕ цъиутӕ ӕххормагӕй амӕлдзысты. Дӕ 
чызг уым ис ӕмӕ сӕ уый зылдхъуаг нӕ ныууадздзӕн, зӕгъгӕ, 
йын зӕрдӕтӕ ӕвӕрдтон, фӕлӕ йӕм мӕ ныхӕстӕ нӕ хъард-
той, мӕхиуыл ахуыр, дам, сты ӕмӕ мӕхӕдӕг куы нӕ уон, 
уӕд сӕ никӕуыл ӕууӕндын. Гӕнӕн нал уыд, ӕмӕ йӕ сӕхимӕ 
аластон. 

Ныр мӕхи уавӕр дӕр Гыгыйы уавӕрӕй хуыздӕр ницӕмӕй 
уыд. Дӕ зӕрдӕйы дзӕбӕхӕн улӕф, кӕд дӕм низ нӕ, фӕлӕ 
йӕ кой дӕр ис, ӕмӕ де 'мгӕрӕтты дӕр ауад, уӕд дӕ дзыхӕй 
ныхас ссӕуӕд, ӕндӕр дын ын дохтыр хос ссардзӕн. Дӕ 
сӕрыхъуынӕй райдай, ӕмӕ дӕ къахы ныхыл фӕу— алкӕцы 
дӕр дзы дзӕбӕх кӕнынмӕ бавналдзысты. Ӕмӕ, ӕцӕгӕйдӕр, 
мӕ алыфарс чи уыд, уыдон иууылдӕр ахӕмтӕ уыдысты. Сӕхи 
дзӕбӕх кӕнынӕй уӕлдай паркты тезгъо кодтой, балцыты цы­
дысты, иудзырдӕй, сӕхицӕн ӕвгъау ницы кодтой. Ӕз та 
ӕнӕхъӕн ӕвддӕс боны ӕнхъӕлмӕ кастӕн. Дыууӕ къуырийы 
ӕмӕ ӕртӕ боны куыддӕр ахицӕн сты, афтӕ ралӕууыд 
ӕнхъӕлмӕ кӕсыны фӕстаг бон. Элинӕ хӕдтӕхӕджы кӕй 
ссӕудзӕн, уый мын загъта, фӕлӕ Ленинградӕй хӕдтӕхӕг бон 
Цыппар хатты стӕхы ӕмӕ, кӕцыйы ссӕудзӕни, уый нӕ зыд­
тон. Райсомӕй Минводмӕ ацыдтӕн. Гыццыл-ма бахъӕуа, фыц-
Цаг рейсмӕ ма байрӕджы кӕнон. Куыддӕр ӕнхъӕлмӕ кӕсӕн 
залмӕ бацыдтӕн, афтӕ фехъусын кодтой, Ленинградӕй 
хӕдтӕхӕг стахт, зӕгъгӕ. Иннӕты хуызӕн ӕз дӕр, бӕлццӕттӕ 
кӕдӕм ӕрбацӕудзысты, уыцырдӕм атындзыдтон. Иннӕты хуы-

зӕн бӕргӕ атындзыдтон, фӕлӕ иннӕты хуызӕн бынтон нӕ 
уыдтӕн, уымӕн ӕмӕ ӕгасцуайзӕгъджытӕ бӕлццӕтты дӕр зыд-
той, стӕй сын бӕлццӕттӕ сӕхи дӕр зыдтой, ома сӕ размӕ кӕй 
рацӕудзысты, уымӕ ӕнхъӕлмӕ кастысты. Ӕз Элинӕйы ссыд 
зыдтон, фӕлӕ йӕм ӕз ӕнхъӕлмӕ кӕй кӕсын, уый нӕ зыдта. 

Рӕстӕг куыд цӕуы, афтӕ мӕ катайыл ӕфтыд Алыхуызон хъуы-
дытӕй сӕр байдзаг. Цыфӕндыйӕ дӕр ӕхсӕз азы бӕрц федтам 
кӕрӕдзийы — уый та гыццыл рӕстӕг нӕ уыди. Ивы адӕймаджы 
зондахаст, йӕ бакаст, йӕ конд.. Уӕд та Элинӕйы мӕн фенын 
ӕппындӕр нал фӕнды. Телефонӕй ныхас кӕнын ницы давы. Лӕгмӕ 
кӕд цы зонд ӕрцӕудзӕн, уый бӕрӕг нӕй. Уӕд та йын ахӕм зонгӕ 
фӕзынд — кӕй зӕгъын ӕй хъӕуы, уый мӕ дызӕрдыгдзинӕдтӕн 
сӕ тӕккӕ дӕллаг фарс лӕууыд йӕхицӕн ныхасы бар раттын 
ӕнхъӕл чи нӕу, уыдоны номхыгъдмӕ хауд — йӕ отпуск ӕй иумӕ 
арвитын кӕимӕ фӕнды, ӕмӕ уыимӕ рабалц кодта. Ис алцӕмӕн 
дӕр уӕвӕн. Ӕппӕты тынгдӕр цӕуыл фӕдис кӕнынц, уый дӕр 
ӕрцӕуы, ӕмӕ дисы аккаг уымӕн свӕййы. Стӕй йын нӕлгоймаг 
зонгӕ дӕр ма уӕд цалдӕр ӕмбалӕй иумӕ рацӕуын дӕр сӕ бон 
уыд Уыцы хъуыдыйыл ӕууӕндынмӕ дӕр нӕ хъавыдтӕн ӕмӕ йӕ 
иуфӕрсты ахызтӕн. Сӕйрагдӕр уыди, Элинӕ кӕй ссӕудзӕн ӕмӕ 
йӕ уал азы фӕстӕ кӕй фендзынӕн. Цыфӕнды цӕстӕй мӕм куы 
ракӕса, уӕддӕр ӕм ӕвзӕрмӕ ницӕмӕ ӕнхъӕлмӕ кастӕн. Мемӕ 
ныхас кӕнын ӕй ма бафӕнда, ууыл не 'ууӕндыдтӕн. Иннӕ 
хъуыддӕгтӕй та кӕцыфӕндымӕ дӕр цӕттӕ уыдтӕн... 

Мӕ алыфарс цы адӕм уыд, уыдон базмӕлыдысты. 
Хӕдтӕхджыты стӕхӕны фӕзырдыгӕй дуармӕ хӕстӕгдӕр 
бацыдысты. Уалынмӕ дынджыр дуар байгом, ӕмӕ бӕлццӕттӕ 
иугӕйттӕ ӕмӕ къордгӕйттӕй цӕуын райдыдтой. Мӕхиуыл 
дӕр нал ӕууӕндыдтӕн ӕмӕ иу сылгоймаджы афарстон, 
бӕлццӕттӕ кӕцӕй сты, зӕгъгӕ, ӕмӕ мын, Ленинградӕй, 
зӕгъгӕ, куы загъта, уӕд сӕм мӕ каст ноджы фӕцырддзастдӕр 
и. Ноджы дуар дӕр мӕлӕты уӕрӕх уыд ӕмӕ тарстӕн, Элин­
ӕйы куы фӕивгъуыйон, уымӕй. 

Ауыдтон ӕй! Ӕрбацӕуы. Ӕнӕнхъӕлӕджы мӕм дыууӕ 
нӕлгоймаджы фӕсте разынд. Йӕ къухӕй гыццыл чызгыл хӕцы. 
Нӕлгоймӕгтӕ куы'рбаразӕй сты, уӕд мӕм ноджы дзӕбӕхдӕр 
разындысты. Сӕ фарсмӕ ма иу сылгоймаг цыд, фӕлӕ уый 
уайтагъд фӕсте аззад. Элинӕ цы чызгимӕ цыд, уый згъорӕгау 
кодта. Дуары цурмӕ сӕ размӕ бауадтӕн. Элинӕ никӕмӕ 
ӕнхъӕлмӕ каст ӕмӕ ӕмраст йӕ цыды кой кодта. Адӕмӕй 
искӕмӕ бакӕсын йӕ зӕрды кӕрон дӕр нӕ уыди ӕмӕ мӕ 
иуфӕрсты фӕцӕйхызт. 

— Элинӕ!— фӕдзырдтон ӕм.— Элинӕ!— куы нӕ мӕ
фехъуыста, уӕд та йӕм дыккаг хатт сдзырдтон. 

Ауыдта мӕ. Фӕлӕууыд. Йӕ цӕстытыл нӕма 'ууӕндыд. 
Гыццыл чызг раздӕр Элинӕмӕ скаст, стӕй мӕнмӕ. 

— Кӕдӕм цӕуыс?— ӕндӕр ныхӕстӕ зӕгъын йӕ бон нӕ 
баци. 

— Никӕдӕм. 
— Уӕдӕ? 
— Куыд «уӕдӕ»? Мӕнӕ дӕуыл амбӕлдтӕн ӕмӕ фӕстӕмӕ 

здӕхын. 
— Кӕдӕм? 
— Цом уӕртӕ уал дӕ дзаумӕттӕ райе, стӕй дын ӕй 

зӕгъдзынӕн. 
Дзаумӕттӕ кӕм фӕдӕттынц, уырдӕм бацыдыстӕм, фӕлӕ 

Элинӕйы дис нӕма фӕкъаддӕр: 
— Ам цы кусыс? 
Исчи ардӕм кусынмӕ фӕцӕуы? Ды дӕр кусынмӕ ссыдтӕ? 

— Ӕз ӕндӕр хъуыддаг у, фӕлӕ ды та? 
— Иннӕты хуызӕн улӕфын. 
— Кӕм? 
— Кисловодскы. 
— Ӕцӕгӕй дӕ фӕрсын. 
— Ӕцӕгӕй зӕгъын ӕз дӕр. Абон ӕстдӕсӕймаг бон... Ацы 

рӕсугъд чызг та дын кӕй у? 
Элинӕ чызджы ӕрбахъӕбыс кодта. Уый дӕр ӕм йӕхи тынгдӕр 

балхъывта ӕмӕ фырӕфсӕрмӕй йӕ цӕсгом Элинӕйы къабайы 
фӕдджийы дыдӕгъты амбӕхста. 

— Нӕ сыхӕгты. Ӕццӕй? — ӕмӕ чызгмӕ фӕрсӕгау бынмӕ 
ӕркаст. Уый ӕнӕдзургӕйӕ йӕ цӕсгом къабайы фӕдджийӕ тынгдӕр 
амбӕрзта. 

— Мӕ къаба мын скъуыные!— Элинӕ йӕ фӕдджийыл бынмӕ 
ӕрхӕцыд. 

— Дӕ ном та цы хуыйны?— дзурын чызгмӕ. —
Ӕфсӕрмыгӕнаг у, ницы дын зӕгъдзӕн. 
Куыд бамбӕрстон, афтӕмӕй, чызгимӕ дзурон, 
уый 

Элинӕ­йы нӕ фӕндыд. 
— Уӕддӕр мӕм диссаг кӕсы, ам куыд февзӕрдтӕ, уый,— ныхас

ӕндӕрырдӕм аздӕхта Элинӕ.— Нӕма мӕ уырны, ам ӕцӕгӕй дӕ
фӕллад уадзыс, уый. 

— Ныртӕккӕ дӕ бауырндзӕн... 
Уӕдмӕ дзаумӕттӕ дӕттын райдыдтой. Куы сӕ райста, уӕд 

ма йӕ цы нӕ вӕййы, зӕгъгӕ, бафарстон:

— Ӕндӕр никӕмӕуал ӕнхъӕлмӕ кӕсыс? 
«Нӕ», зӕгъгӕ, куы загъта, уӕд уынгмӕ рахызтыстӕм. 
— Кӕдӕм цӕуӕм?— Элинӕйы мӕ ныхӕстӕ бынтон нӕма 

бауырныдтой. 
— Кисловодскмӕ нӕ цӕут? 
— Цӕуӕм, фӕлӕ ды та? 
— Нӕ дын ӕй загътон?! Ӕви мыл ӕцӕгӕй не 'ууӕндыс? 

Ныронг дӕ куы никуы асайдтон, уӕд мыл ныр цӕмӕн дызӕр­
дыг кӕныс? 

— Дӕуыл нӕ, фӕлӕ мӕхиуыл дӕр нал ӕууӕндын,— йӕ 
мидбылты бахудт Элинӕ, фӕлӕ уыцы мидбылхудты фылдӕр 
дис ӕмӕ рохстдзинад уыди. 

— Уӕдӕ уал мӕныл баууӕнд ӕмӕ цом таксийы сбадӕм. 
Уӕддӕр ӕй нӕма уырныдта, иу фӕндагыл ацӕудзыстӕм, 

уый. Йӕ чумӕдан ӕмӕ йын йӕ хызын фелвӕстон ӕмӕ, так-
ситӕ кӕм лӕууыдысты, уырдӕм араст дӕн. Элинӕ,чызджы 
къухыл хӕцыд, афтӕмӕй мӕ фӕдыл дывӕндтӕгӕнгӕ рацыд. 
Машинӕйы нӕ иу ныхас дӕр никӕмӕйуал ссыд, Элинӕйы хъуы-
дытӕ цӕуыл уыдысты, уый нӕ зыдтон, фӕлӕ цыма йӕхи ӕна-
хуыр дардта, афтӕ мӕм фӕкаст. Стӕй мӕ йӕ чысыл 
ӕмбӕлццон дӕр дисы бафтыдта. Цавӕр сыхаг ын у? Хуымӕтӕ­
джы сыхаджы дард балцы уыйбӕрц рӕстӕг куыд рахуыдтаид. 
Стӕй йыл ӕй йӕ ныййарджытӕ та куыд баууӕндыдысты? Цып-
пар-фондзаздзыд сабимӕ— уымӕй йыл фылдӕр нӕма цыда-
ид—ӕдзухдӕр цӕст дарын хъӕуы. Элинӕйӕн йӕ улӕфт йӕ 
фарсӕй нӕ фӕуыдзӕн? Иу ныхасӕй, иу фарста иннӕмӕй гуыр-
ди, фӕлӕ мӕ машинӕйы дзурын нӕ фӕндыди ӕмӕ ӕз дӕр, 
Элинӕйау ӕнцад бадтӕн ӕмӕ размӕ кастӕн. 

Элинӕйы санаторийы тӕккӕ цур рахызтыстӕм. Ног ӕрба-
цӕуджытӕм кӕм фенхъӕлмӕ кӕсынц, уыцы агъуысты раз дӕр 
иу уатмӕ бахызтыстӕм, фӕлӕ дзы ничи уыд. Дыккаг уаты 
гом дуарӕй радзырдӕуыд: 

— Ардӕм рацӕут. 
Элинӕ ӕмӕ гыццыл чызг разӕй, ӕз — сӕ фӕстӕ, афтӕмӕй 

къӕсӕргӕрон ӕрлӕууыдыстӕм. 
Хӕрзконд ӕрыгон саулагъз сылгоймаг миты хуызӕн урс 

халаты, йӕ бынатӕй сыстгӕйӕ сдзырдта: 
— Ӕрбадут. 
Элинӕ йӕ хызынӕй йӕ гӕххӕттытӕ систа ӕӕмӕ йӕм сӕ 

радта. Чызг раздӕр путевкӕмӕ 'ркаст, стӕй паспортмӕ. 
— Чысыл раздӕр Ленинградӕй сымах тыххӕй дзырдтой? 
— Мӕгъа,— ӕфсӕрмхуызӕй дзуапп радта Элинӕ. — Загъ-

той сдзурдзыстӕм, дам. Знон та сӕйраг дохтырмӕ дзырдтой. 
Хицӕн уаты цӕрдзыстут. Дыккаг уӕладзыджы. Йӕ рудзынг 
парчырдӕм. 

Элинӕйы куыст ӕмӕ Кисловодскы санаторитӕ ӕмӕ ку-
рортты куыстуӕтты иугонд кӕрӕдзиимӕ бает сты, ӕмӕ сӕйраг 
дохтырмӕ дӕр уый тыххӕй дзырдтой. 

— Бузныг,— арфӕ ракодта Элинӕ.— Хицӕн уат нын кӕд 
уыдзӕн, уӕд нӕ 'ндӕр ницы хъӕуы,— ӕмӕ гыццыл чызгмӕ 
бакаст. 

Сӕ уатмӕ сын сӕ дзаумӕттӕ бахастон, фӕлӕ дарддӕр цы 
гӕнгӕ уыд, уый нал зыдтон. 

— Дӕуӕн та кӕм и дӕ санатори?— мӕ уавӕр мын чысыл 
фенцондӕр кодтой Элинӕйы ныхӕстӕ. 

— Ардӕм хӕстӕг у,— ӕмӕ рудзынгмӕ, Элинӕ кӕм лӕу­
уыд, уырдӕм хӕстӕгдӕр бацыдтӕн.— Мӕнӕ ацы уынджы ра-
хизырдӕм куы ацӕуай, уӕд иу-фынддӕс минутмӕ фистӕгӕй 
ныххӕццӕ уыдзынӕ. 

— Ксанчик, бафӕлладтӕ?— чызджы хъуынтъыз цӕсгом 
ауынгӕйӕ бафарста Элинӕ,— ныртӕккӕ сихор бахӕрдзынӕ 
ӕмӕ схуыедзынӕ. 

Мӕ сахатмӕ ӕркастӕн. Хӕрынафонмӕ сахатырдӕг йеддӕмӕ 
нал уыд. Дарддӕр лӕууын мӕм айв нал каст ӕмӕ Элинӕйӕн 
загътон: 

— Ӕз дӕр цӕуон... Кӕд уӕ нӕ бахъыгдардзынӕн, уӕд иу-
ӕртӕ сахатыл фӕзындзынӕн... 

Фӕссихор Элинӕйы дуар бахостон. Къӕсӕргӕрон Элинӕ 
фӕзынд ӕмӕ йӕ амонӕн ӕнгуылдз йӕ былтыл авӕрдта: 

— Хъӕрӕй ма дзур, фынӕй у. 
Сынтӕг ӕмӕ диван кӕм уыдис, уыцы уатӕй уӕлдай ма дзы 

разынд ӕндӕр уат дӕр. Дыууӕ дынджыр фӕлмӕн къӕлӕтджы-
ны ӕмӕ дзы ныллӕг стъол. Гыццыл чызг цы диваныл фынӕй 
кодта, уый 'иуфӕрсты чысылдӕр уатмӕ бацыдыстӕм. 

— Цӕй, куыд дӕм фӕкаст Кисловодск? 
— Ницыма йын базыдтон, фӕлӕ, дӕу ам кӕй ӕрӕййӕфтон 

ӕмӕ ныртӕккӕ мӕ цуры кӕй бадыс, уый мӕм фын фенӕгау кӕсы. 
— Дӕ мад рухсаг уӕд,— тӕфӕрфӕс ракӕнын мӕ аэропор­

ты дӕр ӕмӕ уый фӕстӕ дӕр рох нӕ уыд, фӕлӕ мӕм уӕд уый 
тыххӕй дзурын айв нӕ каст. 

Элинӕ дӕр уырдыг слӕууыд ӕмӕ йӕ цӕстытӕ доны ра-
зылдысты. 

— Гӕнӕн нӕй,— зӕрдӕтӕ ӕвӕрынмӕ йын фӕдӕн, куы 
'рбадтыстӕм, уӕд. —Ӕдзух йӕ мад йемӕ никӕмӕн фӕцӕры. 



Ды йын куыд фӕдӕ, иннӕтӕ дӕр-иу сӕ мадӕлтӕн афтӕ 
фӕуӕнт. 

— Мӕлгӕ-мӕлын дӕр ма йӕ мӕ мӕт уыд. Иунӕгӕй, дам, 
куыд цӕрдзынӕ. 

— Зын у, кӕй зӕгъын ӕй хъӕуы, мадахуырӕй иунӕгӕй 
аззайын, фӕлӕ, ныййарӕджы рӕвдыд ӕппындӕр чи нӕ бав-
зӕрста, уыдон дӕуӕй хуыздӕр уавӕры сты? Кӕннод дзы йӕ 
тӕккӕ мадуарзгӕйӕ чи бавдӕлон, уый та? 

— Ӕмбарын уыдӕттӕ, фӕлӕ мӕ уӕддӕр нӕ уырныдта, 
искуы мамӕйӕ фӕхицӕн уыдзынӕн, уый. Цыма, куы мӕлӕм, 
уӕд иумӕ мӕлдзыстӕм, афтӕ мӕм каст. Чи зоны, фӕндгӕ 
мӕ афтӕ кӕй кодта, уый тыххӕй ахӕм зондыл хӕст уыдтӕн. 

Ӕнкъард ныхӕстӕ фӕсте куы аззадысты, уӕд мын иуыр-
дыгӕй фенцондӕр, иннӕрдыгӕй та ног къуырцдзӕвӕны мӕхи 
банкъардтон. 

— Ӕндӕрхуызон нӕ кӕныс,— Элинӕйы ныхӕстӕ мӕ 
ӕрчъицын кодтой. 

— Уӕдӕ нӕ кӕнын ӕндӕрхуызон, мӕ цӕсгомыл ӕнцъылдтӕ 
дӕргъмӕ ӕмӕ цӕхгӕрмӕ куы фӕзынди. 

— Уыдон зӕронды нысан не сты, стӕй дыл ныртӕккӕ нӕ 
фӕзындысты. Ӕз дӕ куы зонын, уӕдӕй нырмӕ дыл сӕ уынын. 

— Иуӕй-иу хатт кӕсӕнмӕ мӕхимӕ куы бакӕсын, уӕл­
дайдӕр мӕ кӕсӕнцӕстытӕ мӕ уӕлӕ куы вӕййынц, уӕд ме 
'нцъылдтӕй мӕхӕдӕг фӕтӕрсын. 

— Ахӕм ӕнцъылдтӕ нӕлгоймаджы фидауц сты. 
— Фидауц нӕ, фӕлӕ зӕронды нысан. Мӕ хъӕуккӕгтӕй 

ӕргомдӕрӕй мын ӕй ничима загъта. Уыдон, цы фӕхъуыды 
кӕнынц, уый комкоммӕ фӕзӕгъынц.Стӕй мӕхиуыл цӕстытӕ 
нӕй! Искӕй цӕстытӕй мӕхимӕ бакӕсын мӕ бон нӕу, фӕлӕ 
кӕсӕн дӕр нал ис?! Ахӕм заман кӕд мӕ зӕрдӕ нӕ бамӕгуыр 
вӕййы, куыд базӕронд дӕн, зӕгъгӕ. Ӕргом дзургӕйӕ иуӕй-
иу хатт афтӕ хӕррӕгъӕй нӕ фӕзынын. 

Ӕндӕр ныхӕстыл та ӕгӕр бирӕ рӕстӕг сафын, ӕнхъӕлдӕн. 
Элинӕйы цӕмӕй бафӕрсон, ахӕм хабӕрттӕ ис, фӕлӕ сӕ рай-
дайынмӕ зивӕг кӕнын. Цӕмӕй ӕмӕ кӕцӕй райдайын хуыздӕр 
уыдзӕн, уый мӕ сӕр н'ахсы. 

— Элинӕ, абон дӕр дӕ фарстон, фӕлӕ ныхас хъазынырдӕм 
аздӕхтай... 

— Цавӕр ныхас? 
— Ацы чызг дын чи у, зӕгъгӕ, дӕ нӕ фарстон? 
Элинӕ «о», зӕгъгӕ, йӕ сӕр батылдта. 
— 

Ӕмӕ чи у? 
72 

— Оксанӕ йӕ ном хуыйны, мады номӕй та Ксанчик... 
— Уый чысыл раздӕр фехъуыстон. 
— Дӕ зӕрдӕмӕ нӕ фӕцыди. 
— Фӕцыди. Фӕлӕ дын цы бавӕййы, уый нӕма загътай... 
Хъуыдыты ацыд. Иуфарсырдӕм кӕсы, фӕлӕ кӕдӕм, уый 

зын рахатӕн у. Ахӕм заман, адӕймаг кӕдӕмфӕнды куы кӕса, 
уӕддӕр дзы ницы фӕуыны. Ӕрӕджиау мӕ хынцфӕрстытӕй 
мӕхӕдӕг фефсӕрмы дӕн, хӕрзаг ма зӕгъа, цы мӕ бакъуымы 
кодта, зӕгъгӕ. 

— Нӕ фӕлӕ дӕ куыннӕуал уадзын. Кӕд дӕ нӕ фӕнды, 
уӕд ӕй ма зӕгъ. Цӕмӕн мӕ хъӕуы, афтӕ дӕ ӕнӕуи фӕрсын, 
ӕндӕр. 

фӕстаг ныхӕстӕй Элинӕ фестъӕлфӕгау кодта. 
— «Цӕмӕн мӕ хъӕуы», зӕгъыс?.. 
— Стыхсын дӕ кодтон. Хӕрзаг ма зӕгъай цы мӕм джигул 

кӕны. Кӕд ӕцӕгӕйдӕр дӕ сыхӕгты чызг у, уӕд сӕм 
бахӕлӕггӕнӕн ис. 

Элинӕ мӕм фӕрсӕгау ӕрбакаст. 
— Цӕмӕн, уый дӕр дын зӕгъдзынӕн: ахӕм хорз сыхаг 

кӕмӕн ис. 
Элинӕ йӕ мидбылты фӕллад худт бакодта. Кӕд йӕ 

цӕстытӕ гом уыдысты, уӕддӕр сӕ цыма мидӕмӕ каст, ӕмӕ, 
йӕ зӕрдӕйы арфы цытӕ цӕуы, уыдон феныныл архайдта, афтӕ 
зынди. 

— Цӕмӕй дӕм хорз сыхаг кӕсын? — йӕ ныхӕстӕ дӕр йӕ 
мидбылхудты хуызӕн фӕллад рауадысты. 

— Сӕ чызджы сын афтӕ буц кӕй дарыс, уый тыххӕй. 
— Сӕ чызджы, зӕгъыс? Ӕрмӕст уыдоны чызг нӕу,— Элин­

ӕйы цӕсгомыл цыдӕр сӕрыстырдзинад фӕзынд.— Мӕнмӕ 
дӕр дзы хай хауы... 

— Цавӕр хай? 
Элинӕ хъуыдытыл фӕци. Хъуыдытыл фӕдӕн ӕз дӕр. Кӕд 

кӕрӕдзийы цыфӕнды хорз зыдтам, уӕддӕр ӕй цыма ӕгӕр 
хынцфарст кодтон, афтӕ мӕм мӕ зӕрдӕ сдзырдта. Мӕ 
къӕйныхдзинад мӕ ӕфсӕрмы уавӕры сӕвӕрдта. Мӕхи цы-
мыдисыл никуы нымадтон. Ахӕмӕй мӕ Элинӕ дӕр нӕ зыдта 
ӕмӕ цыма мӕ уыцы миниуӕг ныронг ӕмбӕхстӕй дардтон ӕмӕ 
ӕппынфӕстаг ӕргом кӕнын райдыдта, афтӕ мӕм фӕкаст. 

-— Цавӕр хай, зӕгъыс?—сабыр малы дур куы ныппарай ӕмӕ 
йын уый йе 'нцойдзинад куыд фехала, уыйау ӕгуыппӕгдзинад 
фехӕлдтой Элинӕйы ныхӕстӕ. —Нӕ сыхӕгтӕ кӕй сты, уый 
Дьщ загътон. Стӕй хуымӕтӕджы сыхӕгтӕ дӕр нӕ — нӕ тӕккӕ 



фарсмӕ цӕрынц. Ксанчик куыддӕр йӕ къахыл ауад, афтӕ, 
зӕгъӕн ис, ӕмӕ фылдӕр рӕстӕг махмӕ уыдис. Куысты 
кӕронмӕ ӕнхъӕлмӕ кӕсгӕйӕ-иу мыл рӕстӕг ныддаргъ. Ксан-
чичы фенынмӕ-иу мӕ былыцъӕрттӕ хордтон. 

— Ахӕм ном дӕр ыл, ӕвӕццӕгӕн, дӕхӕдӕг сӕвӕрдтай? 
— Цӕмӕн дӕм афтӕ кӕсы? 
— Дӕ хуыздӕр хӕлар дӕр афтӕ нӕ хуынди? 
— Хъуыды ма йӕ кӕныс? 
— Уӕдӕ дӕу йеддӕмӕ ничи ницы хъуыды кӕны?! 
— Ӕз ыл ӕй нӕ сӕвӕрдтон, фӕлӕ Ксанчик йӕхӕдӕг. 
— Йӕ ныййарджытимӕ зонгӕ у? 
— Тынг рагӕй. Мах стыр Ксанчикимӕ гыццыл чызджытӕй 

фӕстӕмӕ хӕлӕрттӕ стӕм. Дӕс азы иу скъолайы иу партӕйы 
уӕлхъус фӕбадтыстӕм. Уый фӕстӕ, кӕд ӕз университетмӕ 
бацыдтӕн, уый консерваторимӕ, уӕддӕр нӕ хӕлардзинад тых-
джындӕр йеддӕмӕ лӕмӕгъдӕр нӕ фӕци. Кӕрӕдзимӕ арӕх 
цыдыстӕм. Кӕрӕдзийы хӕдзӕртты-иу арӕх баззадыстӕм. Раст 
зӕгъын хъӕуы, Ксанчичы сыхӕгтӕй ӕз хӕстӕг никӕй базыд­
той, фӕлӕ Ксанчик ӕмӕ чысыл Ксанчичы бинонтӕ тынг ба-
лымӕн сты ӕмӕ сын чызг куы райгуырд, уӕд-ма йӕм суанг 
номӕвӕрӕджы бар дӕр ӕрхаудта... 

Элинӕ йӕ дзурынӕй фенцад. Иуцасдӕр хъусӕй алӕууыны 
фӕстӕ, фӕсмонгӕнӕгау, сдзырдта: 

— Уӕвгӕ дӕ уыдон цӕмӕн хъӕуынц? 
— Цӕуыннӕ мӕ хъӕуынц! Дӕуимӕ бает хабӕрттӕй мӕн 

алцыдӕр хъӕуы. 
— Мӕхи ныхӕстӕй мын куыд пайда кӕныс... 
— Цавӕр ныхӕстӕй? Ӕви ныхӕстӕй дӕр ахӕмтӕ ис, 

ӕрмӕст дӕу йеддӕмӕ дзурӕн кӕмӕн нӕй? 
— Уӕд та мӕ хъуыдытӕй... 
Элинӕ мын ӕцӕгӕйдӕр ахӕм ныхӕстӕ иу ӕмӕ дыууӕ хат­

ты нӕ загъта. Исты хабӕрттӕ-иу ын куы дзырдтон, уӕд-иу 
мӕ хъуыдытӕ ӕрдӕгзагъд дӕр нӕма фесты, афтӕмӕй-иу ды-
зӕрдыгдзинады ахӕсты бахаудтӕн, кӕд мӕ ныхӕсты рӕгъмӕ 
рахӕссинагӕй ницы ис ӕмӕ мӕм Элинӕ афтӕ лӕмбынӕг 
хъусӕг йӕхи ӕфсӕрмӕй скодта, зӕгъгӕ. Ноджы-ма дзурынмӕ 
сӕ уыййас дӕснытӕй дӕр нӕ уыдтӕн ӕмӕ-иу, Элинӕ куыд 
дзырдарӕхст у, ууыл куы ахъуыды кодтон, уӕд-иу куыддӕр 
фӕныхкъуырд дӕн ӕмӕ-иу, мӕ ныхас фескъуынгӕйӕ, афар-
стон: «Кӕд дӕ уыцы хабӕрттӕ ницӕмӕн хъӕуынц, уӕддӕр...» 
Ахӕм заман-иу мын Элинӕ, чысыл раздӕр ӕз куыд загътон, 
ахӕм ныхӕстӕй дзуапп радта: 

— Кӕд дӕ хъуыдыты хуызӕн рауадысты, уӕддӕр мӕхи 
зӕрдӕйы райгуырдысты. Дӕу фӕлхат кӕнынмӕ нӕ хъавыдтӕн. 
Стӕй-ма дын ӕй иу хатт зӕгъын: ды цыфӕнды хъуыддаджы 
тыххӕй куы фӕдзурыс, уӕддӕр дӕм хъусынӕй нӕ фефсӕ-
дын... 

— Райдыдтай та гӕды ныхӕстӕ кӕнын. 
— Ӕз гӕды ныхӕстӕ никуы фӕкӕнын. 
— Уӕд та цӕстмӕхъус... 
— Уыдоныл дӕр нӕ сахуыр дӕн, фӕлтау, цы зӕгъынмӕ 

хъавыдтӕ, уый кӕронмӕ ахӕццӕ кӕн. 
— Фӕдӕн мӕ ныхӕстӕ конд. 
— Ксанчик Ксанчикыл ном сӕвӕрдта ӕмӕ ууыл хъуыддаг 

ахицӕн? 
— Уӕдӕ ма цы!.. Уӕдӕй нырмӕ цӕуы ӕхсӕзӕймаг аз. Кӕд 

дӕ фӕнды, уӕд дын мӕ бон ноджы бӕлвырддӕр нымӕцтӕ 
зӕгъын дӕр у: уӕдӕй нырмӕ рацыд, Хуыцау дын хорз ракӕ-
на...— Элинӕ йӕ цӕстытӕ цармӕ сарӕзта ӕмӕ йӕхинымӕр 
нымайынмӕ фӕци,— фондз азы ӕхсӕз мӕйы ӕмӕ... фондз боны. 

— Ксанчик Ксанчикыл ном куы сӕвӕрдта, уӕдӕй нырмӕ? 
— Гыццыл Ксанчик куы райгуырд, уӕдӕй нырмӕ. 
— Мӕлӕты хорз ын нӕ хъуыды кӕныс йӕ райгуырдьгбон... 
— Уӕдӕ куыд загътай!.. Бирӕ йӕ уарзын... Стӕй мӕ 

йӕхӕдӕг дӕр бирӕ уарзы. Диссаг цы у: йӕ мады йӕ номӕй 
хоны, мӕнмӕ та «мамӕ»-йӕ дзуры. 

Ӕвӕдза, царды диссӕгтӕн кӕрон нӕй. Кӕй зӕгъын ӕй 
хъӕуы, фылдӕр сывӕллӕттӕ, уӕвгӕ фылдӕр адӕм зӕгъын 
растдӕр уыдзӕн, уымӕн ӕмӕ сабитӕ куы бахъомыл вӕййынц, 
уӕд дӕр сӕ ныййарджыты дзыццатӕ ӕмӕ бабатӕ фӕхонынц, 
О, ӕмӕ уый зӕгъинаг уыдтӕн: фылдӕр адӕм сӕ ныййар-
джытӕм фӕсномыгӕй фӕдзурынц, фӕлӕ ахӕмтӕ дӕр разы-
ны, комкоммӕ сӕ сӕ нӕмттӕй чи фӕхоны. Нӕ сыхы дӕр 
иуӕй-иутӕ афтӕ ахуыр уыдысты, ӕмӕ сыл-иу раздӕр мӕхи-
нымӕр дис кодтон. Сӕ ныййарджытӕм-иу сӕ нӕмттӕй куы 
дзырдтой, уӕд-иу мӕм афтӕ каст, цыма сӕ мадӕлтӕ ӕмӕ сӕ 
фыдӕлтӕ се 'цӕг мадӕлтӕ 'мӕ фыдӕлтӕ нӕ уыдысты. 
Фӕстагмӕ сыл афтӕ сахуыр дӕн, ӕмӕ ӕндӕрхуызон уӕвӕн ис, 
уый-иу мӕ нал уырныдта. Мӕ цӕстытыл-иу ӕндӕрхуызон ныв 
куы ауайын кодтон, ома исчи-иу дзы йӕ мад кӕнӕ йӕ фыдмӕ 
йӕ фӕсномыгӕй куы едзырдтаид, уӕд мӕм-иу уый, фыццаг цӕ­
уыл дис кодтон,уымӕй къаддӕр диссаг нӕ фӕкастаид.. 

Иннӕ уатӕй цыдӕр змӕлын райхъуыст. Элинӕ фестад ӕмӕ 
сывӕллоны цурмӕ бауад. Кӕд ныллӕг хъӕлӕсӕй дзырдта,

уӕддӕр ын йӕ ныхӕстӕ хъуыстон: «Райхъал дӕ? Хуыссын 
дӕм нал цӕуы? Фест уӕдӕ ӕмӕ нӕхи ахсӕм». 

Элинӕ ӕмӕ гыццыл чызг иуцасдӕр хихсӕны афӕстиат сты, 
стӕй, сынтӕджытӕ кӕм уыдысты, уыцы уаты сӕ фӕстӕ дуар 
бассыдтой. Иуцасдӕр сӕ дзурын нӕ, фӕлӕ сӕ уынӕр дӕр нал 
райхъуыст. Ӕрӕджиау дуары хъинц фӕцыд, ӕмӕ Элинӕ Ксан-
чикимӕ рацыдысты. Гыццыл чызгыл сырх дзӕццытӕ къ'аба, йӕ 
сӕрыл дзӕццыты хуызӕн лентытӕ, урс дзабыртӕ ӕмӕ урс 
цыбыр цъындатӕ. Кӕд ӕм йӕ «мамӕ» цыфӕнды хорз 6а-
зылд, уӕддӕр, чысыл раздӕр фынӕй кӕй кодта, уый йӕ цӕсго­
мыл зынд. Фӕлӕ бӕрӕг уыд, цӕмӕй «адӕмы астӕу» 
рӕсугъддӕрӕй разына, ууыл зӕрдиагӕй кӕй бацархайдта. 

Ксанчик мӕм, фыццаг хатт ӕй куы федтон, уымӕй 
рӕсугъддӕр фӕкаст. Йӕ цъӕх цӕстытӕ тынгдӕр ӕрттывтой. 
Йӕ бур сӕрыхъуынтӕ мӕм урсы хуызӕн тынгдӕр фӕкастыс-
ты. Мӕ зӕрдыл Уырызмӕг ӕрбалӕууыд. Дыууӕ азы йыл куы 
сӕххӕст, уыцы бон ӕй Тимӕимӕ йӕ мадырвадӕлтӕм ластам. 
Куыддӕр автобусмӕ бахызтыстӕм, афтӕ мын, мӕнӕй хистӕр 
чи уыд, иу ахӕм сылгоймаг фестад— Уырызмӕг мӕ хъӕбысы 
уыд—ӕмӕ мын йӕ бынат лӕвӕрдта, фӕлӕ йӕ ӕз сыстын нӕ 
бауагътон. «Уӕд та сывӕллоны ардӕм ӕри»,— загъта уыцы 
ӕфсӕрмыхуызӕй ӕмӕ йӕм ӕй ӕз дӕр радтон. Мӕлӕты хорз 
дӕр ӕм бакуымдта. Уымӕй размӕ-иу ӕй чифӕнды куы иста-
ид, уӕддӕр-иу ӕм никуы бакуымдта. Цас ауадаиккам, Хуы-
цау йӕ зонӕг, афтӕ, сылгоймаг, мӕнмӕ скӕсгӕйӕ, куы бакӕ-
нид: «Ацы лӕппуйӕн йӕ мадӕн ӕнӕ уырыссаг уӕвгӕ нӕй!» 

Цӕмӕн афтӕ хъуыды кӕныс, зӕгъгӕ, йӕ куы бафарстон, 
уӕд мын йӕ хъуыды бӕлвырддӕр бамбарын кодта: «Ӕгӕр 
урс сӕрыхъуынтӕ ӕмӕ йын цъӕх цӕстытӕ ис». 

Тимӕ мӕ фӕстӕ лӕууыд ӕмӕ, мӕнӕ уый йӕ мад у, зӕгъгӕ, 
куы загътон, уӕд сылгоймаджы дисӕн кӕрон нал уыд. 

Ӕцӕгӕйдӕр, Тимӕйы хуызӕн саулагъз , сауцӕстӕн ахӕм 
урссӕр цъӕхдзӕст лӕппу райгуыра, уый ӕнӕзонгӕ адӕймаджы 
зынӕй бауырныдтаид, ӕмӕ йыл не 'нӕнхъӕлӕджы ӕмбӕлццон 
дӕр уымӕн дис кодта. Ксанчичы фӕлурс сӕрыхъуынтӕ ӕмӕ 
цъӕх цӕстытӕм фӕкомкоммӕ уӕвгӕйӕ, ӕз дӕр йӕ мад ӕмӕ 
йӕ фыдыл уымӕн ахъуыды кодтон ӕмӕ сывӕллон, мӕ кукла 
радавон, зӕгъгӕ, иннӕ уатмӕ куы ауад, уӕд бафарстон: 

— Йӕ мадӕн хӕрзаг цъӕх цӕстытӕ ис... 
— Ӕппындӕр нӕ,— цыма, чызгыл цыдӕр къӕм абадынӕй 

фӕтарст, уый хуызӕн сдзырдта Элинӕ.— Цъӕх цӕстытӕ йӕ 
фыдӕн ис. 

— Омӕ уӕд та йӕ фыдӕн. 
— Уымӕй цы зӕгъыс, уый зӕгъ!— цыма мын ме стыр рӕдыд 

сраст кодта, уыйау загъта Элинӕ. 
— Йӕ мады цӕстытӕ дӕр бынтон сау уой, уый мӕ нӕ 

уырны. 
— Ацы ран рӕстдзинадмӕ ӕввахсдӕр бацыдтӕ. Йӕ мадӕн 

та ис мыдхуыз цӕстытӕ... 
— Ӕмӕ бур дзыккутӕ,— йӕ ныхас ын мӕ зӕрды дарддӕр 

ахӕццӕ кӕнын уыд. 
— Рӕдийыс та... Сау дзыккутӕ ис йӕ мадӕн. Бынтон сау 

нӕ, фӕлӕ саумӕ ӕввахсдӕр. 
— Ахӕм хуыз мӕ цӕстытыл зынӕй ауайдзӕн. 
Элинӕ иуцасдӕр фӕхъус. Къуырццӕвӕны кӕй бахауд, уый 

бӕрӕг уыд, фӕлӕ уӕлӕмӕ ницы сдзырдта. Кӕсӕнмӕ бауад, 
йӕхимӕ кӕсыныл фӕцис. 

— Мӕнӕй фӕзӕгъыс, фӕлӕ ды дӕр кӕсӕн къаддӕр нӕ 
уарзыс. 

— Ӕз мӕхимӕ кӕсынмӕ не 'рбацыдтӕн... 
Иуцасдӕр та ӕнӕдзургӕйӕ алӕууыд, стӕй фӕныфсхастдӕр 

ӕмӕ сдзырдта : 
— Сау дӕр чи нӕу, фӕлӕ сау хуызмӕ хӕстӕгдӕр чи вӕййы, 

ахӕм сӕрыхъуынтӕ дын равдисон? 
— О. 
— Мӕнӕ мӕнмӕ ӕрбакӕс,— ӕмӕ йӕ дыууӕ армытъӕпӕнӕй 

йӕ дзыккутӕ хӕрдмӕ сфаста, стӕй цыма цӕуылдӕр фӕфӕсмон 
кодта, уый хуызӕн йӕ ныхасмӕ бафтыдта: — Уӕвгӕ бынтон 
раст нӕ загътон, мӕ сӕрыхъуынтӕй чысыл фӕлурсдӕр. 

— Иуныхасӕй, мыдхуыз. 
— О, о. Раст мӕ бамбӕрстай,— цыма, чысыл раздӕр цы 

къуырццӕвӕнмӕ бацыд, уырдыгӕй ӕнцонӕй раирвӕзт, уый 
хуызӕн. 

Уӕдмӕ фӕзынди Ксанчик дӕр. 
— Цы куыстай ӕрдӕбонсарӕй?— фӕрсы йӕ Элинӕ. 
— Ницы. 
— Куыд ницы? Дӕ кукла ссардтай? 
— О. 
— Ӕмӕ йӕ цӕуыннӕ рахастай? 
— Фынӕй кӕны. 
— Уӕдӕ уӕд хорз. 
Элинӕ кӕсӕны цурӕй рацӕуынмӕ хъавыд, фӕлӕ йын Ксан­

чик йӕ ибкӕйы фӕдджийыл ныххӕцыд ӕмӕ йӕ мӕнырдӕм 
Цӕуьщ нӕ уагъта. 

— Мӕ ибкӕ мын скъуыныс,— ныллӕгӕргуыбыр кӕнгӕйӕ 
йын йӕ хъусы бадзырдта Элинӕ.— Рауай, мӕнӕ ацы лӕджы 
фарсмӕ ӕрбадӕм,— ӕмӕ йын диванмӕ къухӕй ацамыдта. 

Чызг, марадз-зӕгъай, феггуырсын комы. 
— Ӕви йӕ нал зоныс? 
Чызг Элинӕйы фӕстӕмӕ балыгъд. 
— Цӕмӕй тӕрсыс? Уый хорз лӕг у. Кавказы цӕры. Кавка-

зы та ӕвзӕр лӕгтӕ нӕ вӕййы. 
Чызг Элинӕйы къухыл бынмӕ ӕрхӕцыд. Уый дӕр ӕм ӕр-

гуыбыр кодта. 
Ксанчик йӕ дыууӕ гыццыл армытъӕпӕнӕй хӕтӕлгонд ацар-

ӕзта ӕмӕ цыдӕртӕ сусу-бусу кӕныныл фӕци. 
Элинӕ йӕм фӕхъуыста, стӕй, дзырд куы фӕци, уӕд йӕ 

астӕу сраст кӕнгӕйӕ, загъта: 
— Кавказ кӕм и, зӕгъыс? Мах ныртӕккӕ дӕр Кавказы 

стӕм. Ацы лӕгӕн йӕ ном цы хуыйны, уый зоныс?— къухӕй 
мӕм амоны. 

Ксанчик йӕ сӕр дыууӕрдӕм батылдта. 
— Кавказы бӕрзонддӕр хӕхтӕй иу Хъазыбег хуыйны ӕмӕ 

йыл йӕ папӕ ахӕм ном сӕвӕрдта. Цӕмӕй хохау бӕрзонд 
ӕмӕ тыхджын уа. 

Элинӕйы ныхӕстӕй исты йӕ зӕрдӕмӕ фӕцыд, ӕви мыл 
чысылгай-чысылгай йӕхӕдӕг ӕууӕндын райдыдта — нӕ зо-
нын, фӕлӕ мӕм ӕввахсдӕр ӕрбацыд. Суанг мӕ акомкоммӕ 
бандоныл сбадыныл дӕр сразы. Диваныл сбадын кӕй нӕ ба­
куымдта, уый ма хуыздӕр дӕр уыди. Цӕмӕдӕр гӕсгӕ йын йӕ 
цӕсгом ӕнӕхъӕнӕй куы уыдтаин, уый мӕ фӕндыд. Йӕ 
хӕдфӕстӕ стыр рудзынгӕй мӕм арв хорз зынди. Иу мигъы 
цъупп дӕр ыл нӕ уыди. Уӕддӕр мӕм Ксанчичы цӕстытӕ 
цъӕхдӕр кастысты. Ӕ м ӕ уый ӕцӕгӕйдӕр афтӕ уыд. 
Иуцалдӕр хатты куы арвмӕ скастӕн, куы та-иу Ксанчичы 
цӕсгомыл мӕ цӕстӕнгас ӕрхастон, ӕмӕ-иу мӕм йӕ цӕстытӕ 
кӕддӕриддӕр цъӕхдӕр фӕкастысты. 

Сывӕллӕттимӕ дзурынмӕ арӕхсын хъӕуы. Иуӕй-иутӕ 
семӕ иумӕйаг ӕвзаг афтӕ ӕнцонӕй ссарынц, ӕмӕ сӕм кӕд 
хӕлӕгӕй нӕ амӕлын. Ӕнхъӕлдтон, мӕхицӕн кӕстӕртӕ куы 
фӕзынд, уӕд мӕ дзырдарӕхстдзинадыл бафтдзӕн, зӕгъгӕ, 
ӕрмӕст мӕхимӕ ахӕмӕй ницы раиртӕстон. Ксанчикимӕ мӕ 
дзурын фӕндыд. Фӕлӕ, цыма стыр чызг уыд, уый хуызӕн йӕ 
разы ныфсӕрмытӕ дӕн. Ӕфсӕрмы кодтон, цал уыдыстӕм, 
уалӕй, ома—мӕхицӕй, Элинӕйӕ, Ксанчикӕй. Чи зоны, ӕппӕты 
тынгдӕр — Ксанчикӕй, уымӕн ӕмӕ сывӕллоны цӕсты баф-

тынӕй та уӕлдай тынгдӕр тарстӕн. Хӕрзаг ма зӕгъа, ацы 
кавказӕгтӕ Хъазыбеджы хохы хуызӕн тыхджын сты— ацы 
ран Элинӕйы аххос«дӕр уыдис, уый мӕ рахуыдта хохы хуы­
зӕн тыхджын — фӕлӕ зондӕй дӕр къӕдзӕхӕй уӕлдай не 
сты, йӕгъгӕ. Цыфӕндыйӕ дӕр мӕ исты дзурын хъуыд ӕмӕ 
йӕ йӕ номӕй бафӕрсын сфӕнд кодтон, уымӕн ӕмӕ уый мемӕ 
базонгӕ, фӕлӕ ӕз нӕма. 

— Ды мӕ ном зоныс, фӕлӕ дӕхи ном та цы хуыйны? 
Чызг ныттӕстытӕ. 
— Дӕумӕ дзуры Хъазыбег, зӕгъ дӕ ном,—разӕнгард ӕй 

кӕны Элинӕ. 
Ксанчик йӕхи иуфарсырдӕм азилӕгау кодта ӕмӕ йӕ мид­

былты худы. Йӕ цӕстӕнгасыл бакӕсӕн уыд: куы йӕ зоныс, 
уӕд ма мӕ цы къахыс? Куыд рабӕрӕг, афтӕмӕй ӕцӕг афтӕ 
хъуыды кодта, ӕмӕ мын ӕнӕ алӕгъстӕгӕнгӕйӕ йӕ ном 
уымӕн нӕ дзырдта. Ноджы мын Элинӕ дӕр куы аххуыс код­
та, уӕд тыххӕй-фыдӕй йӕ дзыхӕй ссыди: 

— Ксанчик... 
— Ай дын замманай дзӕбӕх ном куы ис, уӕд ӕй ӕрдӕбон-

сарӕй цӕуыннӕ дзырдтай* Ӕз ӕй ӕнӕуи дӕр зыдтон, рӕсугъд 
ном дын уыдзӕн, уый. Стӕй-ма ноджыдӕр цы зыдтон, уый зо­
ныс?.. Айфыццаг дӕр афтӕ хуындтӕ... Ӕви нӕ хуындтӕ? 

Чызг йӕ мидбылты бахудт. Бахудт Элинӕ дӕр. 
— Дӕу фӕрсын: айфыццаг дӕр Ксанчик нӕ хуындтӕ? 
Ацы хат йӕ мидбылты худт хъӕрӕй худынмӕ рахызт. 
Ӕнхъӕлдӕн, ӕмӕ кӕдӕй-уӕдӕй мӕнӕн дӕр сывӕллӕт­

тимӕ иумӕйаг ӕвзаг ссарын бантыст. Дарддӕр мӕм ахӕм ар-
ӕхстдзинӕдтӕ куынӕуал разына, уымӕй тынг тарстӕн, фӕлӕ 
мӕ Элинӕ фервӕзын кодта: 

— Ацы горӕты ды мӕнӕй раздӕрӕй нырмӕ цӕрыс, стӕй 
ма дзы уымӕй размӕ дӕр уыдтӕ, кӕд-ма йӕ хъуыды кӕныс, 
уӕд мын ӕй дӕхӕдӕг дзырдтай — ӕмӕ дзы махӕн дӕр ис-
тытӕ куы фенын кӕнис, уый дӕ нӕ фӕнды? 

Ӕргом дзургӕйӕ, Элинӕйӕ ахӕм ныхӕстӕ фехъусынмӕ 
ӕнхъӕлмӕ кастӕн, уымӕн ӕмӕ зыдтон, рӕстӕгӕн аргъ 
кӕнынмӕ куыд дӕсны у, стӕй ӕдзухдӕр исты ногдзинад ба-
зонынмӕ кӕй фӕтырны, уый. Ноджы ма Ксанчикимӕ нӕ 
ныхӕстӕ хъӕрӕй худынӕй куы ахицӕн уыдаиккой, уый дӕр 
мӕ тынг фӕндыд ӕмӕ мын Элинӕйы фӕндон ӕхсызгон куын­
нӕ уыдаид! 

Фыццаг хайы кӕрон 

ХӔСТЫ БОНТЫ 

Ӕууӕнк нӕй калмыл. Буц митӕ йын ма кӕн, 
Зон , иу афон ӕрлӕдӕрсдзӕн йӕ марг. 
Нӕ фыды зӕхх фӕуӕй кодтам ызнагӕн, -
Сӕ рӕбынтӕ нӕ уӕйгӕнджытӕн— дзаг. 

Хӕсты рӕстӕг мӕгуырдӕр чи у мадӕй? 
Нӕ фарны бонтӕм чи систа йӕ къух?! 
Зынгхуыст лӕппутӕ рухсаг уӕнт, сӕ кадӕй 
Кӕлдзӕн ӕнусты байзӕддӕгтӕм рухс. 

Хӕлардзинад куыд ивд ӕрцыд фыдӕхӕй, 
Уый бамбӕрста йӕ цъаммар удӕй знаг, 
Фӕлӕ сырдау куы фӕлидза нӕ зӕххӕй 
Фӕрныджы зарӕг , уымӕй у тӕссаг. 

Кӕрӕфы ц и н — й ӕ мулкӕй дзаг къӕбицыл, 
Уый уаг ӕфсармӕй рагӕй дӕр у цух, 
Къӕрныхӕн та ызмӕст рӕстӕ г— бӕллиццаг 
Хӕлӕф кӕны кӕйдӕр бынтыл йӕ къух. 

Мӕ цӕстытыл ӕндӕр рӕстӕг дӕр уайы: 
Уым гуыры з а р ӕ г — хортауӕнты цин, 
Фысымы зӕрдӕ хорз уазӕгӕй райы, 
Цӕттӕ кӕны йӕ нӕртон фынг ӕфсин. 

Ныр ногӕй дуг Балсӕджы цалхау тулы, 
Сӕ уд, сӕ дзӕцц ӕлгъаг удтӕн — ч ы с с ӕ . 
Сослан дӕр та нӕ иртасы фыдгулы.. . 
Хъӕрзынц мӕрдты Къоста ӕмӕ Иссӕ. 

БӔСТЫ ФАРН 

Мӕ зӕрдӕ йӕ цинты уый зоны, 
Цы мын у нӕ бӕстӕйы фарн. 
Зӕрдӕдарӕн дӕлвӕзтӕ хонын, 
Рӕдау х у ы м — ныййарӕджы арм. 

Цы зарӕгӕй хоры ӕфсиртӕ 
Мӕн бафтауынц дисы, цӕмӕн? 
Ам стъалытӕ — р а й д з а с т д ӕ р , ирддӕр 
Фӕкӕнынц мӕ удӕн кӕлӕн. 

О, искуы зӕрдӕбын ныхӕстӕ, 
Тӕхуды, Къостайау ыссар! 
Куыд уарзӕм хӕлӕртты, сыхбӕсты, 
У афтӕ нӕ бӕстӕйы фарн. 

Куыд айв, куыд дзаг ысты хӕхтӕ, 
Уӕд адӕмӕн ахӕм базркад! 
Нӕ удтӕ нӕ И р ӕ н — цырӕгътӕ, 
Ӕнусты куыд нӕра йӕ кад! 

ФӔЗЗЫГОН ПАРК 

Парчы бӕлӕстӕ зынг д а р ӕ с ы — 
Туджы зылд, хусгонд сыфтӕр, 
Дымгӕ сӕ згъалынмӕ арӕхсы. 
Нал хъуысы цъиуты пӕр-пӕр. 

Бакӕс, у алы сыф аивгонд, 
Къухӕй йӕм бавнал, у ӕ д—мард . 
Ризгӕ сыбар-сыбур аивта 
Мӕргъты зӕрдӕбынӕй зард. 

-

Нал ӕй ӕмбарын ӕз а зынты: 
Сисы зӕлдаг сыф зыр-зыр, 
Уисхъӕд ныуулӕфы уазалӕй, 
Ӕви мӕхи уд хъӕрзы. 

Уалдзӕгмӕ туджы зылд дарӕсы 
Аивдзӕн райгӕ сыфтӕр. 
О, фӕлӕ адӕмы хъарджытӕй 
Цӕй-ма, цы фӕуа мӕ сӕр! 

Уазалриз, хуры бын, сӕрды дӕр, 
Бирӕты удтӕ кӕнынц. 
Бахызти иннӕты зӕрдӕты 
У а з а л а д — уымӕй сӕйынц. 

Иугай цӕмӕн бӕллӕм амондмӕ? 
Арвӕй цӕмӕн курӕм фарн? 
Цӕй-ма, кӕрӕдзийы бамбарӕм, 
Хуры тынтӕй нӕй хӕдзар. 



Уисхъӕды туджы зылд дарӕсы 
Аивдзӕн райгӕ сыфтӕр. 
О, фӕлӕ хъусын уал хъарджытӕ, 
Дардӕй т а — зӕйты уынӕр. 

ИУ ХАТТ МА МӔМ РАКӔС 

Арындзы, 1999 азы 19 мартъийы Стыр базары 
фыдбӕллӕхы чи фӕмард, уыдоны ӕмӕ мӕ биной-
наг Цъыккаты Фаризӕты ном. 

Рагуалдзӕджы хур нӕ хӕхтӕй 
Митын худтӕ сисы, 
Ацы уалдзӕг та фыдӕхӕн 
Мах нысхуыста рисы. 

Охх, нӕ Иры та цы мает и— 
Ивылд у нӕ сагъӕс. 
О, мӕ уды уд, мӕ къабаз, 
Иу хатт ма мӕм ракӕс. 

Удсудзӕн хъӕдгӕмттӕ И р ы — 
Чи та нӕм лӕбуры? 
Охх, мӕ каистӕ Цъыккатӕ, 
Стыр хатыр уӕ курын. 

О й , цы хӕеджын фесты адӕм 
Хуры бын уӕларвӕй? 
Уым зӕронд ус, уым сывӕллон— 
Сыскъуыдтой сӕ цардӕй. 

Дудгӕ бон — бӕллӕх ныесындз ис 
Цал мӕгуыры риуы! 
Цӕфты тугимӕ ӕвирхъау 
Мӕрдты туг куы сиу и. 

Уыцы бон цы ӕбуалгъ уыди-
Зӕрдӕтӕ рӕмудзы! 
Уыцы тугӕрхӕм нӕ Иры 
Бирӕ удтӕ судзы. 

С ы р д — фыдгӕнӕг, ау, нӕ зоныс 
Иу рӕвдыд дӕ мадӕй? 
Ау, нӕ фӕхъӕстӕ дӕ цинӕй, 
Сабидуджы адӕй? 

Кӕд хӕдмӕлхор д ӕ — гиенӕ, 
Ф и д и с с а г — дӕ аргъӕй! 
Цавӕр калм дӕ цъаммар зӕрдӕ 
Байдзаг кодта маргӕй? 

Нӕу мӕ бон ӕлгъитын искӕй, 
Зарӕгӕй-иу арфӕ 
Кодтон адӕмӕн мӕ удӕй, 
Ныр мӕ бон у тарст фын. 

Адӕймаг ӕрдзӕй рӕсугъд у, 
Худгӕйӕ йӕ цины. 
Ныр куыд уынон алкӕй цӕсты 
Тугдзых сырд, йе зины?. . 

Рагуалдзӕджы хур цъӕх арвӕй 
Зӕхмӕ касти джихӕй, 
Ацы уалдзӕг мын мӕ зӕрдӕ 
Фестын кодта ихӕй. 

О й , мӕ митджын сӕр ӕркъул ис, 
Денджыз у мӕ сагъӕс. 
О, мӕ уды уд Фаризӕт , 
Иу хатт ма мӕм ракӕс! 

1999 

ХӔЛАР 

Зынбыхсӕн бонтӕй фаг фӕхъӕстӕ, 
Уӕддӕр хӕрзиуджытӕй — ӕххӕст, 
Ӕ з — урссӕр лӕг, х ӕ л а р — мӕ кӕстӕр, 
Фӕлӕ йӕ уӕнгтыл бамыр хӕст. 

Дзыхарӕхст нӕу, уӕздан ныхӕстӕ 
Кӕны цыбыр ӕмӕ ӕлвӕст. 
Хӕссы ӕрвон зӕдтӕм йӕ лӕгъстӕ: 
— Мӕ Ирыл ма рауадзут хӕст! 



Хӕсты-иу ма фидӕм нӕ хӕстӕ, 
Нӕ цард нын ма кӕнӕд ӕнад, 
Нӕ мӕты сӕр- нӕ мад, нӕ бӕстӕ, 
Тыллӕгӕй баргӕ уӕд йӕ кад. 

РАЙГУЫРӔН БӔСТӔМ 
ӔРЫЗДӔХТӔН 

Ӕнӕ дӕу куы нал уыд 
Мӕ удӕн ыстӕфсӕн, 
Мӕ цӕстытыл уадис 
Нӕ сахар, нӕ уынг. 
Ӕз хуры тынтӕй дӕр 
Ӕнӕ дӕу ӕргъӕвстӕн, 
Мӕ бӕллицты х у ы з д ӕ р — 
Дӕ хурӕмдых уынд. 

Уӕд Терк дӕр йӕ цинӕй 
Мӕ цинтӕ ӕмбары, 
Йӕ пырхӕнтӕй хъазгӕ 
Фӕкалы тӕмӕн. 
Нӕ хӕхтӕ хӕлӕрттау 
Мӕ зӕрдӕйы дарын, 
Сывӕллоны рустау 
Сӕ у д д з ӕ ф — фӕлмӕн. 

Мӕ хъысмӕты цӕфтыл 
Фӕтых дӕн фыццаг хатт, 
Фӕлыгъдис мӕ разӕй 
Мӕ фӕндӕгты зын. 
Дӕ ныфсӕй, И р ы с т о н , — 
Дунейыл мын ахад! 
Мӕн ногӕй ды скодтай 
Лӕппуйау ныфсджын. 

1981 

ФӔЗЗЫГОН ИЗӔР 

Фӕззӕг ӕнкъард изӕр хъӕутӕм хӕссы, 
Хур у сырх-сырхид, фӕсхохмӕ кӕсы, 
Рагъӕй фӕстаг тын ӕруагъта: — Хӕрзбон 
Ӕрдзмӕ йӕ ацыдӕй хъары фӕсмон. 

Хивӕнд рӕсугъдау у хуры ныгуылд. 
Хивӕнд рӕсугъды мӕ зарӕг нӕ хъуыд. 
Бӕлӕстӕй згъӕлы игӕрхуыз сыфтӕр, 
Хъӕды фыдуаг дымгӕ систа уынӕр. 

Фӕззӕджы чидӕр нымайы йӕ фос, 
Чидӕр йӕ зӕрдӕйӕн агуры хос. 
Фосӕй мӕ кӕртыты не 'рбамбырд дзуг, 
З ӕ р д ӕ — зӕлахсӕгау. Хъазы мӕ туг . 

Стъалыйы тын у йӕ фӕндыры хъис, 
Зарджыты мулкӕй нӕ зоны ӕфсис. 
Хивӕнд рӕсугъдмӕ мӕ хъӕлӕс хъуысы, 
Азӕлд фӕстӕмӕ мӕхи хъӕр хӕссы. 

Уарзын, цы диссаг у, уарзын ӕз дӕу. 
Пушкинау исдугмӕ дзурын: «Ӕрлӕуу!» 
Хурау мӕм калдзӕн дӕ цӕсгом тӕмӕн.. . 
Хурау ныууагътай ӕнӕ рухсӕй мӕн. 

Хивӕнд рӕсугъдау у хуры ныгуылд, 
Батад ӕврӕгъты йӕ фӕстаг ныкъуылд. 
Бамил ис арвӕн йӕ цӕхӕр, йӕ арт, 
Хъусы мӕм стъалы, мӕ у д а у — ӕнкъард. 





Иронӕн йӕ мает йӕ былтӕй акалд. Йӕхи нал баурӕдта. 
Йӕ бынатӕй фӕгӕпп ласта, йе 'мбӕлццонӕн йе 'тӕрттӕ ацах-
ста ӕмӕ йӕ йӕ къӕхтыл алӕууын крдта. Уый исдуг фӕуыргъ-
уыйау, фӕлӕ хабар куы бамбӕрста, уӕд ма йӕхи аиуварс 
кӕнынмӕ бӕргӕ тырныдта, фӕлӕ йын уый йӕ хурх ацахста, 
уайтагъд нымӕты бынӕй ферттывта дзӕнгӕлтӕгӕнӕг хъама 
ӕмӕ уӕрдоны хицауы гуыбыны фистонмӕ бахызти. Цалдӕр 
уыеммӕ ивылд дон аныхъуырдта лӕджы, ӕрмӕст ма йӕ худ 
уылӕнты сӕрты згъордта. 

— Ӕвзӕр куыдзы фырт. Кӕй фӕмардтай мӕ туг, ме стӕгӕй, 
уыдоны мӕрдтыбӕсты дондзау хӕрӕг хъӕудзӕнис ӕмӕ уымӕн 
уӕддӕр сбӕздзынӕ,— знӕтӕй сдзырдта ӕнахуыр ирон 
бӕлццон. 

ХЪАЛОНИСӔГ 

Фыдыбӕстӕйы Стыр хӕсты азты адӕм зӕрдӕцъӕх фесты 
хъалониеджытӕй. Уыдонӕн та сӕ фылдӕр уыди, фронтӕй йӕхи 
чи тылиф кодта, ахӕмтӕ. Фӕсивӕд хӕсты быдыры сӕ туг кал-
дтой, уыдон та фӕсчъылдым адӕмы царм стыгътой. Афоныл 
йӕ бон йӕ хӕс бафидын кӕмӕн нӕ уыд, уымӕн-иу йӕ хӕдза­
ры ницыуал ныууагътой. Тардтой фос, хастой хӕдзарыдзаума. 
Сафтид-иу кодтой суанг хӕндгуытӕ дӕр. 

Уыцы рӕстӕджы иу мӕгуыр лӕг, Дауыт, зӕгъгӕ, цыдӕр 
фӕхӕеджын хъалониеджытӕй. Дауытӕн йӕ бинойнаг цалдӕр азы 
размӕ амарди. Лӕг баззад ӕнахъом сидзӕр сабитимӕ ӕмӕ сӕ 
мамӕлайы къӕбӕрӕй хаста. Фермӕйы хъомгӕсӕй куыста, уӕгъд 
рӕстӕг та йӕ хӕдзары куыстытӕ кодта Уыцы рӕстӕджы хъало-
нисӕгӕй куыста Вано. Алы бон дӕр адӕмы хӕдзӕртты зылд Фиу 
сӕвӕрдта фырнӕрдӕй, йӕ астӕуыл гӕрзбӕндӕн не 'рбахӕссыда-
ид ӕмӕ цыма йӕ сӕр йе уӕхсчыты аныгъуылд, афтӕ зынд 

Иу бон фӕссихор Вано Дауыты кӕрты балӕууыд ӕмӕ йӕм 
бухъхъытӕгӕнгӕ дзуры: 

— Дауыт, тагъддӕр ӕнӕ дӕлӕ-уӕлӕйӕ дӕ хъалон бафид. 
— Хуыцауы хатыр бакӕн, Вано. Ныртӕккӕ мӕм ницы ис. 

Мӕнӕ хуыцаубоны базары истытӕ ауӕй кӕндзынӕн ӕмӕ дын 
сӕ бафиддзынӕн,—лӕгъзтӕтӕ йын кӕны Дауыт. 

— Гъе-ри-гъа! Ныр мӕм цал дӕ хуызӕны фӕхаты афтӕ, 
уыдонмӕ куы хъусон. Ныртӕккӕ ӕхца мӕ къухы куынӕ уой, 
уӕд мӕ хъаст ма ракӕн. 

— Уӕуу-ууа, куыннӕ мыл ӕууӕндыс, дӕ рын бахӕрон? 
Мӕ сывӕллӕттӕ сыдӕй куы мӕлынц... 

фӕлӕ Вано кӕронмӕ хъусгӕ дӕр нал бакодта Дауытмӕ, 
уайтагъд, тъыфылтӕ калгӕ, фӕмидӕг хӕдзары, хъуамӕ исты 
ахӕсса. Ракӕс-бакӕс кӕны къуымты ӕмӕ дзы зӕрдӕзӕгъгӕ 
ницы уыны. Уӕд мӕнгагъуысты фӕмидӕг ӕмӕ дзы къулыл 
ауыгъдӕй ауыдта дзыхъхъынног сӕнӕфсиртыл хос пырхгӕнӕн 
аппарат. Уӕды рӕстӕджы ахӕм кусӕнгарз къухты ӕнцонӕй 
кӕцӕй ӕфтыди! Ванойӕн дӕр ӕхсызгон куыннӕ уыдаид. Рай-
ста йӕ ӕмӕ йӕ йе 'ккой скодта. Дауытӕн, мӕгуыр, йӕ хӕдза­
ры уыцы иунӕг хӕзна уыди. Стыр зынтӕй бафтыд йӕ къухы 
Калачы базары. Хъуыды кодта, зӕгъгӕ-иу дзы ныр адӕмӕн 
истытӕ акусдзынӕн,исты капеччытӕ иедзынӕн ӕмӕ-иу мӕ 
хъалон дӕр бафиддзынӕн. Фӕлӕ йӕ ныр Ванойы уӕхскыл 
куы ауыдта, уӕд йӕ цӕстытӕ цӕхӕртӕ акалдтой. 

— Вано, батъоно!— йӕ разы удаистӕй ӕрлӕууыди Дауыт.— 
Уый мӕ цардыхос, мӕ иунӕг хӕзна у. Мӕ сабиты мын сыдӕй 
ма амар. Дӕ хъалон дӕр дын уый фӕрцы фиддзынӕн. 

Фӕлӕ хъӕздыг мӕгуыры рисе кӕд ӕмбӕрста, Вано мурмӕ 
дӕр не 'рдардта Дауыты ныхӕстӕ, афтӕмӕй бӕхы рагъмӕ 
схизыныл архайы. 

Дауыт куы базыдта, нӕ йӕ ныууадздзӕн, ахӕедзӕн ӕй, 
уый, уӕд йӕхи нал баурӕдта, кауӕмбондӕй мих стыдта ӕмӕ 
дзы хъалонисӕджы фӕсонтӕ ныммырхта. Лӕг бадзой-дзой 
кодта ӕмӕ ӕмбыд кӕлдымау зӕххыл йӕ тъӕпп фӕцыди. 

Уайтагъд хъӕуыл айхъуысти, Дауыт лӕг амардта, зӕгъгӕ. 
Адӕм ныххӕррӕтт кодтой. Ванойӕн йӕ къухтӕ феууӕрстой, 
уазал дон ыл ӕркалдтой, ӕмӕ лӕг йӕ цӕстӕй ракаст. Хъел-
лӕуттӕгӕнгӕ сыстад ӕмӕ йӕ бӕхмӕ схылди. 

Дыккаг бон Вано Дауытыл тӕрхондонмӕ хъаст балӕвӕрд-
та. Дауыт йе'намонд базыдта, ӕнӕ 'рцахсгӕ йӕ кӕй нал ныу-
уадздзысты, йӕ сывӕллӕттӕ сидзӕр кӕй баззайдзысты, уый. 

Уыцы рӕстӕджы хъӕуы цард иу хъӕздыг лӕг. Уасил, 
зӕгъгӕ, йӕ ном. Уасилы районы хицауадӕй чи нӕ зыдта, ахӕм 
нӕ уыд. Ӕдзух семӕ ӕмвынг уыд ӕмӕ алы хъуыддаг саразын 
Дӕр йӕ бон уыди. Дауыт дӕр дын стыр дывыдонхуызӕй йӕ 
кӕрты куы балӕууид. Уый йӕ лӕмбынӕг ӕрфарста, базыдта 
Хабар ӕмӕ алыг кодта: 

— Иу дзӕбӕх минас. Цӕхджын хойраг мӕрдтӕй дӕр зда-
хы адӕймаджы. 

— Бӕргӕ, дӕ рын бахӕрон, ууыл куы баззаин,— йӕ зӕрдӕ 
барухс Дауытӕн. 

— Исты дӕм аминас кӕнинаг ис? — йӕ былтӕ асдӕрдта 
Уасил. 

Иу-цыппарыссӕдз литры бӕрц мӕм хорз сӕн и, стӕй, иу-
ӕртӕ путӕй фылдӕр чи 'рласдзӕн, ахӕм хуыгист. 

— Уӕдӕ-иу сӕ изӕры мӕнмӕ ӕрлас. Ӕз сӕ тӕккӕ абон 
фендзынӕн,— загъта ма Уасил, ӕмӕ сӕ ныхас ууыл ахицӕн. 

Ӕртӕ боны сӕ фынг нӕ систой районы хицӕуттӕ Уасилтӕм. 
Минас кодтой Дауыты мӕгуыр муртӕй. Дауыт та, мӕгуыр, йӕ 
сабитимӕ ӕххормагӕй йӕ гуыбыны къултӕ хоста хӕдзары. 
Ахӕстонӕй бӕргӕ фервӕзти, фӕлӕ йӕ хӕрдзтӕ йӕ хъалонӕй 
ӕртӕ хатты фылдӕр рауадысты. 

ЗИ У 

Нӕ фыдӕлтӕм бирӕ хорз ӕгъдӕуттӕ уыд. Зӕгъӕм, зиу 
кӕнын. Иу рӕстӕджы гуырдзиаг ӕлдар Елызбар Палавандиш-
вилийӕн йӕ хуымтӕ тынг рувинаг систы, ӕмӕ йӕ зӕрды 
ӕрӕфтыди зиу ракӕнын. Арвыста йӕ хъӕубӕстӕм, стӕй сы­
хаг хъӕутӕм дӕр. Ӕлдары зиуӕй йӕхи фӕстӕмӕ чи аласта-
ид! Уыцы бон йӕ хуымтӕ ӕмызмӕлд кодтой адӕмӕй. Ӕрлӕу-
уыдысты къордгӕйттӕй: и р — хицӕнӕй, гуырдзы — 
хицӕнӕй,ӕмӕ ӕрӕвнӕлдтой сӕ куыстмӕ. Гуырдзыйы бафӕн-
дыд ирӕттимӕ ерысӕй бафӕлварын. Се 'хсӕнӕй ракодтой, сӕ 
зӕрдӕ кӕуыл дардтой, ахӕм бӕрзонд, бӕзӕрхыг бурхил 
лӕджы. 

— Нӕ сыхаг ирӕттӕ! Мӕнӕ уый у Чъумпуридзе Глахо. 
Ерысы йыл лӕджы фырт никуыма фӕуӕлахиз, ӕмӕ нӕ тынг 
зӕрдиагӕй фӕнды, ам дӕр ма йын йӕ тых куы бафӕлварик-
кам. Кӕд уӕм исчи ис ахӕм, уӕд — табуафси. 

Ирӕттӕй иуцасдӕр рӕстӕг дзурын ничи сфӕрӕзта. Хъуы-
стгонд сын уыд Глахойы ном, ӕмӕ йӕ ныфс ничи хаста. 

Ӕппынфӕстаг се 'хсӕнӕй рахызт иу ацӕргӕ лӕг, Разден, 
зӕгъгӕ. Хӕстӕг бацыди гуырдзиӕгтӕм ӕмӕ сын цыбырӕй загъта: 

— Ӕз фӕлварын йемӕ ерысӕй. 
Гуырдзыйы фидарӕй уырныдта, Глахомӕ йӕ ныфс кӕй ничи 

бахӕсдзӕн, уый. Ӕмӕ ныр сӕ худын тыххӕй баурӕдтой, фӕлӕ 
дзургӕ ницыуал скодтой. 

Ӕрлӕууыдысты фӕрсӕй-фӕрстӕм дыууӕ ерысгӕнӕджы, 
ӕмӕ сын бацайдагъ хъазуатон куыст. Сӕ хӕс ахӕссынц рувгӕ 
адӕмы разӕй ӕмӕ та фӕстӕмӕ раздӕхынц. 

Уыцы рӕстӕджы ӕлдар Елизбар разылд йӕ хуымтыл ӕмӕ 
каст, йӕ зиууӕттӕ куыд кусынц, уымӕ. Тынг ӕхсызгон ыН 
уыд, адӕмы афтӕ зӕрдиагӕй кусгӕ куы федта, уӕд. 

Сихорафон сси. Хур арвы астӕуӕй йӕ зынг цӕстӕй нык-

каста. Адӕм тӕвды тыхсын райдыдтой, аууӕттӕм сӕхи айстой 
аулӕфынмӕ ӕмӕ уырдыгӕй кастысты дыууӕ ерысгӕнӕгмӕ. 
Уыдонӕн дӕр тӕвды сӕ хид лӕсӕнтӕ кодта, фӕлӕ йӕ Разден 
ницӕмӕ дардта. Ӕнӕмӕтӕй дзӕхст ласта йӕ къӕпийӕ. Гла-
хойӕн йӕ уд йӕ хъуырмӕ ссис. Йӕ цӕстытӕ хидӕй айдзаг 
вӕййынц ӕмӕ та сӕ йӕ цухъхъайы дысӕй асӕрфы. Йӕ 
хӕцъӕфтӕ ныттынг сты, фӕлӕ быхсы. Разденмӕ бакӕсы ӕмӕ 
уымӕн йӕ цӕсгомыл ӕгӕр-мӕгуыр фӕллад ӕнгас дӕр куынӕ 
рахаты, уӕд йӕ зӕрдӕ бамӕгуыр вӕййы. Фӕстагмӕ Глахо 
бынтондӕр бастад. Ӕнӕбары ма хылди Раздены фӕстӕ, стӕй 
ӕвиппайды зӕххыл йӕ тъӕпп фӕцыд ӕмӕ йӕ фындзы хуын-
чъытӕй туг ныссӕххӕтт ласта. Уайтагъд ыл йе 'мбӕлттӕ ам-
бырд сты. Чи йын йӕ фындзы къӕрмӕджытӕ тъыссы, чи йын 
уазал дон йӕ сӕрыл уадзы. Фӕлӕ, марадз зӕгъай, кӕд исты 
фӕразынц туг бауромынӕн. Уӕд ӕй бӕхыл авӕрдтой ӕмӕ йӕ 
хъӕумӕ аластой. 

Разден суанг изӕрмӕ йе 'мбӕлттимӕ хъазгӕ-худгӕйӕ фӕ-
куыста. Изӕры адӕм ӕлдары кӕрты ӕрӕмбырд сты ӕмӕ ра-
бадтысты минасы фынгыл. Уайтагъд ӕлдарӕн ерысгӕнджыты 
хабар аппӕлыдысты. Уӕд ӕлдар сӕрмагонд гаджидау рауагь­
та Раздены номыл ӕмӕ йын арфӕ ракодта йӕ диссадх<ы тых 
ӕмӕ арӕхсты тыххӕй, стӕй йын барвыста нуазӕн, ӕртӕ сомы 
ӕвзист ӕхца, басылыхъхъ, цъындатӕ ӕмӕ хисӕрфӕн. Иу 
афӕдз та йӕ хъалонӕй ссӕрибар кодта. 

НӔ ЧЫСЫЛ ХУРТӔН 

АСТЕМЫРАТЫ Изет 

ГӔЗӔЛТЫ Зӕлинӕ 

ТӔЛМАЦТӔ АНГЛИСАГ 
АДӔМОН СФӔЛДЫСТАДӔЙ 

КАРК 

— Хъуыдатт, хъуыдатт! Цы 'рбаистут?! 
— Дӕ райсом хорз уа , карк! 
— Зӕгъ-ма, дӕ цъиутӕ цал ысты, 
Куыдтӕтӕ у дӕ цард? 
— Дӕс мын ысты, дзӕбӕх ысты, 
Тӕригъӕдтӕ цы дзурон, 
Цыппар цъиуы дзы сау-сауид, 
Цыппар цъиуы дзы — бур-бурид, 
Дыууӕ та — хъулон-мулон. 

ӔРТӔ ЗОНДАБИЙЫ 

Ӕртӕ зондабийы фурды 
Тасы хӕррӕгъы цыдысты.. . 
— Готемӕгтӕ, дам , у ы д ы с т ы . — 
Куы уыдаид фидардӕр т а с , — 
Ныр та ма кӕниккам ныхас. 

УӔРКО 

— Цас къуымбил ратдзынӕ, цас, 
Ды, мӕ уӕрко, ацы аз? 
— Иу голлаг бабайӕн, 
Иу голлаг нанайӕн, 
Ӕртыккаг та гыццылтӕн 
Фӕйнӕ дыууӕ цъындайӕн. 

ХЪУЫЛӔГ ЦӔГЪДЫН 

— Кӕм дӕ, кӕм, 
Кӕм дӕ, кӕм?!— 
Бӕрдын нӕлхӕмӕ ныдздзуры: 
— Кӕм дӕ, кӕм, 
Кӕм дӕ, кӕм?! 
Гыццыл Джон лӕууы нӕ цуры. 
Тынг ӕнхъӕлмӕ дӕм кӕсы, 
Уый цӕрвджын гуылтӕ Мысы. 

ДОХТЫР ФОСТЕР 

Дохтырмӕ, Фостермӕ, 
Бадзырдтой Глостермӕ, 
Фӕндагыл ӕй уарын ӕрцахста — 
Ахӕм хуылыдз ын нылласта — 
Хусӕй йыл нал аззад хал. 
Загъта фырмӕстӕй: 
— Абонӕй фӕстӕмӕ 
Глостермӕ къахдзӕф дӕр — нал!. . 

О, сыгъдӕгзӕрдӕ, цӕстуарзон, куыстыл ӕнувыд адӕймагӕй зыд. 
той Аняйы йӕхӕлӕрттӕ. Цы хъуыддагмӕ-иубавнӕлдта, уый кодта 
разӕнгардӕй, биноныгӕй. Фаронафӕдзырайдайӕны«Махдуджы» 
кусджытызӕрды ӕрыфтыди Къостайы райгуырды ЫОазмӕсӕрма-
гонд номыр рауадзын. Хъуамӕ дзы уыдаид алыхуызон ӕрмӕг: уацтаз, 
мысинӕгтӕ, ӕмдзӕвгӕтӕ, автографтӕ, къамтӕ. Ахуыргӕнджытӕнсӕ 
куыстӕн исты ахъаз куыд фӕуыдаид, афтӕ. Кӕмӕн бахӕс кӕнӕм 
ацы ахсджиагхъуыддаг, зӕгъгӕ, нӕм ныхас куы рауад, уӕдфыццаджы-
фыццагдӕр нӕ зӕрдыл ӕрлӕууыди Тлаттаты Аня. Фембӕлдыстӕм 
йемӕ, баныхас кодтам. Кусынмӕ зӕрдиагӕй бӕргӕ бавнӕлдта, му-
зейтыл, архивтыл дӕр зилын байдыдта, иуцасдӕр ӕм ӕрмӕг дӕр 
ӕрбафтыди. Фӕлӕ... Адзалӕнмадзалнӕй... Цыбыррӕстӕгмӕне 
хсӕнӕй фӕхъуыд Аня... Уалдзыгон райдзаст бон ын фӕндараст загъ­
та мйе 'цӕгдунемӕ... 

Джиппы уадзӕм, Аняйӕнйӕ архивы чи баззад, ахӕм фольклором 
ӕрмӕг: «Уайдзӕфтӕ, ӕртхъирӕнтӕ, фидистӕ» ӕмӕ«Сомытӕ». Ре-
дакцийылӕйсӕмбӕлынкодта ТАУИТТЫФАТИМӔ. Зӕрдиагарфӕ 
йын кӕнӕм. Фатимӕ, хӕрзаудӕндыл кӕнӕддӕхистӕр ӕмбал Аня. 

Хъодзаты Ӕхсар 

УАЙДЗӔФТӔ, ӔРТХЪИРӔНТӔ, ФИДИСТӔ 

Уе'гӕрыл, не 'рыгӕттӕ, уӕвгӕ дӕр та, зӕрӕдты аууӕтты 
лӕвархорӕй цӕрын дӕ сӕрмӕ хӕсс! 

Дӕ ныййарджытыл, куыдз цы атона, уый куы нӕ ис, дӕхӕдӕг 
та ӕрвылбон дӕ дарӕстӕ зынаргьӕй-зынаргьмӕ раив-баив кӕныс. 

Ие фалӕрдӕм ницы хӕссыс, йе ацырдӕм, афтӕмӕй хъӕуӕй 
горӕты 'хсӕн цы лекка кӕныс, уый бӕрӕг дын нӕй. 

Уынгты зилыны бӕсты фӕлтау исты къухми райе, уый дын 
царды бабӕздзӕни. 

Уӕууа! Уӕу-уа, лӕппутӕ! Уӕ зӕронд мады иунӕгӕй куыд 
ныууагътат, кӕсинаг куы у. Уӕхи дӕр зӕрондмӕ хъӕуы, уӕхи, 
афтӕ ма-иу кӕсут! 

Рудзынгӕй дӕлӕмӕ-уӕлӕмӕ ракӕс-бакӕсы бӕсты дӕ 
дыстӕ бафӕлдах ӕмӕ рафенай. Рудзгуытӕй дунейы рухс куы­
нӕуал цӕуы, рыг сыл къухбӕрц куы сӕвӕрдта, пъолтӕ иннӕ 
ахӕм — адӕймаг сыл ӕрлӕууын ӕлгъ кӕны. 

Ацы уаты ӕрмӕст ды цӕрыс ӕмӕ худинаг дӕуӕн у — йӕ 
къултӕ царӕй пъолмӕ сӕгдзыд куы систы. Ӕндӕр ницы, фӕлӕ 
сӕ чъырӕй ӕнхъӕвзӕгау уӕддӕр ракӕн. Ӕниу ма сыл чъыр 
куыд фӕхӕцдзӕни! 

Бонизӕрмӕ дӕ хуыздӕр куыст ӕхсынӕнтӕ къӕпп кӕнын. 
Цыма дын сӕ цъӕрттӕ размӕ ту кӕнын дӕсныйы амынд у, 
бандоны цур къах ӕрӕвӕрӕн нал вӕййы 

Нӕ дзы конд ис, нӕ уынд, афтӕмӕй бинонтыл уӕлиау кӕны. 
Ай ма уагӕры йе уындджындӕр куы уаид,йе кондджындӕр, 

Уӕд ын цытӕ бантыстаид. 
Лӕг йӕ цӕсгом бахӕра, уый бӕсты амӕл. 
Искӕй хӕдзары ӕндӕрхуызы зилӕнтӕ хъӕуы. 
Ӕндӕр хӕдзармӕ куы ацӕуай, уӕд сихорафонмӕ хуыесӕн 

нал вӕййы, нал. 

115 



Ног чындз хъуамӕ,кӕдӕм ӕрцыд, уым агъуыстытӕ сӕртти-
вын кӕна. Дзӕгъӕл ратӕх-батӕхӕн дзы рӕстӕг нал вӕййы. 

Сӕударӕй дӕ хызын де уӕхскыл ацауындз хъуыддагхуызӕй 
ӕмӕ хӕдзарӕй федде у, уымӕй ӕхсӕвӕрафонмӕ кӕм 
дзӕбӕхдӕр абадон, цы дзӕбӕхдӕр ахӕронӕй горӕты уынгты 
зилы. Ӕз та бинонтӕн — кӕстӕриуӕггӕнӕг. 

Ӕз дӕ мӕ кард йӕ кӕрддзӕмы раджы нытътъыстон, фӕлӕ 
дӕм уый нымады дӕр нӕу. 

Ничи йӕм кӕсы, уылынджыйас йеддӕмӕ нӕу, афтӕмӕй 
цы дзых байгом кодта! 

Амӕн дзых ӕрмӕст хӕрынӕн ӕмӕ загъд кӕнынӕн у. 
Дзурынмӕ та йӕ чи аййафдзӕни. Афтид дзых! 
Хорз, ӕмӕ дыл ахӕм дзых ӕрзад, ӕндӕр сӕфт ӕмӕ сӕфт! 
«Дзыхӕй ӕххӕст, къухӕй ӕргъӕвст» дӕ хуызӕттӕй 

фӕзӕгъынц. 
Бирӕ дзурӕм, чысыл дзурӕм, дӕуӕн басӕттӕн нӕй. 
Ай диссаг нӕу! Сдзырды бар мын нӕй,- уайтагъд мӕ хъуы-

ры абадыс. 
Дӕ цард, дӕ бон мӕ ныхмӕ уӕвын. 
Ӕз дӕ цӕрайӕ цӕрын, ды та мӕ де сӕфт уыныс. 
Уагӕры дын ӕвзӕрӕй цы ракодтон, уыйбӕрц мӕ цы 

мӕстытӕ зоныс цымӕ! 
Мӕ дзыхыл мын цъутта сӕвӕр, сдзырд мӕ мауал бауадз! 
Кӕд мӕ ӕдылы хоныс, уӕд зон: ӕдылыйы ныхасмӕ бай-

хъусын дӕр хатгай пайда вӕййы, пайда. 
Афойнады хорзӕх дӕ уӕд! Хорз афоныл фӕзындтӕ! 

Кӕмӕддӕрӕгӕттӕ дӕр дӕуӕй раздӕр ӕрбамбырд сты 
фӕкӕсынмӕ. 

Дӕуӕй мӕ гал ӕгӕвдӕс, мӕ хъуг —ӕххормаг. 
Адӕймаг хуыздӕр ӕнхъӕл кӕмӕн уа, хатгай уый фыддӕр 

разыны. 
Дӕхи куыдӕй равдыстай, уыйфӕстӕ ма дӕм цӕмӕ 

ӕнхъӕлмӕ кастӕуа. 
Ӕрӕджиауы хорзӕх дыл ӕрцӕуӕд! Тынг куы хъуыдтӕ, 

уӕд дӕ адӕймаг ӕлхӕнынмӕ дӕр не ссардтаид! 
Байрӕджы кодтай, ныр дын уыдӕттӕ афон нал у. АлцЫ 

дӕр афоныл чындӕуы. Алцӕмӕн дӕр афон ис. 
Кӕдӕй-уӕдӕй ма! Дӕхи дӕр куынӕуал ӕвдисыс. Кӕм 

фесӕфтӕ? Цӕмӕй нӕ тӕрсыс? 
Хорз ӕмӕ дыл амбӕлдтӕн! Кӕдӕй нырмӕ дӕ агурын! Би-

нонтӕ куы фӕцудой, уӕд сыл хионтӕ дӕр куы атигъ кӕнынЦ 
сӕхи, уӕд ӕддӕрӕгӕттӕй цы хъаст чындӕуа! 

Хӕрам мӕм чи у, уый искӕй хъуаг фӕуӕд! Тӕхуды, искуы 
дӕ дзыхӕй иу зӕрдӕрухс ныхас фехъус! 

Де 'вирхъау ныхӕстӕм мӕ зӕрдӕ мӕ риуы ныддур вӕййы. 
Ды райгуырдтӕ ӕрмӕст загъд-заманайӕн. 
Дӕсны цӕмӕ дӕ— загъд ӕмӕ ӕлгъыстмӕ. 
Иӕ цӕрӕнбон бирӕ, дӕуӕн дӕ зӕгъинӕгтӕ чи 'рнымадта! 
Ӕмӕ ӕниу исты уӕлдай фӕуыдзынӕ, искӕй ныхас дӕм 

хъары! Куыннӕ стӕй! 
Йе 'нӕсӕттоны аххосӕй, дам, раджы кӕйдӕр дон фӕцӕйла-

ста. Уый ма уӕддӕр йӕ дыууӕ ӕнгуылдзы доны бынӕй хӕрдмӕ 
сдарыныл бацархайдта — ома «кардӕй нӕ — хӕсгардӕй». 
Ды дӕр уыйау, дӕхӕдӕг цы зӕгъай, ӕрмӕстдӕр уый... 

Уаих фӕуинагӕн, дӕ уайдзӕфтӕй мӕ сӕрӕн нал дӕн, тагъд 
мӕ мӕрдтӕм барвитдзынӕ! 

Уастӕн, мӕ амондыскӕнӕгӕн цы загъдӕуа, кӕд адӕмы 
фыддӕр ӕз нӕ дӕн, дыууӕрдыгӕй мӕ куы бахордтат! 

Адӕймаг йӕ ныхасӕй адӕймаг у. 
Мӕ фыдгул та йӕ ныхасӕн хицау ма уа. 
Дӕуау йӕ цӕсгом чи бахӕра, уый адӕмы цӕсты адӕймагыл 

нымад нал у. 
Дӕ уынд, дӕ конды фӕхъхъау фӕу! 
Бакаст хъуаг бӕргӕ нӕ дӕ, фӕлӕ ӕгоммӕгӕс ӕмӕ 

ӕнарӕхст... 
Зынаргъ дарӕс дар, ӕвзаргӕ хӕринаг хӕр, кусынмӕ та ху-

ыскъастӕу. 
Кӕс, ӕмӕ та уӕртӕ арӕзтӕй фӕуайы, хӕдзар та куыстӕй 

бӕз-бӕз кӕны. 
Зымӕгон боны цыбырыл ӕхсӕвы даргъӕй чи не 'фтауа, уый 

хӕдзары сылгоймаг нӕ хуыйны. 
Ӕллӕх, цы налат дӕ! 
Ӕнӕсӕттон! 
Басӕттӕн дын нӕй! 
Басӕттын никӕмӕн бакомдзынӕ. 
Дзыхӕй дыл ничи фӕуӕлахиз уыдзӕни. 
Дзыхӕн уаг зонын хъӕуы. 
Хӕрамы дзырддаг демӕ суӕд! 
Мӕ хӕрам демӕ сдзырддаг уӕд! 
Демӕ никӕй хал схаудзӕни! 
Адӕм дӕ сӕ хъуырмӕ сты. 
Дӕ фыддзыхӕй нал фӕразынц. 
Дӕ фыддзинӕдтӕ дӕ сӕрӕй уӕлдӕр. 
Ӕвӕццӕгӕн, адӕмӕн фыддзинӕдтӕ кӕнынӕн райгуырдтӕ. 

Алкӕй дӕр мӕлын хъӕуы, мӕлын, ӕмӕ дӕ кой фыдгӕнӕ-
гӕй баззайдзӕн. 

Дӕ байзӕддӕгтӕн дын фидис кӕндзысты адӕм. 
Фидиссаг фӕуыдзысты се 'мгӕртты 'хсӕн.Ныр дӕр сын дӕ 

митӕ фӕсномыгоӕй сӕ цӕстмӕ хорз фӕдарынц. 
Цасфӕнды дын фӕуайдзӕфтӕ кӕнӕд адӕймаг, уӕддӕр 

дӕхионтӕ кӕныс. 
Куыдфӕнды дӕр дын ма дзурон—цы уыдтӕ, уымӕй баз-

задтӕ. 
Сылгоймаг йӕ цӕсгом куы суадза, уӕд ыл дӕ къух ауигъ. 
Йӕ исӕй кӕуӕг сывӕллоны дӕр никуы барӕвдыдта. 
Сидзӕр сывӕллоны къухы ды кӕрдзыны къӕбӕр никуы рат-

тай. 
Дӕ исӕй дӕр «нӕй» дзурыс. 
Дӕ уд, дӕ цӕст «нӕй» зӕгъын. 
Иӕ исбон ӕддӕмӕ куы 'нхъӕвза, уӕддӕр йӕ цард, йӕ бон 

— «нӕй» зӕгъын. 
Нӕй, нӕй кӕны ӕмӕ бонвыддӕрмӕ дӕр уымӕн цӕуы. 
Дӕ фырзыдӕй дӕ исыл ис ӕфтауыс, цӕрын та дзы нӕ арӕхсыс. 
Зыдыка! 
Цъындцӕстӕй кӕсгӕйӕ дӕ бонтӕ фервыстай. 
Адӕмы ӕхсӕнмӕ ӕргомӕй рацӕуыны бӕсты алы сыбыртмӕ 

кауы хуынчъытӕй рагудзи кӕныс. 
Сар дӕ сӕр ! Дӕ бирӕ исбон хӕлӕттаг кӕндзӕн! 
Иу мӕгуыр кӕй никуы батавтай, уый дӕ мӕрдтӕм фӕнда-

гыл бафиддзынӕ бӕргӕ. 
Кӕд дӕ иу къух царвы дарыс, иннӕ мыды, уӕддӕр нӕ иу 

ранмӕ хъӕуы. 
Дӕлӕ кӕнай, уӕлӕ кӕнай— нӕ кӕрон иу у. 
Хистӕрау кӕстӕрӕн зонд бацамоныны бӕсты сӕ алы 

къахдзӕфӕн ӕфхӕрыныл нӕ ауӕрдыс. 
Ома йӕм сдзырд ис, куыннӕ стӕй, йӕ хъӕлӕсы дӕ ахӕс-

дзӕни!.Аххосджын уай, нӕ уай, иугӕр ӕм загъд цӕуы, уӕд 
йӕ размӕ чи фӕуа, уыимӕ —загъд-замана. 

Ныр Иры цытджьш хъӕбул хасты бынатӕй йӕ Райгуырӕн 
Ирмӕ куы 'рбалӕууид, уӕд цымӕ йӕ зӕрдӕхалӕн зарджытӕй 
кӕцы кӕнид? 

Цавӕр хабар у, фӕстӕмӕ фӕкастмӕ рӕбыны куы ниц�K
уадзут! 

Иучысыл банхъӕлмӕ кӕсын фӕразут, ӕз пецӕй тагъддӕ�@ нӕ
дӕн.Уӕд та нӕм ӕнахуыр уазӕг ӕрбалӕууыди. Къуымт�K
зилынц ӕмӕ ӕвӕрӕн ӕвӕрӕнӕн нӕ уадзынц! 

Удхосы фаг-иу уӕд та фӕуадзут адджинаг хӕдзары 
Удхосӕн бахъуыди, зӕгъгӕ, уӕд дӕр фӕстӕмӕ фӕкастмӕ 

ницыуал фӕуадздзысты дзӕбӕхӕй. 
Ие хорӕй нӕ цӕрыс, йе донӕй — уӕлхъӕдӕй куы бахус 

дӕ. Уый де 'гуыдзӕгдзинады бӕрӕггӕнӕн у. 
Акӕс-ма дӕ карӕнтӕм Сӕ цӕсгӕмтты туг ӕхсырӕмхӕццӕ 

хъазы, уыцы хъазгӕ-худгӕ. Ды та арвы калмау тарӕрфыгӕй цӕрыс. 
Дӕуӕй уӕлдай дӕр цӕттӕ-бӕттӕйӕ никӕмӕн ис, дзӕбӕх 

цард сихормӕ хуысгӕйӕ нӕ вӕййы. Кусын хъӕуы, кусын! 
Иры дзыхъхъы куы фӕзилай, уӕд дзы мӕнмӕ цытӕ ис, 

ахӕмтӕ,а-ба-бау, никӕмӕ ис— дӕлгом къус уӕлгом нӕ 
кӕнынц, фӕлтау хорз бахӕрдзысты. 

Ӕз мӕ мадӕн чызгӕн нӕ райгуырдтӕн, иу къорд боны уӕ 
куы нӕ бафӕлварон, уӕлӕ мӕ цӕгатмӕ мӕхи айсдзынӕн. Бак-
ӕсон уӕм, цымӕ цытӕ кӕниккат, куыдтӕ цӕриккат. 

Дӕ алыварсмӕ акӕс ӕмӕ дӕхи ӕппӕты мӕгуырдӕр ма 
хон, чи ма дын ис, уыдонӕн нымд кӕн. 

Ӕгӕр хиуарзон уӕвын нӕ хъӕуы, дӕхи ӕгӕр бӕрзонд ма 
'вӕр — бӕсты бикъ, комы дӕгъӕл нӕ дӕ, не 'ппӕт дӕр зӕххон 
адӕймӕгтӕ стӕм, алкӕмӕ дӕр нӕ йӕхи хъуагдзинӕдтӕ, йӕхи 
хъӕнтӕ. 

Цӕуыл былысчъилтӕ кӕныс, дӕуӕй цӕмӕй дӕлдӕр у дӕ 
курӕг? Алкӕмӕ дӕр йӕхи фаутӕ фаг. 

Ӕнӕфау адӕймаг та кӕй зоныс ӕниу? 
Ацӕуыс, ӕрцӕуыс ӕмӕ та уыцы мӕгуыр лӕппуйы фыд-

койтӕ райдайыс. Нӕ йын комыс, уӕд дӕ дзыхыл хӕц. 
Алчи дӕр хъуамӕ йӕ дӕргъмӕ дӕр кӕса, йӕ уӕрхмӕ дӕр, 

ӕмӕ искӕй койтӕ ма уӕнда . 
Иу дӕ хуызӕныл ма кӕд фӕхӕст уаид. 
Ды йын нӕ бакомдзынӕ, ӕндӕр зын ма фенӕд! 
Иудадзыг дӕхицӕй ма 'ппӕл. 
Хи ӕппӕлынӕй хуыздӕр суӕвӕн нӕй, ӕндӕра адӕмы ӕхсӕн 

�8�C цауддӕр бирӕ нал баззаид. 
Куыдӕй дӕ ӕрбаййӕфта, афтӕмӕй баззадтӕ: йе мӕрдтӕй 

�=ӕ дӕ, йе ӕгӕстӕй, 
Мӕрдтӕй ӕгӕсты 'хсӕн хъизӕмар кӕныс, сдзӕбӕх уай, 

�C�Cыл нӕ архайыс. 
Дӕхи кӕлӕхы галы уагъд цы акодтай, цы?! 
Магусайӕн ӕдзухдӕр йӕ туг мард вӕййы. 
Дӕхи уыйбӕрц ӕгуыдзӕгмӕ ӕруадз! 
Кӕстӕр хъуамӕ йӕ бынат зона, ды та хистӕрты разӕй дӕ 

Уьщаффӕтимӕ рагӕпп ласыс. 

фенхъӕлмӕ кастӕн, фӕлӕ дзӕгъӕлы,— мӕ фыдӕбоны ӕдде 

ма мӕстджынтӕ ныввӕййын. Уаих фӕуинагӕн, хӕдзар сымах 
хӕдзар у, уӕд уӕхскуӕзӕй цӕуылнӕ бавналут, мах дзы 
мӕрдтӕм немӕ ницы ахӕсдзыстӕм. 

Мӕ бон куыд уыди, гъе, къуыммӕ нӕ батардтат дыууӕ 
зӕрондӕй, фӕсдуар нӕ ихсыд цъылыны ӕвӕрд ӕркодтат. 

Кӕддӕр бон уӕхи дӕр мӕ бынатмӕ хъӕуы, уӕддӕр мӕ нӕ 
бамбардзыстут цымӕ. 

Мӕ фыдгул адӕмты фӕндиаг мӕ фӕкодтат, чындзы ад дӕ 
нӕ бавзӕрстон. 

Дӕ разагъды лӕджы адӕмы астӕумӕ ӕрттивгӕйӕ ма 'рвит! 
Дӕхицӕн алцы дӕр куы зоныс, уӕд уый цы кодта! 

Хорз ӕмӕ йӕхӕдӕг йӕхи къухтӕй алцӕмӕ дӕр арӕхсы, 
ӕндӕр цымӕ ӕдзӕллӕгтӕй йӕ куыстмӕ та куыд цӕуид? 

Цъаммар дӕ, уыййеддӕмӕ йын дӕ арм фынгӕн хъуамӕ дарис. 
Хъӕуы аргъ лӕппуйы йӕхимӕ ӕрыхъусын кодтай, сӕргуы-

бырӕй цӕуы. 
Йӕ зӕрдӕ йын ссау кодтай де 'нӕсӕттонӕй. 
Дӕ мӕрддзӕст, дӕ чъындыйӕ адӕмӕн уарзон лӕгшуйы йе 

'мгӕрттӕй схицӕн кодтай. 
Йӕ райгуырӕн хӕдзармӕ йын ӕмгар ӕрбакӕныны бар нӕй. 
Алӕггад кӕныны тӕссӕй фӕлтау йӕ иу был йе 'ннӕйы 

стъысдзӕн, стӕргай уыдзӕн, афтӕмӕй баддзӕни. 
Тӕргай кӕнынмӕ та хуымӕтӕг дӕ, ӕфсон дын хъӕуы! 
Хорз сиахс хъӕбулӕй уӕлдай нӕу, фӕзӕгъынц, мӕн ахӕм 

амондӕй дӕр хай нӕ фӕци. 
Бахъуаджы сахат сиахс хъуамӕ ӕнгом ӕрбалӕууа адӕй-

магмӕ, ӕцӕгӕлонау фӕрсырдыгӕй ма кӕса. 
Ахӕм тыхсты сахат дӕ каисты уӕлхъус ма у, фӕлӕ дӕхи 

хӕдзары хъуыддӕгтӕ араз! 
Уӕууӕй, уӕууӕй! Сиахсмӕ фӕбӕлл ӕмӕ фыдӕнхъӕл фӕу! 
Йӕ мастӕй хайджын, йӕ хӕрзтӕй ӕнӕ хай. Ахӕм сиахсӕй 

ӕнӕ сиахс хуыздӕр. 
Ӕниу нын нӕ чызгӕн хуыздӕр у — ацал-ауал азы йыл

ӕнӕ маеты дуг никуы скодта. 
Нӕ мӕгуыр чызг йӕ фындзы хъӕлӕй хуым кӕны, йӕ удӕй 

арт цӕгъды ӕнӕ хох бузныг, ӕнӕ быдыр бузныгӕй. 
Сӕрыхицауы карз митӕн кӕцы сылгоймаг ныффӕраздзӕ-

ни, ӕмӕ йӕ уд рафтыди, сфӕлмӕцыди мӕстытӕй. 
Фыргуыстӕй уыргӕфтыд фӕци, уӕддӕр хӕдзар йӕ къахыл 

слӕууынхъом нӕ кӕны,—бинонтӕ ӕмзонд, ӕмдыхӕй уӕхс-
ки-уӕхск куы нӕ архайой, уӕд сӕ цард йӕ гаччы нӕ бады. 

Алцӕмӕн дӕр афон ис, кусинаг дын ис—афоныл ӕй бакӕн. 
Дӕ кӕнинӕгтӕ тӕккӕ къуырцдзӕвӕнмӕ ӕртӕрыс. 
Алы хатт, алы хатт дын афтӕ фӕдзӕхсын, дӕ кӕнинӕгтӕн 

ӕмгъуыдтӕ ма кӕн, иумӕ сӕ ма 'мбырд кӕн. 
Ай дӕр та кӕмдӕр нынцъыхта. Кӕд мӕрдты исты ис, уӕд 

йӕ мад йӕ ингӕны къӕйтӕ стондзӕни. 
Дӕ мӕстӕй дӕ мад мӕрдты дыккаг мард акӕндзӕни, лӕппу. 
Алкӕй дӕр мӕлын хъӕуы, искӕд бон мӕрдты бӕсты дӕ 

ныййарджыты раз цы цӕсгомӕй ӕрлӕудзынӕ цымӕ? 
Дӕ мад дӕ мӕстӕй баруади, йӕ цармы бампылди, къӕлу-

айы къуыбары йас ныцци. 
Ӕрбацӕуӕгӕн ӕгъдау раттыны тыххӕй дӕхи змӕлын дӕр 

ма фӕкӕн ӕрыгон чызг уӕвгӕйӕ! Бирӕ дзы фӕбад, уӕдӕ! 
Мӕ бафхӕрӕг дӕ, фӕлӕ дӕ ӕз не 'фхӕрын. Хуыцауы бар 

дӕ кӕнын, уый дын ӕгъгъӕд фӕуӕд, уый дӕм ӕркӕсӕд. 
Ацы ӕнӕхсад счъилтӕм дӕр ма кӕс, сӕхиуыл куыд схӕцы-

дысты. 
Кӕм цы адзурыны бӕсты де счъилты гам сис. 
Фест-фӕгӕпп цы кӕныс, иучысыл дӕ бын ӕрхъарм кӕн. 
Хъуымыздзыхтӕ дӕр бынӕттӕ дзӕбӕх ӕрцахстой. 
Дӕ хуызӕтты дуг ралӕууыди. 
Цард ӕрцыди, ӕмӕ дӕ хуызӕттӕн.Адӕмы бирӕ фыдӕбӕт-

тӕн дӕ хуызӕттӕ хицау суӕнт, бӕллӕхы дуг! 
Дӕлӕ. кӕнат, уӕлӕ кӕнат— иуахӕмы рабӕрӕг уыдзӕни, 

ӕцӕгӕй цы стут, уый. 
Ахӕм зондыл хӕст куы уат, уӕд дард нӕ фӕхӕццӕ уъгдзыстут. 
Дард бӕстӕтӕ ӕмӕ дард горӕттыл цы мондагӕн зилут, 

уымӕн ма уӕ исчи рӕстырдӕм дзуапп раттӕд. 
Нал хӕдзар зӕгъут, нал — къона агурут. Уынгты баззадыс-

тут, ӕмӕ нын нӕ удты фыдӕбӕттӕ, фӕллӕйттӕ фондз аргъ-
ыл уӕй кӕнут нӕхицӕн. 

Фыдыуӕзӕгыл стырзӕрдӕ чи уа, уымӕй домӕн ницы ис. 
Уыцы мӕгуыры фӕллӕйттӕ куы нӕ бафидай, уӕд дзы дӕ 

мӕрдты хъис ссардзынӕ. 
Уыцы мӕгуырӕй цы 'хца расайдтай, уый дӕ мӕрдтӕмвӕн-

Аагӕн куы бахъӕуа, уымӕй нӕ тӕрсыс цымӕ. 
Мах, дӕумӕ гӕсгӕ, дӕ дӕлдӕртӕ неппӕт дӕр кӕрӕдзийы 

агурӕм ӕмӕ дын фӕсаууонмӕ тӕригъӕдтӕ кӕнӕм де 'дзӕст-
Уарзон, дӕ налаты тыххӕй. 

Хионӕй зӕгъай, ӕддагонӕй зӕгъай, фыддзинадӕй кӕмӕн 
Цы ракодтай, иууылдӕр дын хъаймӕты фиддон фӕуыдзысты, 
афтӕ-иу фӕкӕс. 

Ме 'ккой мын уӕззау уаргъ сӕвӕрдтай, дӕхӕдӕг уӕгъди-
донӕй хизыс. 

Цӕуылнӕ худай: де 'рбацӕуӕнтӕ—ӕфснайд, дӕ хӕринаг 
—конд ӕмӕ хъарм, дӕ дарӕс —сыгъдӕг. Ӕниу мӕнӕн куы 
уаид ӕвӕлмон цард! 

Утӕппӕт кӕнинӕгтӕ дӕумӕ куы кӕсиккой, уӕд дӕ 
кӕстӕртӕ фениккой, бӕргӕ. 

Кӕс, ӕмӕ та дӕлӕрдӕм фӕцӕуы, кӕс, ӕмӕ та уӕлӕр-
дыгӕй ӕрзынди. 

Уанцон нӕу, уанцон, сыхбӕсты цӕсты цӕмӕн ӕфтауыс дӕхи! 
Тӕргӕйттӕ кӕнынмӕ та дӕ чи аййафдзӕни. 
Кӕмӕн тӕргӕйттӕ кӕныс цымӕ? Дӕ хорздзинӕдтыл чи 

фӕкалди? 
Иу удӕй дӕ ӕз судзины быныйас дӕр ницы зонын. 
Хорз кӕмӕн уыдтӕ, тӕргай дӕр уымӕн кӕн. Уый дӕ ус, 

уый дӕхӕдӕг. 
Ничи уӕ хъуыди уӕхи удтӕй дарддӕр. 
Ӕгӕр ӕрӕгмӕ йӕ ӕрӕмбӕрстат уӕ рӕдыд цард. 
Йсчи дӕр ма йӕ хъӕбулы тугӕрхӕмттӕ скӕны? 
Сӕрд-сӕрддӕргъы хӕдзары ӕдзӕллагдзинӕдтӕм дӕ къух 

нӕ бакодтай . 
Къӕцӕл ма сис ӕмӕ йӕ йӕ бынаты ма 'рывӕр! Фӕлтау йӕ 

сӕрты ахиздзӕни. Бинонты бафхӕрынмӕ та гӕппӕй бады. 
Сӕрдыгон бон-сауизӕрмӕ мӕ фындзы рагъӕй хуым кӕнын, 

мӕ фыдӕбонӕн та аргъгӕнӕг нӕй. 
Дӕ уд, дӕ цӕст — ауайын. 
Хӕдзарӕй федде уӕвынӕй йын хуыздӕр хорз ма ракӕн. 
Тырыса хӕссӕгау йӕ балы разӕй атындзы. 
Бинонты астӕу къуытты у, ӕдде та йыл дзых базайы. 
Йӕ цоты астӕу не 'рбаддзӕни. 
Атъӕпп мын уа дӕ сӕр, мӕ сидзӕртимӕ мӕгуырӕй мӕ 

хъиутӕ куы хордтон, уӕд мӕ дуары къӕсӕрӕй куы никуы 
'рбахызтӕ. Ӕгӕр-мӕгуыр дӕ иунӕг зӕрдӕфӕлӕууӕн ныхас 
куы никуы сирвӕзти. 

Хур йӕ был сдарӕд, уымӕй сау талынгмӕ уынджы ратӕх-
батӕхы бӕсты чиныг рафӕлдах ӕмӕ йӕ бакӕс. 

Ацу, ӕрцу, ӕмӕ та мӕнӕ иннӕты дӕр йӕхиуыл ӕрӕмбырд 
кодта, афтӕмӕй фыдгойтӕ кӕнынц. 

Дыдынбындзытӕ фаджысы тӕфмӕ куыд тӕхой, афтӕ йыл 
ӕмбырдтӕ кӕнынц йӕхи хуызӕн лӕвархортӕ. 

Мӕ фыдгул та иудадзыг искӕй фыдгой кӕна.Дзуринӕгтӕ 
алкӕмӕ дӕр ис, фӕлӕ иудадзыг койтӕ нӕ хъӕуы. 

фыдгой фыдгӕнӕг у. 
фыдгой зӕрдӕкъахӕн у. 
Дӕ карз ныхас де 'ппӕт ӕвзӕр миниуджытӕн — 

сӕрӕ-вӕрӕн. 
Кӕуӕг сывӕллоны къухы йӕ къӕбӕр ратгӕ никуы ничи фендзӕн. 
Адӕймаг ма дзӕгъӕл куыдзӕн дӕр йӕ уӕлдӕйттӕ акалы, 

ды та —зынӕфсис. 
Йӕ исӕй нӕй чи зӕгъа, уымӕн йӕ бӕркӕдтӕ дӕлимонты 

хай кӕнынц. 
Дзӕгъӕлдзуаг адӕймаг хӕдзар никуы скӕндзӕн. 
Дзӕгъӕлкъах чи уа, уый хӕдзары хъуыддӕгтӕ нӕ уарзы. 
Ныййарджыты хӕрзтӕ ничи бафыста, фӕлӕ сӕ зӕронды 

бон рӕвдауинаг сты. 
Адӕймаг цот уымӕн фӕхӕссы, ӕмӕ йӕ зӕронд искӕй хъуаг 

ма уа, кӕйдӕр фӕсдуар ма амӕла. 
Дӕхи дӕр зӕрондмӕ хъӕуы, уый дӕ рох ма уӕд. 
Зӕронд рӕвдауинаг у сывӕллонау. 
Чызджыты арӕхӕй дӕхицӕн цардӕмбал сагурын ма базон. 
Усӕй ӕнӕ ус. 
Ахӕм усӕй ӕнӕ ус хуыздӕр. 
Сылгоймаг хӕдзары зилӕнтӕ куынӕ кӕна, уӕд ӕрхуы 
суа-

рийы аргъ дӕр нӕу. 
Йӕ сӕры хил фырӕнӕхсадӕй ныффист вӕййы. 
Цы гӕны фӕскъау , цы йӕ бецыччытӕ! 
Йӕхимӕ дзы рӕсугъд чи нӕ кӕсы!Йӕ цӕстытӕ дӕм куы 

сдзагъултӕ кӕна,уӕд дӕ бынатӕй змӕлгӕ дӕр мауал скӕн. 
Йӕ цӕстӕнгасӕй адӕймаг арвыталынгты лидзы. 
Бынбауинагӕн! Адӕмӕн дӕ зондамонӕг чи скодта, дӕхицӕн 

куы нӕ дӕ, уӕд! 
Кӕркхъус! Мӕ фыдгулы хӕдзарӕй дӕ хуызӕттӕ цӕуӕнт! 

Давӕггаг кӕрчытӕ чи хӕры, уый дӕр мын лӕгты 'хсӕн куы 
ралӕууы. 

Хорз ӕмӕ дын нӕмыг ӕрмӕст дӕ худы тенка ахаста, уый 
йеддӕмӕ ӕмбисонд нӕ кодтай карчы номыл! 

Кӕйдӕр кӕркдонмӕ бахъуызын дӕ сӕрмӕ 'рхӕсс! 
Тӕхуды, давды фӕндаг чи равзары, уыдоны сӕ къӕхтӕй 

ауындзын куы райдаиккой! 
Уӕ давӕггӕгтӕ уӕ хъуыры фӕбадой! 
Уӕлӕмӕ сыст, кӕд дӕ бандоныл ныхӕст нӕ дӕ, уӕд, 

хистӕртӕ дӕ уӕлхъус уырдыг лӕууынц, уый хорз куы уыныс! 
Уагӕры кӕдӕм тагъд кӕныс, хистӕры фӕндаг цӕмӕн фӕлыг 

кодтай, ӕрыгон чызг куы дӕ, ирон хъӕуы куы цӕрыс? 

Хистӕры разӕй дӕхи цӕмӕн фӕкодтай, йӕ фӕстӕ куы 
рахызтаис, уӕд дын худинаг уыдаид5 

Чындздзон чызг сдӕ, фӕлӕ абоны онг дӕ мады къух 
ницӕмӕй ма фӕрогдӕр кодтай. 

Уаих ӕрбауат, уаих, ныры фӕсивӕд, мад-фыды фыдӕбӕттӕ 
куы ницӕмӕ дарут! 

Уӕууа, уӕууа, мӕ фыдгул та ма ӕрмӕст йӕхи уды хорзд-
зинадӕн цӕра! 

Фест-фӕгӕппӕй дыл бон аивгъуыйы, иучысыл-иу дӕ бын 
бахъарм бауадз, ӕмӕ дӕ къухӕй исты рантыса. 

Уынгты цъылын! Уафс дын къуыриваг нӕ кӕны дӕлӕмӕ-
уӕлӕмӕ сӕпп-сӕппӕй! 

Дӕ карӕнтӕ хӕдзардарджытӕ сты, ды та мад-фыды ӕккойӕ 
дӕлӕмӕ нӕ хизыс. 

Иудадзыг гуыбынӕй цӕрӕн нӕй, цард бирӕ цыдӕртӕ домы, 
фӕлӕ дӕухмӕ нымады дӕр не сты. 

Нозтӕй хорз лӕгты рӕнхъмӕ ничима рацыди. 
Нозт лӕгӕн йе 'гъдау сафы. 
Нозтӕй лӕг ӕгуыдзӕгмӕ цӕуы. 
Мӕ хӕрам карз нозтыл сбӕндӕн уӕд! 
Дӕ нозт куы нӕ ныууадзай, уӕд куыд ӕнхъӕл дӕ, цал 

стӕм, уалӕй дыл хъоды бакӕндзыстӕм! 
Уымӕй уӕлдай къӕрттӕй цъула куы нӕ ӕппарай, уӕд 

хӕрзбон : ды —дӕхи, мах —нӕхи. 
Фырлӕгъзтӕйӕ ме 'взаг куы слыстӕг и, уӕд дын кӕдмӕ 

быхсон? 
Дӕуӕн дзурынӕй бафӕлладтӕн — ме 'взаг мӕ комы нал ахады. 
Фӕзӕгъын: нал ын бауайдзӕф кӕндзынӕн, уӕдӕ мӕ хӕрзтӕ 

дон — хиды бынты, фӕлӕ дӕм бает куыдз дӕр нӕ фӕлӕудзӕни. 
Адӕмы ӕфсӕрмӕй иучысылл ӕрхуд дӕхиуыл. 
Ӕллӕх-ӕллӕх! Де 'дылы митӕй мӕ сӕрӕн куынӕуал дӕн. 

Афтӕмӕй мӕ мӕрдтӕм барвитдзынӕ. 
Тӕхудиаджы бон акӕна, йӕ хъӕбулӕй зӕрдӕрухсӕй чи 

ацӕры! 
Сар дӕ сӕр кӕны, дӕ ныййарджыты бынатмӕ дӕ хъӕуы 

кӕддӕр дӕу дӕр! 
Дӕ фыдуаг митӕ ӕмӕ де 'нӕуаг хъуыддӕгтӕ хъусыны 

фӕлтау ӕхсӕны хъомгӕс куы фӕцыдаин. 
Де'нӕсӕттонӕй нӕ мӕрдтыл бафтыдтай. 
Дӕрдтыл фӕхӕтай, хӕстӕджыты фӕзилай, уӕддӕр д« 

фӕстаг дӕ райгуырӕн къонамӕ куы ӕрцӕудзӕни, уӕд мын 
цӕуыл тӕргӕйтты лидзыс? 

Дӕлдӕр ӕрхауай, амӕндтӕдӕттӕг Хуыцау, хуылфагӕй дӕр 
мӕ амонд куы нӕ фӕци! 
Уаих макуы ӕрбауай, бӕрзондыл бадӕг иунӕг кадджын 
Хуыцау, кӕд дӕ хорзӕхтӕй ӕнӕ хай цӕмӕн фӕдӕн. 

Гъе уӕууӕй, уӕууӕй, нӕ фӕсивӕд, Хуыцау дӕ нозтыл куы 
скодта! 

Ӕллӕх-ӕллӕх, ӕхцайӕ бафеие куынӕуал зонут, 
нӕлгои-мӕгтӕ! 

Ӕхцайы сӕрыл уӕ кӕрӕдзийы куы фӕцагътат, нӕ лӕппутӕ, 
уаих фӕуат! 

Мӕстӕлгъӕдӕй сӕ царды бонтӕ ӕрвитынц хистӕртӕ,
сы-махмӕ та уый нымады дӕр нӕу. 

Хуыцау дӕ фӕфӕлдыста ӕмӕ давынӕн. Уый бӕсты авд 
дӕлдзӕхы фӕу! 

Давӕггагӕй чи цӕра, уымӕн йӕ къухӕйдзаг бахӕрынӕн нӕ 
бӕззы. 

Хуыснӕджы фӕд чи 'мбӕрзы, уый йӕхӕдӕг дӕр фыдгӕнӕг. 
Хуыснӕгӕн фӕдӕмбӕрзӕг цал ис, ӕнхъӕлмӕкӕсӕг дӕр 

ӕм уал вӕййы. 
Мӕ хӕдзар мын дымгӕмӕдарӕгау ныккодтой нӕ «богал» 

фӕсивӕд. 
Хъуын-ӕрду ныл нӕ хӕцы, давын нӕ куы байдыдтой, уӕдӕй 

ардӕм. 
Ахӕм ма бӕллӕхы рӕстӕг скӕнгӕ уыди — дӕ хидвӕл-лойӕ дӕ

бон адӕмы нывӕн ма уӕд цӕрын! Спекулянттӕ нӕ се 'дзӕсгомӕй 
ныббырстой, ӕмӕ нӕ къухтӕ нӕ дзыхмӕ схӕссынӕн нал стӕм. 

Фӕллой кӕнӕм ӕмӕ уыдонӕн. 
Ӕхца сӕм гуппарӕй ӕппарӕм, ӕмӕ хӕдзармӕ рыстзӕрдӕ, 

рог хызынтимӕ здӕхӕм. 
Адӕмы сӕргъы адӕмы мыггаг адӕймаг куы 'рлӕууид, уӕд, 

чи зоны, уый цард нывыл сӕвӕрид. 
Нӕхӕдӕг дӕр стӕм аххоеджын нӕ мӕгуыраг уавӕрӕй — 

Цӕстмӕмитӕ нӕм ӕгӕр бирӕ ис, ӕргом дзырд не стӕм, фылдӕр 

т

тӕрсы йӕхи удӕн. 

СОМЫТӔ 
Мӕ мард фен, мидӕмӕ нӕм чи нӕ рацӕуа! 
Мӕ ингӕны ныккӕс, куы нӕ нӕм абадай! 
Уӕд мӕ судзгӕ мардыл фӕку, кӕд ӕз уыцы хабар хъусгӕ 

дӕр фӕкодтон! 

Мӕ фыдмард дӕм байхъуысӕд, кӕд мӕнмӕ искуы дӕ кой 
уыди. 

Мӕ цӕстытыл хӕцӕг фӕу! 
Ме 'дзард хъӕбулы стӕн. 
Уӕд мӕ мард дӕхи къухтӕй цынай. 
Уӕд мӕ Хуыцау мӕ сӕфт хъӕбулы уындӕй ӕнӕхай 

фӕкӕнӕд! 
Мӕ хъӕбулты быныл баззайон, ницы базыдтон! 
Мӕ иунӕджы мардӕй фӕдзыназон, кӕд дӕм ӕз исты хӕрам 

зӕрдӕ дарын! 
Мӕ иунӕджы быныл баззайон! 
Хуыцау мын иу боны цард дӕр ма раттӕд, кӕд ӕз иу хӕцъи-

лы гӕбазмӕ дӕр бавнӕлдтон! 
Мӕ хъӕбулы фыдтӕ бахӕрон! 
Уӕд йе 'мгӕрттӕй фӕхъӕуӕд, кӕд мӕ лӕппу исты фыдуаг 

ми ракодта. 
Уӕд мӕ мӕрдты бӕсты Барастыр дӕуӕн дондзау бӕх 

скӕнӕд! 
Хуыцау мӕ куыройдзау хӕрӕг фестын кӕнӕд, кӕд ӕз де 

ссинагмӕ фӕныхылдтон! 
Хуыцау мӕ цавддур фестын кӕнӕд ! 
Арв мӕ йе ставд дурӕй ӕркъуырӕд! 
Фыдусы ӕлгъыст мыл ӕрцӕуӕд! 
Хуыцау мӕ мӕ сау туджы фӕмӕцын кӕнӕд! 
Мӕ хъуг дӕ нартхорӕн йе 'мгӕрӕтты дӕр нӕ ацыди. Кӕд 

мӕнг зӕгъын, уӕд ӕй хъомырын айсӕд! 
Уӕд мӕ кӕрчыты кӕркрын (кӕркниз) ныххафӕд, кӕд дзы 

иу дӕр дӕ цӕхӕрадонмӕ бабырыд! 
Уӕд мӕ Хуыцау фыдвӕндаг фӕкӕнӕд! 
Мӕ мадыстӕн. 
Мӕ фыдыстӕн. 
Мӕ мад, мӕ фыды уындӕй ӕнӕ хай фӕуон! 
Мӕ къух дӕр ӕм кӕд бакодтон, уӕд мӕ стыр Хуыцау мӕ 

къухты низы фӕбадын кӕнӕд! 
Кӕд ӕнцад бадын нӕ фӕразыс, уӕд дӕ бадӕн дзӕгъӕлӕй 

аззайӕд! 
Кӕд дзаума дарынмӕ нӕ арӕхсы, уӕд ын дзӕгъӕл аззайӕд! 
Уӕд мын Хуыцау мӕ фӕззӕджы фӕллӕйттӕ мауал фенын 

кӕнӕд. 

ТЛАТТАТЫ Аня 

ТОКАТЫ АЛИХАНЫ СОНЕТ 
«ЦЫКУРАЙЫ ФӔРДЫГ» 

Ӕмдзӕвгӕйы идейон-аивадон мидис бӕстон равзӕрстой 
Хъодзаты Ӕхсар (чиныг: Токаты Алихан. Уацмыстӕ, Орджо­
никидзе, 1973, 64-69 ф.) ӕмӕ Джусойты Нафи (Ирон литера­
турӕ. Ахуыргӕнӕн чиныг астӕуккаг скъолаты IX кълцсӕн, 
Цхинвал, 1986, 65 ф.) 

«Цыкурайы фӕрдыг» ахуыр кӕнынц IX къласы. Ирон ли-
тературӕйы программӕтӕм гӕсгӕ ахуырдзаутӕ фыццаг хатт 
ам базонгӕ вӕййынц ӕмдзӕвгӕйы вазыгджын формӕ соне-
тимӕ. Алиханы сонеты идейон мидис ӕмӕ ӕмдзӕвгӕйы ӕна-
хуыр формӕ бамбарынӕн хъӕуы ахадгӕ методикой мадзӕлттӕ 
ӕмӕ арӕхстджын фӕзилӕнтӕй спайда кӕнын. 

Цыбыр эмоционалон разныхасы ахуыргӕнӕг дзурьк лирикон 
хъайтары арф хъуыдытӕ ӕмӕ тыхджын ӕнкъарӕнтӕ равдисынӕн 
поэт равзӕрста ӕмдзӕвгӕйы вазыгджын формӕ-сонет ӕмӕ 
уымӕй йӕ дуджы сфӕлдыстадон фӕлтӕртӕн бацамыдта фӕндаг 
дунейы литературӕйы зындгонд поэттӕ Данте, Петраркӕ, Шек­
спир ӕмӕ ӕндӕрты фӕлтӕрддзинадӕй нӕ мадӕлон ирон ӕвза-
гыл спайда кӕнын. Уый фӕрцы абон ирон поэзи хъӕздыг у со-
неттӕй, уыимӕ дӕр рифмӕты ӕппӕт хуызты быдимӕ. Уыцы 
хъуыддаджы стыр бузныг зӕгъын ӕмбӕлы Токаты Алиханӕн. 
Ӕнахуыр формӕйы поэты бон баци диссаджы идейӕ бавӕрын, 
абон дӕр ма дунейы прогрессивон цӕрджытӕн ӕппӕты актуа-
лондӕр цы проблемӕ у, уый ӕрӕвӕрдта йӕ размӕ— поэты размӕ 
ӕмӕ йӕ лыг кӕны бӕллиццаг хуызы— разы у хи царды аргъӕй, 
«зӕххыл Рухсы тын ӕркалын», дунетыл рӕсугъддӕр «фын та-
Уын». Уыдӕтты сӕраппонд лирикон хъайтар цӕттӕ у йӕ адзал 
ссарынмӕ «...ӕз талынгӕн ӕрхаудзынӕн йӕ тарфмӕ». 

Беседӕ саразыны фӕстӕ ахуыргӕнӕг фӕхъӕздыгдӕр 
кӕндзӕн ахуырдзауты дзуӕппытӕ, литературӕйы теорийӕ сын 

астӕуккаг скъолайы зонын кӕй ӕмбӕлы, ахӕм ӕрмӕгӕй (ам 
ӕмӕ дарддӕр литературой-теоретикон зонинӕгтӕн ӕрмӕг ист 
цӕуы чиныгӕй: Калоты Г., Джусойты Н. «Литературӕзонына-
ды терминты цыбыр дзырдуат», Орджоникидзе, 1971. 

Фыццаг касты фӕстӕ ахуырдзауты абарын хъӕуы раздӕр 
кӕй ахуыр кодтой, ахӕм ӕмдзӕьтӕтимӕ ӕмӕ раиртасын, 
«Цыкурайы фӕрдыг» формӕйӕ ӕндӕрхуызон кӕй у— стро-
фатӕ дыгайрӕнхъонтӕ, цыппаррӕнхъонтӕ, ӕхсӕзрӕнхъонтӕ 
не сты, ам ӕдӕппӕт ис 14 рӕнхъы. Уыдонӕй райдианы дыууӕ 
строфайы сты цыппаррӕнхъонтӕ, фӕстаг дыууӕ строфайы— 
ӕртӕрӕнхъонтӕ. 

Сонет формӕйӕ куыд арӕзт у, уый бӕлвырд бамбарыны 
тыххӕй ахуырдзаутӕ хъуамӕ зоной: цы у строфа, цавӕртӕ 
вӕййынц строфатӕ. 

Ӕмдзӕвгӕйы дыууӕ кӕнӕ цалдӕр рӕнхъы куы баиу 
вӕййынц, уӕд уый хуыйны строфа. Строфаты мидӕг рӕнхъытӕ 
иу кӕнынц кӕнӕ рифмӕты системӕйӕ, кӕнӕ ӕрмӕст иумӕй­
аг интонацийӕ. 

Строфайы цал рӕнхъы (стихы) уа, уымӕ гӕсгӕ вӕййынц: 
дырӕнхъон (дыстих, къайстих), ӕртӕрӕнхъон (терцет), цыппар-
рӕнхъон (катрен), фондзрӕнхъон (квинтет), ӕхсӕзрӕнхъон (сек­
стина), астрӕнхъон (октава), фарастрӕнхъон (нона), дӕсрӕнхъон 
(децима). Ӕмдзӕвгӕйы фӕлхатгӕнӕг алыхуызон строфаты ба-
иугонд формӕтӕй рауайы ног, вазыгджын строфатӕ. Хуыйнынц 
сонет ӕмӕ триолет (Амынд дзырдуат, 130 ф.). 

Строфайыл дзургӕйӕ ахуыргӕнӕджы размӕ сӕвзӕрдзӕн 
ӕндӕр фарст дӕр: цы хонӕм интонаци? Цы зонынц уыцы ли­
тературой-теоретикон ӕмбарынады тыххӕй ахуырдзаутӕ? 
Уыдӕттӕ сбӕрӕг кӕныны фӕстӕ «Цыкурайы фӕрдыг» дык­
каг каст кӕнынц. Ахуыргӕнӕг фӕрсы, ӕмдзӕвгӕйы цы сӕрма-
гонд нӕмттӕ ӕмбӕлы (Дзывгъис, Сафа, Уацилла, Ӕртхурон), 
уыдоны тыххӕй литературӕйӕ цы зонынц, хистӕртӕй цы фехъ-
уыстой. Урочы ацы этапы спайда хъӕуы дзырдуӕттӕй. Хорз у 
дзырды нысаниуӕг урочы бакӕсын. 

Кувӕндон ӕмӕ дзуӕрттӕн сӕ нӕмттӕ базонынӕй дарддӕр 
ӕмдзӕвгӕ хорз фадат дӕтты динимӕ бает ирон ӕгьдӕуттӕй цал-
дӕры мидис бамбарынӕн. Ӕмдзӕвгӕйы чи 'мбӕлы, уыцы кувӕн­
дон ӕмӕ дауджыты тыххӕй ӕрмӕг ахуыргӕнӕгӕн ӕххуысӕн; 

Дзывгъис— хъӕу Куырттаты комы. Фыййагдоны галиу фарс. 
Хъӕуы сӕрмӕ уырдыг къӕдзӕхыл лӕууынц хи хъахъхъӕнӕн 
рагон мӕсгуытӕн сӕ хъӕлдзӕг къултӕ. Этнограф Кокиты Ге­
орги куыд фыесы, афтӕмӕй Куырттаты цӕрджытӕ сӕ таурӕгъ-

ты зӕгъынц, уыцы фидӕрттӕ, "дам, ныппырх кодтой ногъай, 
ӕндӕр таурӕгъты та йӕ бӕттынц Персы шахы ӕрбабырстимӕ. 

Дзывгъисы хъӕуӕн йӕ хуссарырдыгӕй кӕроны ис чысыл 
аргъуан— Дзывгъисы дзуар, кӕнӕ Дзывгъисы Уастырджи. 
Аргъуаны уыди дыууӕ дзӕнгӕрӕджы, сӕ уӕлӕ гуырдзиагау 
фыстытӕ, лӕвар сын сӕ кӕй кӕнынц, уый тыххӕй. Уыдис дзы 
ноджы агтӕ ӕмӕ ӕвзист нуазӕнтӕ. (В.ИАбаев. Историко-
этимологический словарь осетинского языка, т.1) 

Сафа— ирон мифологийы ӕмӕ рагон ирон дины у къона 
ӕмӕ рӕхысы бардуаг. Иуӕй-иу таурӕгъты, стӕй ирон адӕ-
мон ӕгъдӕутты ӕвдыст цӕуы Куырдалӕгоны ролы, цыма къо-
найы рӕхыс ӕппӕты фыццаг уый скодта ӕмӕ йӕ уӕларвӕй 
зӕххон адӕмӕн ӕруагъта ӕххуысӕн, сӕ цард фенцондӕрӕн. 
Сафа— ома уӕлӕрвты цӕрӕг куырд— Хуыцау. 

Миллер фыесье Стыр комбӕттӕны (комдарӕны) ӕртыццӕг куы 
ралӕууы, уӕд ирӕттӕ куырдмӕ фӕхӕесьшц лыстӕг ӕфсӕйнаг 
телы гӕбӕзтӕ. Уый сӕ йӕ куырдадзы бахеиды, ӕмӕ уӕд ныййар-
джытӕ уыцы згъӕры гӕбӕзтӕ Сафайы кадӕн сӕ сывӕллӕттӕн 
сӕ хъуыртыл ӕрцауындзынц, цӕмӕй низ ӕмӕ рынӕй хызт уой, 
фыдбылыз сӕм хӕстӕг ма цӕуа, амондӕй тыхджын уой. 

Ирон лӕг-иу ӕнаххосӕй ӕфхӕрд куы 'ййӕфта, уӕд йӕ 
рӕстуды тыххӕй ард хордта къонайы раз йӕ уӕрджытыл 
лӕугӕйӕ, рӕхысыл хӕцгӕйӕ дзырдта: Ард хӕрын мӕнӕ Са­
файы сыгъдӕг сызгъӕринӕй... (ӕмӕ дарддӕр цы хъуыддаг 
уыдаид, уымӕ гӕсгӕ). 

Чызг чындзы куы цыди, уӕд хъуамӕ хӕрзбон загътаид сӕ 
къонайӕн. Къухылхӕцӕг ӕй ӕртӕ хатты ӕрзилын кодтаид 
артдзӕсты алыварс, йе 'хсаргардӕй рӕхысыл андзӕвӕд, 
афтӕмӕй. Чызг дӕр-иу бавнӕлдтаид рӕхысмӕ. 

Авдӕн ӕд сывӕллон ӕвӕрдтой къонайы рӕхысы бынмӕ 
ӕмӕ куывтой, сӕ ног гуырды фӕдзӕхстой: « Къонайы бардуаг 
Сафа, нӕ саби дӕ фӕдзӕхст, де уазӕг, амондджын гуырд 
фӕуӕд». 

Цӕмӕн кодтой ахӕм стыр аргъ рӕхысӕн? 
Ирон хӕдзары чи хъуыд, этнографтӕм гӕсгӕ, згъӕры ӕну-

сы ахӕм ӕфсӕйнаг дзаумӕттӕ нымӕцӕй бирӕ нӕ уыдысты. 
Цы сӕм ӕрхӕццӕ, уыдонӕн сӕ сӕйрагдӕр уыди къонайы 
рӕхыс. Уымӕ гӕсгӕ йын кодтой стыр аргъ. 

Ахуыргӕндтӕ цы фыесынц, уымӕй дарддӕр дзы, чи зоны, 
Уыди ӕндӕр хъуыды дӕр ма. 

Ӕртхурон. Ис ын дыууӕ нысаниуӕджы: арты бардуаг; ад-
ӕймаджы буары низтӕ— хӕплӕйттӕ чи фӕзынын кӕны, уыцы 

хуыцаухай. Се 'сдзӕбӕх кӕнынӕн дӕр уымӕ табу кодтой адӕм, 
уымӕн уыдысты лӕгъзтӕйаг. Йӕ дыккаг нысаниуӕг: Ногбоны 
размӕ (зӕронд нымадӕй) уыцы дауӕджы номыл кодтой сӕрма-
гонд чъири, хуынди ӕртхурон. Дзырдӕн йӕ арӕзт у афтӕ: 
арт+хурон, ома хурӕй гуырд, хуры фырт арт. 

Уацилла. Хорты бардуаг Хоруацилла, ӕрвнӕрд ӕмӕ 
ӕрвӕрттывды бардуаг. Хонынц ӕй Арвуацилла дӕр. Уый тыххӕй 
ис сӕрмагонд куывдтытӕ: 1. Хоруацилла! Нӕ хор, нӕ хос де 
уазӕг! Фыдих, фыдуарынӕй сӕ бахиз! 2. Арвуацилла! Сызгъӕ-
рин тӕбӕгъты дын фӕкуывдӕуа! Фыдбылызӕй нӕ бахиз! Дӕ 
цӕхӕртӕ хъӕдмӕ сараз, адӕм де 'уазӕг! Табу дын кӕнӕм! 

Уалдзӕджы фыццаг хатт арв куы ныннӕры, уӕд уый тыххӕй 
ирон адӕммӕ уыди ахӕм ӕгъдау: хӕдзары сывӕллӕттӕ 
лӕдзджытӕй госчъи ныххойӕнт сӕ тых, сӕ бонӕй. Уыцы 
рӕстӕг бинонты сылгоймӕгты хистӕр Хоруациллайӕ куры, 
цӕмӕй хортӕ афтӕ фесгуыхой, ӕмӕ сӕ фӕззӕджы фӕллой 
сӕ гонты мауал цӕуа, куывдты, чындзӕхсӕвты хӕринаг куыд 
фӕуой. Сывӕллӕттӕ рауарыны размӕ уынджы цӕугӕдоны 
тагъд-тагъд сӕхи ӕхсынц. 

Сонет анализ скӕныны размӕ дзырдарӕзтмӕ гӕсгӕ равза-
рын, цы амоны «Цыкура»: Цы дӕ хъӕуы, цӕмӕ бӕллай, уый 
къухы цӕй руаджы ӕфты, ахӕм фӕрдыг. Фӕлӕ ӕнцон нӕу йе 
ссарын, йӕ самал кӕнын, уымӕн ӕмӕ вӕййы калмы дзыхы. 
Къоста йӕ этнографион уацмыс «Особа»-йы цыкурайы 
фӕрдыгӕн ӕрфыста йӕ ас, йӕ хуыз, куыд зын у йӕ байсын 
калмӕй, уыдӕттӕ: «йӕ ас —хохаг хъӕдуры гагайӕ бӕлоны 
айчы онг, бурбын, чысылтӕ дзы рухс иннӕрдӕм хизы. Талын-
джы кӕны тыхджын рухс, уымӕй ӕххуыс у кӕлмытӕн ӕхсӕвы-
гон хӕринагыл цуан кӕнынӕн... Фӕрдыг кӕй дзыхы уа, уый 
алыварс ӕхсӕвыгон вӕййы дӕсгӕйттӕ хӕринаг агурӕг. Уыдон 
сӕхи мӕстджын цӕф ныккӕндзысты, сӕ «бӕркады фӕрдыг» 
сын байсынвӕнд чи скӕны, ууыл. 

Ахӕм цӕттӕгӕнӕн куысты фӕстӕ хъӕуы, ӕмдзӕвгӕйы 
идейӕ сбӕлвырд кӕнын. Сонетӕн йӕ текстӕй бӕлвырд у: ли­
рикон хъайтар карз тохы фӕуӕлахиз ӕвирхъау тӕссаг ӕрдзон 
тыхыл— калмыл. Цымӕ цавӕр хорз куры, цӕмӕн ӕй хъӕуы 
уыцы фӕрдыг, цӕй сӕраппонд бацыд удуӕлдай тохы. Ацы хъуы-
дытӕ раргомӕн равзарын хъӕуы сонетӕн йӕ композицион 
арӕзт: Райдиан строфайы-катрены лирикон хъайтар информа-
цийы хуызы хъусын кӕны, цыкурайы фӕрдыг ӕм ис, уый, стӕй 
йын дарддӕр нымайы йӕ диссаджы миниуджытӕ: зӕххон нӕу, 
фӕлӕ уӕларвон, «дзӕбӕх кӕны фыдниз, уый зоны рисе». 

Дыккаг катрены сбӕрӕг, ахӕм -алӕмӕттаг фӕрдыг лирикон 
хъайтары къухы ӕнцонтӕй кӕй нӕ бафтыди—нӕдӕр ын ӕй 
Дзывгъисы дзуар радта, нӕдӕр Сафа, нӕдӕр Уацилла, нӕдӕр 
Ӕртхурон.Йӕхӕдӕг ӕй байста калмӕй, схӕцыд, йӕ сау маргӕй 
цӕхӕртӕ цы калм калдта, ахӕмимӕ. 

Ӕртыккаг ӕмӕ цыппӕрӕм строфаты—терцетты лирикон 
герой-поэт нымайы, йӕ тохы сӕр цӕуыл уыди, цӕмӕ бӕллы, 
фӕндон ын цавӕр хорздзинӕдтӕ сты, уыдон: уӕларвмӕ 
фӕтӕхын, зӕхмӕ рухсы тын ӕркалын, дунетыл рӕсугъд фын 
тауын. Адӕмӕн уыйбӕрц хӕрзты куы бацӕуа, уӕд йӕхи удӕн 
цӕттӕ у суанг адзалмӕ дӕр. 

Раст хатдзӕг скодта ацы ӕмдзӕвгӕйы идейон мидисы 
тыххӕй Хъодзаты Ӕхсар. Цыкурайы фӕрдыг райгуырд адӕ­
мы сыгъдӕг бӕллицтӕй, сӕ хъӕздыг фантазийӕ: «Цыкурайы 
фӕрдыг у лӕджы идеал, цӕрӕнбонты бӕллиц, фӕлтӕрты зонд 
ӕмӕ зӕрдӕйы рухс». 

Программӕ «Цыкурайы фӕрдыджы» кой кӕнгӕйӕ амоны 
сонеты тыххӕй ӕмбарынад. Махмӕ гӕсгӕ ӕмдзӕвгӕйы фӕдыл 
литературӕйы теорийӕ ӕрмӕг райсын хъӕуы уӕрӕхдӕрӕй: 
сонеты фӕзыныны историйӕ, сонеты формӕйы домӕнтӕ: 
рӕнхъыты нымӕц, строфайы арӕзт ӕмӕ рифмӕты тыххӕй 
уагӕвӕрд. 

Ахуыргӕнӕг цыбыр лекцийы пайда кӕны ахӕм ӕрмӕгӕй: 
Сонет у италиаг дзырд, фӕзынди ХИ-Х1У ӕнусты Сонеттӕ 

фыстой Данте ӕмӕ Петраркӕ, Шекспир ӕмӕ бирӕ ӕндӕртӕ 
алы бӕстӕты. Сонеты формӕйӕ пайда кодтой Уӕрӕсейы по-
эттӕ XIX ӕмӕ XX ӕнусты, стӕй ныртӕккӕ дӕр. 

Италийы поэзийы уагӕвӕрдмӕ гӕсгӕ сонеты ӕмбӕлди цып­
пар хайы — йӕ 1-аг хайы ис дыууӕ цыппаррӕнхъоны (катре­
ны), 2-аг хайы — дыууӕ ӕртӕрӕнхъоны (терцеты), «Цыку­
райы фӕрдыджы хыгъд сты уыцы домӕнтӕ». 

Йӕ рифмӕты уаг сонеты (иумӕйагӕй) 1-аг катрены 1-аг 
стих у тӕлывӕрд 4-ӕм рӕнхъимӕ (ис-рисс). 

Кӕнӕ ма йын зӕгъӕн ис афтӕ катренты цыппаррӕнхъонты 
Дыууӕ фӕлхатгӕнӕг рифмӕйы вӕййынц тӕлывӕрд (кӕуыл 
дзурӕм, уыцы сонеты: ис-рисс; Дзывгъис — сыгъдис. Дыккаг 
ӕмӕ ӕртыккаг стихы сты ӕмкъул рифмӕтӕ: курон-хурон (1-аг 
катрены), Ӕртхурон — фыдхъулон (2-аг катрены). 

Редакцийӕ: Аняйӕн ацы уац уыд йӕ фӕстаг 
куыст. Баззад ын ӕрдӕгфыстӕй. 

фос нал уыд, ӕмӕ йын рафсон-бафсон кӕнын райдыдтой, нге 
мӕсыг нын фехӕлдтай ӕмӕ ӕнӕмастӕй дӕхи айс, зӕгъгӕ. Уый, 
мӕгуыр, тасӕй алыгъд ӕмӕ уӕлӕ рагъы тигъмӕ куы схӕццӕ 
ис, уӕд сӕм ныхъхъӕр кодта: 

— Карсанатӕ, мӕ фӕллой мын нӕ радтат, ӕмӕ уын уӕ 
мӕрдтӕн уӕдӕ фыдгӕнд кӕнын! (мӕрдты ӕлгъитын, исты 
ӕвзӕрдзинӕдтӕ сын ныффӕлдисын амоны дзырд фыдгӕнд). 
Уыдон ма йӕ бӕргӕ асырдтой, фӕлӕ ницыуал. 

Фондзыссӕдзаздзыд Дауыраты Къӕлӕуы 
фырт Хуысинӕйы дзырдтӕй йӕ 1959 азы 28 
июлы Ламардоны ныффыста Цагъаты 
Анастасия. 

Дзуццатӕ. Дзуццатӕ, дам, кӕмдӕр Гуырдзыйы цардысты. 
Уым сын ӕндӕр мыггаг уыди. Иуахӕмы лӕг амардтой ӕмӕ 
сын уым цӕрӕн нал уыд. 

Уӕд ралыгъдысты ӕмӕ Дӕргъӕвсы коммӕ ӕрӕфтыдысты. 
Уым лӕджы номыл сӕ мыггаг рацыд. Уыдон уыдысты фондз 
ӕфсымӕры, ӕмӕ дзы алкӕй номыл дӕр мыггаг баззади. Сӕ 
хистӕр Дзуцц хуынди, ӕмӕ уымӕй Дзуццатӕ рацыдысты. Стӕй 
иннӕтӕ та Огойтӕ, Тменатӕ, Цӕкулатӕ, Хуыгистатӕ. Тмен 
Дӕргъӕвсӕй алыгъд ӕмӕ уӕртӕ Санибагомы, Тменыхъӕу кӕм 
и, уым ӕрцард, ӕмӕ хъӕу уый номыл сси. Ӕвӕццӕгӕн, уӕды 
онг уым цӕрӕг нӕ уыди. 

Дзуццаты Мӕхӕмӕты фыртХадзымырзӕйы 
ныхӕстӕй йӕ Быдыры Дӕргъӕвсы 1964 азы 20 
июлы ныффыста Цагъаты Анастасия. 

Пораты мӕсыг. Дзантиатӕ сӕхи уӕзданыл нымадтой. 
Пораты сӕхицӕн кӕвдӕсард кодтой, фӕлӕ сын уыдон нӕ 
бакуымдтой. Уый фӕдыл Поратӕ Дзантиаты ныхмӕ мӕсыг 
амайын байдыдтой. Поратӕ йӕ-иу бон самадтой, ӕхсӕв та 
сын ӕй Дзантиатӕ ныппырх кодтой. Уӕд Пораты Гуыргъохъ 
загъта: «Сымах ӕй бон аразут, ӕхсӕв ӕй ӕз хъахъхъӕн-
дзынӕн». Афтӕмӕй сӕ мӕсыг сарӕзтой, ӕмӕ дзы Гуыргъохъ 
ӕрбадти. 

Уӕд иу бон Гуыргъохъ цуаны ацыди. 
Дзӕбидыр амардта ӕмӕ йӕ ӕрхаста Уӕдмӕ йын Дзантиатӕ 

йӕ мӕсыг байстой. Цады цурмӕ куы 'рхӕццӕ, уӕд йӕ размӕ ног 
чындз ацыди. Чындз йӕ размӕ ӕрлӕууыд, ӕмӕ йын лӕг загъта: 

— Бахатыр кӕн, фӕлӕ ӕз ахӕм лӕг нӕ дӕн. 
Уӕд чындз скуыдта ӕмӕ загъта: 

— Ӕз дӕр ахӕм нӕ дӕн, фӕлӕ дын дӕ мӕсыг байстой 
ӕмӕ куыддӕр хӕстӕг бацӕуай, афтӕ дӕ амардзысты. 

Уӕд ын лӕг йӕ къуыстил ӕриста, ӕмӕ йын дзӕбидыры 
мард йе 'ккой скодта. Йӕхӕдӕг фӕстӕмӕ Джимарамӕ аздӕхт. 
Рӕгътыл разылди. Сусӕгӕй мӕсыгмӕ бахъуызыд. Аууон ран 
ӕрбадт ӕмӕ сӕ ӕхсын байдыдта. Цалдӕр боны семӕ 
фӕхӕцыди. Сӕхицӕй сын ӕддӕмӕ ракӕсын никӕй уагъта, 
мидӕмӕ сын дон, хойраг бахӕссын. Уӕд уыдон адӕммӕ 
ӕххуысмӕ хъӕр кӕнын райдыдтой. Адӕм ӕм цыдысты 
Гуыргъохъмӕ, ӕмӕ сӕ йӕхимӕ хӕстӕг нӕ уагъта. 

Никӕмӕуал хъуыста. Гӕнӕн куы нал уыд, уӕд Куырттатмӕ 
йе 'рдхордмӕ арвыстой. Йе 'рдхорд фондзыссӕдз барӕгимӕ 
рацыд, ӕмӕ уыдон дӕр йӕхимӕ хӕстӕг нӕ уагъта. Уӕд йе 
'рдхорд йӕ топп аппӕрста ӕмӕ йӕм бацыди. Гуыргъохъойӕн 
гӕнӕн нал уыд. Уый дӕр йӕ топп аппӕрста ӕмӕ загъта: 
«Хуыцау дӕ ма сразы уӕд, мӕнгард куырттатаг, бадомдтай 
мӕ!» Уӕд загътой адӕм: Дзантиатӕ дыууӕ галы аргӕвдӕнт, 
дыууӕ цӕджджинаджы бӕгӕны бахсидӕнт ӕмӕ Гуыргъохъойы 
ӕрхонӕнт. (Цӕджджинаг — ӕрхуы аг, йӕ цыргъ лыггонд кӕмӕн 
у, ахӕм конусы хуызӕн; цыди дзы фондз ӕмӕ ссӕдз меркъайы. 
Цӕджджинагӕн-иу йӕхицӕн сӕрмагонд агуат скъахтой. 
Дурӕй-иу ӕй самадтой ӕмӕ-иу аг уым ауагътой. Йӕ хъусты 
та йын-иу агхъӕд батъыстой ӕмӕ-иу ӕй афтӕмӕй ӕрӕвӕрдтой. 
Бӕгӕны ӕвгӕнынмӕ та -иу лӕг ауагътой дынджыр 
даргъхъӕдджын куысиимӕ. Куыси-иу фӕрвӕй кодтой. 

Цӕджджинагӕн ӕхсӕз абазийы фыстой, цины хъуыддаджы-
иу ӕй куы ракуырдтой, уӕд. 

Зианы тыххӕй-иу ӕй куы ахастой, уӕд та — ӕртӕ дзулы, 
ӕвдасарм (базыг ӕмӕ фарс иумӕ фыхӕй), иу къуыстил бӕгӕны 
(фондз хъӕдын бедрайы), иу агуиан арахъхъ. Уыдон-иу ӕрхастой 
аджы хицауӕн. Аг та дыууӕ, ӕртӕ хӕдзарӕн иумӕйаг уыди, 
ӕмӕ-иу уыдон та байуӕрстой уыцы хойраг се 'хсӕн. 

Афтӕ бафидыдтой Гуыргъохъо ӕмӕ Дзантиатӕ. 
64-аздзыд Ӕмбалты Быдзыгойы фырт 

Бечийы ныхӕстӕй йӕ Хъахъхъӕдуры (хохы) 
1959азы 27 июлы ныффыста Цагъаты Анастасия. 

Тотыккатӕ. Тотыккатӕ ам, Хъахъхъӕдуры, цардысты. 
Уыдонмӕ иу хорз , ӕхсарджын лӕг уыди. Дзантиатӕ 
Мамсыратимӕ бауынаффӕ кодтой: уыцы лӕджы уӕхимӕ 
акӕнут, фенут ӕй хорз, ӕмӕ куы рацӕуа, уӕд цырагъ ахуыссын 
кӕнут ӕмӕ йӕ цӕвут. 

Афтӕ бакодтой ӕмӕ йӕ амардтой. Уӕд ма чи уыди 
Тотыккатӕй, уыдоны та ныццагътой Дзантиатӕ. Иу гыццьц 
лӕппу ма дзы аирвӕзт, ӕмӕ уый та Джызӕлмӕ алыгъди. 
Уӕдӕй фӕстӕмӕ Тотыккатӕй ам ничиуал цӕры 

99-аздзыд УыртатыДалийы фырт Бимболаты 
ныхӕстӕй йӕ хохы Хъахъхъӕдуры 1959 азы 27 
июлы ныффыста Цагъаты Анастасия. 

Фидаратӕ. .Фидаратӕ Ӕхсӕуы цардысты. Тегатӕй уыдыс­
ты. Лӕг амардтой ӕмӕ ралыгъдысты. Дыгурӕй Хохы Хъахъ-
хъӕдурмӕ ӕрбафтыдысты ӕмӕ уым фарстой, ам бонджындӕр 
мыггаг чи у, зӕгъгӕ. Уыдон сын Мамсыраты бацамыдтой. 
Мамсыратӕм бафысым кодтой. Стӕй уым цӕргӕ баззадысты, 
Сӕ фыдӕлтӕй иу хуынди Фидар, ӕмӕ уый номыл рацыд нӕ 
мыггаг.Рагон цӕрӕг кӕй нӕ уыдысты Дӕргъӕвсы, уый уымӕй 
дӕр бӕрӕг у, ӕмӕ нын ӕлхӕд зӕххӕй дарддӕр, фыды зӕхх 
нӕ уыди Дӕргъӕвсы (хохы). 

1876 азы гуырд Фидараты Тотыккы фырт 
Ханджерийы ныхӕстӕй йӕ Быдыры Дӕргъӕвсы 
1964азы 20 июлы ныффыста Цагъаты Анастасия. 

Таурӕгъ Ханджери фехъуыста йӕ фыд 
Тотыккӕй. 

АЛЫККАТЫ ХАЗБИЙЫ ТЫХХӔЙ 

Алыккаты Хазби гыццыл лӕг уыдис. Иуахӕмы цуаны ацыди, 
ӕмӕ йыл банафон. Гъе ӕмӕ Сау хъӕды ӕхсӕн бӕрзонддӕр 
бӕласы бын ӕрбынат кодта. 

Дӕлимонтӕ уӕд алы бӕрӕчет уырдӕм хӕссын райдыд-
той.Уыдоны ӕхсӕнмӕ Хазби ныццыд, ӕмӕ фӕйнӕрдӕм фӕ-
пырх сты. Уый сбадт ӕмӕ хӕрын байдыдта. 

Уӕд хӕйрӕджытӕ загътой: «Ай, мах ӕхсӕнмӕ зӕххон лӕг 
куы никуы ӕрбауӕндыд. Цӕй ӕмӕ йӕ ралгъитӕм!» Уӕд сӕ 
хуыздӕр загъта: «Цӕй, ӕмӕ ацы хорз лӕгӕн арфӕ ракӕнӕм!» 

Ӕмӕ йын раарфӕ кодтой: «Цалынмӕ адӕм уа, уӕдмӕ ацы 
лӕджы ном ма фесӕфӕд!» ^ 

Уымӕн нӕ рох кӕны адӕмӕй Хазбийы зарӕг. 

93-аздзыд Бадзуаты Елӕмырзӕйы фырт 
Цыппуйы ныхӕстӕй йӕ Дӕргъӕвсы (хохы) 1959 
азы 24 июлы ныффыста Цагъаты Анастасия. 

ЧЕРМЕНЫ ЦАРДӔЙ 

Хъобаны Тлаттатӕ цыПпар мыггаджы уыдысты: Алыккатӕ, 
Дспиатӕ, Бытъӕтӕ ӕмӕ Хъаныхъуатӕ. Се знаггадыл уыдон 
кӕрӕдзи мардтой (сӕ иу -иу иннӕимӕ рахыл, фос хуыммӕ, 
гъе уыгӕрдӕнмӕ бацӕугӕйӕ). 

Йухатт мӕм Тлаттатӕ бадзырдтой ӕмӕ мын загътой: «Мӕнӕ 
нын нӕ зӕххытыл дурӕй быру сараз, цӕмӕй уый тыххӕй 
кӕрӕдзиимӕ ма загъд кӕнӕм». 

Ӕхсӕз лӕджы мемӕ акодтон. Бафидыдтам. 
Ӕмӕ мын уӕд Тлаттаты лӕгтӕ бацамыдтой, цӕмӕй ӕз быру 

арӕзтаин зӕппӕдзты дуртӕй. Мемӕ бацыдысты зӕппӕдзтӕм 
иу къорд лӕджы зӕрӕдтӕ: Аспиатӕй Быдзыго, Алыккаты Гаппо, 
Бытъӕты Ислам ӕмӕ ӕндӕртӕ. Ӕмӕ мын загътой: «Ацы 
зӕппӕдзтӕй кӕцыфӕндыйы дӕр хал ӕмӕ дзы араз бырутӕ. 
Фӕлӕ мӕнӕ ацы ӕрдӕгхӕлд зӕппадзмӕ ма бавнал». 

Уыцы зӕппадз уыди ӕхсӕзтигъон. Йӕ иу тигъ уыди калд, 
иу дур та дзы дзӕвгар фалдӕр зӕххы сагъдӕй лӕууыди. Ӕз 
сӕ фӕрсын: «Ӕмӕ ма уый цы уӕлдай у иннӕтӕй? Уый мӕнӕн 
дӕр ӕнцондӕр кусӕн куы у, уӕд мын ӕй цӕуыннӕ уадзут 
халын?» Уӕд мын уыдон афтӕ зӕгъынц, уый, дам, Чермены 
зӕппадз у ӕмӕ йӕм ма бавнал. Уымӕн ӕм ма бавнал, ӕмӕ 
ардӕм Абхазы ӕфсад куы 'рбацыдысты, уӕд сӕм Сӕгъӕлхӕ-
нӕн къуыбырӕй фыййау ныхъхъӕр кодта: «Уӕ хӕдмӕлхор 
Тлаттатӕ, ныр Чермены куы нӕ амардтаиккат, уӕд ахӕм зыны 
уаиккат?!» Уӕд, зӕгъы, Чермены зӕппадз ныррызт, ӕмӕ йӕ 
тигъ уӕд акалди. Йӕ иу дур та дӕлдӕр асхъиудта ӕмӕ уым 
ныссагъди. 

Уӕд сын ӕз афтӕ зӕгъын: «Ӕхца нӕ, фӕлӕ мын уеппӕт 
бынтӕ куы дӕттат, уӕддӕр уын иу зӕппадзмӕ дӕр нӕ 
бавналдзынӕн ӕмӕ уын дзы бырутӕ нӕ сараздзынӕн». 

Уыдоны нӕ фӕндыди нӕ дзырд фехалын, фӕлӕ сын загътон: 
«Ӕмӕ Чермены уӕлӕуон цӕргӕйӕ куы нӕ уагътат, уӕд ма 
дзы мӕрдтӕй тӕрсут? » Уыдон мын загътой, уый, дам, мӕрдтӕй 
дӕр сихӕй цӕуы ӕмӕ дзы тӕрсгӕ кӕнӕм. 

Чермены амарын кодта Алыккаты Гаппойы фыд. Уый мын 
Гаппо йӕхӕдӕг дзырдта. Мӕ фыд, дам, ӕй асайдта Кӕсӕгмӕ. 
Гаппо уӕд тынг зӕронд лӕг уыди. 

Фондзыссӕдзаздзыд Дауыраты Къӕлӕуы 

фырт Хуысинӕйы ныхӕстӕй йӕ 1959 азы 28 

июлы Ламардоны ныффыста Цагъаты 

Анастасия. 

хом айчы. Алы чызгӕн дӕр-иу йӕ мад гуыл скодта. Хом 
ӕйчытӕй-иу хъайла скодтам, ӕмӕ-иу нӕхи хорз федтам. 

Тычч.ытӕй та-иу хъазыдыстӕм Тутырты. 
60-аздзыд Гадзиаты Хасӕхъойы чызг 

Хадзыгуайы ӕмӕ 70-аздзыд Мама ты 
Хъазыбеджы чызг Чабӕханы ныхӕстӕй сӕ 1959 
азы 20 июлы Уӕллаг Хъӕнийы ныффыста 
Цагъаты Анастасия. 

ГАЙЛА 

Гайла хуыдтой цыппӕрдигъон тӕскъ дуаримӕ. Йӕ дуар та 3 
гыццыл фӕхсӕй (фӕхс- кардӕй, йе фӕрӕтӕй амад фӕйнӕджы 
гӕбаз). Гайла-иу ауыгъд уыди рагон хӕдзары сылгоймӕгты 
хайырдыгӕй къулыл. Хъуыди кӕрдзынтӕ ӕвӕрынӕн. 

ХАЦЦОН ХАЙ 

Хуым бакӕнӕд кӕвдӕсард. Йӕхи мыггаг дзы байтауӕд. 
Бакусӕд ӕй (зӕхх та уыди ӕлдары). 

Фӕззӕг та йӕ мыггаг ахицӕн кӕнӕд. Иннӕ хор та дыууӕ 
ӕмбисы бакӕнӕд ӕлдаримӕ. Гъе уый уыд хаццон хай. 

Дзуццаты Гасейы фырт Хасӕхъойы 
ныхӕстӕй сӕ 1959 азы 1 августы Хъобаны 
ныффыста Цагъаты Анастасия. 

НАРТЫ ТАУРӔГЪТӔЙ 

Мӕ фыдыфыдыл астыссӕдз азӕй гыццыл къаддӕр цыдис. 
Уымӕй фехъуыстон ацы таурӕгъ. 

Нарты адӕмӕн Хуыцауы иунӕгдзинад сӕ зӕрдыл нал 
лӕууыд ӕмӕ сӕ риуы ӕмбӕрц цыдысты. Ӕмӕ сӕ фосы мыггаг 
раздӕр хӕрд фесты. Нал сӕм уыд фос, бахордтой сӕ, се 'мгъуыд 
куыд ӕрхӕццӕ, уымӕ гӕсгӕ. 

Уӕле цъӕх чи дары, уыцы кадджын Хуыцау сын-иу сӕ хуым 
ӕхсӕв кӕрдинаг фестын кодта, бон та сын-иу ӕй фесӕфта. 
Хор сын нал зади. Хӕринаг куы нал уыд, уӕддӕр, не стӕгдар 
ӕмбийын нӕ бауадздзыстӕм, зӕгъгӕ, цӕрдудӕй зӕппӕдзтӕм 
бахызтысты ӕмӕ уым бахус сты. Афтӕмӕй Нарт ӕмӕ Нӕртон 
фесӕфтысты. 

Нӕртоны фӕттӕ ӕз мӕхи цӕстӕй федтон. Уыдон уыдысты 
ӕфсӕйнагӕй конд Фаты астӕу иуфарсырдыгӕй уыди фӕрдыджы 

хуызӕн тымбыл бызычъигонд. Бӕрӕг астӕуӕй размӕ хъамайы 
хуызӕн уыд фат; бӕрӕг астӕуӕй фӕстӕмӕ та — туасы 
хуызӕн. Ӕрдынӕй-иу ӕй ӕхстой. Уыцы фӕттӕ ссардтон 
Скъӕрӕны комы, Хеланаты фӕндаджы рӕбын. Ныртӕккӕ дӕр 
ма уыцы фӕндаг бӕрӕг дары, цӕуы Куырттаты комырдӕм. 
Уым ис Хеланаты лӕгӕт дӕр. 

93-аздзыд Бадзуаты Елӕмырзӕйы фырт 
Цыппуйы ныхӕстӕй йӕ 1959 азы 24 июлы 
Дӕргъӕвсы ныффыста Цагъаты Анастасия. 

ӔРТӔ ӔФСЫМӔРЫ АРГЪАУ 

Ӕртӕ ӕфсымӕры уыдысты. Давын йеддӕмӕ ӕппындӕр 
кусгӕ нӕ кодтой. 

Ацыдысты ӕмӕ хъахъхъӕнынц фӕндагыл иуахӕмы. Ӕмӕ 
хохаг быдырӕй ӕрбацӕйцыди уӕрдонӕй. Уӕд дыууӕ хистӕры 
кӕстӕрмӕ дзурынц: 

Уӕртӕ йӕ уӕрдоны фӕстӕ йӕ фӕрӕт зыны Ацу, фелвас 
ӕй ӕмӕ йӕ дӕлдӕр фӕндагыл аппар. 

Афтӕ бакодта кӕстӕр. Уӕд ӕм дзурынц: 
— Далӕ дӕ фӕрӕт кӕм ахауд. 
Йӕ фӕрӕтмӕ куы азгъордта, уӕд ын дыууӕ ӕфсымӕры 

йӕ галтӕ феуӕгъд кодтой ӕмӕ сӕ хъӕды фӕмидӕг кодтой. 
Ӕрбахӕццӕ лӕг ӕмӕ галтӕ — нал. Катай кӕны. 

Ӕфсымӕртӕй иу йӕхи фӕфистӕг кодта, доны фаллаг 
фарсмӕ ауад ӕмӕ уырдыгӕй му-му кӕны (галы уаст кӕны). 
Афтӕмӕй хохаг дӕр йӕхи доны былмӕ фӕцарӕзта, уӕртӕ 
мӕ галты уасын уырдыгӕй куы цӕуы, сурын сӕ хъӕуы, зӕгъгӕ. 
•Йӕхи фӕфистӕг кодта ӕмӕ доны бауади. Уыцы хуызӕнӕй 
йын йӕ дзаумӕттӕ дӕр ахастой, ацырдыгӕй цы дыууӕ 
ӕфсымӕры уыди, уыдон. 

Лӕджы му-муйӕ дарддӕр дзы гал нӕ уыд ӕмӕ цы 'рбаздӕхтаид 
лӕг! фӕстӕмӕ 'рбаздӕхт уӕнтӕхъил, сӕргуыбырӕй Доны ӕрбауад 
ӕмӕ йӕ дзаумӕттӕ дӕр уым нал! Уӕрдоны цур лӕууы бӕгънӕгӕй 
Уалынмӕ йыл ӕрбафтыдысты дыууадӕс барӕджы. Дыууадӕс 
барӕджы сиахсы цыды уыдысты ӕмӕ йыл худьшц; 

— Мӕнӕ цы диссаджы ӕдзӕллӕгтӕй лӕууы! Уый сын ахӕм 
Дзуапп радта: 

— Мӕныл чи сӕмбӕлд, уыдон сымахыл дӕр сӕмбӕлӕнт, 
стӕй уӕд бӕрӕг уыдзӕни! 

Се 'мбӕхст бынаты ӕртӕ 'фсымӕры аргӕвстой иу гал. 
Физонджытӕ кӕнынц, бадынц арты алыварс. Уалынмӕ 

барджытӕ ӕрбахӕццӕ сты. Изӕр уыд ӕмӕ уыдоны р а з 

ӕрлӕууыдысты. Рауадысты сӕм дыууӕ ӕфсымӕры. Хистӕр 
арты раз бады. Дзуры сӕм: 

— Ой, ӕгас цӕуат уазджытӕ! Фысым бакӕнут, зӕгъгӕ, сын 
загътой. Баздӕхтой сӕ. Нозтджын фӕсивӕд уыдысты, сиахсы 
цыды чи уыди, уыдон. Сӕ бӕхтӕ сын сӕ къухӕй райстой. 
Уазджытӕ сӕхи ӕруагътой ӕмӕ афынӕйтӕ сты. Ӕртӕ 
ӕфсымӕры бӕхтӕ ӕрбаздӕхтой. Сӕ бухайраг худтӕ, сӕ ласгӕ 
къӕбӕлдзыг нымӕттӕ сын систой. Дыууадӕс бӕхыл сӕ 
ӕрбастой ӕмӕ бабадтысты фӕйнӕ бӕхыл ӕртӕ ӕфсымӕры. 
Аластой сӕ фӕсвӕдты ӕмӕ сӕ ныууӕй кодтой бӕхӕй, худӕй, 
нымӕтӕй. Се 'хца байуӕрстой ӕртӕ ӕфсымӕры. Ӕмӕ хистӕр 
ӕфсымӕр загъта: 

— Ӕз нал давын абонӕй фӕстӕмӕ. Йӕхицӕн хӕдзар дӕр 
скодта, ус дӕр ракуырдта. Рӕстӕджытӕ рацыди. Уӕд дыууӕ 
ӕфсымӕры загътой: 

—- Не ' ф с ы м ӕ р ы куы бабӕрӕг кӕниккам, цымӕ 
ӕнӕдавгӕйӕ уый та куыд цӕры 

Ӕрцыдысты хӕдзармӕ. Бадзырдтой. Ус сӕм рацыди, лӕг 
ам нӕй, зӕгъгӕ, фӕлӕ йӕ хӕдзар ам и. Мидӕмӕ сӕ бакодта. 
Цӕхх, кӕрдзын сын ӕрӕвӕрдта сӕ разы. 

Нарыл фӕхсын ауыгъд. Уыдон ӕм скастысты, ӕмӕ сӕ иу 
«къхы», зӕгъгӕ, скодта. Уӕд ӕм иннӕ дзуры: Нӕхи у. Уыдон 
ацыдысты. Лӕг ӕрцыд йӕ хӕдзармӕ, ӕмӕ йын ус загъта: 

— Абон дӕ дыууӕ лӕджы агуырдтой. Ӕмхуызон дыууӕ 
лӕджы уыдысты сӕ бакастӕй дӕр, ӕмӕ сӕ иу «къхы», 
зӕгъгӕ, скодта, уӕд иннӕ афтӕ зӕгъы: нӕхи у. 

Уӕд лӕг афтӕ зӕгъы усӕн: 
— Фӕхсыны райе ӕмӕ йӕ чырыны сӕвӕр. Уыдон ӕй давгӕ 

кӕндзысты. 
Ӕрфынӕй афон куы уыд, уӕд ӕрбацыдысты дыууӕ. Ердойӕ 

бынмӕ ӕвналынц ӕмӕ дзы къух ницӕуыл хӕст кӕны Уынӕрмӕ 
ус «цитт-цитт» скодта, кӕд гӕдытӕ сты, зӕгъгӕ. 

— Уӕ быны къускыл баззайут, цы гӕдытӕ стут! Фӕхсын 
уым нал ис: Ӕз ӕй чырыны сӕвӕрдтон, дӕгъӕл — мӕ 
нывӕрзӕн мӕ кӕлмӕрзӕны къабазы,— загъта ус. 

Кӕстӕр ӕфсымӕры уӕд дӕлӕмӕ ауагъта ердойӕ бынмӕ 
бӕндӕнӕй. Уый фӕхсын систа ӕмӕ йӕ слӕвӕрдта уӕлӕмӕ. 
Ӕфсымӕры дӕр сласта. 

Уӕд лӕг райхъал ӕмӕ йӕм афтӕ дзурьк 
— Усай, цытӕ дзурыс? Мӕ мидфынӕй дӕм куы хъуыстон 

ӕмӕ цыдӕртӕ куы дзырдтай. 

— Гӕдытӕ уыдысты уӕлӕ ӕмӕ уыдонимӕ ныхӕстӕ кодтон, 
нӕ фӕхсынмӕ нын, зӕгъын куы бавналой. 

Уӕд ын лӕг афтӕ зӕгъы: 
— Цырагъ-ма ссудз. 
Цырагъ асыгъта, ӕмӕ чырыны дуар — том, фӕхсын уым — нал 
Лӕг йӕхи ӕрбарӕвдз кодта ӕмӕ сӕ фӕстейы суры. Уӕд 

сӕ иу йӕхи хъуыдыйы фездӕхти каурӕбынмӕ. Хистӕр 
ӕфсымӕр, фӕхсын кӕмӕ уыд, ууыл йӕхи басӕрфта, фӕхсын 
райста ӕмӕ йын афтӕ зӕгъы: 

— Ауай ды дӕр, кӕд дӕхи хъуыдыйы цӕуыс, уӕд. 
Фӕхсын йӕ къухы куы бафтыд, уӕд фӕстӕмӕ йӕ хӕдзармӕ 

хъӕлдзӕгӕй згъоры. 
Дыууӕ давӕджы куы баиу сты, уӕд, дӕ фӕхсын кӕм и, 

зӕгъгӕ, иу иннӕйы афарста. 
— Ды йӕ нӕ айстай? 
— Уӕллӕгъи, йӕхӕдӕг ӕй фӕхӕссы! 
Уӕд кӕстӕр ӕфсымӕр йӕхи фӕтырындз кодта, цӕмӕй 

фӕхсынхӕссӕджы разӕй фӕуа. Кӕстӕр хистӕры разӕй 
ныххӕццӕ ис хӕдзармӕ. Тыргъы разылди, ӕмӕ усы къаба 
'мӕ кӕлмӕрзӕн уым ӕфтуанхъӕдыл. Къаба йӕ уӕлӕ акодта, 
кӕлмӕрзӕны йӕхи ӕрбатыхта ӕмӕ сбадт хӕдзармӕ 
ӕрбахизӕны. «Ус» ныхъхъарӕг кодта, лӕг дуарӕй куыддӕр 
ӕрбакаст, афтӕ: 

— Уой, цӕй мӕгуырӕй баззадыстӕм! Нӕ фӕхсыныл куы 
нӕ лӕууыдыстӕм, фӕлӕ нын нӕ хъуг дӕр куы адавдӕуыди, 
нӕ хъуг! Лӕг фӕхсын хӕдзармӕ бацӕуӕнмӕ баппӕрста, 
йӕхӕдӕг скъӕтмӕ фӕдисы фӕци. Давӕджы къухы та бафтыд 
фӕхсын, ӕмӕ лӕг ӕд къаба, ӕд кӕлмӕрзӕн фӕлидзы. Лӕг 
фӕстӕмӕ рауади скъӕтӕй. Йӕ уаты смидӕг. Хъуг уым куы и, 
уӕд цы дзӕгъӕлы ниуыс, зӕгъгӕ, усы нӕмын байдыдта. 

— Куы никуы уыдтӕн ӕз. 
— Ау, фӕхсын дӕм куы баппӕрстон ӕрбацӕуӕнмӕ! 
— Никуы уыдтӕн ӕз. 
Сӕхӕдӕг та мын ӕй ахастой, зӕгъгӕ, сӕ фӕдыл уайын 

байдыдта. 
Уӕдӕ йӕ кӕм бахӕрӕм, зӕгъгӕ, иннӕ 'фсымӕртӕ 

ныхӕстӕгӕнгӕ цӕуынц. Уый дӕр та сӕм йӕ хъус дары. 
Бауынаффӕ кодтой, уӕдӕ йӕ уыцы зӕппадзы куы нӕ бахӕрӕм, 
Уӕд нӕ ӕнӕ ссаргӕ нӕ ныууадздзӕни. Зӕппадзмӕ уыдон разӕй 
Йӕхи фӕкодта. Марды стӕгдарты бын бабырыд. Афтӕмӕй 
бахызтысты иннӕтӕ. Картофын цырагъ ссыгътой. Ӕрфидар 
ӕй кӕнӕм, зӕгъгӕ, загътой, ӕмӕ цырагъ Хуыцау лӕджы 

149 



дзыхмӕ ӕрхаста. Гъемӕ йӕ уым сӕвӕрдтой. Цырагъӕй 
дӕлӕмӕ лӕсӕнтӕ цӕуын куы байдыдта, уӕд ын йӕ былтӕ 
басыгъта ӕмӕ лӕг базмӕлыди. Уыдон фӕтарстысты, мӕнӕ 
стӕгдартӕ фестадысты, зӕгъгӕ. Фӕтӕррӕстытӕ ластой ӕмӕ 
лидзгӕ. Фӕхсын йӕхицӕн баззади. 

Гъе уыдонӕй куыд ницы федтат, афтӕ уын хорздзинӕдтӕ 
Хуыцау фенын кӕнӕд, мӕ хъусджытӕ, мӕ хӕлӕрттӕ. 

73-аздзыд Цырыхаты Зӕрӕбийы фырт 
Ладейы ныхӕстӕй йӕ 1959 азы 21 июлы 
Хъӕрмӕдоны ныффыста Цагъаты Анастасия. 

УАСТЫРДЖИ ӔМӔ ХӔЙРӔГ 

Хӕйрӕг Уастырджийыл сӕмбӕлд фӕндагыл, ӕмӕ йын хӕйрӕг 
арахъхъ аназын кодта. Уастырджи бахъӕлдзӕг ӕмӕ загъта: 

— Мӕнӕй чи уа, уый дзы ӕртӕйӕ фылдӕр ма баназӕд 
Ӕртӕйӕ фылдӕр дзы чи баназа, уый та мӕнӕй ма уӕд. Уый 
хӕйрӕджы фарс у, уымӕн ӕмӕ арахъхъ хӕйрӕджы хор у. 

Фидараты Тем болы фырт Джиуӕры 
ныхӕстӕй йӕ 1959азы 23 июлы Хохы Санибайы 
ныффыста Цагъа ты Анастасия. 

УЫЛЫНГ 

Иу мӕгуыр лӕгӕн райгуырди лӕппу. Мӕгуыр лӕппу уыди, 
мад ӕмӕ фыд ӕй ӕппындӕр ӕддӕмӕ нӕ уагътой. Афтӕмӕй 
мидӕгӕй хъомыл кодта. Иу бон куы уыд, уӕд мад ӕмӕ фыдӕн 
афтӕ зӕгъы: 

— Далӕ лӕппутӕ къорийӕ хъазынц ӕмӕ ма мӕн дӕр 
ауадзут. 

Рацыдис ӕмӕ лӕппутимӕ йӕхи хъазӕг скодта. Ӕмӕ сын 
сӕ къори систа. Къори фехста, ӕмӕ авд хохы ӕдде фӕци. 
Сывӕллӕттӕ йыл сӕхи ныццавтой, ӕмӕ сӕ уый ӕрбамбырд 
кодта, ӕмӕ сӕ иу уӕрдӕхӕй иууылдӕр иумӕ сбаста. 

Хъӕу ыл рамбырд сты. Мӕгуыр мадӕн ӕмӕ фыдӕн загътой: 
— Кӕнӕ мах астӕуӕй сыст, кӕнӕ дӕ фырты исты фӕкӕ. Кӕннод 

уый куы рахъомыл уа нӕ астӕу, уӕд махӕн ам цӕргӕ нал у. 
Ӕмӕ йӕ мад загъта: 
— Уӕ дӕ рын бахӕрон, цы кодтат, цы хабар у? Ӕмӕ, дам, 

ӕй абон ахӕм хъаруджынӕй федтам, ӕмӕ нын нӕ сывӕллӕтты 
дыууадӕсӕй иумӕ бӕрз уӕрдӕхӕй сбаста. 

Мад ӕмӕ фыд ныккуыдтой: 
— Махӕн лидзын нӕ бон никуыдӕм у, йӕхи йын арвит-

дзыстӕм. 
Ӕмӕ йӕ арвыстой. 
Ацыди лӕппу иу куырдадзмӕ ӕмӕ скӕнын кодта ӕфсӕйнагӕй 

ӕхсӕз путӕй къори, стӕй ӕртӕ путӕй кард ӕмӕ уырдыгӕй 
араст. Фӕндагыл фӕцӕуы. Йу йӕхицӕй хистӕр ӕртӕ путы 
пуртийӕ хъазы. Ӕмӕ йыл лӕппу бацин кодта, ай мын ӕмбалӕн 
бабӕздзӕни, зӕгъгӕ. Дарддӕр баныхас кодтой: иумӕ цом 
фӕндагыл. Ӕмӕ араст сты. Иу ахӕм лӕгыл сӕмбӕлдысты, 
ӕмӕ йӕ зӕвӕтӕй къӕдзӕхтӕ халы Ӕмӕ бацин кодтой, ай 
дӕр та нын ӕмбал, зӕгъгӕ. Бахӕццӕ сты иу хъӕумӕ. Хъӕуы 
нӕдӕр адӕймаг, нӕдӕр дзы фос, нӕдӕр маргъ, куыдз, гӕды. 
Бауынаффӕ кодтой: ам уал иу къорд бонтӕ бафӕстиат уӕм. 

Дыууӕйӕ цуаны ацыдысты. Баззади бынаты, йӕ зӕвӕтӕй 
къӕдзӕхтӕ чи хӕлдта, уый. Ӕмӕ сихор скодта йе 'мбӕлттӕн 
се 'рцыдмӕ. Кӕсы, ӕмӕ уасӕгыл бадгӕ лӕг ссӕуы. Йӕ дӕргъ 
дӕр— уылынг, йӕ уӕрх дӕр— уылынг, ӕмӕ йӕ зачъетӕ йӕ 
астӕуыл бает. Афтӕмӕй йӕм схӕццӕ. Дис кодта йӕхимидӕг, 
куы никуы ма федтон ахӕм диссаг, ахӕм гыццыл лӕг, стӕй 
уасӕгыл бадгӕ. Дӕ бон хорз уа, зӕгъгӕ, йӕм дзуры. Ӕгас цу, 
уазӕг, зӕгъгӕ, йын уый дӕр дзуапп радта. 

— Фӕндаггон лӕг дӕн, тынг ӕххормаг дӕн, 
— Рацу, мӕ хур, мидӕмӕ. 
Ӕрӕвӕрдта йын хӕринаг ӕмӕ сӕ цӕстыфӕныкъуылдмӕ 

фӕдӕле кодта. 
— Ӕри-ма мын, кӕд ма мын исты дӕттыс, уӕд! Уый тыххӕй 

мӕ ӕрбакодтай?! 
Ӕмӕ та йын ногӕй ӕрӕвӕрдта. Уыдон дӕр та ахордта ӕмӕ 

Дзуры: 
— Радт ма мын ноджыдӕр. 
— Дӕ хуыздӕрау фӕуай, дӕ дӕргъӕй, дӕ уӕрхӕй уылынг 

йеддӕмӕ куы нӕ дӕ, уӕд ма ме 'мбӕлттӕ та цы бахӕрдзысты?! 
Ӕмӕ йӕм уазӕг фестади. Фӕлӕбурдта йӕм. Раласта йӕ 

ӕддӕмӕ. Агъуысты тигъыл схӕцыд ӕмӕ йӕ уым батъыста. 
Йӕхӕдӕг бауад ӕмӕ, хӕринаг цы ссардта, уыдон бахордта. 
Йӕ уасӕгыл сбадт ӕмӕ араст и фӕндагыл. 

Лӕг ма куыддӕр тыхтӕ-фыдтӕй рабырыди. Хӕринаг ма 
Цыдӕртӕ скодта. Йе 'мбӕлтты ӕрцыдмӕ нал сцӕттӕ йӕ 
хӕринаг. Фӕрсынц ӕй: 

— Цӕй ӕрӕгмӕ нын скодтай хӕринаг? 
— Ӕмӕ уын афтӕ тагъд ӕрцӕуын ӕнхъӕл нӕ уыдтӕн. 

байдыдта. Ӕмӕ гуырысхо байдыдта, йӕ тых тыхджындӕр кӕй 
кӕны, ууыл. Стӕй зӕрватыччытӕм февнӕлдта, ӕмӕ сын иугай-
иугай сӕ къубӕлттӕ стыДта. Афтӕмӕй Уылынг амарди. 
Мӕгуыр лӕджы фырт уӕлӕмӕ дзуры хуынкъӕй: 

— Мӕнӕ ам ахӕм сылгоймӕгтӕ ӕмӕ сӕ ӕз иугай бӕндӕнӕй 
суадздзынӕа. 

Ӕртӕ чызджы куы фӕуӕле сты, уӕд мӕгуыр лӕджы 
фыртыл хуынчъы уӕле дынджыр къӕй ныффӕлдӕхтой. 
Чызджытӕй ма йӕм иу ныдздзырдта: 

— Мӕ бон дын ницы у. Тӕригъӕд дын кӕнын, фӕлӕ дӕ 
разы къуымы сау фыр ӕмӕ урс фыр. Кӕд дӕ амонд уа, уӕд 
урс фыры сыкъайыл фӕхӕст уыдзынӕ. Сау фырыл куы фӕхӕст 
уай, уӕд авд дӕлзӕхмӕ ныххаудзынӕ. Урс фырыл куы фӕхӕст 
уай, уӕд та— уӕлзӕхмӕ. 

Лӕппу бацыди, Сау фырыл фӕхӕст. Авд дӕлзӕххы фӕци. 
Тыхсын байдыдта : «Ай мӕ мад дӕр ӕмӕ мӕ фыд дӕр 
мӕгуырӕй куы мӕлынц, ӕз дӕр тыхстӕй-тыхстмӕ куы 
цӕуын!» Уӕд цӕуын байдыдта ӕмӕ тынг сӕххормаг. Иу 
хӕдзармӕ бадзырдта, ӕмӕ къулбадӕг ус хӕринагӕн цы 
ӕрӕвӕрдтаид, уый нӕ уыди. Ссад балорста ӕмӕ арынгыл 
абадти. Цы ми кӕныс, зӕгъгӕ, йыл фӕхъӕр кодта. 

— Уӕдӕ дын цы бакӕнон, дон нӕй, кӕфхъуындар дон нӕ 
дӕтты! Ӕрмӕстдӕр ӕлдарӕн алы бон дӕр дӕтты дон 
къуыстилы дзаг. Афӕдзӕй-афӕдзмӕ йын ӕлдар дӕтты чызг 
хъалон. Уый та йын алы бон дӕр дӕтты дон. Ныр та йӕ кӕрон 
ӕрцӕуы. Райсом йӕ чызгдӕттӕн бон у. 

— Ӕри-ма дӕс къӕртайы, — загъта лӕппу. 
Йӕ дӕс ӕнгуылдзыл сӕ бакодта . Донмӕ бацыди. 

Кӕфхъуындар хъуыр-хъуыр кӕны, ӕмӕ йӕм лӕппу дзуры: 
— Ӕнцад у дӕхицӕн, кӕннод дыл иу мӕгуыры бон кӕны! 
Къӕртаты дон систа. Къулбадӕг усмӕ сӕ бахаста, ӕмӕ 

йын уый хӕринаг скодта. Райсом ыл сбои. Ӕлдары дуармӕ 
адӕм ӕмбырдтӕ кӕнынц. Уырдӕм йӕхи байста хӕстӕг. Ӕлдар 
дзурьк 

— Чи йӕ бахӕццӕ кӕндзӕн? 
Мӕгуыр лӕджы фырт дзурьк 
— Ӕз ӕй бахӕццӕ кӕндзынӕн. 
Ӕлдар фӕрсы: 
— Уый та чи у, цавӕр у? 
Ӕмӕ йӕм иннӕтӕ дзурынц: 
— Уый у уӕлзӕххон уазӕг. 
— Уӕдӕ йӕ бахӕццӕ кӕн,— загъта ӕлдар. 

Ныр чызджы кӕуынӕй урс хӕхтӕ нӕрынц, сау хӕхтӕ 
лӕбырынц. Араст сты. Кӕфхъуындармӕ фӕцӕуынц. Бахъӕр 
ӕм кодта лӕппу: 

— Ӕддӕмӕ-ма мӕм ракӕс! Мӕнӕ дӕ хъалонмӕ рацу. 
Ӕмӕ уый хъуыр-хъуыргӕнгӕ рацыди. 
Куы йӕм ӕрбахӕццӕ, уӕд лӕппу йӕ фарсӕй фелвӕста йе 

'ртӕ путы кард ӕмӕ йӕ уымӕй ӕрцъыччытӕ ласта. Нарӕг 
кӕмтты дон ацыди туджы зӕйтимӕ. Чызджы фӕстӕмӕ 
ӕрбакодта. Ӕлдар ныхъхъӕр кодта: 

— Цы ма уыдзынӕн! Гъер мын дон нӕ радта ӕмӕ ма цӕмӕй 
цӕрдзынӕн?! 

Ӕмӕ йӕм лӕппу дзуры: 
— Тӕрсгӕ ма кӕн! Дон уӕлзӕххы куыд парахат у, афтӕ 

ам дӕр сси. 
— Уӕдӕ мӕ сау къобортӕ ауадзут донмӕ, мах ӕй бавзарӕм, 

кӕддӕра дон ис, ӕви нӕ! 
Сау къамбецтӕ ауагътой донмӕ ӕмӕ фыр нозтӕй 

аскъуыдысты. 
Адӕм ӕмбырдтӕ байдыдтой лӕппуйыл, цинтӕ йыл кӕнынц. 

Ӕлдар ӕй фӕрсы: 
— Цы хорздзинад агурыс мӕнӕй? 
Уый йын загъта: 
— Ӕрмӕст мын уӕлзӕхмӕ фӕндаг. 
Уый йын дзуапп радта: 
— Урс хохы - сау цӕргӕс. Афӕдзӕй афӕдзмӕ иу хатт 

цӕуы уӕлзӕхмӕ. Уый бабӕрӕг кӕ. Уымӕн цы хъӕуы, уый та 
— мӕ бар. 

Ссыди лӕппу Урс хохмӕ. Бакаст уым лӕгӕтмӕ. Ӕртӕ 
чызджы дзы кӕуынц. 

— Цӕуыл кӕут? 
— Махӕн гӕнӕн нал и, фӕлӕ ма ды та дӕхи цӕуыл сафыс? 
— Тӕрсгӕ ма кӕнут, цы хабар у? 
— Авд ӕмӕ ссӕдз хойы уыдыстӕм. Ӕмӕ ацы хуынкъӕй 

залиаг калм цӕуы, ӕмӕ нӕ барӕвзарӕй хӕры. 
— Уӕдӕ тӕрсгӕ ма кӕнут, ӕз уымӕн хос скӕндзынӕн! 
Уалынмӕ рацӕйбырыди залиаг калм Йӕхӕдӕг нӕма разынд, 

афтӕмӕй куырдадзы ӕхсидӕн зынджы хуызӕн хуынкъӕй йӕ 
Цӕхӕр раздӕр кӕлы. Чызджытӕ дӕр та ыса-а-ла-ла кодтой. 
Калмӕн разынди ӕппӕты разӕй йӕ сӕр. Йе 'ртӕ путы кардӕй 
йын лӕппу ӕппӕты разӕй йӕ сӕр ӕркъуырдта. Сӕр дӕлбылмӕ 
ахаудта къӕдзӕхӕй. Уӕддӕр   калмӕн ӕддӕмӕ йӕ гуыр быры...   
Сардзин бӕрцытӕ йӕ уагъта лӕппу, афтӕмӕй йӕ лыг кодта.

Дӕлбылмӕ ныццыд ӕмӕ дзы авд сардзины самадта. Уалынмге 
хурбоны сонтӕй уарын ныссӕххӕтт ласта. 

— Уый та цы диссаг у, хур кӕсгӕйӕ, уарын сонтӕй? 
— Нӕ мад уӕлзӕххы ис ӕмӕ афонмӕ кӕуы, мӕ чызджытӕй 

та мын цымӕ афонмӕ калм кӕй бахордта, зӕгъгӕ, ӕмӕ уый 
цӕссыг у. 

Уалынмӕ тыхджын дымгӕ сыстад. 
— Ай та цы диссаг у цымӕ? 
— Нӕ мад гъер ӕрхӕстӕг ӕмӕ уый йӕ базырты дымгӕ у. 
Куы 'рхӕццӕ уа, уӕд ӕй нӕ мад йӕ хъуыры куы баппара, 

зӕгъгӕ, йӕ бамбӕхстой кӕмдӕр. 
Уалынмӕ ӕрхӕццӕ цӕргӕс. Ӕрбадти лӕгӕты тигъыл. Йӕ 

чызджытыл цин кӕны: ӕнӕхъӕнӕй сӕ кӕй ӕрӕййӕфта. 
Чызджытӕй иу афтӕ зӕгъы: 

— Махыл цин кӕныс, махыл. Фӕлӕ мах кӕй руаджы 
аирвӕзтыстӕм, уый у диссаг. Дӕлӕ-ма ныккӕс, мах чи 
фӕхордта, уый цӕййас уыдис ӕмӕ йӕ куыд амардта, уымӕ. 

Ныккасти мад ӕмӕ ныццин кодта. Фырцинӕй, йӕ зӕрдӕйы 
рухсӕй, бӕстӕ ныррухс и. 

— Кӕм и, гъе уыцы лӕг, фенын мын ӕй кӕнут. 
Ӕмӕ йӕм ӕй ракодтой. Фӕцин ыл кодта, стӕй йӕ фӕрсы: 
— Цы хорз дӕ хъӕуы мӕнӕй? 
— Мӕн ницы хорз хъӕуы, уӕлзӕхмӕ фӕндагӕй дарддӕр. 
— Ӕз афӕдз иу хатт цӕуын. Афӕдзӕй-афӕдзмӕ мӕхимӕ 

базилын. Раздӕр куы ссӕуон, уӕд та мӕ хъӕуы бирӕ хардз— 
авд галы, авд цӕджджинаджы бӕгӕны, дӕс ӕмӕ ӕртиссӕдз путы 
дзул. Уыдон мын куы уой, уӕд райсом дӕр атӕхын мӕ бон у. 

Гъемӕ йын уӕд лӕппу загъта: 
— Цы хъӕуы, уымӕй мын ӕлдар зӕрдӕ ӕвӕры. 
— Гъе уӕдӕ цӕттӕ кӕн,—загъта цӕргӕс. 
Лӕппу ӕлдармӕ ӕрцыди. Загъта йын: 
— Бирӕ хардз мӕ агуры ӕмӕ цы бакӕнон? Авд галы мӕ 

дзидза агуры, авд цӕджджинаджы — бӕгӕны, дӕс ӕмӕ 
ӕртиссӕдз путы дзул. 

Ӕлдар ныццин кодта— Ӕгайтма ӕндӕр ницы агуры! 
Ӕмӕ йӕ адӕмӕн дзырд радта ӕлдар: 
— Авд цӕджджинаджы бӕгӕны куыд скӕнат. Рӕгъауӕй 

авд галы ӕркӕнут! 
Къӕбӕргӕнджытӕн бафӕдзӕхста дӕс ӕмӕ ӕртиссӕдз путы 

дзул скӕнын. 
Фондз бонмӕ сцӕттӕ сты. Лӕппу цӕргӕсмӕ ссыди. Цӕргӕс 

ӕртахт ӕлдары цурмӕ. Сӕвӕрдтой йыл хӕринӕгтӕ: авд галы 

ӕргӕвстӕй, авд цӕджджинаджы бӕгӕны, дӕс ӕмӕ ӕртиссӕдз 
путы дзул. Ӕмӕ йын бафӕдзӕхста- цӕргӕс: 

— Хъуахъхъ,зӕгъгӕ, куы зӕгъон, уӕд-иу мын галы агъд, 
цыппар дзулы ӕмӕ бӕгӕныйы къӕрта мӕ дзыхы баппар. 

Сбадтис ыл лӕппу. Цӕргӕс тӕхынтӕ байдыдта. Хъуахъхъӕй-
хъуахъхъмӕ лӕппу цӕттӕ кӕны бӕгӕныйы къӕрта, галы агъд, 
цыппар дзулы Афтӕмӕй уӕлзӕхмӕ фӕхӕццӕ кӕнынц. Фӕстаг 
хъуахъхъӕн дзидза нал сфаг. Лӕппу йӕ зӕнджы хӕцъӕф 
ӕрбалыг кодта ӕмӕ йын уый йӕ дзыхы баппӕрста. 

Ӕрӕвӕрдта йӕ уӕлзӕххыл ӕмӕ лӕппу рахызти. Ӕмӕ 
къӕдз-къӕдзы фӕцӕуы. 

— Цы кӕныс, дӕ хорзӕхӕй, мӕ уазӕг? 
— Ницы кӕнын. Тымбылӕй фӕбадтӕн ӕмӕ мӕ уӕнгтӕ 

ныкъкъӕдз сты. 
— Уӕдӕ ма дӕ зӕнг равдис. 
Лӕппу йӕ зӕнг равдыста. 
— Ӕмӕ дын ай цы кодта? 
— Фӕстаг хъуахъхъ куы загътай, уӕд дзидза нал сфаг ӕмӕ 

йӕ ӕрбалыг кодтон. 
— Уӕдӕ йӕ ӕз дӕр базыдтон. Мӕнӕ мӕ дӕндаджы цъасы 

ис. Ӕрбавнал ӕм. 
Бавнӕлдта, мӕ йӕ райста. 
— Гъер ӕй фӕстӕмӕ дӕ буарыл ӕрӕвӕр. 
Ӕмӕ йӕ йӕ буарыл ӕрӕвӕрдта. Куыд уыди, афтӕмӕй 

баныхӕсти. Кӕрӕдзийӕн фӕндараст загътой. Алчи йӕ 
фӕндагыл араст. 

Зилын та байдыдта лӕппу ӕмӕ ссардта йе 'мбӕлтты Фӕрсы сӕ: 
— Цӕмӕн мын бакодтат ацы ми? 
Уыдон басастысты сӕ рӕдыдыл. 
Уыцы ӕртӕ чызгӕй фӕйнӕимӕ бацардысты. Ӕртыккаг 

чызджы та сӕхицӕн кусӕг скодтой. Хуынкъмӕ дӕр ӕм уый 
Дзырдта, ӕмӕ йын уымӕн афтӕ бакодтой. Фӕрсы сӕ, ай та 
Цӕмӕн афтӕ бафхӕрдтат, зӕгъгӕ. Ӕмӕ загътой: 

— Гъе уымӕн дӕр афтӕ хъуыди. 
Лӕппу йӕ фарсмӕ кардмӕ ӕрӕвнӕлдта ӕмӕ дыууӕ 

ӕмбалӕн сӕ сӕртӕ ракъуырдта. Уыцы мӕгуыр сылгоймаджы 
йӕхицӕн бинойнаг скодта. Аннӕты та— кусӕг. 

Ацарди иу чысыл рӕстӕг. Уӕддӕр ныййарӕг мад ӕмӕ фыд йӕ
зӕрдыл лӕууынц. Ӕрцыди сӕм. Мӕгуыр ӕмӕ фыдцардӕй базӕронд 
сты. Уӕддӕр сӕ нал ныууагъта ӕмӕ сӕ акодта йӕхимӕ. Иумӕ цӕрын 
райдыдтой. Мӕнӕ уӕрыкк хорз мады Къухы бонӕй бонмӕ куыд рӕза, 
афтӕ уыцы мад ӕмӕ фыд 

бонӕй- бонмӕ сног сты. Гъе афтӕмӕй сӕ цард арвыстой 
хорзӕй. Гъер сӕм иубон уыдтӕн, ӕмӕ ма дзӕбӕх цардысты 
Сымах дӕр уыдоны ӕрцыдмӕ дзӕбӕхӕй цӕрут, хъусджытӕ. 

63- аздзыд Мырзаганты Хъамболаты фырт 
Сахъманы ныхӕстӕй йӕХӕрисджыны 1963азы 
15-16 сентябрь/ ныффыста Цагъаты Анастасия. 

ЧЫНДЗДЗОН ЧЫЗДЖЫ СӔНТТӔ 

Ӕрцыд мыл фыдусӕй фыдӕлгъыст, 
Хъуыды мӕ кӕнынц мад, фыд. 
Дӕн усгуртӕй рагӕй зӕрдӕрыст: 
Нӕ фӕдӕн ӕз иуӕй рӕвдыд. 
Мӕ ирдцъар цӕсгом цӕмпылдтӕ. 
Суанг хурмӕ судзӕгау ныссау. 
Нӕ йыл худынц цӕстытӕ, былтӕ. 
Хӕрз даргъ дзыкку фидауцы сыкъа у. 
Уӕ чызгай, курӕг дӕ февгъуыдта, 
Ӕмӕ зӕгъ дӕхицӕн: «Ныббад». 
Дӕ зӕрдӕ ӕвзӕр лӕгӕн нӕ куымдта, 
Ныр нал дӕттыс иуӕн дӕр ад. 
Кӕд мын ысчынди хин, кӕлӕнтӕ, 
Йе мын дӕлимонтӕй ис лӕг! 
Мӕ чындздзон дзаума у дарӕнтӕ,1 Уӕддӕр мӕм нӕ чынди хӕлӕг. 
Уӕдӕ афтӕ фесӕфа чызгдзинад, 
Афтӕ фон усгуртӕн ӕнӕ ак? 
Цы дзинад у ай та, цы дзинад, 
Зӕронд дӕ, зӕгъ, нал дӕ ис кад! 
Мӕн бонджын лӕг, мӕгуыр, нӕ куры, 
Ӕнад мын фӕци ныр цырыхъхъ. 
Мӕгуыр лӕг мыл рагӕй дӕр дзуры, 
Ӕз ын хъусын йе 'рчъийы зыхъхъ-зыхъхъ. 
Ӕрчъиджынмӕ та мын ирӕд нӕй 
Ӕмӕ мӕн курын нӕу йӕ бон. 
Мӕ бинонтӕн фаг ирӕд кӕм нӕй, 
Уым нӕ дӕттын дӕр — ӕфсон. 
Нӕ туджы ирӕддаг— нӕ марӕг, 
Мӕхи дын хӕссын ӕз нывонд. 

Дарӕнтӕ — алы бон кӕй дарынц, уыцы дзаума. Афтӕ нын ӕй бамбарын кодта 
ӕмдзӕвгӕ дзурӕг 70-аздзыд Маматы Хъазыбеджы чызг Чабӕхан. 

Кӕд, чи зоны, 'мӕ уӕд мӕ хъарӕг, 
Мӕ сагъӕс, мӕ тухи фӕуиккой уӕд тагъд. 
Нӕ сагъӕс, нӕ тухи, нӕ ирӕд, 
Кӕд фервӕздзыстӕм, кӕ дӕуӕй? 
Уӕ, нӕ зӕрӕдтӕ, уӕ, нӕ фӕсивӕд, 
Кӕдмӕ нӕ кӕндзыстут, кӕ уӕй?! 

Ра дзырдта йӕ 70-аздзыд Маматы 
Хъазыбеджы чызг Чабӕхан. Чабӕхан йӕхӕдӕг 
скъолайы никуы ахуыр кодта. Ӕмдзӕвгӕ 
фехъуыста йӕ кӕстӕр хойӕ, уый скъолайы ахуыр 
куы кодта, уӕд. Ӕмӕ йӕ Чабӕхан дӕр йӕ 
зӕрдыл бадардта йӕсабийы бонтӕй фӕстӕмӕ. 

Ныффыста йӕ Уӕллаг Хъӕнийы 1959азы 20 
июлы Цагъаты Анастасия. 

���F�K ӕмдзӕвгӕйӕн йӕ автор у профессор 
Ӕлборты Барис. Мыхуыргонд уыди журнал 
«Чырыстон царды», фӕлӕ йӕ ам афтӕмӕй нӕ 
зонынц. Уыдон ӕй нымайынц таурӕгъыл. 

РухсаггагӔлборты Барис 1959 азы наукон-
иртасӕг институты экспедициимӕуыди Саниба 
ӕмӕ Дӕргъӕвсгомы. 

Изӕрӕй экспедицийы уӕнгтӕ сӕ 
фысымуатмӕ куы сӕмбырд сты, уӕд сын ӕй 
радзырдтон, ӕмӕ мын Барис уӕд загъта, уыцы 
ӕмдзӕвгӕйы автор йӕхӕдӕг кӕй у, уый: 

БАРАХЪТЫ Еленӕ 

арахъты Еленӕйы (Надяйы) ном хорз зонынц 
нӕ журналкӕсджытӕ. Йӕ царды хабӕрттӕ 
йын ныффыста Бицъоты Грис, рацыдысты 

«Мах дуджы» 1990 азы дыккаг номыры. Журналы уыцы 
номыры ма сты Еленӕйӕн йӕхи мысинӕгтӕдӕр, «Ӕвду-
донтӕ», зӕгъгӕ, ахӕм номимӕ—бынтон ӕнаххосӕй ахст 
куы 'рцыд, уӕд цы ӕбуалгъы фыдӕвзарӕнты бахауд, уый 
тыххӕй. Фӕстӕдӕр ын джиппы рауагътам йӕ этногра-
фион ӕрмӕг «Нӕ фыдӕлты бынтӕ» («Мах дуг», 1992, 
№№5, 7, 9). Нӕ ном дзыд ахуыргонд Абайты Васо 1979 
азы афтӕ фыста Еленӕйы тыххӕй: «Язнаю ее не только 
как видного общественного и культурного деятеля, но и 
как прекрасного человека. С особой теплотой вспоми­
наю наше совместное участие на съезде работников 
культуры Северной и Южной Осетии в 30-ые годы. Не 
всем известно, что Елена Евстафьевна занималась так­
же научной работой. Она собрала ценные этнографи­
ческие материалы по Алагирскому ущелью... С этими 
материалами она любезно познакомила меня, и я по­
стоянно пользуюсь ими и ссылаюсь на них». («Мах дуг», 
1992, № 5). 

Журналы ацы номыры уадзӕм Еленӕйы мысинӕгтӕй 
иу хай — ныронг мыхуыры нӕма уыдысты. 

МӔ МЫСИНӔГТӔ 

1935 азы ӕз каст фӕдӕн Рухсады уӕлдӕр коммунистон ин­
ститут. РАК-ы (Рухсады адӕмон комиссарады) къамис мын мӕ 
хабӕрттӕм ӕркаст ӕмӕ мӕ кафедрӕмӕ кусынмӕ бауагъта до­
центы бартимӕ — диссертаци ныффыссыны охыл. РАК-ы къа-
мисы сӕрдар уыди Орахелашвили Мария Павелы чызг. Ахуыр 
кӕнгӕйӕ ӕз раззӕгтыл нымад уыдтӕн, каст фӕдӕн иттӕг хорз 
бӕрӕггӕнӕнтимӕ. Институт куы фестӕм, уӕд нын сарӕзтой 
бӕрӕгбон, уыдысты дзы Рухсады адӕмон комиссар Бубнов ӕмӕ 
йӕ хӕдивджытӕ Крупская, Эпштейн, Орахелашвили дӕр. Буб­
нов мӕ вальс кафынмӕ хуыдта, фӕлӕ йын ӕз не сразы дӕн, 
уымӕн ӕмӕ уыцы кафт кӕнгӕйӕ мӕ сӕр зылди. Уый мын 
афтӕ, иунӕг зылд йеддӕмӕ, дам, нӕ ракӕндзыстӕм. Ӕмӕ ма 
мын уӕд ӕнӕ кафгӕ цы уыди? Басӕттон ыл, европӕйаг кӕфтытӕ 
никуы кодтон, ирон кафты тыххӕй та цалдӕр хатты призтӕ 
райстон. 

Уыцы аз Бутаты Хъазыбеджы сӕвӕрдтой Цӕгат Ирыстоны 
обкомы секретарӕй, ӕмӕ махӕй ЦӔК-ы цы минӕвар уыди 
(Цӕлыккаты Елхъан), уымӕн бафӕдзӕхста, Мӕскуыйы цы ирон 
фӕсивӕд ахуыр кӕны, уыдоны номхыгъд саразын. Ӕз аспи-
рантурӕйы кӕй ахуыр кӕнын, уый Елхъан Хъазыбегӕн фехъ­
усын кодта. Хъазыбеджы фӕндыди, цӕмӕй ӕз кусынмӕ рацы-
даин Дзӕуджыхъӕумӕ — облӕсты ахуырады хайады сӕргъ-
лӕууӕджы бынатмӕ. Ӕз ын не сразы дӕн — мӕ зӕрды уыди 
диссертаци ныффыссын, уый тыххӕй та мын Ирон пединсти­
туты кусгӕйӕ хуыздӕр фадӕттӕ уыдаид. Уымӕ гӕсгӕ Пяти-
горскмӕ Крайы уынаффӕдонмӕ ацыдтӕн. Культурӕйы хайа­
ды разамонӕг уыди Семякин. Уый мӕ арвыста Ирон пединсти-
тутмӕ. Уый размӕ ам куыста Демыраты Михал, фӕлӕ йӕ йӕ 
цауд куысты тыххӕй йӕ бынатӕй систой. 

Бутаты Хъазыбегмӕ куы бацыдтӕн, уӕд уый йӕ бынатӕй 
сыстад, мӕ размӕ рараст ӕмӕ загъта: «Иугӕр дӕхи фӕнд атард-
тай, профессор, уӕд дын директоры бынат — цӕттӕ». 

Августы мӕйы институты «рохтӕ» мӕ къухмӕ райстон, 
уӕвгӕ дзы ӕниу исинаг цы уыди — сӕ хӕстӕ сӕ сӕрӕй 
фӕуӕлдӕр сты, бухгалтерийы хъуыддӕгтӕ сӕмтъерытӕ сты. 
Бюджетмӕ гӕсгӕ сын цас ӕмбӕлд, уымӕй уӕлӕмӕ схардз код­
той 200 мин сомы, уыдонимӕ — 43 мины мызд фидынӕй. Ин-
ститутмӕ зивӕггӕнгӕ цыдысты, ӕрмӕст цалдӕрӕй балӕвӕрд-
той курдиӕттӕ. Студенттӕн ӕмдзӕрӕн дӕр нӕ уыд, ахуыргӕн-

лӕууы зынгӕ ахуыргонд Л.П.Семеновы дзуапп дӕр: «Кто же 
пойдет к вам работать? Поймите, что ОСПИ карликовый ин­
ститут накануне закрытия». 

Фӕлӕ уӕддӕр нӕ хъуыддӕгтӕ хорз цыдысты. Ӕниу фыдӕ-
бон дӕр бирӕ бахъуыди, цӕмӕй нывыл коллектив сарӕзтаик-
кам, ууыл. Ӕййафгӕ та йӕ бынтон ӕдзӕллагӕй ӕрбакодтон: 
ӕгъдау дзы нӕ уыди, суанг ма-иу ахуыргӕнджытӕ дӕр байрӕ-
джы кодтой сӕ куыстмӕ. Студенттӕ кӕй кодтой ӕрӕджытӕ, 
уый кой нал кӕнын. Гъемӕ фыццаджыдӕр банывыл кӕнын 
хъуыдис ӕгъдау. Студенттӕн сӕхицӕй алы ран дӕр сӕвӕрын 
кодтон радгӕстӕ: бӕстыхӕйттӕм бацӕуӕнты, тыргъты, 
цӕлгӕнӕнты ӕмӕ а.д. Ӕ р ӕ д ж ы т ӕ чи кодта, уыдоны 
ӕфхӕрдтам. Цыбыр рӕстӕгмӕ уыцы низӕй фервӕзтыстӕм. 
Директор сӕумӕрайсом кӕй ӕрбацӕуы ӕмӕ цӕлгӕнӕнтыл, 
аудиторитыл, ӕмдзӕрӕнтыл кӕй ӕрзилы, лекциты кӕй фӕба-
ды, санитарон уавӕрмӕ йӕ хъус кӕй дары, уыдӕттӕ иууылдӕр 
зыдтой ӕмӕ куыдфӕстӕмӕ сӕхи хорз дарын райдыдтой. 

Ахуыры хайады хицау нӕм уыди Воскресенский, сахъат ад­
ӕймаг (къуылых, лӕдзджыты ӕнцой цыди), йӕ куыстмӕ нӕ 
арӕхст. Ӕз ӕй баивтон Цогойты Алиханӕй. Уый тынг сӕрӕн 
разынди — цӕрдӕг, зӕрдӕргъӕвд, цыфӕнды хъуыддаг дӕр-иу 
кӕронмӕ ахӕццӕ кодта. Иумӕ лекцитӕм цӕуын райдыдтам 
ӕмӕ сыл-иу биноныгӕй ӕрныхас кодтам. 

Ахуыргӕнджытӕн сӕ лекцитӕ дзӕвгар фӕнывылдӕр сты, сӕ 
институты патриоттӕ систы, кӕй йӕ нӕ сӕхгӕндзысты, ууыл 
сӕ зӕрдӕ дарын байдыдтой. Ай-гъай, ӕххуысгӕнджытӕ мын 
куынӕ уыдаид, уӕд иунӕгӕй мӕ къухы ницы бафтыдаид. Фӕлӕ 
мӕ фарсмӕ ӕрбалӕууыдысты партионтӕ Гапбаты Иван, Цъӕхил-
ты Рамазан, Фӕрниаты лӕг ӕмӕ иннӕтӕ. Сӕумӕцъӕхтӕй ӕна-
фонтӕм институты кӕй уыдтӕн, уымӕ гӕсгӕ мӕм-иу мӕ 
сывӕллӕттӕ уырдӕм ӕрбацыдысты, кӕстӕр чызг Дианӕ та ма-
иу арӕх мӕ кусӕнуаты диваныл фынӕй дӕр кодта. 

Нӕ куыстӕн ма нын стыр къуылымпыйы хос уыдысты ахуыр­
гӕнджыты ӕмӕ студентты царды ӕвзӕр уавӕртӕ. Ахуыргӕн-
джытӕй иуӕй-иутӕн (Цуциты Барисӕн ӕмӕ ноджы дыууӕйӕн) 
фӕйнӕ уаты радтам. Бафиппайын хъӕуы, уыцы азты цӕрӕнуӕт-
ты хабар бынтон ӕвзӕр кӕй уыд, уый. 

Студенттӕн хӕлцы хабар нывыл сӕвӕрын хъуыди. Иннӕ 
организациты куыд уыд, афтӕ махмӕ дӕр уыди нӕхи хӕдза-
рад: бӕхтӕ, хъуццытӕ, хуытӕ ӕмӕ а.д. Уыди нын хӕдзар дӕр 
Колонкӕйы (Михайловскӕйы). Мӕ хӕдивӕг Челӕхсаты Сӕхӕм 
йӕхицӕн ӕххуысгӕнджытӕ ссардта фосмӕ зилынӕн, стӕй фос 

цӕттӕгӕнӕг. Стъараполӕй-иу стуртӕ стардтой (уым асламдӕр 
уыдысты). Гъемӕ, нӕ ахуыргӕнджытӕ ӕмӕ студенттӕ ӕхсыр 
ӕмӕ дзидзахъуаг не 'ййӕфтой. Фӕлӕ студенттӕ мӕгуыр уыды­
сты, ӕмӕ алкӕй къухы не 'фтыди хӕрӕндонмӕ цӕуын. Сти-
пенди— хӕрз чысыл. Уымӕ гӕсгӕ-иу бирӕтӕ сабаты сӕхимӕ 
ацыдысты (хъӕумӕ) ӕмӕ-иу къуыриваг нартхоры кӕрдзын 
сластой, кӕмӕ уыд, уый та —цыхт дӕр. 

Фӕллад уадзынӕн бирӕ фадӕттӕ нӕ уыди: спортивон 
хъазӕнтӕй цыдӕртӕ. Изӕрыгӕтты та арӕзтам хъазтизӕртӕ, 
зарыдыстӕм, кафыдыстӕм. Фылдӕр — национ кӕфтытӕ, стӕй 
ирон ӕмӕ уырыссаг зарджытӕ. 

Фосӕн-иу зымӕгмӕ холлӕгтӕ ӕрцӕттӕ кодтой, хос-иу 
ӕркарстой. Уымӕй уӕлдай хъуыди артаджы кой бакӕнын. 
Майрӕмадагмӕ хӕстӕг нын уыди хъӕды хай, ӕмӕ-иу уырдыгӕй 
сластам суг. Мӕхӕдӕг дӕр-иу арӕх ацыдтӕн уырдӕм. Бирӕ 
тухитӕ ӕвзӕрстам хъӕд цӕгъдгӕйӕ ӕмӕ йӕ горӕтмӕ ласгӕйӕ. 

Ахуыргӕнджыты коллектив лӕмӕгъ уыди. Мӕ размӕ Мӕс-куымӕ
арвыстой Туаты Оля ӕмӕ Собиты Галинӕйы гӕххӕттытӕ, цӕмӕй 
сӕ ассистенттӕй сфидар кодтаиккой, уый тыххӕй. Сӕ документтӕ
сын фӕстӕмӕ раздӕхтой. Ӕз кусын куы райдыдтон, уӕд сын сӕ
мӕхӕдӕг аластон, кӕимӕ 'мбӕлд, уыдонимӕ сӕмбӕлдтӕн, баууӕндын 
сӕ кодтон, кадртӕ кӕй нӕ фаг кӕны, ууыл. Ӕмӕ сӕ дыууӕйы дӕр 
сфидар кодтой ассистенттӕй. 

Зӕрдӕргъӕвд, курдиатджын, куыстуарзаг чи уыд, уыдонӕн-
иу сӕ къухы бирӕ цыдӕртӕ бафтыди. Зӕгъӕм,иттӕг хорз 
бӕрӕггӕнӕнтимӕ нӕм каст фӕци Годжиты Виктор. Проку-
рорӕй куы куыстон, уӕд йӕ фыд Темырыхъо ме 'ххуысгӕнӕг 
уыди. Ӕмӕ Викторы арвыстам аспирантурӕмӕ Мӕскуымӕ. Уым 
ӕнхъӕл уыдысты, ахӕм къаннӕг национ институты студент 
фӕлварӕнтӕ нӕ ратдзӕни, зӕгъгӕ. Фӕлӕ Виктор йӕхи арӕхст-
джынӕй равдыста ӕмӕ йын иттӕг хорз бӕрӕггӕнӕнтӕ 
сӕвӕрдтой. Экзамены фӕстӕ йӕ ахуыргӕнӕг бафарста, цавӕр 
профессормӕ ахуыр кодтай, зӕгъгӕ. Лӕппу сын загъта: Ахъи-
ты Тамарӕмӕ. «Сылгоймаг профессор-историк? Никуы фехъ­
уыстон ахӕмы кой»,— загъта ахуыргӕнӕг. Виктор йӕ ахуыр-
гӕнӕджы ном раст бацамыдта, фӕлӕ Тамарӕ ӕрмӕстдӕр ас­
систент уыди. Йӕ предмет хорз зыдта, дӕсны кусӕг уыд, ӕмӕ 
йӕ студенттӕ дӕр уарзтой. 

Уӕды студенттӕй бирӕтӕ систы зынгӕ партион кусджытӕ, 
ахуыргӕндтӕ-профессортӕ: Тотойты Михал, Тедтойты Аслӕн-бег
ӕмӕ иннӕтӕ. Уыдонӕн сӕ фылдӕр хъӕутӕй рацыдысты, 

йемӕ сӕ)уГ уыд ӕфсарм, ӕгъдау, хистӕртӕн, сылгоймагӕн лӕггад 
кӕнын зыдтой. Дарӕсӕй нывыл и ф т о н Г нӕ уыдысты: къуымбил ] 
цъындаты хъусты сӕ фадгуытӕ тъыст, ирон хӕцъил дзабыртӕ. 
Сӕ хӕлӕфтӕ та—хом хъуымацӕй. Фӕлӕ сӕ зӕрдӕтӕ ахуырмӕ 
тынг лӕвӕрдтой, кӕрӕдзиуыл дӕр ӕнувыд уыдысты. 

Ӕнхъӕлдӕн,1935 азы ацыдтӕн Мӕскуымӕ мӕ куысты 
тыххӕй дзуапп дӕттынмӕ, стӕй бюджеты хабӕрттӕ базо-
нынмӕ. Дыууӕазон институт дӕр кӕй байгом кодтон ӕмӕ йыл 
бирӕ хӕрдзтӕ кӕй рауад , уый кой куы скодтон мӕ доклады, 
уӕд уыдонмӕ бакӕсын диссаг уыди: скатай сты ӕмӕ мӕ куы 
иу хайады хицаумӕ кодтой, куы иннӕмӕ. Фӕстагмӕ бахауд-
тӕн адӕмон комиссар Бубновмӕ. Ирыстон кадртӕ хъуаг кӕй 
у, уый сын ӕмбарын кодтон, суанг райдайӕн кълӕстӕн дӕр 
ахуыргӕнджытӕ кӕй нӕй, уый сын дзырдтон. Финансты 
хабӕрттӕ та, зӕгъын, халын райдыдтой мӕ размӕ, стӕй сын 
ӕнӕ халгӕ дӕр нӕ уыди мах уавӕрты. 

Бубнов мӕм лӕмбынӕг байхъуыста, стӕй мӕ бафарста, 
уыйбӕрц уӕлӕмхасӕн ӕхца райсыныл, дам, дӕ зӕрдӕ куыд 
дардтай, дыууӕазон институт байгом кӕнын, дам, РАК-ы пъла-
ны куынӕ уыди, сӕхгӕнынӕй, дам ын нӕ тарстӕ.Ӕз ын ахӕм 
дзуапп радтон: педагогон институттӕй пъланмӕ гӕсгӕ дыу­
уӕазон курсытӕ байгом кӕнинаг кӕм уыдысты, уыдоны сеп-
пӕты ахӕм курсытӕ байгом кӕнын нӕ бантыстаид, уый зыд­
тон. Гъемӕ, зӕгъын, уыдоны хӕрдзтӕ мах институтӕн ратдзы-
сты. Бубнов бахудти. «Цы чындӕуа —уӕлахиздзауӕн тӕрхон 
нӕ фӕкӕнынц. Рӕстытӕ дзуры. Йӕ хъуыддаг ын саразут»,— 
бафӕдзӕхста йӕ дӕлбар кусджытӕн. Бубнов мӕ зыдта, Рухса­
ды уӕлдӕр коммунистон институты куы ахуыр кодтон, уӕдӕй 
фӕстӕмӕ. Педагогон институтты сылгоймаг директортӕ уӕд 
ӕнӕхъӕн бӕстӕйы ӕртӕ йеддӕмӕ нӕ уыди: Саврасова (Мӕс-
куыйы облӕстон институт), Богачер (Ростовы пединститут) ӕмӕ 
ӕз. Каст куы фестӕм, уӕд цы бӕрӕгизӕр сарӕзтой, уым адӕ­
мон комиссары хӕдивӕг Эпштейн мах рахуыдта педагогон 
институтты командармтӕ. 

Бюджеты фарстайӕ дарддӕр ма мӕм бирӕ дзуринӕгтӕ уыди. 
ИРПИ-йӕн сӕрмагонд бӕстыхай саразынӕн куырдтон ӕхца. 
Комиссар ницы загъта. Мах институтӕн стыр фидӕн кӕй ис, 
уый бамбарын кӕнын ӕнцон нӕ уыди. Фӕлӕ, ӕвӕццӕгӕн, Буб­
новмӕ мӕ ныхас бахъардта. Дыккаг бон мӕм пълантӕаразӕн 
хайадмӕ бадзырдтой ӕмӕ мын загътой: бӕстыхай саразынӕн 
уын радтой 3 милуан сомы.Проектон бюромӕ, дам, ацу ӕмӕ 
бадзырд саразут. Ӕз 35 мин сомыл сарӕзтон бадзырд. Хъуыд-

дӕгтӕ иттӕг рӕвдз кӕй цӕуынц, ууыл куыннӕ бадис кодтаин! 
Куыд рабӕрӕг, афтӕмӕй нӕ облӕххӕстком ацы фарст раджы 
сӕвӕрдта Адкомсоветы раз . Проект ӕд документаци сцӕттӕ 
ӕртӕ мӕймӕ. Сӕрвыстой сӕрмагонд архитектор, цӕмӕй ам, 
Дзӕуджыхъӕуы, хъуыддӕгтӕ сбӕлвырд кӕна. Облӕххӕсткомы 
куы фехъусын кодтон, уӕд дисӕй амардысты. Тогойты Данел 
загъта, театры агъуыст саразьщы тыххӕй, дам, Проектон бю­
ромӕ афӕдзы размӕ курдиат арвыстам, фӕлӕ, дам, абон дӕр 
проект рӕвдз нӕма у. Уӕд, дам, дӕуӕн куыд тагъд ацарӕзтой 
дӕ хъуыддаг. Ӕхца сын, зӕгъын, ӕвиппайды фыст ӕрцыди. 

Раздӕры Кафедралон аргъуаны фӕзы нын бынат радих код­
той. Йӕ мӕры хъӕд ын сбӕрӕг кодтам, цъайтӕ дзы скъахтам. 
Суанг ма иууӕладзыгон хӕдзар дӕр сарӕзтам, дуӕрттӕ, рудз-
гуытӕ ӕмӕ ӕндӕр ахӕм алыхуызон истытӕ кӕнынӕн. Уыдон 
кӕнын дӕр нӕхимӕ хауди. Уыцы хӕдзар абон дӕр лӕууы Цере-
телийы уынджы. Фӕлӕ Крайы центр Пятигорскӕй Дзӕуджы-
хъӕумӕ кӕй раивтой (раздӕр та Ростовы уыди), уымӕ гӕсгӕ 
нын нӕ институты бынат байстой. Дӕтгӕ та нын ракодтой, раздӕр 
уырыссаг уӕлмӕрдтӕ кӕм уыдысты, уыцы зӕхх (ныртӕккӕ Ва­
тутины уынг, ЦИПУ-йы сӕйраг бӕстыхай). Проект дӕр ивын 
бахъуыди — колоннӕты бӕсты дзы фӕзынди ӕрдӕгколоннӕтӕ. 
Бӕстыхай арӕзта техник Хуырымы-фырт, дӕсны ӕмӕ фӕлтӕрд 
кусӕг. Аразджытӕ-инженертӕй хъуаг ӕййӕфтам, уымӕ гӕсгӕ 
хъуыддӕгтӕ тынг сындӕг цыдысты. Институты бӕстыхай арӕз-
там цалдӕр азы, сӕйрагдӕр кусӕг тых та уыдысты нӕ 24 бӕхы. 
Уӕдмӕ ӕз ИРПИ-йы нал куыстон. 

О, ӕмӕ Мӕскуыйы хабӕрттӕ кӕронмӕ конд нӕ фӕдӕн. 
Цыппӕрӕм бон мӕм пъланаразӕн хайадмӕ ногӕй бадзырдтой, 
ӕмӕ мын фехъусын кодтой: ӕртӕ директоры, дам, стут, ома сыл­
гоймаг-директортӕ ӕмӕ, дам, уын фӕйнӕ автомобилы радих код­
той. Гъемӕ, дам, дӕ Кремльмӕ ацӕуын хъӕуы ӔЦӔК-мӕ, Кали­
нины фыццаг хӕдивӕг Лебедьмӕ. Ӕз ацыдтӕн уырдӕм. Бахуыд-
той мӕ Лебедьмӕ нӕ, фӕлӕ Калинины иннӕ хӕдивӕг Рыску-
ловмӕ. Рыскулов уыди казахаг. Мемӕ ныхас кодта зӕрдиагӕй, 
дзырдта, сылгоймаджы кад, дам, уӕлиаумӕ сисын хъӕуы, авто-
мобильтӕ дӕр, дам, уын уый тыххӕй дӕттӕм. Ӕз ын раарфӕ 
кодтон, загътон ын, рог машинӕ мӕ нӕ хъӕуы, хуыздӕр уаид, 
уӕзласӕн машинӕ мын куы радтиккат, уӕд, уымӕн ӕмӕ нӕ ин­
ституты бӕстыхай аразын хъӕуы, махмӕ та бӕхтӕй дарддӕр ницы 
ис. Уый бадис кодта, стӕй мын афтӕ, рог машинӕйӕ куы цӕуай, 
уӕд, дам, дӕ кад ахадгӕдӕр уыдзӕни. Ӕз ын загътон, институт, 
зӕгъын, мӕ хӕдзармӕ хӕстӕг у, фистӕгӕй йӕм фӕцӕуын. Куыд 

ӕй бамбӕрстон, афтӕмӕй рагацау рог машинӕтыл ныхасгонд 
уыдысты ӕмӕ уынаффӕйӕн аивӕн нал уыди. Фӕлӕ мын уӕддӕр 
фыстӕг ныффыста СТО-мӕ (Совет труда и обороны). Ацыдыстагм 
уырдӕм. Номхыгъды нӕ сӕвӕрдтой, фӕлӕ ӕвиппайды машинӕ 
райсын нӕ къухы нӕ бафтыди. (Хъуамӕ нын радтаиккой, тоннӕ 
ӕмӕ ӕрдӕг ласын йӕ бон кӕмӕн уыд, ахӕм машинӕ— уымӕй 
тыхджындӕр уӕзласӕнтӕ уӕд бӕстӕйы нӕма уыд). Машинӕ рай-
стой, ӕз ИРПИ-йы куы нал куыстон, уӕд 

Мӕскуыйӕ ссыдтӕн хорз хабӕрттимӕ. Мемӕ сластон, ин­
ституты кабинеттӕн чи бахъуыд, ахӕм бирӕ дзауматӕ, суанг 
ма 7 ноябрьмӕ революцион зарджытӕ ӕд нотӕтӕ дӕр сластон 
ӕмӕ демонстрациты рӕстӕг бахъуыдысты. 

Нӕ ахуыргӕнджытӕ, студенттӕ цинӕй мардысты, ныфс сӕ 
бацыди, институт ӕхгӕд кӕй не'рцӕудзӕн, уымӕй. Ног ахуы-
ры азмӕ физикон хъомылады разамонӕгӕй снысан кодтон, 
паддзахы заманы булкъон чи уыд, ахӕм лӕджы, уымӕн ӕмӕ 
уыцы рӕстӕг ног дӕсны кадртӕ нӕма уыди. Булкъоны мыггаг 
нал хъуыды кӕнын, фӕлӕ дӕсны кусӕг, раст адӕймаг кӕй уыд, 
уый уайтӕккӕ бамбӕрстон. Студентты цӕттӕ кӕнын райдыд­
та ноябры парадмӕ. Чызджытӕн сӕрмагонд дарӕстӕ бахуый-
ын кодтам. Колоннӕйы разӕй хъуамӕ хастаиккой транспарант, 
метры дӕргъӕн дамгъӕтӕй йыл фыст: ИРПИ. Цӕмӕй ӕрттивгӕ 
кӕной, уый тыххӕй дамгъӕтӕ сфӕлдыстам айдӕны сӕстытӕй. 
Цӕвиттон, бацархайдтам, цӕмӕй нӕ институт бацахстаид раз-
заг бынӕттӕй иу. Ӕмӕ, ӕцӕгӕй дӕр, бацахста дыккаг бынат. 

Ам цы хъуыддӕгты тыххӕй фӕдзырдтон, уыдон конд ӕрцы-
дысты цыбыр ӕмгъуыдмӕ —5 мӕймӕ, августӕй декабрьмӕ. Фӕлӕ 
мӕ декабры партийӕ аппӕрстой. Ӕфсон та скодтой ахӕм. 1918 
азӕй фӕстӕмӕ ӔК(б)П-йы уӕнг чи уыд, уыцы лӕгӕн, дам, раст 
характеристикӕ нӕ радта. Уый уыди Уырымты Атӕмӕз. Зонгӕ 
та йӕ кодтон 1920 азӕй фӕстӕмӕ, мӕ сӕрыхицауӕн йӕ мадыф-
сымӕры лӕппу уыди, нӕ хӕдзары (Дзӕуджыхъӕуы) афӕдзӕй 
фылдӕр фӕцарди, стӕй йӕ хорз чи зыдта, ахӕм дыууӕ партио-
ны ныхӕстӕм гӕсгӕ радтон характеристикӕ. Облӕххӕсткомы 
административон хайады сӕргълӕууӕгӕй дӕр фӕкуыста. 

Партийӕ мӕ кӕй аппӕрстой, уый тыххӕй партийы Край-
коммӕ хъаст ныффыстон. Уӕдмӕ Уырымы-фырты рауагътой, 
йӕ партбилет дӕр ын фӕстӕмӕ радтой. Ӕз та ӕртӕ мӕйы 
ӕнӕ партбилет ӕмӕ ӕгуыстӕй рахау-бахау кодтон... Хорз, дам, 
ма ракӕ ӕмӕ фыд ма ссарай. Крайкомы мӕ сраст кодтой, мӕ 
партбилет дӕр мын радтой, Уырымы-фырты суӕгъд кодтой, 
уый куы базыдтой, уӕд. 

Афтӕ мӕм кӕсы, ӕмӕ уый фӕстӕдӕры ӕбуалгъ замантӕн 
(1937 ӕмӕ дарддӕры азтӕн) репетици уыд. Бутаты Хъазыбе­
джы, обкомы фыццаг секретары дӕр йӕ куыстӕй уӕд сис­
той—1935 азы декабры. 

Мӕн сӕвӕрдтой ЦИНИИ-йы директорӕй. Раст зӕгъын хъӕуы, 
ИРПИ;йӕ рацӕуын мӕ ӕппындӕр нӕ фӕндыди. Мӕ сӕрӕн ницы 
зыдтон, ницы аххосджын уыдтӕн, афтӕмӕй... Куыст цыди иттӕг 
хорз, институт цыбыр рӕстӕгмӕ йӕ къахыл слӕууыд, ӕмӕ дын 
уый... Цы бон цыдтӕн ИРПИ-йӕ, уыцы бон ма дыккаг уӕла-
дзыгмӕ схызтӕн, радгӕстӕ иууылдӕр сӕ бынӕтты сты ӕви нӕ, 
уый ма сбӕрӕг кодтон ӕмӕ хӕрзбон загътон институтӕн. 

Ме 'мкусджытӕ дӕр цавддуртау фесты, мӕ куыстӕй мӕ сис­
той, уый куы базыдтой, уӕд: стыр аргъ мын кодтой, уарзтой мӕ, 
ӕнувыд мыл уыдысты. Ӕмзонд-ӕмзӕрдӕйӕ кӕимӕ фӕкуыстам, 
уыдоны нӕмттӕ хъуамӕ ацы ран ранымайон: Челӕхсаты Сӕхӕм, 
Цогойты Алихан, Зӕнджиаты Н.М., Гулия, Воскресенский, Ахъ-
иты Тамарӕ, Туаты Оля, Собиты Галинӕ, Абайты М.З. 





Чиныджы нымады цыдысты педагогикӕйы иуӕй-иу сӕрма­
гонд фӕрстытӕ дӕр,'зӕгъӕм, фӕткӕй гуыргӕ амындтыты хуы­
зы. Ӕппӕт уыдӕттӕ та стыр ахъаз уыдысты, цӕмӕй 
сивӕллӕттӕ 'рмӕг ӕнцондӕрӕй ӕмӕ бӕстондӕр ӕмбӕрста-
иккой, уымӕн. 

Ӕмӕ кӕд «Цыбыр Катехизис» цыфӕнды зынӕмбарӕн уыд, 
кӕд Гайозы тӕлмац сӕ хӕрзтӕй нӕма уыд, стӕй сывӕллӕттӕн 
фыст чингуыты сӕйрагдӕр домӕнтӕй иуӕй -— цӕстуынгӕ 
ӕрмӕгӕй — цух рауад, уӕддӕр ын уыдис бӕлвырд ахуырадон 
ӕмӕ хъомыладон ахадындзинад. Фыццаджыдӕр уал уый, ӕмӕ 
ацы чиныджы размӕ ахуыры хъуыддагӕн йӕ бындур уыд хуы­
мӕтӕг раныхас-баныхас.7 Дыккаджы та ахсджиаг уый у, ӕмӕ 
сабийӕ уыдтой айв мыхуыры нысӕнттӕ. Хъуыстысты сӕм сӕ 
мадӕлон ӕвзагыл фарст — дзуаппы бындурыл арӕзт дины 
тексттӕ. Ӕппӕт уыдӕттӕ сывӕллӕттӕм гуырын кодтой цымы-
дисдзинад, разӕнгард сӕ кодтой кӕсын ӕмӕ фыссын тагъддӕр 
базонынмӕ, хи ӕмӕ алыварс дуне арфдӕр бамбарынмӕ. 

Чиныг кӕд дины домӕнтӕн дзуапп лӕвӕрдта, уӕддӕр йӕ 
нысаниуӕг уыд бирӕ уӕрӕхдӕр, уымӕн ӕмӕ уый бындур 
сӕвӕрдта нӕ фыссынад ӕмӕ графикӕйӕн, байгом кодта ирон 
сывӕллӕттӕн ахуырадмӕ фӕндаг. 

Ирон сывӕллӕтты литературӕйӕн йӕ равзӕрд ӕмӕ рӕзтыл 
дзургӕйӕ, ӕнӕ зӕгъгӕ нӕй Ӕгъуызаты Иуанейы тыххӕй. Уый 
дӕс ӕмӕ ссӕдз азӕй фылдӕр фӕкодта ахуыргӕнӕджы куыст, 
иу ӕмӕ дыууӕ рӕзинаджы нӕ сарӕзта ахуыры арфӕйаг фӕнда­
гыл, иу ӕмӕ дыууӕйӕн нӕ базонын кодта мадӕлон ӕвзаджы 
ад ӕмӕ хъӕздыгдзинад. 

Йӕ куысты дӕргъы Иуане бӕлвырдӕй бамбӕрста «ай, ӕмӕ 
мыггаг, чиныг кӕмӕн нӕй, уый хъаджджын у раст ӕмбарынӕй, 
нӕ зоны аккагау Хуыцауы ӕмӕ нӕдӕр йӕхи». 

Чиныг Иуанейӕн уыдис адӕмы, уӕлдайдӕр та фӕсивӕды 
химбарынады рӕзты ахъаззагдӕр фӕрӕзтӕй иу. Ӕмӕ, йӕ хъа-
рутыл нӕ ауӕрдгӕйӕ, уый архайдта, «цӕмӕй сымах, ме'мирон 
адӕм, ма фӕуат хъаджджын ацы стыр хъуыддагӕй». Ома чи-
ныгӕй, ахуырадӕй. 

Гуырдзиаг фыссынады бындурыл Иуане сарӕзта ирон дам-
гъуат, тӕлмац кодта дины ӕрмӕг: « Райсом ӕмӕ изӕры куывд-
тытӕ », « Литурги », « Цыбыр Катехизис » гӕзӕмӕ фӕткамынд-
тытимӕ. Фӕстӕдӕр ацы тӕлмацтӕ уагъд ӕрцыдысты хицӕн 
чиныг «Букварь-молитвенникӕй». 

Чиныгӕн уыд цыбыр «Разӕй дзырдад». Уым «фыццаг 
хӕдбындур ныхас ирон ӕвзагыл Ӕгъуызаты Иуанейы къухӕй 

фыст, йӕ патриотон ӕмӕ монон ныстуан, йӕ зӕрдӕргомгӕнӕн 
ныхас йӕ адӕмы раз». 8 

«Ныр кувын ӕмӕ лӕгъстӕ кӕнын ӕппӕт хӕрзаразӕг Хуы-
цауӕн, — фыссы Иуане йӕ чиныджы разныхасы. — Цӕмӕй 
сымах уӕхӕдӕг ӕмӕ уӕ зӕнӕг куыдфӕстӕмӕ срухс уат зӕр-
дӕйӕ ӕмӕ бафӕразат базонын бӕлвырддӕры». 

Йӕ хъуыды царды рауадзыны охыл 1820 азы Иуане сарӕзта 
ӕмӕ ныммыхуыр кодта Тифлисы фыццаг ирон абеты чиныг 
«Ирон ӕвзонг фӕлтӕры мадӕлон ӕвзагыл кӕсын ӕмӕ фыс­
сын ахуыр кӕнынӕн». Уымӕ гӕсгӕ «Ирон дамгъуат» сывӕл­
лӕттӕн ӕрмӕст ахуыры .чиныг нӕ уыд, фӕлӕ уыд аивадон чи­
ныг дӕр ӕмӕ стыр хъомыладон фӕрӕз дӕр. 

Иуанейы абеты чиныджы тыххӕй Гугкаты Дзатте 1955 азы 
фыста: «Букварь Ялгузидзе не сохранился ни в одном из кни­
гохранилищ Советского Союза. Автор данной статьи имел под 
рукой экземпляр, который случайно сохранился у преподава­
теля Тбилисского мединститута Н.Г. Дзасохова» 9. Фӕлӕ куыд 
рабӕрӕг, афтӕмӕй Дзатте бынтон раст нӕ уыд. 1985 азы, Ки­
ровы номыл наукой библиотекӕйы кусгӕйӕ, нӕ цӕст ӕрхӕцы-
ди цыдӕр ӕнахуыр чиныгыл. Амы кусӕг Мӕззаты Ленӕ мын 
куыд загъта, афтӕмӕй йӕ кӕддӕр Ирыстонмӕ сӕрвыстой Хъа-
занӕй, ӕмӕ уый дӕр разынд Иуанейы чиныг. 

Арӕзт у гуырдзиаг абетӕм гӕсгӕ. Ӕнгӕс у фыццаг ирон 
чиныгимӕ дӕр. Ӕрмӕстт уымӕй уӕлдай Иуанейы чиныджы 
лӕвӕрд цӕуынц иууӕнгон, дыууӕуӕнгон, ӕртӕуӕнгон, цып-
паруӕнгон ӕмӕ бирӕуӕнгон дзырдтӕ уӕнгтыл дихӕй. Дарддӕр 
дзы ис хицӕн ныхасбӕстытӕ тагъд кӕсыныл фӕцайдагъӕн. 

Уымӕй уӕлдай ма 1821 азы Иуане ратӕлмац кодта ӕмӕ 
хицӕн чиныгӕй рауагъта «Аргъуаны зарджытӕ цыбырӕй». 

Нудӕсӕм ӕнусы ӕртынӕм азты уый хорзырдӕм фӕзынд 
нӕ культурой цардыл. Скъолатӕ байгом сты канд Дзӕуджыхъӕ­
уы нӕ, фӕлӕ ма бирӕ хъӕуты дӕр— Чырыстонхъӕу, Алагир, 
Хъӕдгӕрон, Даргъ-Къохы... 

1862 азы Колыты Аксо йӕ хӕдзары байгом кодта скъола 
ирон чызджытӕн— фыццаг ахӕм скъола ӕппӕт Цӕгат Кавка­
зы. Уырыссаг графикӕйы бындурыл сарӕзтӕуыд ирон алфа­
вит. Уыцы куыст бакодта стыр уырыссаг ахуыргонд А. Шег-
рен. 1844 азы рацыдысты йӕ «Ирон грамматикӕ» ӕмӕ дзырд­
уат. Ирон сывӕллӕттӕм стӕм хатт хаудис чиныг, цы сӕм 
ӕфтыд, уый дӕр диныл фыст, аивадон ӕмӕ ахуырадон 
нысӕнттӕ иумӕ хӕсгӕйӕ. 

Ахӕмтӕ уыдысты Чепиговскийы чингуытӕ «Ирон ӕвзаджы 

уый чиныг «Родное слово» йӕ ӕмӕ Якоб Гогебашвилийы гуыр­
дзиаг дамгъуатӕй. 

Чиныг хъӕздыг у цӕстуынгӕ ӕрмӕгӕй. Алфавиты алы 
дамгъӕмӕ дӕр лӕвӕрд цӕуы ныв (маргъ, сырд, хӕдзары фос, 
хӕдзары дзаума, стӕй дӕнцӕгтӕ— хицӕн хъуыдыйӕдтӕ, аивады 
тексттӕй скъуыддзӕгтӕ, куыд прозӕйӕ («Гаги ӕмӕ цъиу»), 
афтӕ поэзийӕ дӕр «Каркыл зарӕг», «Уый кӕд вӕййы?») . 

Цӕрайдӕ мадӕн, 
Уӕ хорз лӕппу Къола, 
Куы бадай уӕгъды ӕнадӕн, 
А сгар-иу нын не скъола, 
Фӕуыдзынӕн дын фӕрныг фысым: 
Сахуыр дӕ кӕндзынӕн кӕсын, фыссын. 
Ракӕндзынӕн дын аргъӕуттӕ, 
Базондзынӕ царды ӕгъдӕуттӕ. 

(«Скъоламӕ сидын») 

Иуцасдӕр ӕндӕрхуызон у Мамытты Стефаны «Сывӕл­
лӕтты чиныг»— (1908). Арӕзт у дыууӕ хайӕ. Фыццаг чиныг 
йӕхимидӕг у дыууӕ дихы. Йӕ райдайӕны лӕвӕрд цӕуы ӕвза­
джы ӕрмӕг. Хъӕздыг у иллюстративон ӕрмӕгӕй. 

Цымыдисаг у дыккаг хай (автор уый дӕр хоны фыццаг хай)— 
«Сывӕллӕтты чиныг ӕнцон кӕсынӕн». Райдайы Къостайы 
ӕмдзӕвгӕ «Фыдуагӕй». Дарддӕр дзы ис ирон хъӕлдзӕг ныхӕстӕ, 
ирон аргъӕуттӕ («Хорз лӕджы бӕх», «Рувас ӕмӕ бирӕгъ»), 
ӕмбисӕндтӕ ӕмӕ уыци-уыцитӕ. Ис дзы Къостайы ӕмдзӕвгӕтӕ 
(«Уасӕг», «Кӕмӕн цы?», «Лӕгау»), зарджытӕ («Цъӕх сӕгъы 
зарӕг», «Авдӕны лолотӕ»), ӕбӕрӕг авторты уацмыстӕ. 

Дыккаг чиныджы (уый дӕр хуыйны «Сывӕллӕтты чиныг», 
дыккаг хай) дӕлсӕргонды фыст ис: скъолайы ӕмӕ хӕдзары 
кусынӕн. Чиныг йӕхимидӕг дӕр у дыууӕ хайы. Фыццаг хай 
арӕзт у айдагъ аивадон уацмыстӕй— Къостайы ӕмдзӕвгӕтӕ 
(«Тӕхуды», «Сагъӕс»), ирон аргъӕуттӕ («Дыууӕ ӕфсымӕ­
ры», «Цуанон ӕмӕ уӕйыг») ӕмӕ ӕмбисӕндтӕ, фӕндырӕй 
цӕгъдынӕн Байаты Гаппойы фыстӕй Зыгъуытаты Бибойы 
«Бирӕгъ ӕмӕ згъарӕг», цыбыр радзырдтӕ адӕймаджы, зайӕ-
гойты, цӕрӕгойты ӕмӕ дунейы цардӕй— уыдонӕй иутӕ 
хӕдбындур сты («Чысыл Илас суадон кӕсагджын куыд скод­
та»), иннӕтӕ тӕлмацтӕ («Степӕ»). 

Ацы чингуытӕ сывӕллӕтты разӕнгард кодтой сӕ мадӕлон 
ӕвзагыл кӕсынмӕ, чиныг уарзынмӕ ӕмӕ кӕд фӕлварӕнтӕ 

182 

уыдысты, уӕддӕр хуыздӕрырдӕм сахадыдтой ирон сывӕллӕт­
ты литературӕйы фӕзындыл. 

БИРӔГЪТЫ Изӕ 

АДӔМОН ПЕДАГОГИКӔЙЫ ХЪОМЫЛАДЫ 
ФӔЛТӔРДДЗИНАДӔЙ 

омылад у ӕхсӕнадон царды иумӕйаг ӕмӕ ахс-
джиаг хъуыддаг. Ӕхсӕнад цӕмӕй цӕра ӕмӕ рӕза 
уый тыххӕй хъуамӕ архайа материалон ӕмӕ уд-

варны хъӕздыгдзинӕдтӕ фылдӕр кӕныныл, ног фӕлтӕртӕ 
хъуамӕ дарддӕр хӕссой, сӕ размӕ чи уыд, уыдоны фӕлтӕрд-
дзинад, кӕной йӕ хуыздӕр ӕмӕ хъӕздыгдӕр, армӕйаразгӕ ӕмӕ 
удварны культурӕмӕ хӕссой сӕхи фӕллой. Уымӕ гӕсгӕ — ахъ-
аззаг у хистӕр ӕмӕ кӕстӕр фӕлтӕрты бастдзинад. 

Кӕд нӕ фыдӕлтӕн нӕ уыди сӕ рӕстӕджы сӕ диссаджы 
уӕззау зонды уидӕгтӕ арф ӕмӕ уӕрӕх ауадзынӕн уавӕртӕ, 
уӕддӕр абоны бон дисы ӕфтауынц адӕймаджы сӕ педагогон 
зондахастӕй, хъомылады фӕрӕзтӕй. 

Нырыккон педагогон наукӕ дӕр райдыдта пайда кӕнын ад­
ӕмон педагогикӕйӕ. 

Кӕстӕрты раст фӕндагыл саразын ӕмӕ сабийы рӕстзӕрдӕ 
ӕмӕ ӕцӕг адӕймагӕй схъомыл кӕнын нӕ фыдӕлтӕ нымадтой 
царды ахсджиагдӕр хӕсыл. Бахъахъхъӕн национ хиӕмбары-
над, хӕзнаты хӕзна — не 'взаг, не 'гъдӕуттӕ — ууыл уыди сӕ 
мӕт. Сӕ сомбон, сӕ дарӕг, сӕ уромӕг, сӕ ныгӕнӕг хуыдтой 
уыдон сӕ кӕстӕрты. Кӕд сын бӕрнон гӕххӕттӕй фыст никуы 
уыдис, уӕддӕр сӕ цардӕн уыди стратегион нысантӕ. Арӕзт 
уыдысты ирон ӕгъдӕутты бындурыл. Мӕнӕ уый мӕ кӕстӕр у 
ӕмӕ ӕрмӕст уый сомбоныл хъуыды кӕнон, зӕгъгӕ, уый сӕм 
ӕгъгъӕд ӕмӕ раст нӕ касти. Кӕстӕрӕн-иу йӕ хорз ӕмӕ йӕ 
рӕдыды ныхмӕ дӕр ӕвӕрдтой хъомыладимӕ бает ӕмбисӕндтӕ: 
«Хистӕрмӕ цы кӕстӕр нӕ хъуса, уый йӕхицӕн фыдбылыз 
аразы», «Куыд цӕрай, дӕ кад дӕр — уымӕ гӕсгӕ». «Де 'фсарм 
— дӕудыайдӕн», «Дуне магусатӕй мӕгуыр кӕны», «Фӕллой 
кӕнын кадӕн баззад». 

Ирон ӕнӕфыст моралон кодекс уыди «Ӕфсарм». Фӕлтӕ-
рӕй-фӕлтӕрты 'хсӕн, стӕй-иу фӕлтӕрӕн йӕхи мидӕг дӕр 
ӕфсарм бирӕ домӕнтӕ. ӕвӕрдта. Кӕстӕр фӕлтӕр хистӕр 
фӕлтӕримӕ иу фынгыл нӕ бадти, кӕстӕртӕ лӕггад кодтой 
хистӕртӕн. Лӕугӕйӕ дӕр, бадгӕйӕ дӕр хистӕрӕн ӕдзухдӕр 
йӕ бынат уыди рахиз фарс, рӕбынӕй, уӕлӕрдыгӕй. Кӕстӕр 
ын йӕ ныхас нӕ айстаид, йӕ разӕй нӕ фӕуыдаид, тасы заманы 
йеддӕмӕ, йӕ бардзырд ӕмӕ йын йӕ цума ӕххӕст кодта. 
Зӕгъӕм, кӕстӕр ӕфсымӕр хистӕры разӕй уӕлӕдарӕсӕй йӕхи 
не сфӕлыстаид. Уыцы 'гъдӕуттӕ уыдысты хоты 'хсӕн дӕр. 

Нӕ фӕрнджын фыдӕлтӕ махӕй фылдӕр баййӕфтой ӕфхӕрд, 
ссӕст, фылдӕр бавзӕрстой стонг ӕмӕ бӕгънӕг, ӕмӕ сӕ 
лӕгӕвзарӕн царды алыхуызы хӕсыл дӕр разы уыдысты, ӕрмӕст 
ӕгъдауӕй сӕрсӕфӕны был лӕугӕйӕ дӕр никуы разы кодтой 
хӕеджыныл. Ӕгъдауӕй хӕеджын уӕлион царды уыд ӕгад, за-
рӕггаг. 

Фӕлӕ фыдгӕнӕгӕн ӕппӕты карздӕр тӕрхон уыди сыхбӕ-
сты, хъӕубӕсты, комбӕсты адӕмы хъоды. Уыцы хъоды уыдис 
алыхуызты— гыццыл, рӕстӕмбис ӕмӕ стыр. Дыууӕ фыццаг 
хъодымӕ гӕсгӕ ма фыдгӕнӕгӕн уыдаид йӕ кӕрты цӕрыны 
бар, фӕлӕ хъуамӕ йӕ хӕдзармӕ мачиуал цыдаид, ӕхсӕны Ны­
хас ӕмӕ йӕ фынгмӕ нал уагътаиккой. Стыр хъодымӕ гӕсгӕ 
фыдгӕнӕгӕн йӕ хъӕуы, йӕ комбӕсты астӕу цӕрыны бар нӕ 
уыди. 

Ахӕм уавӕры бирӕ фыдгӕнджытӕ лӕгъстӕмӕ сӕ зонгуы-
тыл лӕууыдысты кувӕндӕтты, дзуӕртты бынты, адӕмы раз ӕмӕ 
ард хӕргӕйӕ, хатыр куырдтой, сӕ рӕдыдтытыл састысты, хъоды 
кодтой сӕ дарддӕры фыдракӕндтыл. Адӕмы цӕст, дам, уынаг 
у. Бирӕтӕн-иу систой сӕ хъодыйы тӕрхон, бирӕтӕ-иу ныл-
лӕууыдысты уый фӕстӕ раст фӕндагыл. 

Адӕмон хъомылад сӕрмагонд хӕс ӕвӕрдта бинонтыл. 
Хистӕртӕ ӕмбӕрстой, кӕстӕртӕ сӕм кӕй кӕсынц ӕмӕ сӕ кӕй 
фӕзмынц, уый, ӕмӕ хистӕр йӕ алы ныхасыл дӕр зӕгъыны 
размӕ хъуыды кодта. Ӕгъдауджын бинонты сывӕллӕттӕй 
ӕвзӕр ныхас,ӕнӕуаг дзырд нӕ фехъуыстаис. Сывӕллон цӕмӕй 
ӕнӕуаг ныхӕстыл ма ахуыр кодтаид ӕмӕ сӕ ма дзырдтаид, 
уымӕн фыдӕлтӕ зыдтой бирӕ мадзӕлттӕ. Уыдонӕй иу уыди 
табуйы, нӕфӕтчиаджы уаг дины— уырнынады канонтӕм 
амонгӕйӕ. Уӕлдай хъӕрӕй дзурын, тӕргай кӕнын, коммӕ нӕ 
кӕсын, райсомӕй афоныл стын, изӕрӕй ӕгъдауыл нӕ бахуыс-
сын, сусӕгӕй хӕрын, давын, уыдысты ӕлгъыст ӕмӕ нӕфӕт-
чиӕгтӕ. 

Хӕдзары хистӕртӕ ахуыр кодтой сӕ кӕстӕрты, цӕмӕй ад­
ӕмы ӕхсӕнмӕ куы ацӕуой, уӕд бӕрӕг дарой се 'гъдауӕй, сӕ 
ирон ӕфсармӕй, сӕ лӕгдзинадӕй. Цыбыр ныхасӕй, кӕстӕр-
иу адӕмы 'хсӕнмӕ цӕуын куы райдыдта, уӕд-иу уый уыд стыр 
фӕлварӕн бинонтӕн дӕр ӕмӕ кӕстӕртӕн дӕр. Бинонтӕ сыв­
ӕллоны ахуыр кодтой кусыныл, цӕттӕ йӕ кодтой цардмӕ, 
тынгдӕр фыд — фырты, *мад — йӕ чызджы. 

«Ӕнӕ бӕркадӕй цардӕн уӕвӕн нӕй», — уыдысты нӕ хис-
тӕрты ныхӕстӕ. Бӕркадгуырӕн та уыд ӕмӕ у фӕллой. Ирон 
лӕппутӕ-иу ӕрыгонӕй райдыдтой бӕхыл бадын, хос кӕрдын, 
кау бийын, рувын, суг сӕттын, хъӕдмӕ цӕуын, фосмӕ зилын, 
хырхӕй, ӕхсырфӕй, хӕсгардӕй, дзӕбугӕй архайын. Хъыгагӕн, 
абон бирӕ ӕрыгон лӕппутӕ нӕ зонынц цӕвӕджы ӕмӕ фӕрӕты 
хъӕдыл хӕцын, кӕнӕ та зӕгӕл раст ныххойын дӕр. Уыцы куыс-
тыты арӕхдӕр архайдтой хистӕртимӕ, уыдоны фӕзмыдтой, 
уыдоныл ахуыр кодтой. Ныртӕккӕ суанг горӕты царды уавӕ-
рты дӕр ис ӕрыгон адӕймаджы уыцы куыстытыл сахуыр кӕнӕн. 

Уыди фӕлварӕнтӕ, ерыстӕ, ӕркастытӕ чызджытӕн дӕр. 
Фӕлвӕрдтой сӕ къухмийӕ — хуыйынӕй, хӕрдгӕхуыдӕй, 
фӕндырӕй цӕгъдынӕй, хӕринаг кӕнынӕй. Хистӕртӕн лӕггад 
кӕнын, ӕфсармджын уӕвын чызгӕн уыди йӕ хӕс. Иудзырдӕй, 
ӕрыгон сылгоймаджы цардмӕ цӕттӕ кӕнынмӕ арӕзт уыди 
бинонты, мыггаджы хӕс. 

Ирон адӕммӕ фӕллойадон хъомылады хорз скъола уыди 
зиу—искӕмӕн лӕвар бакусын, мӕгуыр бинонтӕн хӕдзар, сара 
саразын, сӕ хуым сын бафснайын, хос сын ныккӕрдын, суг 
сын ӕрласын ӕмӕ ӕндӕр хъуыддӕгты феххуыс кӕнын. Хетӕг-
каты Къоста дӕр стыр аргъ кодта зиуӕн ӕмӕ куырдта ирон 
адӕмӕй, цӕмӕй ма рох кӕной мӕгуыр бинонтӕн, сидзӕргӕстӕн, 
ӕрдзон фыдбылызты ӕфхӕрд адӕмӕн феххуыс кӕнын. Йӕ уац 
«Зиуы» фыста: «Фыдӕй-фыртмӕ нӕ Ирмӕ иу хорз ӕгъдау 
баззад, ӕмӕ йӕ кӕд ныры рӕстӕджы уыйбӕрц арӕх нал кӕнӕм, 
уӕддӕр ӕй нӕма ферох кодтам. Фыдӕлты хуызӕн арӕх та йӕ 
уымӕн нал кӕнӕм, ныры рӕстӕджы адӕм сӕ кӕрӕдзиуыл 
стырзӕрдӕ кӕнын кӕй байдыдтой, уый тыххӕй. Дзыллӕты цард 
бонӕй-бонмӕ йӕ хуыз тынгӕй-тынгдӕр ивын байдыдта. Фы­
дӕлты ӕгъдӕуттыл ничиуал ӕрвӕссы...» 

Къоста йӕ адӕмы царды цы хъӕнтӕ ӕмӕ аиппытыл дзуры, 
уыдон сты нӕ абоны царды дӕр. Йӕ ныхӕстӕ тынг агайынц 
ныр дӕр, йӕхи ирон чи хоны. уыдоны. 

Ирон адӕмон педагогикӕйы зынгӕ бынат ахстой бӕрӕгбӕттӕ 
ӕмӕ хъӕзтытӕ. Зӕгъӕм, лӕппуйыл-иу ӕртӕ азы куы сӕххӕст, 

уӕд ын кадджын хуызы кодтой бӕрӕгбон «Цӕуӕггаг». Мӕ 
мады хо Гусаты Тамарӕйы ныхӕстӕм гӕсгӕ, ацы бӕрӕгбон 
кодтой Куырттаты комы. Йӕ мидисмӕ гӕсгӕ рӕзгӕ фӕлтӕры 
хъомыл кӕныны хъуыддаджы раздӕр заманы (ныртӕккӕ йӕм 
уӕлӕнгай цӕстӕй кӕсын райдыдтой ахуыргӕнджытӕ, ӕрыгон 
ныййарджытӕ) уыцы циндзинад ахста стыр бынат. Нӕ раг-
фыдӕлтӕ йын кодтой стыр аргъ. Бӕрӕгбон иу кодтой июны 
фынддӕсӕм боны хъӕуы мидӕг сӕрмагонд бынаты. 
Бӕрӕгбонмӕ сӕхи цӕттӕ кодтой мӕйы бӕрц. Ӕртӕаздзыд 
лӕппуйӕн-иу йӕ номӕвӕрӕг, йӕ мадырвадӕлтӕ хуыдтой цухъ-
хъа, ӕфцӕгготджын хӕдон сӕхтӕджытимӕ, сӕрак дзабыртӕ, 
нымӕтхуд, хӕлаф, сарӕзтой-иу ын хъӕдын хъама исты нывӕ-
фтыдтимӕ. Хъама ӕмӕ бӕрцытӕ кодтой хистӕр кары лӕппутӕ, 
хуыйгӕ та сылгоймӕгты ӕххуысӕй кодтой чызджытӕ. Уыцы 
куыстытӕ чызджытӕ хистӕр сылгоймӕгтимӕ кодтой, лӕппу 
кӕй хӕдзары райгуырд, уыдонмӕ, кӕнӕ та-иу ӕрӕмбырд сты 
мыггагӕй иуы хӕдзармӕ. Лӕппутӕ-иу нывӕфтыд фатимӕ зыл-
дысты хъӕуыл. Хъусын кодтой, «Цӕуӕггагмӕ» хуынд кӕй цӕ­
уынц. Алы хӕдзары ӕфсин дӕр-иу хъуамӕ бабастаид фатыл 
исты рӕсугъд хӕцъилы гӕбаз, лент. 

Афтӕ ӕрзилынц хъӕуыл хонджытӕ ӕмӕ фат алыхуызон 
рӕсугъд хӕцъилтимӕ, лентытимӕ ӕрбахӕссынц, куывд кӕмӕ 
ис, уыцы хӕдзармӕ. Лӕппуйыл скӕнынц ирон уӕлӕдарӕс ӕмӕ 
йӕ ахонынц Мадымайрӕмы кувӕндонмӕ ӕртӕ уӕливыхимӕ, 
ӕртӕ ӕртӕдзыхонимӕ, бӕгӕны ӕмӕ физонӕгимӕ. Фат ныс-
садзынц кувӕндоны. Скувынц Хуыцаумӕ, бафӕдзӕхсынц 
лӕппуйы Мадымайрӕмыл. Фат, мӕнмӕ гӕсгӕ, ам нысан кӕны: 
гыццыл лӕппу хъуамӕ суа лӕгау-лӕг, ӕфсӕддон, хъахъхъӕнӕг. 
Ам, кувӕндоны сӕмбӕлынц, цардмӕ фыццаг къахдзӕф чи ра-
кӕны («Цӕуӕггаг» дӕр уымӕн хуыйны), уыцы ӕртӕаздзыд 
лӕппутӕ. Фӕхъазынц, базонгӕ, балымӕн вӕййынц иумӕ. Афтӕ 
рауайы, ӕмӕ ацы куывды фӕстӕ сӕ лымӕндзинады ӕнкъарӕнтӕ 
ныффидар вӕййынц скъолайы ӕмӕ сӕ ахӕссынц семӕ суанг 
стыр цардмӕ. 

Хъыгагӕн, рӕстӕг нын бирӕ ахӕм рӕсугъд ӕгъдӕуттӕ ай-
рох кӕнын кодта. Ирон адӕмы хъомыладон бирӕ фӕрӕзтӕ 
ферох сты бирӕ скъолатӕй, ныййарджытӕй ӕмӕ нӕ кӕстӕрты 
иу хай рӕдийы, сфыдуаг, коммӕ нӕ кӕсы, худинаг кӕны йӕхи 
дӕр ӕмӕ йӕ ныййарджыты дӕр. 

Ныры рӕстӕджы ахуырады ӕппӕт кусджытӕ дӕр, скъо­
лайы разамонджытӕй ахуыргӕнджыты онг, хъуамӕ зӕрдӕйӕ 
тыхсой нӕ фидӕныл. Хъуамӕ алы ирон сабийы дӕр сахуыр 

кӕнӕм хистӕрӕн кад дӕттыныл, ӕрбадын ӕмӕ сыстыныл, бацӕ-
уын ӕмӕ рацӕуыныл, чызг-сабийы—ирон сылгоймаджы ӕфсар-
мыл, лӕппу-сабийы— ирон лӕджы намысӕргом миниуджытыл. 
Сӕрмӕхӕссинаг цы у ӕмӕ цы нӕу, худинаг цы у ӕмӕ цы нӕу 
ирон ӕгъдаумӕ гӕсгӕ, ӕппӕт адӕмты ӕгъдаумӕ гӕсгӕ, уыдон 
хъуамӕ алкӕмӕн дӕр гыццылӕй фӕстӕмӕ йӕ туджы ӕмӕ йӕ 
зонды уой, йӕ царды мидӕг фидар фӕткау сфидауой. Уый тынг 
зын ӕмӕ ахсджиаг хӕс у, ӕнцонтӕй нӕ бафтдзӕни нӕ къухы. 
Ӕмӕ цӕмӕй нӕ истори, нӕ культурӕ, нӕ фыдӕлты ӕгъдӕуттӕ 
рӕбинаг уой алы скъолайы дӕр, уый тынгдӕр аразгӕ у, ног 
предмет «Ирӕтты традицион культурӕ» чи амоны, уыцы ахуыр-
гӕнджытӕй. 

Абоны ӕрыгон адӕймаджы хъӕуы уӕрӕх, арф дунеӕмба-
рынад. Уый хъуамӕ арӕхса йӕ зонындзинӕдтӕ иудадзыг 
фылдӕр кӕнынмӕ, сфӕлдыстадон хуызы хъуыды кӕнынмӕ. 
Ахӕм адӕймаджы хъомылгӕнӕн ис ирон адӕмон педагогикӕйы 
бындурыл. 

Мах хъӕуы ахӕм ахуыргӕнӕг ӕмӕ ахӕм ахуырдзау, 
зӕрдӕйӕ райгуырӕн уӕзӕг ӕмӕ зӕхх, йӕ истори, йӕ куль­
турӕ, йӕ адӕмы чи уарза. 

ХЪАУЫРАТЫ   Дауыр 

РУХСАГ УӔД АДЗӔДЗЕ 

Арыхъмӕ ног хъӕдгӕсӕй ӕрбарвыстой Ханджерийы Хуы-
мӕллӕгӕй. 

«Цалынмӕ адӕмы нӕ базыдта, уӕдмӕ суг самал кӕнон»,— 
сфӕнд кодта Бусга ӕмӕ дын дзаг уӕрдон ӕрласы дыууӕ галӕй. 
Рагъыл ӕй Ханджери баурӕдта: 

— Мӕнӕ — мардӕрцыд!.. Тулдзытӕ куы ныццагътай!.. 
— Ды та йӕ цӕмӕй зоныс, мард ӕрцыд, уый?.. — йӕ къухтӕ 

ӕруагъта Бусга. — Рухсаг уӕд Сатцаты Адзӕдзе... 
Аивгъуыд-та... Адон дӕр уырдӕм ласын... 

— Алас уӕдӕ!.. Цины хабӕртты фыдӕбон кӕн!.. — раарфӕ 
йын кодта хъӕдгӕс. Фӕлӕ изӕры йӕ фӕд-фӕд ӕрхӕццӕ: 

— Цӕмӕн сайыс?.. Куы ничи амардис хъӕубӕсты?.. 
— Ӕмӕ дӕу та афтӕ фӕнды, ӕмӕ хъӕубӕстӕ цагъды фӕуой?.. 

Мӕрдты дзы стӕгдар куы нӕ уал ис мӕ фыд Адзӕдзейӕ... 
Фӕлтау мидӕмӕ рацу ӕмӕ йын рухсаг зӕгъ. 

Хъарм агъуысты пецы мидӕг тулдз сугтӕ гуыр-гуыр кодтой... 

ЗАЛМЫ СЫФӔЙ 

Бусга та суджы уӕрдонимӕ Хапӕйы рагъыл схӕрд кодта. 
Кӕсы, ӕмӕ та уӕртӕ Ханджери йӕ комкоммӕ ӕрбатындзы... «Мӕ
хордзентӕ — де 'фцӕджы»— бакатай кодта Бусга, стӕй хинӕйдзаг 
хъуыды йӕ сӕры фӕкуыси... Дӕлбынмӕ ныууад ӕмӕ цыма ӕрбадт 
йӕхихъуыдыйы... Барӕй фӕстиӕттӕ кӕны... 

«Ӕвӕццӕгӕн та йӕм билет нӕй»... — ахъуыды кодта 
хъӕдгӕс ӕмӕ йӕм уӕлбылӕй дӕлбылмӕ дзуры: 

— Гъей, Бусга! Гӕххӕтт дӕм ис, гӕххӕтт?.. 
— Ницы кӕны... Залмы сыф дӕр сбӕздзӕн... Хъӕдгӕс 
фефсӕрмы ӕмӕ йӕ фӕндаг дарддӕр дары... 

ХУДЫНДЗӔГ



ИЗӔРӔЙ ДӔР — АФТӔ 

Шофыр уынджы кӕйдӕр карк ӕрбамардта йӕ машинӕйӕ. 
Хӕдзары хицау ӕм рауад: 

— Сӕумӕрайсом мын фыдбылыз цӕмӕн сарӕзтай?.. 
— Гъеныр ӕй изӕрӕй куы амардтаин, уӕддӕр та хыл 
код-

таис... 
СӔНАР ХӔССӔГАУ... 

— Дӕ сӕрыл хает фӕуон, иучысыл мӕм байхъус! — дзурын 
Чӕткомӕ. 

— О, гъеныр-ма дӕу дӕр нӕ ахастон! Сӕнар хӕссӕгау, — 
сбустӕ кодта Чӕтко. 

НЫЙЙАРӔГ МАДАУ 

— Зӕхх уарзын хъӕуы, ӕмӕ уӕд мӕгуырӕй лӕгӕн тас нӕу! 
— бауайдзӕф чындӕуыд магуса Хӕчъайӕн. 

— Кӕд-ма йӕ ӕз нӕ уарзын... Ныййарӕг мадау ыл куы 
ныд-дӕлгом вӕййын... сау расыгӕй... 

ДОНЛАСТ 

Шофыр Шота хӕдзармӕ зыбыты донластӕй ӕрбаздӕхт. 
Йӕ ус ӕм джихӕй кӕсгӕ баззад: 

—- Дӕ хорзӕхӕй, кӕм баудӕстӕ? Арвӕй ӕртах дӕр куынӕ 
'рхаудис абон... 

— Терчы ныггӕпп ластон... 
— Ӕмӕ дон искӕй фӕцӕйласта?.. 
— Фӕцӕйласта, фӕцӕй... Мӕ къухтӕ, зӕгъын, ахсон ӕмӕ 

мӕ сапон Терчы ныххауд... Ӕз дӕр йӕ фӕстӕ ныггӕпп 
лас­тон... 

КЪӔЦӔЛӔЙ СӔРФТӔЙ 

Дзӕрӕхы ус та ихӕнризгӕнгӕ райсомӕй хъомтӕ ратардта. 
Ӕмӕ хъаст кӕны йӕ сыхӕгтӕн: 

— Уазалӕй сӕфӕм... Артыл цы сӕвӕрон, уый нӕ алыварс 
иу къӕцӕл нӕй... 

— Уӕдӕ уӕ лӕг ӕдзух афтӕ куы фӕзӕгъы: къӕцӕлӕй сӕрфтӕй 
та дзы ӕртӕ анызтон... Уӕд-иу уымӕн ӕдзух къӕцӕл кӕм вӕййы, 
къӕцӕл? — фӕрсы Хъайсын. 

КЪУЫРТТЫ ӔЙЧЫТӔ 

Лӕг куы цӕра, уӕд исты диссӕгтӕ уыны, ай-гъай, ац: 
дзӕгъындзӕг дунейыл... Фӕлӕ дзы уӕддӕр сылваз Гӕвдийы 
цы 'мбисонд ӕрцыд. уый мӕ сыхаджы куыдзыл дӕр ма 'рцӕуӕ,, 

Бынтон ӕнӕ лаз, дам, Уастырджи йӕхӕдӕг дӕр нӕу и 
хъуыддаджы... Ӕмӕ Гӕвди .дӕр иу худӕджы низӕй хъӕрзь 
ГъенЫр, зӕгъӕм, рӕсугъд сылгоймагыл ӕрхӕцыд йӕ цӕст, й 
фӕстӕ Ахалкалакмӕ дӕр асенк лаедзӕн. Йе 'ккойы цӕхх 
пут куы уа, уӕддӕр. Гъе, ӕрмӕст ӕм иу-дыууӕ сылваз ныхас 
сфӕразӕд. Иунӕг хатт ӕм мидбылты уӕд та бахудӕд уыц 
сылгоймаг, уый йеддӕмӕ йын уый дӕр ӕгъгъӕд уТӕвдийӕ 
ацы джыртмӕдзог дунейыл... 

Цӕвиттон, йӕ рынчын мад ӕм хуыесӕнӕй хаты абонсарӕ) 
Мӕ карк, дам, йӕ къуырттыл амард. ӕйчытӕн та сӕ уадзӕ 
нырма иннӕбон. Ӕмӕ сӕ Ногирмӕ фӕхӕццӕ кӕн, уӕртӕ м 
хомӕ. Йӕ карчы бын сӕ кӕд авӕрид, кӕннод, дам, сӕ цъиут 
сӕ хуылфы Хуыцауӕй тӕригъӕд сты. Ӕнӕхъӕн ӕртӕ къуь 
рийы ӕнхъӕлмӕ кӕсынц дунейы рухсмӕ!.. 

Гӕвди йӕ ской дӕр нӕ уагъта, бӕргӕ. Фӕлӕ та йын ма 
лӕгъзтӕ кӕны: 

— Гъер дӕм хуыесӕнӕй куы дзурын, уӕд цавӕр дӕ? Фарас 
мӕйы дӕ мӕ гуыбыны куы фӕхастон... Уӕд ды фараст айчы н 
бадавдзынӕ дӕ роны? Афтӕ сӕ дӕ къуымбил хӕдоны мидӕгӕ 
авӕр! Ӕмӕ кӕд дӕ буары хъармӕй баирвӕзиккой ӕгасӕй с 
цъиутӕ... 

Мады ацы ныхас басаста Гӕвдийы. Гъеныр мӕнӕ лӕууы Н( 
гирмӕ фӕзилӕны. Йӕ роны— къуыртты ӕйчытӕ... Кӕсы, ӕм 
дын мӕнӕ ӕрбатындзы... зӕд! Диссаджы зӕд! Цӕстытӕ— сатӕ 
сау ӕвзалытӕ. Цӕхӕр калдтой— арт бандзӕрстой Гӕвдийы со! 
зӕрдӕйы... Йе ставд сау дзыкку алдымбыдӕй йӕ сӕвджынгомг 
синтыл тӕлфыди. Къӕхтӕ, цыма зырнӕйзылд уыдысты -
зӕрдӕхалӕнтӕ! Ӕмӕ Гӕвдийӕ ӕппӕтдӕр ферох ацы дунейы 
Суанг-ма йӕ роны къуыртты ӕйчытӕ дӕр... Гъей, уарзондзина 
Ды лӕгӕй маймули сараздзынӕ, маймулийӕ— зӕд... 

Зӕрдӕ къултыл йӕхи афтӕ хойы ӕмӕ, йӕ роны къуырп 
ӕйчытӕ куы асӕттой зӕрдӕйы цӕфӕй, уымӕй старсти Гӕвд 
Цыдӕр ӕрвон тых ӕй ахаста чызджы фӕстӕ. Баййӕфта йӕ 
Цӕуы йӕ фарсмӕ. Йӕхимидӕг тыхеы, агуры ӕвзаргӕ ныхӕст; 
Хуыцаумӕ кувӕгау ӕм дзуры: 

— Цы зӕд дӕ — табу дӕхицӕн!.. Ӕви уӕларвӕй мӕнӕ ац 
миты гӕлӕбутимӕ рапӕр-пӕр ластай ме 'намондӕн? 

Чызгӕн йӕ уардингӕс былтӕ райхӕлдысты: 
— Ӕмӕ зӕххон сылгоймӕгтӕ дӕу аккаг нал сты?.. Уӕлар-

вон зӕдтӕм ма дӕ хъус цы дарыс? — Ӕмӕ йӕм худгӕ цӕстытӕй 
ӕрбакасти. Ӕллӕх-ӕллӕх! Уыцы ӕрбакастӕй Гӕвдийы 
зӕрдӕйӕн раздӕр йӕ фӕздӕг скалд, стӕй ссыгъд — ныггуыпп 
ласта... 

— Ӕппӕт дидинджытӕ зӕрдӕйы хосӕн нӕ бӕззынц,— 
фӕныфсджын Гӕвди. 

Чызг тигъыл фӕзылд. Гӕвди дӕр — йӕ фӕстӕ... Цавӕрдӕр 
агъуысты къӕсӕрыл бахызтысты. Чидӕртӕ цӕмӕдӕр ӕнхъӕлмӕ 
кастысты сӕ рады. Чызг бафарста, кӕройнаг уӕ чи у, зӕгъгӕ. 
Иу дзыгъуыртӕ ус ын йӕхимӕ бацамыдта, ома, дам, ӕз... 

— Дӕ фӕстӕ уыдзынӕн,— загъта чызг. 
— Ӕз та уӕдӕ дӕ фӕстӕ — фӕрӕвдз Гӕвди дӕр. Сыл­

гоймӕгтӕ ныппыррыкк ластой, стӕй дын кӕлкӕлӕй ныххуд-
тысты. Уатӕй ракаст дохтыр урс халаты. 

— Цы хабар у? Уый цавӕр ӕнӕфенд худт у? 
— Мӕнӕ дӕм лӕгтӕ дӕр рады лӕууын райдыдтой... 
Дохтыр Гӕвдимӕ джихӕй баззад: 
— Ӕццӕй, лӕппу? 
— Ӕз дӕр куыддӕр ӕнкъарын мӕхи... 
Ӕрвнӕрӕгау азӕлыд худын. Гӕвди фӕкаст ӕмӕ нырма ныр 

ауыдта дохтыры дуары сӕрмӕ фыст: «ГИНЕКОЛОГ». 
Иуцасдӕр куы адард уыцы агъуыстӕй Гӕвди ӕмӕ чысыл йӕ 

чемы куы 'рцыд, уӕд ӕм йӕ ронӕй райхъуыст цъиуты цъипп-
цъипп. «Мӕ худинаг мын цъиутӕ дӕр цъиутау уасынц...» — 
ахъуыды кодта Гӕвди ӕмӕ фистӕгӕй ныццавта Ногирмӕ. 

